
ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ 
(ᖁᑦᑎᒃᑐᖅ) 

ᓯᕗᓕᖅᑎᐅᑉ ᑐᖏᓕᐊ; ᒥᓂᔅᑕ 
ᐱᕙᓪᓕᐊᔪᓕᕆᓂᕐᒧᑦ ᐃᖏᕐᕋᔪᓕᕆᓂᕐᒧᓪᓗ 

 
ᑑᓂ ᐋᖁᐊᖅ 
(ᐅᖅᓱᖅᑑᖅ) 

ᐃᒃᓯᕙᐅᑕᐅᑉ ᑐᓪᓕᐊ, ᑲᑎᒪᔨᑐᐃᓐᓇᐃᑦ 
ᑲᑎᒪᔨᖏᑦ 

 
ᐸᑎᑯᓗᒃ ᐊᕐᓇᒃᑲᖅ 
(ᐃᖃᓗᐃᑦ-ᓂᐊᖁᓐᖒ) 

 
ᐊᖓᔪᖅᑳᖅ ᔩᓂ ᐃᖃᓪᓗᐊᖅ 

(ᐃᖃᓗᒃᑑᑦᓯᐊᖅ) 
ᒥᓂᔅᑕ ᒪᓕᒐᓕᕆᓂᕐᒧᑦ; ᒥᓂᔅᑕ ᑲᒪᒋᔭᖃᖅᑐᖅ 
ᐃᖅᑲᓇᐃᔭᖅᑐᓕᕆᓂᕐᒥᒃ; ᒥᓂᔅᑕ ᑲᒪᒋᔭᖃᖅᑐᖅ 

ᖁᓪᓕᖅ ᐆᒻᒪᖅᑯᑎᓕᕆᔨᒃᑯᓐᓂᑦ  
 

ᐊᖓᔪᖅᑳᖅ ᔪᐊᔾ Hᐃᒃᔅ 
(ᐃᖃᓗᐃᑦ-ᑕᓯᓗᒃ) 

ᒥᓂᔅᑕ ᑮᓇᐅᔭᓕᕆᓂᕐᒧᑦ, ᐃᒃᓯᕙᐅᑕᖅ ᑮᓇᐅᔭᓂᑦ 
ᐊᐅᓚᑦᑎᓂᕐᒧᑦ ᑲᑎᒪᔨᖏᓐᓄᑦ; ᒥᓂᔅᑕ 
ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ; ᒥᓂᔅᑕ 

ᐃᒻᒥᓃᖅᑕᐃᓕᒪᑎᑦᑎᓂᕐᒧᑦ; ᒥᓂᔅᑕ ᑲᒪᒋᔭᖃᖅᑐᖅ 
ᐃᖅᑲᓇᐃᔭᖅᑎᓄᑦ ᐊᑦᑕᓇᖅᑕᐃᓕᒪᔪᓕᕆᓂᕐᒧᑦ 

ᑕᐅᖅᓯᖅᑕᐅᓂᖏᓐᓄᓪᓗ ᑲᒥᓴᓐᑯᓐᓂᑦ 
 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ 
(ᕿᑭᖅᑖᓘᑉ ᓂᒋᐊ) 

ᒥᓂᔅᑕ ᐃᓕᖅᑯᓯᓕᕆᓂᕐᒧᑦ; ᒥᓂᔅᑕ 
ᐃᓕᓐᓂᐊᖅᑐᓕᕆᓂᕐᒧᑦ; ᒥᓂᔅᑕ ᐅᖃᐅᓯᕐᓄᑦ 

 

ᒦᓚ ᖃᒥᓐᖑᐊᖅ 
(ᖁᕐᓗᖅᑑᖅ) 

 
ᐸᐅᓗᓯ ᕿᔪᒃᑖᖅ 

(ᐅᖅᑯᒻᒥᐅᑦ) 
 

ᐊᖓᔪᖅᑳᖅ ᖁᐊᓴ ᑯᓱᒐᖅ 
(ᑲᖏᖅᖠᓂᐅᑉ ᓂᒋᐊ) 
ᒥᓂᔅᑕ ᓄᓇᓕᓐᓄᑦ 

ᒐᕙᒪᒃᑯᓐᓄᓗ 
ᐱᔨᑦᑎᕋᖅᑎᒃᑯᓐᓄᑦ; ᒥᓂᔅᑕ 
ᐃᖅᑲᓇᐃᔭᖅᑐᓕᕆᓂᕐᒧᑦ 

 
ᐋᑕᒻ ᓚᐃᑦᓯᑑᓐ 

(ᐃᖃᓗᐃᑦ-ᒪᓂᕋᔭᒃ) 
 

ᐋᕐᓗᒃ ᒪᐃᓐ 
(ᐊᕐᕕᐊᑉ ᐅᐊᓐᓇᖓ-ᑎᑭᕋᕐᔪᐊᖅ) 
 

ᒫᒡᒍᓚ ᓇᑲᓱᒃ 
(ᐸᓐᓂᖅᑑᖅ) 

 
ᐊᖓᔪᖅᑳᖅ ᐸᑎᖅ ᓇᑦᓯᖅ 

(ᐊᐃᕕᓕᒃ) 
ᒥᓂᔅᑕ ᑲᒪᒋᔭᖃᖅᑐᖅ ᓄᓇᕗᑦ 
ᓯᓚᑦᑐᖅᓴᕐᕕᒃᑯᓐᓂᑦ; ᒥᓂᔅᑕ 
ᑲᒪᒋᔭᖃᖅᑐᖅ ᓄᓇᕗᒥ 
ᐃᒡᓗᓕᕆᔨᕐᔪᐊᒃᑯᓐᓂᑦ 

  
ᔪᐃᓕ ᖃᐃᕐᓂᖅ 

(ᐊᒥᑦᑐᖅ) 

ᑕᐃᕕᑎ ᖃᒪᓂᖅ 
(ᑐᓄᓂᖅ) 

 
ᐃᒥᓕᐊᓄ ᕿᓐᖑᖅ 

(ᓇᑦᓯᓕᒃ) 
 

ᐹᓪ ᖁᐊᓴ 
(ᐊᒡᒍ) 

 
ᐋᓚᓐ ᕋᒻᐴᑦ 
(ᑕᓯᐅᔭᕐᔪᐊᖅ) 

ᐃᒃᓯᕙᐅᑕᐅᑉ ᑐᓪᓕᐊ, ᑲᑎᒪᔨᑐᐃᓐᓇᐃᑦ 
ᑲᑎᒪᔨᖏᑦ 

 
ᓯᕗᓕᖅᑎ ᔫ ᓴᕕᑲᑖᖅ 

(ᐊᕐᕕᐊᑉ ᓂᒋᐊ) 
ᓯᕗᓕᖅᑎ; ᒥᓂᔅᑕ ᖁᑦᑎᓐᓂᖅᐹᑦ ᑲᑎᒪᔨᖏᓐᓄᑦ 

ᐊᒻᒪᓗ ᒐᕙᒪᐅᖃᑎᒌᑦᑐᓕᕆᓂᕐᒧᑦ; ᒥᓂᔅᑕ 
ᐃᑯᒻᒪᖅᑯᑎᓕᕆᓂᕐᒧᑦ; ᒥᓂᔅᑕ ᐊᕙᑎᓕᕆᓂᕐᒧᑦ; 

ᒥᓂᔅᑕ ᑲᒪᒋᔭᖃᖅᑐᖅ 
ᓄᓇᖃᖅᑳᖅᓯᒪᔪᓕᕆᓂᕐᒥᒃ; ᒥᓂᔅᑕ 

ᑲᒪᒋᔭᖃᖅᑐᖅ ᐃᓄᑐᖃᓕᕆᓂᕐᒥᒃ; ᒥᓂᔅᑕ 
ᑲᒪᒋᔭᖃᖅᑐᖅ ᐃᑯᒻᒪᖅᑯᑏᑦ ᐊᑭᖏᓐᓂᑦ 

ᕿᒥᕐᕈᔩᑦ ᑲᑎᒪᔨᖏᓐᓂᑦ   
  

ᐊᖓᔪᖅᑳᖅ ᐃᓕᓴᐱ ᓯᐅᑎᐊᐱᒃ 
(ᐃᖃᓗᐃᑦ-ᓯᓈ) 

ᒐᕙᒪᒃᑯᑦ ᒪᓕᒐᓕᐅᕐᕕᒻᒥ ᓯᕗᒃᑲᖅᑕᖅᑎᖓ; 
ᒥᓂᔅᑕ ᐃᓄᓕᕆᓂᕐᒧᑦ; ᒥᓂᔅᑕ ᑲᒪᒋᔭᖃᖅᑐᖅ 

ᐊᖏᕐᕋᖃᓐᖏᑦᑐᓕᕆᓂᕐᒥᒃ; ᒥᓂᔅᑕ 
ᑲᒪᒋᔭᖃᖅᑐᖅ ᓄᓇᑖᖅᐸᓕᐊᔪᓕᕆᓂᕐᒥᒃ; 

ᒥᓂᔅᑕ ᑲᒪᒋᔭᖃᖅᑐᖅ ᐊᕐᓇᐃᑦ 
ᑲᑎᒪᔨᕐᔪᐊᖏᓐᓂᑦ 

 
ᖄᑕᓂ ᑕᐅᑐᓐᖏ 

(ᑲᖏᖅᖠᓂᐅᑉ ᐅᐊᓐᓇᖓ-ᐃᒡᓗᓕᒑᕐᔪᒃ) 



 
 

 
 

ᐃᓗᓕᖏᑕ ᓇᓕᖅᑲᖏᑦ 

ᐃ. 
ᖃᐅᑕᒫᒧᑦ ᖃᐅᔨᒋᐊᕈᑎᑦ 

ᐃᖃᓗᐃᑦ, ᓄᓇᕗᑦ 
ᐱᖓᑦᓯᖅ, ᔫᓂ 5, 2019 

ᒪᓕᒐᓕᐅᖅᑏᑦ ᐅᐸᒃᑐᑦ: 
ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ, ᑑᓂ ᐋᖁᐊᖅ, 
ᐸᑎᑯᓗᒃ ᐊᕐᓇᒃᑲᖅ, ᐊᖓᔪᖅᑳᖅ ᔪᐊᔾ ᕼᐃᒃᔅ, 
ᐊᖓᔪᖅᑳᖅ ᑕᐃᕕᑎ ᔪᐊᓇᓯ, ᔪᐃᓕ ᖃᐃᕐᓂᖅ, 
ᐸᐅᓗᓯ ᕿᔪᒃᑖᖅ, ᐊᖓᔪᖅᑳᖅ ᖁᐊᓴ ᑯᓱᒐᖅ, 
ᐋᑕᒻ ᓚᐃᑦᓯᑑᓐ, ᐋᕐᓗᒃ ᒪᐃᓐ, ᐅᖃᖅᑎ ᓯᒥᐊᓐ 
ᒥᑭᓐᖑᐊᖅ, ᒫᒡᒍᓚ ᓇᑲᓱᒃ, ᐊᖓᔪᖅᑳᖅ ᐸᑎᖅ 
ᓇᑦᓯᖅ, ᐃᒥᓕᐊᓐᓄ ᕿᓐᖑᖅ, ᐹᓪ ᖁᐊᓴ, ᐋᓚᓐ 
ᕋᒻᐴᑦ, ᓯᕗᓕᖅᑎ ᔫ ᓴᕕᑲᑖᖅ, ᐊᖓᔪᖅᑳᖅ 
ᐃᓕᓴᐱ ᓯᐅᑎᐊᐱᒃ, ᖄᑕᓂ ᑕᐅᑐᓐᖏ. 
 
>>ᑲᑎᒪᓯᒋᐊᖅᑐᑦ 13:30ᒧᐊᖅᑎᓪᓗᒍ 
 
ᑲᑎᒪᔾᔪᑎᒃᓴᖅ 1: ᑐᒃᓯᐊᕐᓂᕐᒧᑦ ᒪᑐᐃᖅᑕᐅᓂᖓ 
 
ᐅᖃᖅᑎ (ᐊᖓᔪᖅᑳᖅ ᓯᒥᐊᓐ ᒥᑭᓐᖑᐊᖅ): 
ᐊᐱᕆᕙᕋ ᒪᓕᒐᓕᐅᖅᑎ ᕿᓐᖑᖅ ᑐᒃᓯᐊᕐᓂᒃᑯᑦ 
ᐅᒃᑯᐃᖅᕼᐃᔫᓪᓗᐊᕈᕕᑦ.  
 
>>ᑐᒃᓯᐊᖅᑐᑦ 
 
ᐅᖃᖅᑎ: ᖁᔭᓐᓇᒦᒃ. ᑲᑎᒪᔾᔪᑎᑉᓴᑦᑎᓐᓄᑦ 
ᑲᔪᕼᐃᓗᑕ. (ᑐᓵᔨᑎᒍᑦ) ᑲᑎᒪᔾᔪᑎᒃᓴᖅ 2. 
ᒥᓂᔅᑕᐃᑦ ᐅᖃᐅᓯᒃᓴᖏᑦ. ᒥᓂᔅᑕ ᑲᒪᒋᔭᖃᖅᑐᖅ 
ᓄᓇᕗᑦ ᐃᒡᓗᓕᕆᔨᕐᔪᐊᒃᑯᖏᓐᓂᒃ, ᒥᓂᔅᑕ ᓇᑦᓯᖅ. 
 

ᑲᑎᒪᔾᔪᑎᒃᓴᖅ 2: ᐊᖓᔪᖅᑳᑦ ᐅᖃᐅᓯᖏᑦ 
 
ᐊᖓᔪᖅᑳᑉ ᐅᖃᐅᓯᖓ 253 - 5(2): 

ᐊᔾᔨᓕᐅᖃᑦᑕᐅᑦᑐᑦ (ᓇᑦᓯᖅ) 
 
ᐊᖓᔪᖅᑳᖅ ᐸᑎᖅ ᓇᑦᓯᖅ: ᖁᔭᓐᓇᒦᒃ, ᐅᖃᖅᑏ. 
ᐅᓐᓄᒃᓴᒃᑯᑦ ᓴᓪᓕᕐᒥᐅᑕᐃᓪᓗ ᓇᐅᔮᕐᒥᐅᑕᐃᓪᓗ, 
ᐅᓐᓄᒃᓴᒃᑰᑦᐸᔅᓯ. 
 
(ᑐᓵᔨᑎᒍᑦ) ᐅᖃᖅᑏ, ᓄᓇᕗᑦ ᐅᑉᓗᖓ 
ᖁᕕᐊᓲᑕᐅᑎᑉᓗᒍ ᑖᒃᑯᐊ ᐃᒡᓗᓕᕆᔨᕐᔪᐊᒃᑯᑦ  

ᖁᕕᐊᓲᑎᖃᕐᒪᑕ ᐃᒡᓗᒥᖕᓂᒃ 
ᐊᑐᖅᑐᐊᖃᑦᑕᖅᑐᐃᑦ.  
 
(ᑐᓵᔨᑎᒎᕈᓐᓃᖅᑐᖅ) ᐅᖃᖅᑏ, ᑕᒪᒃᑯᐊ 
ᐊᑐᖅᑐᐊᖅᑏᑦ ᐃᓛᒃ ᐊᑐᖅᑐᐊᖅᑎᐅᖃᑦᑕᖅᑐᐃᑦ  
ᐃᒡᓗᖁᑎᑦᑎᓐᓂ ᖃᒥᑦᑎᒑᖓᒥᒃ ᖃᕆᐊᕐᒥᓂᒃ 
ᐃᑲᔪᖅᐸᒃᑐᐃᑦ ᐅᕙᑦᑎᓐᓂᒃ. ᓄᓇᕘᒥᑦ 
ᐃᑲᔪᖅᐸᒃᑐᐃᑦ ᐊᒻᒪ ᐅᖁᒐᓚᖕᒥᒃ ᖃᐅᔨᒑᖓᒥᒃ 
ᐃᕐᒥᒃᑳᖓᑕ ᑕᒪᓐᓇ ᑲᒪᑦᑎᐊᕐᓂᐅᖕᒪᑦ ᐃᒡᓗᒧᑦ 
ᐊᒻᒪ ᑕᐃᒃᑯᐊ ᓯᖁᒥᓯᒪᔪᓂᒃ ᓴᓇᔭᐅᔭᕆᐊᓕᖕᓂᒃ 
ᖃᐅᔨᒃᑲᐃᓯᑐᐊᕌᖓᑕ ᖃᐅᔨᑎᑦᑎᑐᐊᕌᖓᑕ 
ᐅᕙᑦᑎᓐᓂᒃ ᐃᑲᔪᖅᐸᒃᑐᐃᑦ ᐃᒡᓗᒥᓂᒡᓗ 
ᑲᒪᑦᑎᐊᕐᓂᕐᒥᓂᒃ ᓇᓗᓇᐃᖅᓯᓕᖅᓱᑎᒃ. 
 
(ᑐᓵᔨᑎᒍᑦ) ᑖᒃᑯᐊ ᓄᓇᕗᑦ ᐃᒡᓗᓕᕆᔨᕐᔪᐊᒃᑯᑦ 
ᒫᓐᓇ ᐊᔾᔨᓕᐅᕆᓂᒃᑯᑦ ᓵᓚᒃᓴᖅᑎᑦᓯᓇᓱᓐᓂᐊᕐᒪᑕ. 
ᑕᒪᒃᑯᐊ ᐃᑭᐊᖅᑯᑎᒃᑯᑦ ᓄᓇᕗᒻᒥ 
ᐃᒡᓗᓕᕆᔨᕐᔪᐊᒃᑯᑦ ᑯᐊᐳᕇᓴᓐᖓ ᕙᐃᔅᕗᒃᑯᑦ 
ᑕᐃᑯᖓ ᖃᐅᔨᒋᐊᕈᓐᓇᖅᑐᓯ. ᑖᓐᓇ ᓄᓇᕗᑦ 
ᐅᓪᓗᖓᓂ ᐱᒋᐊᓕᖅᐸᑦ ᓇᓗᓇᐃᖅᓯᓛᖅᑐᐃᑦ. 
 
ᑖᒃᑯᐊ ᐸᕐᓇᒃᓯᒪᔭᒥᖕᓂᒃ ᓯᕗᒻᒧᐊᒍᑎᒃᓴᒥᒃ 
ᐊᑐᖅᑎᓪᓗᒋᑦ ᑕᒪᒃᑯᐊ ᐊᑐᖃᑦᑕᖅᑐᐃᑦ ᐃᒡᓗᓂᒃ 
ᐊᒻᒪ ᐃᒡᓗᖃᑦᓯᐊᕐᓗᑎᒃ. ᑕᒪᓐᓇ ᐃᒡᓗᑭᒃᓴᕋᑉᑕ 
ᒫᓐᓇ ᑕᒪᒃᑯᐊ ᐃᒡᓗᐃᑦ ᑕᐅᕗᖓ 
ᑲᔪᓯᑦᓯᐊᕆᐊᖃᕐᒪᑕ. ᐊᑭᑐᒃᑲᓐᓂᕌᖓᑦ ᐃᒡᓗᐃᑦ 
ᐊᒥᓲᓐᖏᓂᖅᓴᓂᒃ ᐃᒡᓗᓕᐅᕈᓐᓇᖃᑦᑕᕋᑦᑕ. 
ᑕᒪᓐᓇ ᐱᒻᒪᕆᐅᔪᖅ ᖁᕕᐊᓲᑎᒋᔭᕗᑦ 
ᐊᑐᖅᑐᐊᖃᑦᑕᖅᑐᐃᑦ ᐱᔾᔪᑎᒋᓗᒋᑦ. 
(ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐅᖃᖅᑏ.  
 
>>ᐸᑦᑕᑐᖅᑐᑦ 
 
ᐅᖃᖅᑎ: ᒥᓂᔅᑕᐃᑦ ᐅᖃᐅᓯᒃᓴᖏᑦ. 
ᒥᓂᔅᑕᐅᓚᐅᑲᒃᑐᖅ ᒪᓕᒐᓕᕆᓂᕐᒧᑦ, ᒥᓂᔅᑕ 
ᐊᕿᐊᕈᖅ. 

ᐊᖓᔪᖅᑳᑉ ᐅᖃᐅᓯᖓ 254 - 5(2): ᐸᓖᓯᒃᑯᑦ 

ᐊᓐᓇᐃᕗᑦ ᓱᕈᓯᕐᒥᒃ ᐃᖃᓗᑦᑑᑦᑎᐊᒥ 
(ᐊᕿᐊᕈᖅ) 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, 
ᐅᖃᖅᑏ. ᐅᓪᓗᒥ ᒪᑭᔾᔪᑎᖃᖅᐳᖓ 
ᖁᔭᓐᓇᒦᕈᒪᓪᓗᖓ ᐊᒻᒪᓗ ᐃᓕᓴᖅᓯᔪᒪᓪᓗᖓ 
ᑖᒃᑯᐊ ᐊᒃᓱᐊᓗᒃ ᐱᓕᕆᖃᑦᑕᕐᒪᑕ ᐸᓖᓯᒃᑯᑦ 
ᐊᒻᒪᓗ ᑖᒃᑯᐊ ᐸᓖᓯᒃᑯᑦ ᐃᖃᓗᒃᑑᑦᑎᐊᕐᒥ.  
 
ᑐᓴᖅᑰᓚᐅᕋᓗᐊᖅᑐᓯ ᑐᓴᐅᒪᖅᑰᖅᑐᓯ 
ᐱᕙᓪᓕᐊᔪᒃᑯᑦ ᑕᖅᑭᐅᓚᐅᖅᑐᒥᒃ, ᑖᓐᓇ 
ᓄᑲᑉᐱᐊᑯᓗᒃ ᖁᕐᓂᕐᒧᑦ ᑲᑕᓚᐅᕐᒪᑦ ᑖᒃᑯᐊ 
ᐸᐃᕆᕕᒃᑯᑦ ᐊᓃᕋᔭᒃᑎᓪᓗᒋᑦ ᓄᓇᓕᒻᒥ. 
ᖁᐊᖅᓵᕐᓇᓚᐅᖅᐳᖅ ᑖᓐᓇ ᖁᕐᓃᑦ ᑕᐅᓄᖓ 20-
ᒥᒃ ᐅᕝᕙᓘᓐᓃᑦ 50 ᐃᓯᒐᐃᑦ (feet)-ᒥᒃ ᑕᐅᓄᖓ 
ᐃᑎᓂᖃᓚᐅᕐᒪᑦ. ᑭᓯᐊᓂ ᑖᓐᓇ ᐃᓱᒪᑲᐅᖅᑐᖅᓱᓂ 
ᐱᓕᕆᓯᒋᐊᓯᑲᐅᑎᒋᓪᓗᓂ 
ᐃᖅᑲᓇᐃᔭᓐᖏᑲᐃᓐᓇᖅᑐᖅ ᐸᓖᓯ ᐃᑲᔪᓚᐅᕐᒪᑦ 
ᑖᒃᑯᓂᖓ ᐸᐃᕆᕕᒃᑯᑦ ᐃᖅᑲᓇᐃᔭᖅᑎᖏᓐᓂᑦ 
ᐊᓃᕋᔭᒃᑎᓪᓗᒋᑦ. ᐃᑲᔪᕆᐊᖅᑕᐅᒍᒪᑲᐅᑎᒋᓪᓗᓂ 
ᑖᓐᓇᓗ ᓄᑲᒃᐱᐊᑯᓗᒃ ᖁᕐᓂᐅᑉ ᐃᓗᐊᓃᑦᑐᖅ 
ᐊᓂᑕᐅᓵᓕᒍᓐᓇᖅᓯᓚᐅᕐᒪᑦ ᖃᓄᐃᓐᖏᔅᓱᓂ. 
ᓄᑲᒃᐱᐊᑯᓗᒃ ᑖᓐᓇ ᐋᓐᓂᐊᕕᓕᐊᕈᔾᔭᐅᓪᓗᓂ 
ᐃᖃᓗᒃᑑᑦᓯᐊᕐᒧᑦ ᖃᑦᑎᕆᔨᒃᑯᖏᓐᓄᑦ. ᑖᓐᓇ 
ᖃᐅᔨᓴᖅᑕᐅᓚᐅᖅᓱᓂ ᕿᐅᓚᐅᕋᓗᐊᖅᓱᓂ 
ᖃᓄᐃᓐᖏᒻᒪᒡᒎᖅ ᑕᐃᒪᓐᓇᐃᓕᖓᓪᓗᓂ. 
 
ᑖᓐᓇ ᒫᓐᓇᐅᔪᖅ ᐅᐱᒋᔪᒪᓪᓗᓂ ᐊᒻᒪᓗ 
ᖁᔭᓐᓇᒦᕈᒪᓪᓗᒋᑦ ᑕᐃᓐᓇ ᐸᓖᓯ, ᐊᒻᒪᓗ ᐸᓖᓰᑦ 
ᐃᖃᓗᒃᑑᑦᓯᐊᕐᒦᑦᑐᑦ ᐊᒻᒪᓗ ᐸᓖᓯᓕᒫᑦ ᓄᓇᕗᒻᒥ 
ᑖᒃᑯᐊ ᐊᑦᓱᕈᖅᓯᐊᖅᓱᑎᑦ ᐱᓕᕆᑦᑎᐊᕋᓱᒃᓱᑎᓪᓗ 
ᑕᕝᕙᓂ ᓄᓇᕗᒻᒥᐅᑕᓂᑦ ᐸᖅᑭᑦᑎᐊᕋᓱᒃᓱᑎᓪᓗ 
ᐱᓕᕆᑦᑎᐊᕐᒪᑕ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᑎᒍᑦ): ᒥᓂᔅᑕᐃᑦ ᐅᖃᐅᓯᖏᑦ. 
ᒥᓂᔅᑕ ᐊᕐᓇᐃᑦ ᑲᑎᒪᔨᖏᑦ ᐱᔾᔪᑎᖃᖅᑐᖅ. 
 
ᐊᖓᔪᖅᑳᑉ ᐅᖃᐅᓯᖓ 255 - 5(2): ᐊᕐᓇᐃᑦ 

ᐱᒋᐊᖅᑎᑕᖏᓐᓄᑦ ᑮᓇᐅᔭᓂᑦ 
ᑐᓂᕐᕈᓯᐊᒃᓴᐃᑦ (ᓯᐅᑎᐊᐱᒃ) 

 
ᐊᖓᔪᖅᑳᖅ ᐃᓕᓴᐱ ᓯᐅᑎᐊᐱᒃ: ᖁᔭᓐᓇᒦᒃ, 

ᐅᖃᖅᑎᑦᓯᔩ. ᐅᓐᓄᓴᒃᑯᑦ.  
 
(ᑐᓵᔨᑎᒍᑦ) ᐅᖃᖅᑏ, ᒥᓂᔅᑕᐅᓪᓗᖓ ᑕᒪᒃᑯᐊ 
ᐊᕐᓇᐃᑦ ᑲᑎᒪᔨᖏᑦ ᑖᒃᑯᐊ ᐃᑲᔪᖅᑐᕋᑉᑎᒍᑦ 
ᓂᕕᐊᖅᓯᐊᓪᓗ ᐊᕐᓇᐃᑦ ᓄᓇᕗᒻᒥ ᑖᒃᑯᐊᓗ 
ᓄᓇᓕᖕᓂ ᑲᑐᔾᔨᖃᑎᒌᖑᔪᐃᑦ ᐱᓕᕆᐊᖃᖅᐸᖕᒪᑕ 
ᑕᒪᑦᓱᒥᖓ.  
 
ᑖᒃᑯᐊ ᐃᓄᓕᕆᔨᒃᑯᑦ ᐃᑲᔪᖅᑐᐃᔪᐃᑦ ᑕᒪᒃᑯᐊ 
ᑮᓇᐅᔭᖃᖅᑎᑦᓯᖃᑦᑕᖅᖢᑎᒃ ᐊᕐᓇᕐᓄᑦ 
ᐱᕙᓪᓕᐊᑎᓪᓗᒋᑦ. ᑖᓐᓇ ᑮᓇᐅᔭᖅ 
ᑐᒃᓯᕋᖅᑕᐅᔪᓐᓇᖅᑐᖅ ᐊᕐᓇᐃᑦ ᐃᑲᔪᖃᑦᑕᖅᑐᐃᑦ 
ᓄᓇᓕᖕᓂ ᐱᕚᓪᓕᕈᓐᓇᖁᓗᒋᑦ. ᐊᕐᓇᐃᑦ ᐊᒻᒪ 
ᓂᕕᐊᖅᓯᐊᑦ ᐊᔪᓐᖏᓕᖅᐹᕐᓂᕐᒥᒃ, 
ᓯᕗᓕᐅᖅᑎᐅᓂᕐᒥᒃ, ᐱᕙᓪᓕᐊᔪᓕᕆᓂᕐᒥᒃ, 
ᐃᑲᔪᖅᑐᐃᖃᑦᑕᖅᑐᖅ ᓴᖅᑭᔮᖅᑎᑦᓯᔭᐅᔪᓂᒃ 
ᐊᕐᓇᐃᑦ ᓯᕗᓕᐅᖅᑎᓐᖑᖅᓴᓂᕐᒧᑦ 
ᐃᖅᑲᓇᐃᔭᕐᓂᕐᒧᑦ ᖃᓄᐃᓐᖏᓐᓂᕐᒧᑦ ᐊᒻᒪ ᐃᓄᐃᑦ 
ᖃᐅᔨᒪᔭᑐᖃᖏᑦ. 
 
(ᑐᓵᔨᑎᒎᕈᓐᓃᖅᑐᖅ) ᐅᐱᖅᑲᕗᖓ ᐅᓪᓗᒥ ᓯᑕᒪᐃᑦ 
ᑕᕝᕘᓇ ᐃᑲᔪᖅᑕᐅᓚᖓᒻᒪᑕ ᑕᒫᓂ ᐊᕐᕌᒍᒥ. 
ᑖᒃᑯᐊᖑᔪᐃᑦ:  
 
• (ᑐᓵᔨᑎᒍᑦ) ᑖᒃᑯᐊ ᕿᓯᓕᕆᓂᕐᒥᒃ ᐃᒃᐱᐊᕐᔪᖕᒥ 

ᑕᒪᒃᑯᐊ ᐱᓕᕆᓯᒪᔪᐃᑦ ᕼᐊᒻᓚᖓ 
ᐃᒃᐱᐊᕐᔪᖕᒥ ᐊᒻᒪ ᑎᓂᖅ ᓇᑦᓯᖅᓯᐅᕐᓂᖅ.  

 
• ᑕᒫᓂ ᓯᖓᐃᔪᐃᑦ ᓇᔾᔨᔪᐃᑦ ᐃᖃᓗᖕᓂ 

ᑲᒪᒋᔭᐅᓪᓗᑎᒃ ᐃᓄᒃᑎᑐᑦ;  
 
• ᑖᒃᑯᐊ ᐊᕐᓇᐃᑦ ᑲᑐᔾᔨᖃᑎᒌᖏᑦ ᖁᕐᓗᖅᑑᕐᒥ 

ᑖᒃᑯᐊ ᑲᑎᒪᑎᑦᓯᖃᑦᑕᖅᑐᐃᑦ ᐊᕐᓇᐃᑦ  
ᐃᑲᔪᖃᑎᒌᖕᓂᕐᒥᒃ ᐊᒻᒪ ᐃᑲᔪᖅᑕᐅᓂᕐᒥᒃ; 
ᐊᒻᒪ  

• ᑕᐃᑲᓂ ᐸᖕᓂᖅᑑᕐᒥ ᓂᕕᐊᖅᓯᐊᑦ 
ᑲᑐᔾᔨᖃᑎᒌᖓᑦ. ᑖᒃᑯᐊ 
ᑮᓇᐅᔭᖃᖅᑎᑕᐅᖕᒥᔪᐃᑦ ᑕᒪᒃᑯᐊ ᑎᒥᒥᖕᓂᒃ 
ᐃᓅᓯᒥᖕᓂᑦ ᓯᕗᒻᒧᐊᒍᑎᖃᕋᓱᒃᖢᑎᒃ. 

 
ᐅᖃᖅᑏ, ᑕᒪᒃᑯᐊ ᓄᓇᓕᖕᓂ ᑲᑐᔾᔨᖃᑎᒌᖑᔪᐃᑦ 
ᓂᕕᐊᖅᓯᐊᓄᑦ ᐊᕐᓇᕐᓄᓪᓗ ᑕᒪᒃᑯᐊ ᓴᓐᖏᓂᕐᒥᒃ 
ᐊᕐᓇᓂᒃ ᐊᔭᐅᕈᑎᖃᖅᐸᖕᒪᑕ ᐊᒻᒪ ᒫᓐᓇ 
ᖁᔭᓕᕙᒃᑲ ᑖᒃᑯᐊ ᐱᓕᕆᓯᒪᔪᐃᑦ 
ᐊᑭᓕᖅᓱᖅᑕᐅᓐᖏᖦᖢᑎᒃ ᑕᒪᒃᑯᐊ 
ᐊᐅᓪᓛᕈᓐᓇᖁᓗᒋᑦ. (ᑐᓵᔨᑎᒍᑦ) 
ᓄᓇᓕᕋᓛᒥᐅᑕᐃᑦ ᓇᒻᒥᓂᖅ ᖃᐅᔨᒪᓲᖑᒻᒪᑕ 
ᐅᖃᖃᑦᑕᕋᒪ. ᖁᔭᓐᓇᒦᒃ, ᐅᖃᖅᑎᑦᓯᔩ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᒥᓂᔅᑕᐃᑦ ᐅᖃᐅᓯᒃᓴᖏᑦ. (ᑐᓵᔨᑎᒍᑦ) 
ᒥᓂᔅᑕ ᑲᒪᒋᔭᖃᖅᑐᖅ ᓄᓇᓕᖕᓄᑦ ᐱᔨᑦᓯᕋᖅᑎ 
ᒥᓂᔅᑕ ᑯᓱᒐᖅ. 
 
ᐊᖓᔪᖅᑳᑉ ᐅᖃᐅᓯᖓ 256 - 5(2): 

ᐃᓚᐅᑎᑦᑎᓂᖅ ᓄᓇᓕᓐᓂᑦ - 2019-ᒥ 
ᑲᑎᓯᒪᔪᑦ ᓄᓇᓕᓐᓂᒃ 
ᑖᕗᓐᖓᓕᒫᖅᑎᑦᑎᓂᕐᒧᑦ ᐸᕐᓇᐅᑎᓄᑦ 
ᐳᓚᕋᕐᓃᑦ (ᑯᓱᒐᖅ) 

 
ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ, 
ᐅᖃᖅᑎᑦᓯᔩ ᓂᑉᓕᖅᑎᑦᑐᓐᓇᕋᖕᒪ.  
 
(ᑐᓵᔨᑎᒍᑦ) ᐅᖃᖅᑏ, ᐅᑉᓗᒥ 
ᓇᓗᓇᐃᖅᓯᔪᒪᒻᒥᔪᖓ ᐱᖓᔪᖓᓐᓂ 
ᐅᑭᐅᕆᓕᖅᑕᑉᑎᒻᓂ ᑖᒃᑯᐊ ᓄᓇᓕᖕᓂ ᐊᒻᒪ 
ᒐᕙᒪᒃᑯᓐᓂ ᐱᔨᑦᓯᕋᖅᑏᑦ ᑖᒃᑯᐊ ᓄᓇᓖᑦ 
ᐱᓕᕆᖃᑎᒋᓂᐊᕐᒪᔾᔪᒃ ᐸᕐᓇᒍᑎᒋᓗᒋᑦ. ᕉᓕᖕ 
ᓯᑑᓐᓯᐅᓐᖏᑦᑑᒐᓗᐃᑦ ᑭᓯᐊᓂ.  
 
ᑖᒃᑯᐊ ᒪᐃ 21-ᒥ ᓯᑏᕝᕙ 28-ᒧᑦ 

ᑖᒃᑯᐊ ᒑᓯᒧᑦ ᑖᒃᓯᔅᓄᑦ ᑮᓇᐅᔭᖃᖅᑎᑕᐅᔪᐃᑦ 
ᓄᓇᓖᓪᓗ ᐃᑲᔪᖅᑐᒐᐅᓂᖏᑦ ᑕᒪᒃᑯᐊ 
ᐊᑭᑐᔪᐃᑦ,ᐊᒻᒪ ᐸᕐᓇᖕᓂᖅ ᓯᕗᒻᒧᑦ ᑕᐅᕗᖓ ᐊᒻᒪ 
ᑕᒪᒃᑯᐊ ᐱᖁᑎᖏᑦ ᑲᒪᑦᓯᐊᕐᓂᕐᒥᒃ.  
 
ᑕᒪᒃᑯᐊ ᓄᓇᓕᖕᓄᑦ ᐳᓛᕐᓃᑦ ᐱᓕᕆᖃᑎᖃᖅᑐᑦ 
ᖃᓄᖅᑑᕐᓂᕐᒥᒃ. ᑕᒪᒃᑯᐊ ᐃᓄᒃᑎᑐᑦ 
ᐱᓕᕆᔪᓐᓇᕐᓂᖅ, ᑐᓐᖓᓇᕐᓂᖅ ᒪᑐᐃᖓᓗᓂ, 
ᐱᓕᒻᒪᒃᓴᕐᓂᖅ, ᑕᒪᒃᑯᐊ ᐃᓄᐃᑦ ᐱᓕᕆᓂᒃᑯᑦ 
ᐊᔪᓐᖏᓕᖃᑦᑕᕐᒪᑕ.  
 
ᓄᓇᓕᖕᓂ ᐃᖅᑲᓇᐃᔭᖅᑏᑦ ᒐᕙᒪᒃᑯᓐᓂ ᐊᒻᒪ 
ᓄᓇᓕᖕᓂ ᐱᔨᑦᓯᕋᖅᑎᐅᔪᐃᑦ ᑖᒃᑯᐊ 
ᐃᑲᔪᖃᑦᑕᕐᒪᑕ ᕼᐊᒻᓚᑦ ᑲᑎᒪᔨᖏᓐᓂᑦ, ᒪᐃᔭ 
ᑲᑎᒪᔨᖏᓐᓂᒃ ᐊᐅᓪᓚᖅᑎᑦᓯᔨᖓ, 
ᐊᐅᓚᑦᑎᔨᒻᒪᕆᖓ, ᐊᒻᒪ ᐃᖅᑲᓇᐃᔭᖅᑎᖏᑦ 
ᑖᒃᑯᐊ ᐸᕐᓇᒍᑎᒋᔭᖏᓐᓂᑦ ᒐᕙᒪᒃᑯᑦ ᕼᐊᒻᓚᒃᑯᓐᓂ. 
ᑖᒃᑯᐊᑦᑕᐅᖅ ᐱᓕᕆᖃᑎᖃᖃᑦᑕᕐᒥᔪᑦ 
ᐊᕐᕌᒍᑕᒫᖅᓯᐅᑎᒥᒃ. 
 
ᑕᒪᒃᑯᐊ ᐳᓛᕐᓂᐅᔪᑦ ᑕᐅᕗᖓ ᐅᖓᓯᔾᔫᒥᔪᒧᑦ 
ᐸᕐᓇᒐᓱᖃᑦᑕᕐᒪᑕ ᐃᓕᓐᓂᐊᖅᑎᑦᓯᓂᒃᑯᑦ ᐊᒻᒪ 
ᖃᐅᔨᒪᑎᑦᓯᓂᖅ ᓱᓇᑐᐃᓐᓇᖅ ᓴᖅᑭᑉᐸᓪᓕᐊᔪᐃᑦ.  
 
ᑕᒪᒃᑯᐊᓗ ᓂᕈᐊᖅᑕᐅᓯᒪᔪᐃᑦ ᐊᒻᒪ 
ᐃᖅᑲᓇᐃᔭᖅᑎᖏᑦ ᑕᒪᒃᑯᐊ 
ᐱᐅᓪᓚᕆᖃᑦᑕᖅᓯᒪᖕᒪᑕ. ᑕᒪᒃᑯᐊ ᐸᕐᓇᒃᑕᐅᔪᐃᑦ 
ᓄᓇᓕᖕᓂ ᐱᐅᓯᕚᓪᓕᕈᑕᐅᖃᑦᑕᖅᑐᐃᑦ ᐊᒻᒪ 
ᒐᕙᒪᒃᑯᑦ ᐸᕐᓇᖕᓂᖏᓐᓂᒃ ᐃᓚᐅᖃᑕᐅᑉᓗᑎᒃ 
ᐊᑭᑐᔪᓄᑦ.  
 
ᐊᒻᒪ ᑕᒪᒃᑯᐊ ᖁᕕᐊᓇᕐᓂᕐᒥᒃ 
ᐱᓕᕆᖃᑎᒌᑦᓯᐊᕐᓂᕐᒥᒃ 

ᓄᓇᓖᑦ ᐊᒻᒪ ᒐᕙᒪᒃᑯᓐᓂ ᓄᓇᓕᖕᓂ 
ᐱᔨᑦᓯᕋᖅᑎᒃᑯᓪᓗ ᑖᒃᑯᐊ ᐃᖅᑲᓇᐃᔭᖃᖅᑎᕗᑦ 
ᑐᑭᓯᐊᑦᓯᐊᖅᑐᐃᑦ ᑕᒪᒃᑯᐊ ᓄᓇᓖᑦ 
ᐱᔭᕆᐊᖃᖅᑕᖏᓐᓂᒃ ᐊᑭᑐᔪᐃᑦ ᐱᔾᔪᑎᒋᓗᒋᑦ.  
 
ᖁᔭᓐᓇᒦᕈᒪᕗᖓ ᑕᒪᒃᑯᐊ ᓂᕈᐊᖅᑕᐅᓯᒪᔪᑦ ᐊᒻᒪ 
ᐃᖅᑲᓇᐃᔭᖅᑎᖏᑦ ᓄᓇᓕᖕᓂ ᑕᒪᒃᑯᐊ ᐳᓛᓕᕈᑉᑕ 
ᑖᒃᑯᐊ ᐱᓕᕆᖃᑎᒋᔪᒪᑉᓗᒋᑦ ᑕᒡᕙᓂ ᐊᐅᔭᐅᔪᒥ. 
ᑕᒪᓐᓇ 2019 ᓄᓇᓕᖕᓄᑦ ᐳᓛᖅᑎᓪᓗᒋᑦ. 
ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᒥᓂᔅᑕᐃᑦ ᐅᖃᐅᓯᒃᓴᖏᑦ. 
ᐊᕙᑎᓕᕆᓂᕐᒧᑦ ᒥᓂᔅᑕ ᓴᕕᑲᑖᖅ. 
 
ᐊᖓᔪᖅᑳᑉ ᐅᖃᐅᓯᖓ 257 - 5(2): 

ᒥᕐᖑᐃᖅᓯᕐᕕᓕᕆᓂᕐᒧᑦ ᐅᓪᓗᖅ 2019 
(ᓴᕕᑲᑖᖅ) 

ᓯᕗᓕᖅᑎ ᔫ ᓴᕕᑲᑖᖅ: ᒪ’ᓇ, ᐅᖃᖅᑏ. 
ᐊᕐᕕᐊᕐᒥᐅᑦ ᐅᑉᓗᒃᑰᑦᓯᐊᖅᐸᑉᕼᐃ.  
 
(ᑐᓵᔨᑎᒍᑦ) ᐅᖃᖅᑏ, ᐅᑉᓗᒥ ᓂᑯᕕᑦᑐᖓ ᑕᒪᒃᑯᐊ 
ᒥᕐᖑᐃᖅᓯᕐᕖᑦ ᐱᔾᔪᑎᒋᓗᒋᑦ ᐊᕙᑎᓕᕆᔨᒃᑯᓐᓂ. 
ᑖᒃᑯᐊ ᐱᒻᒪᕆᐅᔪᒥᒃ ᐱᓕᕆᖃᑦᑕᕐᒪᑕ 
ᐳᓛᕐᓂᐅᕙᒃᑐᐃᑦ ᒥᕐᖑᐃᓯᕐᕖᑦ. 
 
ᐅᖃᖅᑏ, ᒥᕐᖑᐃᓯᕐᕕᑉ ᐅᓪᓗᖃᓛᕐᒥᖕᒪᑦ ᑲᓇᑕᒥ, 
ᑖᓐᓇ ᐱᖓᔪᒋᔭᖓᓐᓂ ᐱᓇᓱᐊᕈᓯᕐᒥ ᔪᓚᐃᒥ. 
ᑖᒃᑯᐊ ᖁᕕᐊᓲᑎᖃᖃᑦᑕᕋᑉᑕ ᑕᒪᒃᑯᐊ ᒥᕐᖑᐃᓯᕐᕖᑦ 
ᓴᐳᒻᒥᔭᐅᓂᖏᓐᓂᒃ.  
 
ᓄᓇᕗᑦ ᔪᓚᐃ 20 ᒥᕐᖑᐃᓯᕐᕕᑉ ᐅᑉᓗᖓ  
ᓇᓪᓕᓛᕐᒪᑦ, ᑭᒻᒥᕈᑦ, 

ᐃᖃᓗᐃᑦ, ᑲᖏᖅᖠᓂᖅ, ᐃᖃᓗᒃᑑᑦᓯᐊᖅ ᐊᒻᒪ 
ᖁᕐᓗᖅᑑᕐᒥ. 
 
ᐅᖃᖅᑏ, ᑕᒪᒃᑯᐊ ᓄᓇᕗᒻᒥᐅᑦ ᐃᓚᐅᖃᑕᐅᖁᕙᒃᑲ 
ᑖᒃᑯᐊ ᐸᕐᓇᒃᑕᐅᔪᑦ ᒥᕐᖑᐃᓯᕐᕕᖕᓂ ᐃᓚᒌᖕᓄᑦ 
ᒪᑐᐃᖓᔪᐃᑦ ᐊᒻᒪ ᓄᓇ ᖁᕕᐊᓲᑎᒋᓗᒍ 
ᓴᐳᒻᒥᔭᐅᓂᖓᓂᒃ. 
 
ᓄᓇᕗᑦ ᑕᒪᓐᓇ ᑕᑯᕋᕐᓂᓛᖑᖕᒪᑦ ᓯᓚᕐᔪᐊᕐᒥ ᐊᒻᒪ 
ᐊᖏᕐᕋᕆᔪᓐᓇᕋᑉᑎᒍᑦ ᑕᒪᓐᓇ. ᓄᓇᕗᒻᒥᐅᑦ 
ᑕᑯᔪᒪᕙᒃᑲ ᒥᕐᖑᐃᓯᕐᕕᓐᓂ ᔪᓚᐃ 20. ᖁᔭᓐᓇᒦᒃ, 
ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᑎᒍᑦ): ᒥᓂᔅᑕᐅᑉ ᐅᖃᐅᓯᖏᑦ. 
ᐃᓕᖅᑯᓯᓕᕆᓂᕐᒧᑦ ᒥᓂᔅᑕ ᔪᐊᓇᓯ.  
 
ᐊᖓᔪᖅᑳᑉ ᐅᖃᐅᓯᖓ 258 - 5(2): ᓄᓇᕗᒻᒥ 

ᐊᐅᔭᒃᑯᑦ ᐅᖃᓕᒫᖅᑎᑦᑎᓂᕐᒧᑦ ᐱᓇᓱᐊᒐᖅ 
(ᔪᐊᓇᓯ) 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ: ᓇᑯᕐᒦᒃ ᐅᖃᖅᑎ 
ᐊᒻᒪᓗ ᐅᓪᓗᒃᑯᑦ ᓄᓇᕗᒻᒥᐅᑦ, ᒪᓕᒐᓕᐅᖅᑏᑦ 
ᐊᒻᒪᓗ ᐳᓛᕆᐊᖅᓯᒪᔪᑦ. 
 
ᐅᖃᖅᑏ, ᐊᓕᐊᓇᐃᒍᓱᑉᐳᖓ ᑐᓴᖅᑎᑦᓯᕗᖓ 
ᑕᕝᕗᖓ ᒪᓕᒐᓕᐅᕐᕕᒻᒧᑦ 2019-ᒥ ᓄᓇᕗᒻᒥ 
ᐊᐅᔭᒃᑯᑦ ᐅᖃᓕᒪᕐᓂᕐᒧᑦ ᐱᓕᕆᐊᖓ 
ᐱᒋᐊᖅᓵᓕᓂᐊᓕᕐᒪᑦ ᐱᓇᓱᐊᕈᓯᓂᒃ ᐊᒡᒋᖅᑐᓂ.  
 
ᐅᖃᖅᑏ, ᐃᓕᖅᑯᓯᓕᕆᔨᒃᑯᑦ ᐊᐅᔭᒃᑯᑦ 
ᐅᖃᓕᒫᕐᓂᕐᒧᑦ ᐱᓕᕆᐊᖃᖅᓯᒪᓕᕐᒪᑕ 
ᓄᓇᓕᑦᑎᓐᓂ ᐅᖃᓕᒫᒐᕐᕕᖃᖅᑐᓂ 2004-
ᖑᓚᐅᖅᓯᒪᒻᒪᓂ. ᑲᓇᑕᓕᒫᒥᑦ ᐊᐅᔭᒃᑯᑦ 
ᐅᖃᓕᒫᕐᓂᕐᒧᑦ ᐱᓕᕆᐊᖅ ᐃᓚᒋᔭᐅᒻᒪᑦ 
ᑭᒃᑯᓕᒫᓄᑦ ᐅᖃᓕᒫᒐᖃᕐᕕᓕᕆᓂᕐᓂ ᐊᐅᔭᒃᑯᓪᓗ 
ᕿᑲᓕᕌᖓᒥᒃ. ᖃᐅᔨᓴᕈᑏᑦ 
ᖃᐅᔨᔾᔪᑕᐅᖃᑦᑕᖅᓯᒪᒻᒪᑕ ᓄᑕᖅᑲᑦ  
ᐅᖃᓕᒫᕈᓐᓇᕐᓂᒥᓂᒃ ᑲᑕᑉᐸᓪᓕᐊᓲᖑᓂᖏᓐᓂᒃ 
ᐊᐅᔭᒃᑯᑦ ᓄᖅᑲᖓᓕᕌᖓᑕ ᖁᑦᑎᓐᓂᓕᕇᓂᒃ 
ᐃᓕᓐᓂᐊᕐᓂᕐᒥᒍᑦ. ᐊᐅᔭᒃᑯᑦ ᐅᖃᓕᒫᕐᓂᕐᒧᑦ 

ᐱᓕᕆᐊᒃᓴᖅ ᐃᑲᔫᑕᐅᕙᒃᐳᖅ ᑲᑕᑉᐸᓪᓕᐊᖁᓇᒋᑦ  
ᑖᒃᑯᐊ ᒪᒃᑯᒃᑐᖁᑎᑦᑕ ᐅᖃᓕᒫᕈᓐᓇᕐᓂᖏᓐᓂᒃ 
ᐱᕕᖃᖅᑎᑦᓯᒍᑕᐅᓪᓗᓂᓗ ᐅᖃᓕᒫᕋᓐᓂᖅᑐᓂᒃ 
ᐅᖃᓕᒫᕈᓐᓇᓂᕐᒧᑦ. 
 
ᐅᖃᖅᑏ, ᐱᓕᕆᕝᕕᒋᔭᕋ ᐊᓕᐊᓇᐃᒍᓱᑦᑐᖅ 
ᑕᒪᒃᑯᓇᓐᖓ ᓴᖅᑭᔮᖅᑎᑦᓯᔭᕆᐊᑦᓴᖅ 
ᐱᓕᕆᐊᑦᓴᐅᔪᓂ ᓄᓇᓕᑦᑎᓐᓂ. 
ᓄᓇᖅᑲᑎᒌᓐᓂᕐᒥᓗ ᐱᕚᓪᓕᕈᑕᐅᒍᓐᓇᕐᒪᑕ 
ᑭᒃᑯᓕᒫᓄᑦ ᐅᖃᓕᒫᒐᖃᕐᕖᑦ 
ᖁᕕᐊᓇᖅᑐᐃᓐᓇᐅᓪᓗᑎᒃ ᐃᓚᒌᓕᒫᓄᑦ. 
ᑲᔪᖏᖅᓱᖅᐸᒃᑲ ᓄᓇᕗᒻᒥᐅᑦ ᒪᒃᑯᑦᑐᕗᑦ, 
ᕿᑐᕐᖓᕗᑦ, ᐊᖓᔪᑦᓯᐅᒐᓗᐊᓪᓗ ᐃᓐᓇᐅᔪᑦ. 
ᐅᖃᓕᒫᖃᑦᑕᖅᑕ ᖃᐅᑕᒫᑦ ᐅᓪᓗᑕᒫᑦ. ᐅᖃᖅᑏ, 
ᖁᔭᓐᓇᒦᒃ.  
 
>>ᐸᑦᑕᑐᖅᑐᑦ 
 
ᐅᖃᖅᑎ: ᒥᓂᔅᑕ ᐅᖃᐅᕼᐃᒃᓴᖏᑦ. 
ᐱᕙᓪᓕᐊᔪᓕᕆᓂᕐᒧᑦ ᐃᖏᓪᕋᔪᓕᕆᓂᕐᒧᑦ ᒥᓂᔅᑕ 
ᐊᕿᐊᕈᖅ. 
 
ᐊᖓᔪᖅᑳᑉ ᐅᖃᐅᓯᖓ 259 - 5(2): ᑭᕙᓪᓕᕐᒥ 

ᓇᒻᒥᓂᕆᔭᓄᑦ ᑲᑐᔾᔨᖃᑎᒌᖓᑦ ᐊᕐᕌᒍᓂᑦ 
40-ᓂᑦ ᐃᖏᕐᕋᓕᖅᑐᖅ (ᐊᕿᐊᕈᖅ) 

 
ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, 
ᐅᖃᖅᑎᑦᑎᔩ. ᐱᒋᐊᓚᐅᖏᓐᓂᓐᓂ 
ᐊᖓᔪᖅᑎᖅᐹᖁᑎᑯᓗᑉᐳᑦ ᐅᓪᓗᒥ 
ᓇᓪᓕᐅᓐᓂᖅᓯᐅᕐᒪᑦ, ᐅᓪᓗᒥ 
ᓇᓪᓕᐅᓐᓂᖅᓯᐅᕐᓂᐊᖅᐳᑎᑦ.  
 
ᐅᖃᖅᑏ, ᑭᕙᓪᓕᕐᒥ ᓇᒻᒥᓂᓖᑦ ᑲᑐᔾᔨᖃᑎᒌᖏᑦ 
ᔪᓚᐃ 2019-ᖑᑎᓪᓗᒍ 40-ᓂ ᐊᕐᕋᐅᒍᓂ 
ᑎᒥᐅᓂᐊᓕᕐᒪᑕ. ᑖᓐᓇ ᐱᒻᒪᕆᐅᒻᒪᑦ 
ᓴᖅᑭᓚᐅᖅᓯᒪᔭᖏᑦ ᑖᒃᑯᐊ ᑲᑐᔾᔨᖃᑎᒌᑦᓱᑎᑦ 40-
ᓂ ᐊᕐᕌᒍᓂ. ᑖᒃᑯᐊ ᐱᔪᓐᓇᕋᔭᖏᑦᑐᐃᑦ 
ᑲᑎᒪᔨᐅᖃᑦᑕᖅᑐᐃᑦ ᑖᔅᓱᒥᖓ 
ᐱᓕᕆᑦᑎᐊᕋᓱᖏᒃᑯᑎᒃ. 
 
(ᑐᓵᔨᑎᒍᑦ) ᒫᓐᓇ ᑖᒃᑯᐊ ᑲᑎᒪᕝᕕᐅᔪᐃᑦ ᑕᐃᑲᓂ 
ᐱᕈᖅᐹᓪᓕᖅᓯᒪᖕᒪᑕ ᓇᖕᒥᓂᖃᖅᑐᓂᒃ ᑭᕙᓪᓕᕐᒥ.  
ᑖᒃᑯᐊᑦᑕᐅᖅ ᑭᒡᒐᖅᑐᐃᖃᑦᑕᕐᒥᔪᑦ 
ᓇᖕᒥᓂᖃᖅᑐᓂᒃ.  
 
ᑕᒪᓐᓇ ᐱᕙᓪᓕᐊᔪᓕᕆᓂᖅ ᑭᕙᓪᓕᕐᒥ 
ᐱᕚᓪᓕᖅᓯᒪᖕᒪᑦ ᐱᔾᔪᑎᖃᓗᐊᖅᖢᑎᒃ ᐊᒡᓃᑯ ᐄᑯ  

ᐅᔭᕋᒃᑕᕆᐊᕆᔭᖏᑦ ᒪᑐᐃᖅᐸᓪᓕᐊᑎᓪᓗᒋᑦ. 
ᐳᓛᕐᓂᖅ ᐱᕈᖅᐸᓪᓕᐊᔪᖅ ᐊᑭᑐᔪᓂᒃ 
ᓴᓇᕙᓪᓕᐊᓂᖅ ᐊᒻᒪ ᐃᓄᐃᑦ ᐃᓕᖅᑯᓯᖏᓐᓂᒃ 
ᓇᖕᒥᓂᖃᖅᑐᐃᑦ ᐱᕙᓪᓕᐊᖕᒪᑕ.  
 
ᑖᓐᓇ ᑲᑎᒪᔨᐅᖃᑎᒋᓯᒪᔭᕗᑦ ᔮᒃ ᐊᓇᕈᐊᖅ 
ᓯᕗᓪᓕᖅᐹᖑᑉᓗᓂ ᐊᖓᔪᖅᑳᖑᓚᐅᖅᑐᖅ 1979-
ᖑᑎᓪᓗᒍ ᐱᕙᓪᓕᐊᔪᓕᕆᓂᕐᒧ ᑭᕙᓪᓕᕐᒥ 
ᑲᒪᖃᑦᑕᖅᑐᐃᑦ 40 ᐊᕐᕌᒍᐃᑦ ᓴᖅᑭᓯᒪᖕᒪᑕ. 
ᓇᖕᒥᓂᖃᖅᑐᐃᑦ ᐱᕚᓪᓕᖅᓯᒪᔪᐃᑦ.  
 
ᒫᓐᓇ ᐊᖓᔪᖅᑳᖑᔪᖅ ᐹᑐᕆᒃ ᑕᒍᕐᓈᖅ ᐊᒻᒪ 
ᑖᒃᑯᐊ ᑲᑎᒪᔨᐅᖃᑎᒋᔭᖏᑦ ᐊᔭᐅᕈᑎᖃᖅᑐᐃᑦ 
ᓴᓐᖏᓂᕐᒥᒃ ᐊᒻᒪ ᓯᕗᓂᒃᓴᒥᖕᓂᒃ 
ᐊᐅᓪᓛᑦᑎᐊᖁᕙᕗᑦ.  
 
ᐅᑉᓗᒥ, ᑭᒡᒐᖅᑐᐃᖕᒪᑕ ᑭᕙᓪᓕᕐᒥ ᓇᖕᒥᓂᖃᖅᑐᐃᑦ 
ᓲᖃᐃᒻᒪ ᐃᓚᒋᔭᐅᔪᐃᑦ ᑕᒡᕗᖓ ᑲᑐᔾᔨᖃᑎᒌᖑᔪᒧᑦ 
ᐱᓕᕆᓯᒪᓗᐊᕐᒪᑕ ᐊᒻᒪ ᐃᑲᔪᖅᑐᖅᑕᕗᑦ 
ᓇᖕᒥᓂᖃᖅᑐᐃᑦ ᓄᓇᕗᒻᒥᑦ.  
 
ᖁᔭᓐᓇᒦᒃ, ᐅᖃᖅᑏ. ᓈᒻᒪᒃᓴᕈᕕᑦ ᑖᓐᓇ ᐃᓐᖏᖅᑎ 
ᐃᓐᖏᖁᔨᒐᓗᐊᕆᕗᖓ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᑎᒍᑦ): ᑲᔪᓯᓗᑕ 
ᑲᑎᒪᔾᔪᑎᒃᓴᑦᑎᓐᓄᑦ. 3. ᒪᓕᒐᓕᐅᖅᑎᐅᑉ 
ᐅᖃᐅᓯᖏᑦ. ᒪᓕᒐᓕᐅᖅᑎ ᐅᖅᑯᕐᒥᐅᓄᑦ. 
ᒪᓕᒐᓕᐅᖅᑎ ᕿᔪᒃᑖᖅ. 
 
ᑲᑎᒪᔾᔪᑎᒃᓴᖅ 3: ᒪᓕᒐᓕᐅᖅᑏᑦ ᐅᖃᐅᓯᖏᑦ 

 
ᒪᓕᒐᓕᐅᖅᑎᐅᑉ ᐅᖃᐅᓯᖓ 385 - 5(2): 

ᐃᓄᑐᖃᕐᓂᑦ ᓄᓇᕗᑦ 
ᓯᓚᑖᓄᐊᖅᑕᐅᖃᑦᑕᕐᓂᖏᑦ (ᕿᔪᒃᑖᖅ) 

 
ᕿᔪᒃᑖᖅ: ᖁᔭᓐᓇᒦᒃ, ᐅᖃᖅᑎᑦᑎᔩ.  

ᐅᓐᓄᓴᒃᑰᖅᐸᒃᑲ ᕿᑭᖅᑕᔪᐊᕐᒥᐅᑦ 
ᑲᖏᖅᑐᒑᐱᒻᒥᐅᓪᓗ ᐊᒻᒪᓗ ᒪᓕᒐᓕᐅᖅᑎᐅᖃᑎᒃᑲ.  
 
ᐅᖃᖅᑎᑦᑎᔩ, ᐅᓪᓗᒥ ᓇᖏᖅᓯᔾᔪᑎᖃᖅᑐᖓ 
ᐃᓱᒫᓘᑎᒋᔭᐅᖃᖅᑕᖅᑐᒥᒃ ᐊᒥᓱᓄᑦ ᐊᒻᒪᓗ ᐅᕙᒍᑦ 
ᐃᓱᒫᓘᑎᒋᖃᑦᑕᖅᓯᒪᒐᑦᑎᒍ, 
ᐅᖃᐅᓯᕆᑐᐃᓐᓇᕆᐊᖃᕈᓐᓃᕋᑦᑎᒍ ᐱᒻᒪᕆᐅᔪᖅ 
ᐃᓐᓇᖁᑎᒋᔭᕗᑦ.  
 
ᖃᓪᓗᓈᑦ ᓄᓇᖓᓐᓄᑦ 
ᐊᐅᓪᓚᖅᑎᑕᐅᑐᐃᓐᓇᖃᑦᑕᖅᑎᓪᓗᒋᑦ. ᑕᒪᓐᓇ 
ᐃᓱᒫᓗᓐᓇᓪᓚᕆᒻᒪᑦ ᐊᒥᓱᓄᓪᓗ ᐃᓱᒫᓘᒋᔭᐅᓪᓗᓂ. 
ᐃᓐᓇᐅᓪᓗᑎᒃ ᐃᓚᖏᑦ ᖃᓪᓗᓇᐅᔭᕈᓐᓇᖏᑦᑐᑎᒃ 
ᐊᑯᓂ ᑖᕙᓃᑎᑕᐅᖃᑦᑕᖅᑐᑎᒃ. ᓇᓪᓕᓇᓪᓚᕆᒻᒪᑕ 
ᐃᑲᔪᖅᑎᖃᑦᑎᐊᕆᐊᖃᓪᓚᕆᑦᑐᑎᓪᓘᒐᓗᐊᕐᖓᑕ, 
ᐅᖃᐅᓯᕆᑐᐃᓐᓇᕆᐊᖃᕈᓐᓃᕋᑦᑎᒍ ᐅᓪᓗᒥ. 
 
>>ᐸᑦᑕᑐᖅᑐᑦ 
 
ᐅᖃᖅᑎᑦᑎᔩ, ᑕᒪᓐᓇ ᐱᒻᒪᕆᐊᓘᒻᒪᑦ ᐃᓅᒐᑦᑕ 
ᐅᓪᓗᒥ ᐃᓅᑎᑕᐅᒐᑦᑕ ᑭᓯᐊᓂ ᓯᕗᓕᕆᔭᑦᑎᓐᓄᑦ. 
ᐃᓐᓇᖁᑎᒋᔭᕗᑦ ᐊᔅᓱᕈᓚᐅᓐᖏᑉᐸᑕ 
ᐅᕙᓃᒃᑲᔭᖏᑦᑐᒍᑦ ᐊᒥᓲᔪᒍᑦ.  
 
ᐃᓚᖓᑦ ᒪᓕᒐᓕᐅᖅᑎ: ᐃᓛᒃ, ᐃᓛᒃ! 
 
ᕿᔪᒃᑖᖅ: ᐅᖃᖅᑎᑦᑎᔩ, ᑕᒪᓐᒥᓇ 
ᐃᓱᒫᓗᒋᔭᐅᓕᕐᖓᑦ ᐊᒥᓱᓄᑦ ᐃᓐᓇᖁᑎᑯᓗᑉᐳᑦ 
ᑕᐃᒪᓐᓇ ᐅᖃᐅᓯᕆᔮᓗᑐᐃᓐᓇᕆᓂᐊᕈᑦᑎᒍᑦ 
ᑕᐅᕗᖓᑐᐃᓐᓇᖅ. ᑕᒪᓐᓇ ᓈᒻᒪᖏᒻᒪᑦ. 
 
ᐅᖃᖅᑎᑦᑎᔩ, ᐊᐱᖅᓲᑎᒋᓂᐊᕋᒃᑯ ᑖᓐᓇ 
ᐊᐱᖅᓱᓇᕐᓂᖅ ᓈᒻᒪᓯᑉᐸᑦ  

ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᒥᓂᔅᑐᖓᓐᓄᑦ. 
ᖁᔭᓐᓇᒦᒃ, ᐅᖃᖅᑎᑦᑎᔩ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᒪᓕᒐᓕᐅᖅᑏᑦ ᐅᖃᐅᕼᐃᒃᕼᐊᖏᑦ, 
ᒪᓕᒐᓕᐅᖅᑎ ᑲᖏᖅᖠᓂᐅᑉ ᐅᐊᖕᓇᖓᓄᑦ, 
ᐃᒡᓗᓕᒑᕐᔪᖕᒧᑦ, ᒥᔅ ᑕᐅᑐᓐᖏ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 386 - 5(2): 

ᐃᖏᕐᕋᐃᓐᓇᕐᓂᖓ ᐃᓱᒪᒃᑯᑦ 
ᖃᓂᒪᔪᓕᕆᓂᖅ (ᑕᐅᑐᓐᖏ) 

 
ᑕᐅᑐᓐᖏ: ᖁᔭᓐᓇᒦᒃ, ᐅᖃᖅᑎᑦᑎᔩ. 
ᓇᖏᖅᓯᔾᔪᑎᖃᖅᑐᖓ ᓄᓇᕗᓕᒫᒧᑦ ᑕᒪᒃᑯᐊ 
ᒥᐊᓂᕆᔭᐅᑦᑎᐊᖃᑦᑕᕆᐊᖃᕐᓂᖏᓐᓂᒃ ᐃᓱᒪᒥᒍᑦ 
ᐋᓐᓂᐊᖃᑦᑕᖅᑐᑦ. 
 
ᐅᖃᖅᑎᑦᑎᔩ, ᓇᓗᓇᕈᓐᓃᕐᒪᑦ ᑕᒪᒃᑯᐊ ᐃᓱᒪᒥᒍᑦ 
ᐋᓐᓂᐊᖃᑦᑕᖅᑐᑦ ᐱᕋᔭᖃᑦᑕᕐᒪᑕ ᓄᓇᕗᓕᒫᒥ, 
ᐊᒻᒪᓗ ᑕᐃᒪ ᐃᓱᒪᖏᑦ ᐋᓐᓂᐊᓕᕌᖓᑕ 
ᐱᓕᕆᐊᒃᓴᕐᒥᒃ ᓴᓇᔭᒃᓴᕐᒥᒃ ᐊᔪᓕᖃᑦᑕᕐᒪᑕ. 
ᐃᓛᓐᓂᑯᓪᓗ ᓄᓇᒥᖕᓂᒃ ᖃᑕᓐᖑᑎᒥᓂᒡᓗ 
ᐃᓚᐅᓂᖅ ᐊᔪᓕᖅᑕᖅᖢᑎᒃ. 
ᐊᖏᕐᕋᖃᑦᑎᐊᕈᓐᓃᖃᑦᑕᖅᑐᑦ ᐅᕝᕙᓘᓐᓃᑦ 
ᐃᑎᕝᕕᒃᓴᖃᑦᑎᐊᕈᓐᓃᖃᑦᑕᖅᑐᑦ, ᖃᑯᑎᒃᑯᓗᐊᖅ 
ᐅᖃᖅᑎᑦᑎᔩ, ᐱᕋᔭᓕᖃᑦᑕᕐᒪᑕ ᑎᒍᔭᐅᕙᒃᓱᑎᒃ.  
 
(ᑐᓵᔨᑎᒍᑦ) ᐅᖃᖅᑏ, ᖃᐅᔨᒪᔭᕋᓗᐊᕋ 
ᐱᔨᑦᑎᕋᓐᓃᑦ ᐅᓄᕋᓗᐊᕐᒪᑕ ᐅᖃᓪᓚᐅᔾᔨᓂᒃᑯᑦ 
ᐃᑲᔪᖅᓱᐃᓂᕐᒧᓪᓗ ᒪᑯᓄᖓ ᐱᔨᑦᑎᖅᑕᐅᔪᓄᑦ 
ᑎᒍᔭᐅᓯᒪᕕᖁᑎᑦᑎᓐᓂᒃ. ᑕᒪᓐᓇ ᐃᑲᔫᑎᖃᕐᒪᑕ 
ᑕᐃᒃᑯᓄᖓ ᑭᓯᐊᓂᓕ ᐊᓂᑎᑕᐅᔭᕌᖓᒥᒃ 
ᐊᓄᓪᓚᒃᓰᕕᖕᒥᑦ ᐸᖅᑭᔭᐅᓂᖓ 
ᐱᔨᑦᑎᕋᖅᑕᐅᑎᖏᓪᓗ ᐃᑲᔪᖅᑕᐅᑎᒋᔭᖏᑦ 
ᐃᓱᒪᒥᒍᑦ ᐃᓗᐊᓐᖏᓕᐅᕈᑎᓄᑦ ᐊᒃᓱᕈᕐᓂᕐᒧᓪᓗ 
ᐊᑐᐃᓐᓇᐅᔪᓐᓃᖃᑦᑕᕐᒪᑦ. 
 
ᐃᒃᐱᒋᒐᒃᑯ ᐱᒻᒪᕆᐅᔭᕆᐊᖓ ᑕᒪᒃᑯᐊ 
ᓇᓗᓇᐃᖅᑕᐅᓯᒪᔪᑦ ᐃᑲᔪᖅᓯᖅᑕᐅᔭᕆᐊᓖᑦ 
ᐃᓱᒪᒥᒍᑦ ᐃᓗᐊᓐᖏᓕᐅᕈᓖᑦ 
ᐃᑲᔪᖅᓱᖅᑕᐅᖏᓐᓇᕆᐊᖃᕐᒪᑕ  
ᐱᔨᑦᑎᕋᖅᑕᐅᖏᓐᓇᓪᓗᑎᒡᓗ 

ᐃᒪᓐᓇ ᐱᓕᕆᐊᖑᔪᓐᓃᕋᓗᐊᖅᑎᓪᓗᒋᑦ ᒐᕙᒪᒃᑯᑦ 
ᐱᖁᑎᔾᔪᐊᖏᑦ ᓲᕐᓗ ᑎᒍᔭᐅᓯᒪᕝᕕᖕᓂᑦ. 
 
(ᑐᓵᔨᑎᒎᕈᓐᓃᖅᑐᖅ) ᐅᖃᖅᑎᑦᑎᔩ, 
ᐃᒃᐱᒍᓱᑦᑎᐊᖅᑐᖓ ᑕᐃᒃᑯᐊ ᓄᓇᕗᑦᒥᐅᑕᐃᑦ 
ᐃᓱᒪᒥᒍᑦ ᐋᓐᓂᐊᖃᖅᑐᑦ ᑲᔪᓯᑦᑎᐊᕐᓂᒃᑯᑦ 
ᒥᐊᓂᕆᔭᐅᑦᑎᐊᕆᐊᖃᖅᑐᑦ. ᑕᐃᒪ 
ᓇᓗᓇᐃᖅᑕᐅᒃᐸᑦ ᐃᓄᒃ ᐋᓐᓂᐊᕐᒪᒡᒎᖅ ᐃᓱᒪᒥᓂᒃ 
ᒐᕙᒪᒃᑯᑦ ᑎᒥᖁᑎᖏᑦ ᐊᔾᔨᒌᓐᖏᑦᑐᑦ 
ᐃᓄᓕᕆᔨᐅᓯᕝᕖᑦ, ᐋᓐᓂᐊᖅᑕᐃᓕᒪᑎᑦᑎᓃᑦ 
ᐅᕝᕙᓘᕝᕙ ᒪᒃᑯᐊ (Correctional facilities) 
ᐊᓄᓪᓚᒃᓰᕝᕖᑦ ᓇᓗᓇᐃᖅᓯᒪᑦᑎᐊᖅᑐᒥᒃ 
ᐃᓂᓪᓚᒃᓴᐃᓯᒪᔭᕆᐊᖃᖅᑐᖅ. ᐊᓂᒃᐸᑕ 
ᒥᐊᓂᕆᔭᐅᑦᑎᐊᕐᓂᐊᕐᒪᑕ ᐃᓱᒪᖏᑦ 
ᐋᓐᓂᐊᖅᑎᓪᓗᒋᑦ.  
 
ᐊᐱᖅᑯᑎᖃᕐᓂᐊᕋᒪ ᐅᐊᑦᑎᐊᕈ ᑕᒪᓐᓇ 
ᐱᔾᔪᑎᒋᑉᓗᒍ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. 
ᒪᓕᒐᓕᐅᖅᑎ ᐊᕐᕕᐊᑦ ᐅᐊᖕᓇᖓᓄᑦ 
ᑎᑭᕋᕐᔪᐊᕐᒧᓪᓗ, ᒪᓕᒐᓕᐅᖅᑎ ᒪᐃᓐ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 387 - 5(2): 

ᑳᓐᓱᖃᕐᓂᖅ ᓄᓇᕘᒥ (ᒪᐃᓐ) 
 
ᒪᐃᓐ: ᒪ’ᓇ, ᐅᖃᖅᑎᑦᓯᔩ, ᐅᑉᓗᑦᓯᐊᖅ, 
ᒪᓕᒐᓕᐅᖅᑎᐅᖃᑎᒃᑲ, (ᑐᓵᔨᑎᒍᑦ) ᓯᕗᓕᖅᑎ, 
ᒥᓂᔅᑕᐃᓪᓗ. 
 
(ᑐᓵᔨᑎᒎᕈᓐᓃᖅᑐᖅ) ᐅᖃᖅᑎᑦᓯᔩ, 
ᓂᑯᕕᔾᔪᑎᖃᖅᑐᖓ ᐅᑉᓗᒥ ᐅᖃᐅᕼᐃᕆᕼᐋᖅᖢᒍ 
ᑕᒪᓐᓇ ᐋᑦᓂᐊᕐᓂᐅᕼᐅᖅᑐᖅ-ᑳᓐᓱ. ᐊᒥᕼᐅᑦ 
ᓄᓇᕗᒻᒥᐅᑦ ᐃᒻᒪᖄ ᑕᒪᑦᑕ ᐊᒃᑐᖅᑕᐅᕼᐃᒪᔪᒍᑦ 
ᑕᒪᑦᑐᒧᖓ. ᑖᒃᑯᐊ ᑭᒡᒐᖅᑐᖅᑕᒃᑲ ᑕᐅᑐᒃᖢᒋᑦ 
ᐊᕐᕕᐊᓂ ᑎᑭᕋᕐᔪᐊᕐᒥᓘᓐᓃᑦ 
ᐃᓚᓐᖓᖅᑐᕼᐋᓂᓚᐅᕐᒥᖕᒪᑦ, ᑕᒪᓐᓇ 
ᐱᑉᔪᑎᒋᑉᓗᒍ. 
 
ᕼᐅᕗᓪᓕᖅᐹᒥᒃ ᓂ’ᓕᕈᐊᖅᖢᖓ ᑕᐃᒃᑯᐊ ᒫᓐᓇ  

ᐊᒃᕼᐅᕈᖅᑐᑦ ᐋ’ᓂᐊᕐᓂᓖᑦ ᐅᕝᕙᓘᓐᓃᑦ 
ᐃᓚᐃᕌᓂᕼᐋᑦ ᐅᕝᕙᓘᓐᓃᑦ ᒪᒥᑦᑎᖅᐸᓪᓕᐊᔪᑦ 
ᐋ’ᓂᐊᕈ’ᓃᖅᐸᓪᓕᐊᔪᑦ ᐅᕙᒍᑦ ᒪᓕᒐᓕᐅᖅᑎᐅ’ᔪᑖ, 
ᐃᖅᑲᐅᒪᔪᒍᑦ ᓇᒡᓕᒍᕼᐅᑉᑐᒍᑦ ᐃᓕᑉᕼᐃᖕᓂᑦ, 
ᑕᒪᑉᑕ. 
 
>>ᐸᑦᑕᑐᖅᑐᑦ 
 
ᐅᖃᖅᑎᑦᓯᔩ, ᑕᒪᓐᓇ 
ᐊᒃᕼᐅᕉᑎᒋᔭᐅᒃᑲᓐᓂᕆᐊᖃᖅᑰᕐᒪᑦ ᓄᓇᕗᑉ 
ᐃᓗᐊᓂ ᓇᓗᓇᕈᓐᓃᕐᒪᓪᓕ ᐅᕙᒻᓄᑦ. ᑕᐃᒪ 
ᖃᐅᔨᒪᒐᓗᐊᖅᑐᒍᑦ ᐄ, ᓇᔭᓐᖑᐊᓂᒃ 
ᐊᒥᒐᖅᕼᐄᓐᓇᐅᔭᖅᑐᒍᑦ, ᐃᖢᐊᖅᕼᐊᐃᔨᓂᓪᓗ. 
ᐊᒻᒪᓗ ᑕᒪᒃᑯᐊ ᓇᔭᓐᖑᐊᖁᑎᒋᔭᕗᑦ 
ᐱᓕᕆᔨᖁᑎᒋᔭᕗᑦ ᐊᒃᕼᐅᕈᖅᑐᑦ ᐱᔭᒃᕼᐊᖃᓗᐊᒧᑦ 
ᐊᖑᒻᒪᑎᔪᓐᓇᓐᖏᑦᑐᑦ ᑭᕼᐃᐊᓂ 
ᐊᔭᐅᖅᑐᒃᑲᓐᓂᕆᐊᖃᕋᑉᑎᒍᑦ ᐅᑯᐊ 
ᐋ’ᓂᐊᖅᑕᐃᓕᑎᑦᓯᔨᒃᑯᑦ ᒐᕙᒪᒋᔭᕗᓪᓗ 
ᑮᓇᐅᔭᖃᖅᑎᑦᓯᒃᑲᓐᓂᖁᑉᓗᒋᑦ ᑕᒪᑐᒪᐅᑉ 
ᒥᒃᕼᐋᓄᑦ, ᑳᓐᓱᓕᕆᓂᐅᑉ ᒥᒃᕼᐋᓄᑦ. 
 
ᐅᓇ 2004-ᒥ ᕼᐊᖅᑭᓚᐅᖅᕼᐃᒪᔪᖅ ᑎᑎᖅᑲᖅ, 
(ᑐᓵᔨᑎᒍᑦ) ᖃᓄᐃᑦᑑᓂᖓ ᑳᓐᓲᑉ ᓄᓇᕗᒻᒥ, 
(ᑐᓵᔨᑎᒎᕈᓐᓃᖅᑐᖅ) ᓄᓇᕗᑉ ᐃᓗᐊᓂ ᑳᓐᓱ 
ᖃᓄᐃᓐᓂᖓ. ᑐᑭᕼᐃᕚᓪᓕᕈᑎᒋᕼᐃᒪᒐᑉᑯ 
ᐅᖃᓕᒫᖅᖢᒍ, ᑭᕼᐃᐊᓂ ᖃᖓᓂᑕᐅᓕᕐᒪᑦ? ᒫᓐᓇ 
2019-ᖑᓕᖅᑎᓪᓗᒍ, ᐅᕙᒻᓄᑦ ᓇᓗᓇᕐᒪᑦ 
ᖃᓄᐃᓕᖓᓪᓗᐊᕕᓕᕐᒪᖔᑦ ᑕᒪᓐᓇ 
ᐋ’ᓂᐊᕐᓂᐅᔪᖅ.  
 
ᖃᓄᖅ ᐱᓕᕆᐊᕆᔭᐅᕙ? ᖃᑉᕼᐃᑦ 
ᐋ’ᓂᐊᓕᖅᑕᖅᐸᑦ? ᖃᓄᖅ ᖃᐅᔨᔭᐅᕙᒌᖅᑕᖅᐸᑦ? 
ᐅᕝᕙᓘᓐᓂᑦ ᑭᖑᕼᐊᓗᐊᖅᖢᑎᒃ 
ᖃᐅᔨᔭᐅᑦᑕᖅᑕᖅᑕᖅᐸᑦ ᐋ’ᓂᐊᕐᓂᓖᑦ? ᑕᒪᓐᓇ 
ᓇᓗᓇᕐᒪᑦ. ᑭᕼᐃᐊᓂ ᓈᕼᐊᐅᑎᓂᒃ  
ᐅᖃᓕᒫᒐᒃᕼᐊᓂᒃ ᓇᓗᓇᓐᖏᑦᓯᐊᖅᑐᓂᒃ ᑭᕼᐃᐊᓂ 
ᕼᐊᖅᑭᔮᖅᑐᖃᕐᓗᓂ ᑕᒪᓐᓇ 
ᐱᓕᕆᐊᕆᑦᓯᐊᖅᑑᓪᓗᐊᕐᓂᐊᕋᑉᑎᒍᑦ 
ᓄᓇᕗᒻᒥᐅᑕᐅᑉᓗᑕ.  

ᐅᐊᑦᓯᐊᕈ ᐊᐱᖅᕼᐆᑎᒋᒋᐊᕐᓂᐊᖅᐸᕋ ᐱᕕᖃᓕᕈᒪ. 
ᒪ’ᓇ, ᐅᖃᖅᑎᑦᓯᔩ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. 
ᒪᓕᒐᓕᐅᖅᑎ ᐸᖕᓂᖅᑑᕐᒧᑦ, ᓇᑲᓱᒃ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 388 - 5(2): 

ᐸᓐᓂᖅᑑᒥᐅᒃᓴᔭᐃᑦ ᓇᓴᐃᑦ ᑕᐱᕇᓄᑦ 
ᓄᓇᕗᒥ (ᓇᑲᓱᒃ) 

 
ᓇᑲᓱᒃ: ᖁᔭᓐᓇᒦᒃ, ᐅᖃᖅᑏ. ᐅᓪᓗᒃᑰᖅᑲᒃᑲ 
ᐸᓐᓂᖅᑑᕐᒥᐅᑦ ᐊᒻᒪ ᒪᓕᒐᓕᐅᖅᑎᐅᖃᑎᒃᑲ.  
 
(ᑐᓵᔨᑎᒍᑦ) ᐅᖃᖅᑏ, ᓄᓇᕗᒻᒥᐅᓕᒫᖅᑎᑐᑦ 
ᐅᐱᒍᓱᒻᒪᕆᑦᑎᐊᖅᑐᖓ ᒪᒃᑯᒃᑐᖁᑎᑦᑎᓐᓂ 
ᐱᓐᖑᐊᖅᑎᓂᒃ ᐃᓕᒌᑦ ᓄᓇᕗᒻᒦᑦᑐᓂᒃ 
ᑭᒡᒐᖅᑐᐃᓚᐅᖅᑐᑦ ᐅᕙᑦᑎᓐᓂ ᐅᑭᐅᖅᑕᖅᑐᒥ 
ᐱᓐᖑᐊᕕᔾᔪᐊᖅᑐᖃᖅᑎᓪᓗᒍ, ᑲᓇᑕᒥᓗ 
ᐱᓐᖑᐊᕕᔾᔪᐊᖅᑐᖃᖅᑎᓪᓗᒍ ᐊᒻᒪᓗ ᐊᓯᖏᓐᓂᒃ 
ᐃᓄᒋᐊᕐᓂᒃ ᐱᓐᖑᐊᕕᔾᔪᐊᖅᑐᖃᖅᑎᓪᓗᒍ. 
 
ᐅᖃᖅᑏ, ᐅᐱᒍᓱᒻᒪᕆᒃᑭᕗᖓ ᐃᓕᖅᑯᓯᓕᕆᓂᕐᒧᑦ, 
ᓴᓇᓐᖑᐊᕈᓐᓇᕐᓂᖏᓐᓂᒃ ᐊᒻᒪᓗ 
ᐱᖅᑯᓯᑐᖃᖅᑎᒍᑦ ᐱᓕᕆᐊᖃᑦᑎᐊᒃᑲᐅᓂᖏᓐᓂᒃ 
ᓄᓇᓐᓃᓐᖔᖅᑐᑦ ᐸᖕᓂᖅᑑᕐᒥ. ᖃᐅᔨᒪᒐᕕᑦ, 
ᐃᓚᖓ ᐸᖕᓂᖅᑑᖅ ᖃᐅᔨᒪᔭᐅᑦᑎᐊᕐᒪᑦ 
ᓄᓇᕐᔪᐊᓕᒫᕐᒥ ᐊᔾᔨᐅᓐᖏᑦᑑᓪᓗᑎᒃ ᓴᓇᐅᒐᕆᓲᕗᑦ 
ᓇᓴᐃᑦ ᖃᐅᔨᒪᔭᐅᓪᓗᑎᑦ ᐸᖕᓂᖅᑑᑉ ᓇᓴᖏᑦ. 
 
ᐅᖃᖅᑏ, ᖁᕕᐊᓱᑦᑎᐊᓚᐅᖅᑐᖓ ᑕᑯᒋᐊᒃᓴᖅ 
ᒐᕙᒪᒃᑯᑦ ᓴᒃᑯᐃᓗᑎᒃ ᓂᐅᕕᕐᕕᐅᓛᕈᒪᓪᓗᑎᒃ 
ᐸᖕᓂᖅᑑᑉ ᓇᓴᖏᓐᓂᒃ ᓴᓇᔭᐅᖁᔨᓪᓗᑎᒃ ᐃᓕᒌᑦ 
ᓄᓇᕗᑦ ᐱᓐᖑᐊᖅᑎᖏᓐᓄᑦ. ᖃᐅᔨᒪᔪᖓ 
ᓄᓇᓕᐅᔪᖅ ᐅᐱᒍᓱᓛᖅᑐᖅ ᐱᖅᑯᓯᑦᑎᓐᓂ 
ᑕᑯᒃᓴᐅᑎᑦᑎᔪᖃᓕᖅᐸᑦ ᑲᓇᑕᓕᒫᕐᒥ. 
 
ᐃᓚᖓᑦ ᒪᓕᒐᓕᐅᖅᑎ: ᐄᓛᒃ, ᐄᓛᒃ! 
 
>>ᐸᑦᑕᑐᖅᑐᑦ 
 
ᓇᑲᓱᒃ (ᑐᓵᔨᑎᒍᑦ): ᑭᓯᐊᓂᓕ ᐃᓱᒫᓘᑎᖃᕋᒪ 
ᓴᓇᖁᔨᔾᔪᑏᑦ 

ᐸᖕᓂᖅᑑᑉ ᓇᓴᖏᓐᓂᒃ ᓇᓗᓇᐃᖅᓯᓯᒪᓐᖏᒻᒪᑕ 
ᐃᓕᒌᑦ ᓄᓇᕗᒻᒧᑦ. ᐸᖕᓂᖅᑑᕐᒥᐅᑕᓪᓚᑦᑖᓄᑦ 
ᓴᓇᔭᐅᓯᒪᔭᕆᐊᖃᓐᖏᑦᑐᑎᑦ ᐊᒻᒪᓗ ᐃᓄᖕᓄᑦ 
ᓄᕕᖅᓴᖅᑎᖏᓐᓄᑦ ᓂᒃᓯᒃᑕᖅᑎᖏᓐᓄᓪᓗ 
ᐅᖃᖅᓯᒪᓐᖏᑦᑐᑦ.  
 
ᐅᖃᖅᑏ, ᓴᓇᖁᔨᓯᒪᔪᖃᕐᓗᓂ 
ᓂᐅᕕᕈᒪᔪᖃᖅᑎᓪᓗᒍ ᒐᕙᒪᒃᑯᓐᓂ ᑭᓱᑐᐃᓐᓇᕐᓂᒃ 
ᓴᓇᖁᔨᓗᑎᒃ ᓲᕐᓗ ᐊᔾᔨᖏᑎᑐᑦ ᐸᓂᑲᐃᑦ, 
ᑭᒍᑎᓯᐅᕈᑏᑦ, ᖃᒃᓱᖓᐅᑎᓐᖑᐊᑦ. ᑐᑭᓯᐅᒪᕗᖓᓕ 
ᐊᐅᓚᓂᖃᕆᐊᖃᕐᒪᑕ ᑳᓐᑐᕌᒃᑖᖅᑎᑦᑎᒐᔭᕐᓗᑎᒃ 
ᐊᑭᑭᓛᕐᒥᒃ ᐊᑭᓕᖅᑕᐅᔪᒪᒐᔭᖅᑐᓂᒃ ᑭᓯᐊᓂᓕ, 
ᐃᓕᖅᑯᓯᕐᒨᖓᔪᖃᖅᑎᓪᓗᒍ 
ᐱᓪᓚᑦᑖᖑᔭᕆᐊᖃᕐᒪᑕ. ᖃᐅᔨᒪᑦᑎᐊᖅᑐᖓ 
ᒥᓂᔅᑕᐅᔪᖅ ᐊᑲᐅᒃᓴᕋᔭᓐᖏᒻᒪᑦ ᐃᓕᒌᑦ ᓄᓇᕗᒻᒥ 
ᐱᓐᖑᐊᖅᑎᖏᑦ ᐊᑐᕈᑎᑦ ᐸᖕᓂᖅᑑᑉ ᓇᓴᖏᓐᓂᒃ 
ᓴᓇᔭᐅᓯᒪᓗᑎᒃ ᐊᒥᓱᓂᒃ ᓴᓇᕕᐅᔪᒧᑦ ᑲᓇᑕᐅᑉ 
ᓯᓚᑖᓃᓐᖔᖅᑐᓄᑦ.  
 
ᐅᖃᖅᑏ, ᐃᓄᖕᓄᑦ ᖃᐅᔨᒪᔭᐅᔪᖅ ᓄᓇᕗᒻᒥ 
ᐱᕙᓪᓕᐊᔪᓕᕆᔨᒃᑯᑦ ᐊᒥᓱᓄᑦ ᑲᒻᐸᓂᖁᑎᖃᐅᕐᒪᑕ 
ᐊᔾᔨᒌᓐᖏᑦᑐᓂᒃ ᓄᓇᓕᖕᓂ. ᐅᖅᑯᕐᒥᐅᑦ 
ᓴᓇᐅᒐᖏᑦ ᐸᖕᓂᖅᑑᕐᒦᑦᑐᑦ ᑲᔾᔮᓇᖅᑐᒥ ᐊᒻᒪᓗ 
ᓄᓇᕐᔪᐊᒥᐅᑕᐅᓄᑦ ᖃᐅᔨᒪᔭᐅᓪᓗᓂ ᐊᒻᒪᓗ 
ᐃᖅᑲᓇᐃᔭᖅᑎᖃᐅᖅᑐᖅ ᐊᔪᓐᖏᑦᑐᓂᒃ 
ᐸᖕᓂᖅᑑᕐᒥᐅᑕᓄᑦ. 
 
ᐅᖃᖅᑏ, ᐅᑉᐱᕈᓱᑉᐳᖓ ᐃᓕᒌᑦ ᓄᓇᕗᑦ 
ᐱᓐᖑᐊᖅᑎᖏᑦ...  
 
(ᑐᓵᔨᑎᒎᕈᓐᓃᖅᑐᖅ) ᐊᐱᕆᒐᓗᐊᖅᑐᖓ 
ᐅᖃᐅᓯᕆᔭᕋ ᐱᔭᕇᕈᒪᓪᓗᒍ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᒪᓕᒐᓕᐅᖅᑎ ᑕᒪᐃᓐᓄᑦ 
ᐊᖏᖅᑕᐅᔪᒪᒐᓗᐊᕐᒪᑦ ᐅᖃᐅᓯᒃᓴᒥᓂᒃ 
ᐱᔭᕇᕈᒪᓪᓗᓂ. ᐋᒃᑳᖅᑐᖃᖅᐹ? 
ᐋᒃᑳᖅᑐᖃᓐᖏᒻᒪᑦ, ᑲᔪᓯᓚᐅᕆᑦ ᒪᓕᒐᓕᐅᖅᑎ ᒥᔅ 
ᓇᑲᓱᒃ. 
 
ᓇᑲᓱᒃ: ᖁᔭᓐᓇᒦᒃ, ᒪᓕᒐᓕᐅᖅᑎᐅᖃᑎᒃᑲ.  
 
(ᑐᓵᔨᑎᒍᑦ) ᐅᖃᖅᑏ, ᐅᒃᐱᕈᓱᒃᐳᖓ ᐃᓕᒌᑦ 
ᓄᓇᕗᑦ ᐱᓐᖑᐊᖅᑎᖏᑦ ᐊᑐᕋᔭᖅᑕᖏᑦ ᐸᖕᓂᖅᑑᑉ 
ᓇᓴᖏᓐᓂᒃ ᓴᓇᔭᐅᓯᒪᓗᑎᒃ ᐸᖕᓂᖅᑑᕐᒥ.  

ᐅᒃᐱᕈᓱᒃᑲᓐᓂᕆᕗᖓ 
ᐱᓕᕆᐊᖃᕐᓂᖅᓴᐅᒋᐊᖃᕋᑦᑕ ᐃᑲᔪᖅᓱᕐᓗᒋᑦ 
ᓄᓇᕗᒻᒥ ᐱᕙᓪᓕᐊᔪᓕᕆᔨᒃᑯᑦ ᑯᐊᐳᕇᓴᓐᖓᑕ 
ᑲᒻᐸᓂᖁᑎᖏᓐᓂᒃ. 
 
ᐅᖃᖅᑏ, ᓂᕆᐅᒃᐳᖓ ᒥᓂᔅᑕᐅᑉ 
ᐊᖏᖃᑎᒋᓂᐊᕐᒪᖓ ᖃᓄᐃᓕᖓᖁᔭᓐᓂᒃ, ᐊᒻᒪᓗ 
ᐊᐱᖅᓱᕐᓂᐊᖅᑐᒍ ᐱᓕᕆᕝᕕᖓᑕ ᒥᒃᓵᓄᑦ 
ᐊᐱᖅᓱᕐᓇᖅᓯᒃᐸᑦ. (ᑐᓵᔨᑎᒎᕈᓐᓃᖅᑐᖅ) 
ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐊᒻᒪᓗ 
ᑲᔾᔮᕐᓇᖅᑐᖅᑕᖃᕐᒥᔪᖅ ᖃᒪᓂ’ᑐᐊᕐᒥ, ᓄᓇᕗᒻᒥ.  
 
>>ᐃᒡᓚᖅᑐᑦ 
 
ᒪᓕᒐᓕᐅᖅᑏᑦ ᐅᖃᐅᓯᖏᑦ. ᒪᓕᒐᓕᐅᖅᑎ 
ᓇᑦᓯᓕᖕᒧᑦ, (ᑐᓵᔨᑎᒎᕈᓐᓃᖅᑐᖅ) ᒪᓕᒐᓕᐅᖅᑎ 
ᕿᓐᖑᖅ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 389 - 5(2): 

ᐅᒥᐊᖅᑐᓂᕐᒥ ᐊᑦᑕᓇᕐᔭᐃᒃᑯᓯᖅᓯᒪᓂᖅ 
(ᕿᓐᖑᖅ) 

ᕿᓐᖑᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᓯᔩ. 
ᒪᓕᒐᓕᐅᖅᑎᐅᑉ ᐅᖃᐅᓯᖏᓐᓂᒃ 
ᐅᖃᓚᐅᓐᖏᓐᓂᓐᓂᒃ, ᓇᐃᑦᑐᒥᒃ ᐅᖃᐅᓯᖃᕈᒪᔪᖓ 
ᓇᓪᓕᐅᑎᑦᑎᐊᕇᓚᒍᒪᓪᓗᒍ ᕿᑐᕐᖓᕋ, ᓗᕌᓐᑕ ᕉᔅ, 
22-ᓂᒃ ᐅᑭᐅᖃᓕᕐᒪᑦ ᓇᓪᓕᐅᑎᓪᓗᓂ ᐊᒻᒪᓗ 
ᓇᓪᓕᐅᑎᒃᑲᓐᓂᖃᑦᑕᓛᖁᒋᕙᑦᑎᒋᑦ ᓯᕗᓂᑦᑎᓐᓂ 
ᐊᕐᕌᒎᓂᐊᖅᑐᓂᒃ. ᖁᕕᐊᓱᒋᑦ ᐅᓪᓗᕐᓂᒃ, ᐅᓪᓛᕐᓂᑦ 
ᐊᒻᒪᓗ ᐅᓐᓅᓂᐊᖅᑐᒥᒃ. ᐊᑖᑕᖕᓃᓐᖔᖅᑐᖅ. 
 
(ᑐᓵᔨᑎᒎᕈᓐᓃᖅᑐᖅ) ᐅᖃᖅᑎᑦᓯᔩ, ᐆᒥᖓ 
ᓂᑯᕕᔾᔪᑎᖃᖅᑐᖓ. ᐅᑭᐊᒃᕼᐋᖅ ᑖᒻᓇ 
ᐅᖃᐅᕼᐃᕆᑉᖃᓕᕐᒥᔭᕋ ᑕᒫᓂ ᐅᑭᐅᖅᑕᖅᑐᖅ 
ᓄᓈᓂ ᑕᕆᐅᖁᑎᑉᑎᒻᓂ ᑕᐃᒃᑯᐊ ᐅᒥᐊᕐᔪᐃᑦ 
ᑎᑭᑉᐸᓪᓕᐊ’ᒪᑕ ᖃᐅᔨᒪᒐᑉᑕ. 
ᖁᐊᖅᕼᐋᕐᓇᖃᑦᑕᕐᒪᑕ ᑕᐃᒃᑯᐊ ᑎᑭᑦᑕᓕᑖᖅᖢᑎᒃ 
ᖃᐅᔨᒪᔭᐅᓐᖏᒻᒪᑦ ᑖᒻᓇ ᓄᓇᒃᑯᑦ ᐃᒃᑲᕐᕈᐃᓂᒃ.  
 
ᐃᒃᑲᕐᕇᑦᑐᖃᖅᕼᐃᒪᓕᒻᒪᑦ ᑕᐅᕙᓂ ᑰᒑᕐᔫᑉ 
ᖃᓂᒋᔭᖓᓂ. ᑖᒻᓇ ᐃᕼᐅᒪᒋᑉᓗᒍ ᐅᖃᖅᑎᑦᓯᔩ, 
ᑖᒻᓇ ᐅᖃᐅᕼᐃᕆᕚᓪᓕᕐᓂᐊᖅᑕᕋ  

ᐊᕙᑎᓕᕆᔨᒃᑯᓐᓄᑦ. ᒪᒥᐊᓇᖅ, 
ᐊᕙᑎᓕᕆᔨᒃᑯᓐᓅᓐᖏᑦᑐᖅ, ᐃᖏᓪᕋᔪᓕᕆᔨᒃᑯᓐᓄᑦ 
ᐱᕙᓪᓕᐊᔪᓕᕆᔨᒃᑯᑦ ᒥᓂᔅᑕᖓ’ᓄᑦ 
ᐱᕕᒃᕼᐊᖃᓕᖅᐸᑦ ᐊᐱᖅᑯᑎᒃᕼᐊᐅᑉ ᐃᓗᐊᓂ. 
ᖁᔭᓐᓇᒦᒃ, ᐅᖃᖅᑎᑦᓯᔩ. 
 
ᐅᖃᖅᑎ: ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. 
ᒪᓕᒐᓕᐅᖅᑎ ᐃᖃᓗᐃᑦ-ᒪᓂᕋᔭᒃ, ᒪᓕᒐᓕᐅᖅᑎ 
ᓚᐃᑦᓯᑑᓐ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 390 - 5(2): 

ᓯᓚᐅᑉ ᐊᓯᔾᔨᕐᓂᖓᓄᑦ ᖃᓄᖅᑑᕐᓂᖅ 
(ᓚᐃᑦᓯᑑᓐ) 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᐅᖃᖅᑏ, ᐊᒥᐊᓱᐊᖅᑎᖅᑐᖓ 
ᐅᖃᐅᓯᖃᖃᑦᑕᖅᓯᒪᒐᒪ ᐃᓱᒫᓘᑎᖃᖅᑐᖓ ᓯᓚᐅᑉ 
ᐊᓯᔾᔨᕐᓂᖓᓂᒃ. ᐅᖃᒃᑲᓐᓂᕈᒪᕗᖓ ᓄᓇᕗᑦ 
ᐅᖅᑰᓇᖅᓯᕙᓪᓕᐊᖕᒪᑦ ᐱᖓᓱᒃᑲᓐᓂᕐᓂᒃ 
ᓱᑲᓐᓂᖅᓴᐅᓪᓗᓂ ᓄᓇᕐᔪᐊᕐᒥ ᓱᑲᓐᓂᖓᓂᒃ. 
ᐊᕙᑎᕗᑦ, ᓂᕐᔪᑎᕗᑦ ᐊᒻᒪᓗ ᐃᓕᖅᑯᓯᕗᑦ 
ᐊᑦᑕᓇᖅᑐᒨᕈᓐᓇᓕᖅᑐᑦ. ᓄᓇᕐᔪᐊᕗᑦ 
ᐱᓂᕐᓗᐊᕿᓂᒃᑰᓕᕐᒪᑦ ᐊᒻᒪᓗ ᐱᒻᒪᕆᐅᕗᖅ 
ᖃᓄᐃᓕᐅᕈᑎᖃᕆᐊᓕᕈᑦᑕ ᒫᓐᓇᐅᔪᖅ ᕿᑐᕐᖓᕗᑦ 
ᐃᕐᖑᑕᕗᓪᓗ ᐊᒃᑐᖅᑕᐅᓂᖃᖔᕋᔭᓕᖅᑐᑦ. 
 
ᐅᖃᖅᑏ, ᒪᒃᑯᒃᑐᑦ ᑲᓇᑕᓕᒫᕐᒥ ᓄᓇᕐᔪᐊᕐᒥᓗ 
ᐅᖃᖃᑎᒌᑦᑐᑦ ᓄᓇᕐᔪᐊᕐᒥ 
ᖃᓄᐃᓕᐅᓕᖅᑎᑦᑎᓇᓱᐊᓕᖅᑐᑎᑦ ᒪᒃᑯᒃᑐᑦ 
ᐅᖃᐅᓯᖃᕆᐊᓯᓪᓗᑎᒃ ᓯᓚ 
ᖃᓄᐃᓕᐅᕈᑎᒋᔭᐅᓕᕐᓗᓂ, 
ᖃᓄᐃᑦᑕᓕᓂᖅᓴᓕᕐᓗᓂ ᐊᒻᒪᓗ ᒐᕙᒪᒃᑯᑦ ᓯᓚᐅᑉ 
ᐊᓯᔾᔨᕐᓂᖓᓂᒃ ᐱᒻᒪᕆᐅᑎᖁᔨᓪᓗᑎᒃ ᐊᒻᒪᓗ 
ᓯᓚᐅᑉ ᖃᓄᐃᓐᓂᐊᕐᓂᖓᓄᑦ 
ᖃᓄᐃᓕᐅᕈᑎᖃᖅᐸᓪᓕᐊᓕᕐᓗᑎᒃ. 
 
ᐅᖃᖅᑏ, ᑐᓴᖅᑐᐃᓐᓇᐅᖅᑲᐅᔪᒍᑦ ᒪᓕᒐᓕᐅᕐᕕᐅᑉ 
ᓯᓚᑖᓂ ᐅᓪᓛᖅ, ᓂᑯᕕᔾᔪᑎᖃᖅᐳᖓ ᐅᓪᓗᒥ 
ᐃᓕᓴᕆᓪᓗᒋᑦ ᐃᖃᓗᖕᒥᐅᑕᐃᑦ ᒪᒃᑯᒃᑐᐃᑦ 
ᐃᓱᒫᓘᑎᓐᓂᒃ ᐃᓱᒫᓘᑎᖃᕐᒥᔪᑦ. ᒪᒃᑯᒃᑐᖁᑎᕗᑦ 
ᐃᓚᐅᖃᑕᐅᓯᒪᓕᖅᑐᑦ ᐊᔭᐅᕆᓪᓗᑎᒃ ᓯᓚᐅᑉ 
ᐊᓯᔾᔨᖅᑕᐅᖁᓪᓗᒍ ᐃᖃᓗᐃᑦ ᐊᖅᑯᑎᖏᓐᓂᒃ  
ᐱᓱᒃᑐᑎᒃ ᒪᓕᒐᓕᐅᕐᕕᑦᑕ ᓴᓂᐊᓅᖅᑐᑎᒃ, 
ᑕᑯᒃᓴᐅᑎᑦᑎᒐᓱᒃᑐᑎᒃ ᓯᓚᕗᑦ 
ᐱᓂᕐᓗᐊᕿᔪᒦᓕᕐᓂᖓᓄᑦ ᐊᒻᒪᓗ ᓂᕆᐅᒃᑐᑎᒃ 
ᓯᓚᐅᑉ ᖃᓄᐃᓕᐅᕈᑎᒋᔭᐅᓂᐊᓕᕐᓂᖓᓂᒃ. 

ᓇᖕᒥᓂᕐᓕ ᖁᔭᓐᓇᒦᕈᒪᔪᖓ ᑳᓯᑎ ᐋᓐ ᓇᑦᓯᑉ, 
ᐋᓐᔨᓚ ᐋᔅᑐᕆᐊ ᐊᒻᒪ ᒫᑭᓐᑖᔅ ᐹᕕᐊ 
ᐱᓕᕆᐊᖏᓐᓂᒃ ᐋᖅᑭᒃᓱᐃᓚᐅᕐᒪᑕ ᑕᒪᔅᓱᒥᖓ.  
 
ᐅᖃᖅᑏ, ᒪᒃᑯᒃᑐᕗᑦ ᓇᖕᒥᓂᖅ ᐱᓇᓱᐊᒐᖃᓕᖅᑐᑦ 
ᓄᓇᕗᑦ ᒐᕙᒪᖏᓐᓂᒃ 
ᖃᓄᐃᓕᐅᕈᑎᖃᕆᐊᓯᖁᓪᓗᓂᒋᑦ. ᐅᖃᖅᑏ, 
ᑕᐃᒪᐃᑦᑎᐊᖅᓯᒪᔪᑦ ᐅᒃᐱᕈᓱᒃᑲᒥᒃ 
ᓂᐱᖃᖅᑐᒋᓐᖏᑦᑐᑎᒃ. ᐅᒃᐱᕈᓱᒃᑐᑦ ᑖᒃᑯᐊ ᐃᓄᐃᑦ 
ᐊᐅᓚᑦᑎᔪᑦ ᒐᕙᒪᑦᑎᓐᓂ ᑕᐃᒫᔅᓴᐃᓐᓇᖅ 
ᐃᓱᒫᓘᑎᒥᓂᒃ ᐃᓱᒫᓗᒃᑐᒋᑦᑎᓐᓇᑎᒃ. 
ᑕᐃᒪᓐᓂᖓᓄᑦ ᒪᒃᑯᒃᑐᕗᑦ ᓄᓇᕗᑦ ᒐᕙᒪᖏᑦ 
ᐊᑐᓕᖅᑎᑦᑎᒋᐊᖅᓯᖁᔨᓪᓗᑎᑦ ᒪᒃᑯᒃᑐᑦ 
ᐅᖃᐅᔾᔨᒋᐊᖅᑏᑦ ᑲᑎᒪᔨᖏᓐᓂᒃ ᒪᒃᑯᒃᑐᕗᑦ 
ᓂᐱᖃᕈᓐᓇᕈᒪᓇᑎᒃ ᒪᓕᒐᓕᐅᕐᕕᑦᑎᓐᓂ. 
 
ᐊᐱᕆᖕᒥᔪᑦ ᓄᓇᕗᑦ ᒐᕙᒪᖏᑦ ᐋᖅᑮᓗᑎᒃ 
ᓄᑖᕐᓂᒃ ᓴᐳᔾᔨᒐᔭᖅᑐᒥᒃ ᐊᕙᑎᑦᑎᓐᓂ. 
ᐃᓱᒪᒋᔭᖃᓕᕐᓗᑎᒃ ᓯᓚᐅᑉ ᐊᓯᔾᔨᕐᓂᖓ 
ᑐᐊᕕᕐᓇᕈᑕᐅᓕᕐᓗᓂ, ᐊᑐᓕᖅᑎᑦᑎᓗᑎᓪᓗ ᓯᓚᐅᑉ 
ᖃᓄᐃᓕᐅᕈᑕᐅᓂᐊᕐᓂᖓᓄᑦ ᐸᕐᓇᐅᑎᖓᓂᒃ. 
ᑮᓇᐅᔭᓂᒃ ᐊᑐᕐᓂᖅᓴᐅᓕᕐᓗᑎᒃ, ᓴᓗᒪᔪᓂᒃ 
ᐆᒻᒪᖅᑯᑎᓕᐅᕈᑎᓂᒃ, ᐱᓇᓱᐊᕐᓂᖅᓴᐅᓕᕐᓗᑎᓪᓗ 
ᐃᓄᑐᐃᓐᓇᕐᓂᒃ ᓯᓚᐅᑉ ᐱᓂᕐᓗᐊᕿᓕᕐᓂᖓᓂᒃ. 
 
ᐅᖃᖅᑏ, ᐅᐱᒋᕙᒃᑲ ᖃᓄᐃᓕᐅᕐᓂᖏᑦ ᒪᒃᑯᒃᑐᑦ, 
ᐊᒻᒪᓗ ᑲᔪᖏᖅᓱᖅᑐᒋᑦ 
ᖃᓄᐃᓕᐅᕈᑎᖃᕋᓱᐊᕐᓂᖏᓐᓂᒃ. ᓂᕆᐅᒃᑭᕗᖓ 
ᒐᕙᒪᕗᑦ ᓈᓚᖕᓂᐊᕐᒥᖕᒪᑕ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. 
ᒪᓕᒐᓕᐅᖅᑎ ᐊᒡᒍᒧᑦ, ᒪᓕᒐᓕᐅᖅᑎ ᖁᐊᓴ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 391 - 5(2): 

2019-ᒥ ᐃᓐᓂᑎᓯᐸᐃᔭ ᐃᓕᓴᕐᓇᐅᑎᑦ - 
ᐋᑐᐊᑦ ᐊᑭᑦᑎᖅ (ᖁᐊᓴ) 

 
ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ. 
ᖁᕕᐊᓱᑦᑎᐊᖅᑐᖓᐃᓛᒃ ᓇᖏᖅᓯᔪᓐᓇᕋᒪ ᐅᓪᓗᒥ 
ᐃᓕᑕᖅᓯᔪᒪᓪᓗᖓ, 

ᐃᓕᑕᖅᓯᖃᑎᒋᔪᒪᓪᓗᓯ ᑖᓐᓇ  
ᖃᐅᔨᒪᔭᐅᑦᓯᐊᓪᓚᕆᒃᑐᖅ ᐊᒻᒪᓗ 
ᐱᓕᕆᕐᔪᐊᖅᓯᒪᔪᖅ ᑕᐃᑲᓐᖓᓕᒫᖅ ᐃᓄᐃᑦ 
ᐃᓕᖅᑯᓯᐊᓗ, ᐅᖃᐅᓯᖓᓗ ᐱᔾᔪᑎᒋᓪᓗᒍ. 
 
ᒪᓕᒐᓕᐅᖅᑎᐅᓪᓗᑕᐃᓛᒃ ᖃᐅᔨᒪᑦᑎᐊᕋᑦᑕ ᑖᒃᑯᐊ 
ᓄᓇᖃᖅᑳᖅᑐᐃᑦ ᑕᐃᒪ ᐃᓕᑕᖅᓯᒪᖃᑦᑕᓕᕐᒪᑕ 
ᑕᒪᒃᑯᓂᖓ ᓄᓇᖃᖅᑳᖅᑐᓂᒃ ᓇᓂᑐᐃᓐᓇᖅ ᑕᒫᓂ 
ᑲᓇᑕᒥ. ᑕᒪᒃᑯᐊ ᖃᐅᔨᒪᔭᐅᖃᑦᑕᕐᒪᑕᐃᓛᒃ 
ᐃᑲᔪᕐᔪᐊᖃᑦᑕᖅᑐᐃᑦ ᒪᒃᑯᒃᑐᓄᓪᓗ 
ᐃᓕᓐᓂᐊᕐᓂᖏᓐᓄᑦ, ᓲᕐᓗ ᐃᑲᔪᖅᐹᓪᓕᕈᑎᒃᓴᓂᒃ 
ᓴᖅᑭᑎᑦᑎᖃᑦᑕᕐᒪᑕ.  
 
ᐊᒻᒪᓗ ᑖᓐᓇ (ᑐᓵᔨᑎᒍᑦ) Indspire ᐱᔾᔪᓯᐊᑦ 
(ᑐᓵᔨᑎᒎᕈᓐᓃᖅᑐᖅ) ᑕᒪᐅᓇ ᑏᕖᒃᑯᑦ 
ᑕᑯᒃᓴᐅᖃᑦᑕᕐᒪᑦ ᓇᓂᑐᐃᓐᓇᖅ ᑲᓇᑕᓕᒫᒥ. 
ᐊᕐᕌᒍᑕᒫᑦ ᑖᒃᑯᐊ ᑐᓂᓯᖃᑦᑕᕐᒪᑕ ᑖᒃᑯᐊ 
ᐃᓐᔅᐸᐃᔪ ᐱᔾᔪᓯᐊᕐᓂᒃ ᓄᓇᓕᖕᒥᐅᑕᓄᑦ, 
ᐃᑲᔪᖅᑎᓪᓚᕆᖕᓄᑦ, ᒪᒥᓴᖅᑎᓄᑦ, ᓯᕗᓕᐅᖅᑎᓄᑦ, 
ᐃᓐᓇᕐᓄᑦ, ᒪᒃᑯᒃᑐᓄᓪᓗ. ᑕᒪᒃᑯᐊ 
ᐱᓕᕆᕐᔪᐊᖅᓯᒪᔪᐃᑦ ᐃᓕᑕᕆᔭᐅᒋᐊᖃᖅᐸᖕᒪᑕ 
ᐃᓕᑕᕆᔭᐅᕐᔪᐊᖃᑦᑕᖅᑐᐃᑦ ᐊᒻᒪᓗ 
ᖁᕕᐊᓲᑎᒋᔭᐅᑦᑎᐊᖃᑦᑕᖅᑐᐃᑦ. 
 
ᐅᖃᖅᑎᑦᑎᔩ, ᒫᓐᓇᓖᓛᒃ ᐅᐱᒍᓱᑦᓯᐊᖅᐳᖓ ᑕᒫᓂ 
ᓵᓚᒃᓴᖅᑐᖃᓚᐅᕐᒪᑦ ᐊᕐᕌᒍᒋᔭᑦᑎᓐᓂ ᐃᓅᓯᓕᒫᓄᑦ 
ᐃᓅᓯᓕᒫᒥᓄᑦ ᐊᔪᓐᖏᓐᓂᖓᓂᒃ 
ᐃᓕᑕᕆᔭᐅᔾᔪᑎᖃᓚᐅᕐᒪᑦ ᑖᓐᓇ 
ᐃᒡᓗᓕᖕᒥᐅᑕᐅᓪᓗᓂ ᐅᐱᒋᔭᕋ ᐊᑐᐊᑦ ᐊᑭᑦᑎᖅ. 
ᒫᓂ ᐃᒃᓯᕚᖅᑐᖅ. 
 
>>ᐸᑦᑕᑐᖅᑐᑦ 
 
ᑖᔅᓱᐅᒪᑉ ᐃᕐᖑᑕᑯᓗᐊᑕ ᓴᐃᓚ ᐱᖃᑎᒋᓵᖅᑕᖓ 
ᑕᒫᓂ ᐃᓕᑕᕆᒋᓪᓗᒍ.  
 
ᑭᓯᐊᓂ ᑖᓐᓇ ᐊᑐᐊᑦ ᑕᐃᒪ ᓴᓐᖏᔪᓪᓚᕆᐅᖕᒪᑦ 
ᐃᓄᐃᑦ ᐃᓕᖅᑯᓯᐊᓂᒃ ᖃᐅᔨᒪᖁᔨᓪᓗᓂ ᐊᒻᒪᓗ 
ᐃᓄᓪᓚᕆᐅᓂᕐᒥᓂᒃ ᑕᑯᒃᓴᐅᑎᑦᑎᖃᑦᑕᕐᒪᑦ 

ᐅᕙᑦᑎᓐᓄᑦ. ᑖᓐᓇ ᐃᓅᓚᐅᖅᓯᒪᔪᖅ ᐊᒻᒪ ᑕᑉᐹᓂ  
ᓄᓇᖃᓚᐅᖅᓯᒪᓪᓗᓂ ᐊᒡᒍᒥ. ᑕᐃᒫᒃ ᑕᕝᕙ 
ᒪᓕᒐᓕᐅᖅᑎᐅᕗᖓ ᐊᒡᒍᒧᑦ, ᐅᐱᒋᑦᑎᐊᖅᑕᕋ. 
ᐊᒻᒪᓗ ᓄᓇᓕᖕᓄᑦ ᑕᐃᒪᓐᖓᑦ 
ᓄᓇᓕᖕᓄᐊᖅᑎᑕᐅᕙᓚᐅᕋᑦᑕ ᐅᕙᒍᑦ 
ᑕᐃᒪᓐᓇᐃᑦᑎᓪᓗᖑ.  
 
ᐅᖃᖅᑎᑦᑎᔩ, ᑲᔪᓯᒃᑲᓐᓂᐊᕐᔪᒍᒪᕗᖓ 
ᖃᓄᐃᒋᔭᐅᓐᖏᒃᑯᒪ ᒪᓕᒐᓕᐅᖅᑎᖁᑎᑦᑎᓐᓄᑦ. 
ᖁᔭᓐᓇᒦᒃ. 
 
ᐅᖃᖅᑎ: ᒪᓕᒐᓕᐅᖅᑎ ᐊᐱᕆᖕᒪᑦ ᐅᖃᐅᓯᒃᓴᒥᓂᒃ 
ᐱᔭᕇᕈᒪᑉᓗᓂ. ᐋᒃᑳᖅᑐᖃᖅᐹ? ᑐᕼᐊᓐᖏᓐᓇᒪ. 
ᒪᓕᒐᓕᐅᖅᑎ ᖁᐊᓴ, ᑲᔪᕼᐃᒋᐊᖅᑑᓪᓗᐊᓕᖅᐳᑎᑦ. 
 
ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᔭᓐᓇᒦᒡᓗ 
ᒪᓕᒐᓕᐅᖅᑎᐅᖃᑎᒃᑲ.  
 
ᑕᐃᒪᓐᖓᓕᒫᖅ ᐃᓅᓯᓕᒫᒥᓂᒃ ᑕᒪᑐᒥᖓ ᐃᓄᐃᑦ 
ᖃᐅᔨᒪᔭᑐᖃᖏᓐᓂᒃ ᐃᓄᐃᓪᓗ ᐃᓕᖅᑯᓯᐊᓂᒃ 
ᑕᐃᒪᓐᖓᑦ ᐊᔭᐅᖅᑐᐃᖏᓐᓇᖅᐸᖕᒪᑦ ᐊᒻᒪᓗ 
ᐃᑲᔪᕐᔪᐊᖅᓯᒪᔪᖅ ᓄᓇᕗᒻᒥ ᐃᓕᓐᓂᐊᕐᕕᑦᑎᓐᓂ 
ᖃᓄᖅ ᑕᒪᒃᑯᐊ ᐃᓄᐃᑦ ᐃᓕᖅᑯᓯᖏᓪᓗ 
ᐃᓕᓴᖅᑕᐅᒋᐊᖃᕐᓂᖏᓐᓂᒃ 
ᐃᑲᔫᑎᖃᓪᓚᕆᖃᑦᑕᖅᓯᒪᖕᒪᑦ ᐊᒻᒪᓗ ᓄᓇᕗᒻᒥ 
ᐃᓐᓇᐃᑦ ᐅᖃᐅᔾᔪᐃᖏᓐᓂᒃ 
ᐃᓚᒋᔭᐅᖃᑦᑕᖅᓯᒪᖕᒪᑦ. 
 
ᒥᖅᓱᕐᓂᕐᒧᓪᓗ ᐊᔪᓐᖏᑦᓯᐊᖅᖢᓂ. ᑕᐃᒪᓐᖓᑦ 
ᑕᕐᕆᔭᖃᑦᑕᕋᑦᑕ ᐃᓚᐃᑎᒍᑦ ᐃᓄᓐᖑᐊᕐᓂᒃ. ᑕᐃᒪ 
ᑕᑯᖃᑦᑕᖅᓯᒪᔪᒃᓴᐅᒋᕗᒍᑦ ᑖᒃᑯᓇᓐᖓᑦ ᐃᓱᒪ 
ᑕᑯᓐᓇᒐᒃᓴᓕᕆᔨᒃᑯᓐᓂᑦ ᓴᓇᔭᐅᔪᓂᒃ 
ᐊᓐᓄᕌᖏᓐᓂᒃ ᐊᑐᖅᑕᖏᓐᓂᒃ. ᑕᕝᕙ ᑕᒪᒃᑯᐊ  
ᐱᓕᕆᖃᑦᑕᖅᓯᒪᔭᖏᑦ ᐊᑐᐊᑉ. ᐊᒻᒪ 2010-
ᖑᑎᓪᓗᒍ ᔩᓂ ᐱᔾᔪᓯᐊᖓᓂᒃ ᐱᑖᓚᐅᖅᓯᒪᓪᓗᓂ 
ᐊᓐᓄᕌᓕᐅᕐᓂᕐᒥᓂᒃ ᐅᐱᒋᔭᐅᓪᓗᓂ.  
 
ᐅᖃᖅᑎᑦᑎᔩ, ᐊᑐᐊᑦ ᑕᐃᒪ 
ᐃᑲᔪᕐᔪᐊᖃᑦᑕᖅᓯᒪᖕᒪᑦ 

ᒪᒃᑯᒃᑐᓂᒃ ᐃᓄᖁᑎᑦᑎᓐᓂᒃ. ᑕᒪᓐᓇ 
ᐊᔭᐅᖅᑐᓪᓚᕆᒃᖢᓂᐅᒃ ᐃᓄᐃᑦ 
ᐃᓕᖅᑯᓯᓪᓚᕆᐊᓂᒃ. ᐊᒡᓛᒃ ᖃᐅᑕᒫᐸᓗᒃ 
ᑐᓴᕐᓇᖅᐸᒃᑐᖅ. ᐊᒻᒪᓗ ᖃᐅᔨᒪᓪᓗᑕ ᐃᓄᐃᑦ 
ᑕᒪᓐᓇ ᐃᓕᖅᑯᓯᐊ ᐅᓪᓗᒥᒧᑦ ᖃᓄᖅ 
ᐊᑑᑎᖃᕈᓐᓇᖅᐸ ᐃᓅᑉ ᐃᓕᖅᑯᓯᓪᓚᑦᑖᖓ. 84-ᓂᒃ 
ᐅᑭᐅᖃᖅᑐᖅ ᐊᑐᐊᑦ, ᓱᓕ ᒫᓐᓇᒧᑦ ᑲᔪᓰᓐᓇᖅᑐᖅ 
ᑕᐃᒪᓐᖓᑦ ᐃᓄᐃᑦ ᐃᓕᖅᑯᓯᐊ ᐊᒃᓱᕈᑎᒋᓪᓗᓂᐅᒃ.  
 
ᐊᒻᒪᓗ ᐅᖃᖅᑎᑦᑎᔩ, 
ᐅᐱᒍᓱᑦᑎᐊᒃᑲᓐᓂᖅᐳᖓᐃᓛᒃ 
ᐃᓕᑕᕆᔭᐅᓯᒪᓂᖓᓂᒃ. ᑕᒫᓂ ᓄᓇᓕᑦᑎᓐᓂ 
ᐃᓄᖕᓂᓪᓗ ᓄᓇᕗᒻᒥᐅᑕᓂᓪᓗ 
ᑐᓐᖓᓱᑦᑎᑦᓯᐊᖁᔨᒐᓗᐊᖅᐳᖓ ᓄᓇᕗᒻᒥᐅᑕᓂᒃ. 
ᑖᓐᓇ ᔫᓂ 23-ᖑᓕᖅᐸᑦ ᓰᐲᓰᒃᑯᑦ ᐅᕝᕙᓘᓐᓃᑦ 
ᓄᓇᖃᖅᑳᖅᓯᒪᔪᑦ ᑕᑯᓐᓇᒐᒃᓴᓕᕆᔨᖏᑎᒍᑦ ᑕᐃᒪ 
8-ᒧᐊᖅᐸᑦ ᐅᓐᓄᒃᑯᑦ ᑕᑯᒃᓴᐅᓛᕐᒪᑦ ᑕᒪᓐᓇ 
ᐅᐱᒍᓲᑎᖓ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. 
ᒪᓕᒐᓕᐅᖅᑎ ᐊᒥᑦᑐᕐᒧᑦ, ᒪᓕᒐᓕᐅᖅᑎ ᖃᐃᓂᖅ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 392 - 5(2): 

ᐃᑲᔫᑎᑦ ᐃᓄᑐᖃᕐᓄᑦ (ᖃᐃᕐᓂᖅ) 
 
ᖃᐃᕐᓂᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᓪᓗᒃᑯᑦ 
ᐊᒥᑦᑐᕐᒥᐅᑕᐅᖃᑎᒃᑲ ᓄᓇᕗᒻᒥᐅᑕᓪᓗ.  
 
ᐅᖃᖅᑎᑦᑎᔩ, ᓂᑯᕕᔾᔪᑎᖃᖅᑐᖓᓕᑦᑕᐅᖅ ᑕᒪᒃᑯᐊ 
ᐃᓐᓇᖅᐳᑦ ᐅᒃᐱᕆᓪᓗᒋᑦ ᑭᖑᕚᖑᔪᑎᒍᑦ ᐅᕙᒍᑦ  
ᐃᑲᔪᖅᓱᕆᐊᖃᕋᑦᑎᒍᑦ. ᐅᒃᐱᕆᑦᑎᐊᖅᑲᐅᔭᕋ 
ᒪᓕᒐᓕᐅᖅᑎ ᐅᖅᑯᕐᒥᐅᓄᑦ 
ᐅᖃᐅᓯᕆᑐᐃᓐᓇᕐᓗᑎᒍᑦ 

ᐊᑐᓕᖅᑎᑕᐅᔭᕆᐊᖃᓪᓚᑦᑖᓕᕐᒪᑕ.  
 
ᑐᓴᖅᑕᐅᔭᕆᐊᖃᓕᕋᓗᐊᕐᒪᑕ ᐊᒃᓱᕈᖅᓯᒪᔪᐃᑦ. 
ᓄᓇᕗᑖᕋᓱᓚᐅᖅᓯᒪᔪᐃᑦ ᐊᒃᓱᕈᖅᖢᑎᒃ. 
ᓇᓗᓇᐃᒃᑯᑎᕗᑦ ᐱᖕᓇ, “ᓄᓇᕗᑦ ᓴᓐᖏᓂᕗᑦ,”  
ᒪᑯᐊᑦᑕᐅᖅ ᐃᓐᓇᖅᐳᑦ ᓴᓐᖏᓂᕗᑦ. ᑕᐃᒪᓐᓇ 
ᐅᖃᕈᒪᓕᓵᕋᒪ ᑕᒪᒃᑯᐊ ᐃᓐᓇᖅᐳᓂᓛᒃ 
ᑐᓴᖅᑕᐅᒃᑲᓐᓂᕆᐊᖃᕋᓗᐊᕐᒪᑕ ᐊᒃᓱᕈᖃᑦᑕᕐᒥᔪᐃᑦ. 
ᕿᑐᕐᖓᖃᐅᖅᖢᑎᒡᓗ, ᐃᕐᖑᑕᖃᐅᖅᖢᑎᒃ 
ᐃᓗᓕᖃᐅᖅᖢᑎᒃ ᐊᒃᓱᕈᖃᑦᑕᕐᒥᖕᒪᑕ. ᐅᕙᒍᑦ 
ᑕᕝᕙ ᑕᕝᕙᓂ ᐃᒡᓗᕐᔪᐊᕐᒦᑦᑐᑎᒍᑦ 
ᐊᒃᓱᕉᑎᒋᒋᐊᒃᑲᓐᓂᓚᐅᕐᓚᕗᑦ. 
 
ᐱᔨᑦᑎᕋᕐᕕᒋᒃᑲᓐᓂᓚᐅᕐᓚᕗᑦ. ᒐᕙᒪᒃᑯᑦ 
ᐅᖃᖅᓯᒪᔪᐃᑦ ᐃᓄᐃᑦ ᖃᐅᔨᒪᔭᑐᖃᖓᓂᒡᒎᖅ 
ᐊᑐᕐᓂᐊᕐᒪᑕ. ᐅᓇᓕᑭᐊᖅ ᐃᒪᓐᓇ ᑐᓴᓚᐅᖅᓯᐅᒃ, 
ᐃᓐᓇᐃᑦ ᖃᐅᔨᒪᔭᑐᖃᖓᑦᑕᐅᖅ ᓴᓐᖏᕗᖅ. 
ᑕᐃᒪᓐᓇᐃᑎᓪᓗᒍ ᑕᐃᒪ ᐊᐱᖅᓱᕐᓂᖃᕐᓂᐊᓕᕈᒪ 
ᒥᓂᔅᑕᒧᑦ ᐃᓄᓕᕆᔨᒃᑯᓐᓄᑦ ᐊᐱᖅᓱᕐᓂᐊᕋᒪ ᑖᒃᑯᐊ 
ᐃᓐᓇᐃᑦ ᐱᔾᔪᑎᒋᓪᓗᒋᑦ.  
 
ᑖᒃᑯᐊ ᐊᒃᓱᕉᑎᒋᓚᐅᕋᒃᑭᑦ ᑕᕝᕗᓐᖓ 
ᓂᕈᐊᖅᑕᐅᔾᔪᑎᒋᓇᓱᒃᖢᒋᑦ ᐃᓐᓇᐃᑦ. 
ᐅᑯᖓᑐᐃᓐᓇᔾᔮᕈᓐᓃᕋᒪ ᐃᓐᓇᕐᓄᑦ.  
ᐃᓐᓇᕐᓄᑦ ᓂᐱᐅᓂᐊᕋᒪ ᑕᕝᕗᓐᖓᓚᐅᖅᓯᒪᕗᖓ.  
ᑕᐃᒪᓐᓇ ᐊᐱᖅᓱᕐᓂᖃᕐᓂᐊᓕᕈᒪᐃᓛᒃ 
ᓂᓪᓕᕐᓂᐊᖅᐳᖓ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. 
ᒪᓕᒐᓕᐅᖅᑎ ᐅᖅᓱᖅᑑᕐᒧᑦ, ᒪᓕᒐᓕᐅᖅᑎ 
ᐋᖁᐊᖅ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 393 - 5(2): 

ᓲᖑᓵᖅᑕᐅᕙᓐᓂᖏᑦ ᓄᓇᕗᑦ ᒐᕙᒪᒃᑯᑦ 
ᐃᖅᑲᓇᐃᔭᖅᑎᖏᑦ (ᐋᖁᐊᖅ) 

 
ᐋᖁᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᒻᒪᓗ 
ᐅᓐᓄᓴᒃᑯᑦ ᒪᓕᒐᓕᐅᖅᑎᐅᖃᑎᒃᑲ ᐊᒻᒪᓗ 
ᐅᖅᓱᖅᑑᕐᒥᐅᑕᐃᑦ, ᑕᐃᒃᑯᐊ ᑕᑯᓐᓇᖅᑐᑦ 
ᑕᓚᕖᓴᒃᑯᑦ ᓈᓚᒃᑐᓪᓗ. 
 

ᐅᖃᖅᑏ, ᐅᓪᓗᒥ ᓇᖏᖅᓯᕗᖓ ᐃᓱᒫᓘᑎᒋᔭᒃᑲ 
ᑖᒃᑯᐊ ᐅᖃᐅᓯᕆᔪᒪᒐᒃᑭᑦ ᐊᒥᓱᐊᓗᖕᓄᑦ ᓄᓇᕗᑦ 
ᒐᕙᒪᒃᑯᓐᓄᑦ ᖃᐅᔨᒪᔮᕆᔭᐅᔪᑦ ᑭᓯᐊᓂ 
ᓂᓪᓕᐅᑎᒋᔭᐅᓚᐅᖅᓯᒪᓐᖏᑦᑐᖅ. 
 
ᐅᖃᖅᑏ, ᑎᒥᓐᖑᖅᑎᑕᐅᓯᒪᔪᓂᑦ ᐊᒥᓱᓂᒃ 
ᐃᓄᒃᑕᖃᐅᖅᑐᖅ ᓴᓐᖏᓂᕐᒥᓂᒃ ᐊᑐᖃᑦᑕᖅᑐᑦ 
ᐱᔪᓐᓇᕐᓂᕐᒥᓂᓪᓗ ᐊᓯᒥᓂᒃ ᖃᓄᖓᓴᖕᓂᐊᕋᒥᒃ 
ᑲᑕᒃᑎᕆᓂᐊᕋᒥᓪᓗ ᐃᖅᑲᓇᐃᔭᖅᑎᐅᖃᑎᒥᖕᓂᒃ. 
ᑲᓐᖑᓇᑭᐊᖅ.  
 
ᐅᖃᖅᑏ, ᐊᒥᓲᔪᒍᑦ ᑕᐃᒪᐃᑦᑐᓂᒃ ᖃᐅᔨᒪᔪᒍᑦ. 
ᒪᒥᐊᓇᖅᑑᒐᓗᐊᖅ ᑖᒃᑯᐊ ᐃᖅᑲᓇᐃᔭᖅᑏᑦ 
ᖃᓄᖓᓴᖅᑕᐅᖃᑦᑕᖅᑐᑦ ᐃᖅᑲᓇᐃᔭᖅᑎᑦᑎᓄᑦ 
ᑎᑎᕋᖅᓯᒪᔪᑎᒍᑦ ᐱᔪᒪᓐᖏᑦᑐᑦ ᐃᖅᑲᓇᐃᔮᕐᒥᓂᒃ 
ᐊᓯᐅᔨᖦᖤᕐᓂᐊᕋᒥᒃ. 
 
ᐅᖃᖅᑏ, ᖃᐅᔨᒪᑦᑎᐊᖅᑐᖓ ᒪᓕᒐᖅᑕᖃᕐᒪᑦ 
ᐅᓐᓂᕐᓘᑎᖃᖅᑐᖃᕈᓐᓇᖅᐸᑦ ᑕᐃᓐᓇ 
ᐃᖅᑲᓇᐃᔭᖅᑎ ᓴᐳᒻᒥᐅᓯᖅᑕᐅᓯᒪᔪᖅ 
ᑕᒻᒪᖅᓯᒪᓕᖅᑐᒥᒃ ᐅᖃᐅᓯᖃᖅᑐᖃᖅᐸᑦ. ᐊᒻᒪᓗ 
ᑐᑭᓯᓯᒪᓪᓗᖓ ᒐᕙᒪᒃᑯᓐᓂᑦ ᓯᕗᒃᑲᖅᑕᖅᑎᑦ 
ᐊᑐᓕᖁᔭᓕᐅᖅᓯᒪᖕᒪᑕ ᐃᖅᑲᓇᐃᔭᖅᑏᑦ 
ᐊᖓᔪᖅᑳᕐᒥᓅᖃᑦᑕᕐᓗᑎᒃ 
ᐱᑦᑎᐊᓐᖏᑦᑐᖅᑕᖃᓕᕌᖓᑦ. ᐊᑏ, ᐅᑯᐊ 
ᐅᖃᐅᓯᕆᑐᐃᓐᓇᕈᓗᒍᓐᓃᕐᓚᕗᑦ 
ᐱᓐᖑᖅᑎᓪᓚᕆᓚᐅᕐᓚᕗᓄᑯᐊ.  
 
ᐅᖃᖅᑏ, ᑕᐃᒃᑯᐊ ᐃᖅᑲᓇᐃᔭᖅᑏᑦ ᐊᖓᔪᖅᑳᕐᒥᓄ 
ᐅᓐᓂᕐᓗᒃᑲᓗᐊᕌᖓᑕ ᓵᑕᐅᑐᐃᓐᓇᖃᑦᑕᖅᑐᑦ. 
ᑕᐃᓐᓇ ᑕᒻᒪᖅᓴᐃᔪᖅ ᓱᖁᑎᒋᔭᐅᓐᖏᑦᑎᓪᓗᒍ. 
ᐊᒻᒪᓗ ᑭᓇᑐᐃᓐᓇᖅ ᖃᓄᖓᓴᖅᑕᐅᖃᑦᑕᖅᑐᖅ 
ᐃᖅᑲᓇᐃᔭᕐᕕᐅᑉ ᐃᓛᓐᓂ, ᐃᓚᖏᑦ 
ᐅᖃᐅᓯᕆᔭᕆᐊᒃᓴᖅ ᓇᓗᓇᓲᖑᖕᒪᑕ 
ᐱᑦᑎᐊᓐᖏᓐᓂᐅᔪᑦ. 
 
ᑕᐃᒃᑯᐊ ᖃᓄᖓᓴᖅᑏᑦ ᐃᓱᒪᑐᔪᐊᓘᒐᒥᒃ 
ᑕᐃᒪᐃᓕᐅᓚᐅᖅᑐᖓ ᐅᑯᓂᖓ 
ᐱᔾᔪᑎᖃᖅᖢᖔᓚᒃᑳᓘᖕᒪᑕ. ᑕᐃᓐᓇᓕ 
ᐱᑦᑎᐊᖅᑕᐅᓚᐅᓐᖏᑦᑐᖅ ᑭᓇᒧᑦ ᓵᓐᓂᐊᓕᖅᐹ? 

ᐃᓚᖏᑦ ᐃᖅᑲᓇᐃᔭᖅᑏᑦ ᐅᖃᐅᔾᔭᐅᓯᒪᔪᑦ 
ᒪᓕᒐᓕᐅᖅᑎᔅᓯᖕᓄᑦ ᑕᒪᓐᓇ ᐅᖃᐅᓯᕆᑦᑕᐃᓕᒍᒃ. 
ᑕᒪᓐᓇ ᑐᓴᖃᑦᑕᖅᓯᒪᔭᕗᑦ ᐊᑕᐅᓯᐊᕐᓇᑕ.  
 
ᐅᖃᖅᑏ, ᑕᒪᓐᓇ ᓴᖅᑭᑕᕋ ᒐᕙᒪᒃᑯᓐᓄᑦ 
ᐃᖅᑲᓇᐃᔭᖅᑏᑦ ᖃᓄᖓᓴᒃᑕᐅᖃᑦᑕᖅᑐᑦ 
ᐃᖅᑲᓇᐃᔭᖅᑎᒥᖕᓄᑦ ᑐᑭᓯᐅᒪᓂᐊᖅᐳᑦ ᑕᒪᑐᒥᖓ 
ᖃᐅᔨᒪᔪᒍᑦ ᐊᒻᒪᓗ ᓄᖅᑲᖅᑎᑦᑐᒪᔭᕗᑦ.  
 
ᐊᒻᒪᓗ, ᐅᖃᖅᑏ, ᓂᕆᐅᒃᐳᖓ ᒐᕙᒪᒃᑯᓐᓄᑦ 
ᐃᖅᑲᓇᐃᔭᖅᑎᓕᒫᑦ ᐱᑦᑎᐊᖅᑕᖃᑦᑕᓚᐅᓐᖏᑦᑐᖅ 
ᑕᐃᒪᑐᖅ ᓵᓚᒃᓴᕐᓂᐊᖅᐳᑦ ᑕᒪᑐᒥᖓ. ᖁᔭᓐᓇᒦᒃ, 
ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. 
ᒪᓕᒐᓕᐅᖅᑎ ᐊᐅᕕᓕᖕᒧᑦ, ᒪᓕᒐᓕᐅᖅᑎ ᓇᑦᓯᖅ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 394 - 5(2): 

ᒪᒃᑯᒃᑐᓄᑦ ᐅᐸᑦᑕᕐᕕᒃ ᓴᓪᓕᓂ (ᓇᑦᓯᖅ) 
 
ᐊᖓᔪᖅᑳᖅ ᐸᑎᖅ ᓇᑦᓯᖅ: ᖁᔭᓐᓇᒦᒃ, ᐅᖃᖅᑏ. 
ᐅᖃᖅᑏ ᐅᑉᓗᒥ ᓇᖏᖅᓯᕗᖓ ᑕᐃᒃᑯᐊ ᓴᓪᓕᓂᑦ 
ᐊᒃᓱᕈᖃᑦᑕᕐᒪᑕ ᒪᒃᑯᒃᑐᒥᓂᒃ ᐃᓱᒫᓗᒃᖢᑎᒃ.  
 
ᐊᕐᕌᒎᒃ ᒪᕐᕉᕙᓪᓚᐃᓕᖅᑯᑑᓂᒃᑯᐊᒃ ᐃᒡᓗᑐᖄᓗᖕᒥᒃ 
ᓂᐅᕕᓚᐅᖅᓯᒪᖕᒪᑕ ᑐᒃᓯᕋᕈᓘᔭᖅᖢᑎᒃ ᑮᓇᐅᔭᓂᒃ, 
ᒐᕙᒪᓕᕆᔨᒃᑯᓐᓂᓪᓗ, 
ᐋᓐᓂᐊᕐᓇᓐᖏᑦᑐᓕᕆᔨᒃᑯᓐᓂᓪᓗ ᑕᒪᒃᑯᐊ 
ᑐᒃᓯᕋᖅᐸᒃᓱᓂ. ᑖᓐᓇ ᐊᐃᑯᓗᒐ ᓯᐊᕋ ᓇᑦᓯᖅ ᐊᒻᒪ  
ᐃᑲᔪᖅᑕᐅᓪᓗᓂ ᐃᑦᑐᑲᓪᓚᐅᓂᕋᖅᐸᑦᑕᑦᑎᓐᓄᑦ 
ᕕᐊᓐ ᐃᐅᓪ. 
 
ᑕᐃᓐᓇ ᐅᑉᓗᒥᒧᑦ, ᐅᖃᖅᑏ, ᐃᒡᓗ 
ᐱᐅᔪᐊᓘᓕᖅᖢᓂ ᓴᓇᔭᐅᖏᓐᓇᖅᑲᐅᖕᒪᑦ 
ᐅᑭᐅᓗᒃᑖᖅ ᑖᓐᓇ ᔫ ᓴᕕᐊᕐᔪᖕᒥᑦ ᓴᓪᓕᒻᒥᐅᑕᖅ 
ᐃᓱᒪᑕᕆᔭᐅᓪᓗᓂ ᐱᖓᓱᓂᑦ 
ᐃᖅᑲᓇᐃᔭᖅᑎᖃᖅᓱᓂ ᐃᑲᔪᖅᑎᖃᖅᓱᓃᓛᒃ. 
ᑖᒃᑯᐊ, ᑖᓐᓇ ᑮᓇᐅᔭᖅ ᑐᓂᔭᐅᓚᐅᖅᓯᒪᔪᖅ  
$326,000-ᒥᒃ ᑐᒃᓯᕋᕈᓘᔭᖅᖢᑎᒃ ᑲᑎᖦᖢᒋᑦ 
ᑐᓂᔭᐅᓚᐅᕐᒪᑕ 

ᒐᕙᒪᒃᑯᓐᓄᑦ ᖁᔭᓐᓇᒦᕈᑎᕙᒃᑲ. 
 
ᑕᐃᓐᓇᓗ ᐃᒡᓗᑐᖃᐅᓚᐅᖅᑐᖅ 
ᐃᒡᓗᑐᖃᕕᓂᐅᔫᔮᕈᓐᓃᖅᖢᓂ ᓄᑖᑯᓘᔮᓕᖅᖢᓂ 
ᑐᒡᒐᕐᕕᖃᖅᓱᓂ ᒪᕐᕉᖕᓂᒃ, ᑏᕖᖃᖅᓱᓂ, 
ᑐᓴᕐᓈᖅᑎᑕᐅᕙᒃᖢᑎᓪᓗ ᑕᒪᒃᑯᐊ ᒪᒃᑯᒃᑐᐃᑦ 
ᕿᑎᒍᑎᑖᖅᑎᑕᐅᓚᐅᖅᑐᐃᓪᓗ ᑖᒃᑯᐊ ᑐᒡᒐᕐᕖᑦ, 
ᑏᕖ, ᕿᑎᒍᑏᓪᓗ ᑕᐃᑲᓐᖓᑦ ᕆᑦᓱᑦ ᑲᓇᓕᒃᑯᓐᓂ, 
ᓯᓗ ᑲᓇᓕᒥᓪᓗ ᓴᕐᓕᐊᕐᒧᑦ ᓇᖕᒥᓂᖃᖅᑎᐅᔪᓄᑦ 
ᑐᓂᔭᐅᒪᐅᖅᑐᑦ. ᑐᓂᓯᓚᐅᖅᑐᐃᑦ ᑕᐃᒃᑯᐊ 
ᖁᔭᓐᓇᒦᖅᐸᒃᑲ ᑕᐅᑐᓐᓂᖅᐸᑎᒃ, ᓯᓗ ᐊᒻᒪ ᕆᑦᓱᑦ 
ᑳᓇᓕ. ᐊᒃᓱᐊᓗᒃ ᖁᔭᓐᓇᒦᖅᐸᔅᓯᒃ. 
 
ᐃᖅᑲᓇᐃᔭᖅᑎᖃᖅᓱᓂᓗ ᓴᓗᒻᒪᖅᓴᐃᔨᒥᒃ ᐊᒻᒪ 
ᐃᓐᓇᕐᓂᒃ ᖃᐃᖁᔨᕙᒃᓱᑎᒃ 
ᐃᓕᓐᓂᐊᖅᑎᑦᑎᕙᒃᓱᑎᒡᓗ ᑕᒪᒃᑯᐊ ᐃᓐᓇᐃᑦ ᐊᒻᒪ 
ᐅᖁᒪᐃᒃᓴᖅᑐᖃᓗᐊᓕᕌᖓᑦ 
ᐅᖃᓪᓚᒡᕕᖃᕈᓐᓇᖃᖅᓱᓂ. ᑖᓐᓇ ᐃᓐᓇᖅ 
ᑕᐃᑯᓐᖓᖃᑦᑕᕐᒪᑦ ᑖᓐᓇ ᐊᐃᑯᓗᒐ ᐊᒃᓱᐊᓗᒃ 
ᐱᓕᕆᒃᑲᐅᖕᒪᑦ ᐃᓱᒫᓗᖕᒪᑦ ᓄᓇᓕᐅᑎᒥᓂᒃ, ᐃᓛᒃ 
ᓄᓇᖁᑎᒥᓂᒃ. ᐃᑲᔪᖅᑐᖅᐸᕗᑦ ᐅᓪᓗᒥᒧᑦ. 
ᖁᔭᓐᓇᒦᒃ, ᐅᖃᖅᑏ.  
 
>>ᐸᑦᑕᑐᖅᑐᑦ 
 
ᐅᖃᖅᑎ: ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. 
ᒪᓕᒐᓕᐅᖅᑎ ᐃᖃᓗᐃᑦ ᓯᓈ, ᒪᓕᒐᓕᐅᖅᑎ 
ᓯᐅᑎᐊᐱᒃ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 395 - 5(2): 

ᐃᓕᓴᖅᓯᓂᖅ ᐱᖓᓱᓂᑦ ᐃᖃᓗᒻᒥᐅᓂᑦ 
ᐃᓄᑐᖃᕐᓂᑦ (ᓯᐅᑎᐊᐱᒃ) 

 
ᐊᖓᔪᖅᑳᖅ ᐃᓕᓴᐱ ᓯᐅᑎᐊᐱᒃ: ᖁᔭᓐᓇᒦᒃ, 
ᐅᖃᖅᑎᓯᔩ. ᐅᓪᓗᒥ ᐃᓄᑐᖃᓄᑦ 
ᓵᓐᖓᔪᒋᐊᓪᓚᐅᔪᒍᑦ. ᐅᐱᖅᑲᕗᖓ ᑕᒫᓂ 
ᓂᑯᕕᕈᓐᓇᕋᒪ ᐃᓕᓴᖅᓯᒍᒪᑦᓱᖓ 
ᑕᖅᑭᐅᓚᐅᖅᑐᓂᑦ ᐱᖓᓱᒻᒪᕇᑦ 90 
ᐅᖓᑖᓅᓚᐅᕐᖓᑕ ᐃᖃᓗᐃᑦ ᓯᓈᓂᒥᐅᑕᐃᑦ. 

ᐃᓄᑐᖃᐃᑦ ᐱᒻᒪᕇᑦ ᓲᖃᐃ ᑎᒍᐊᕆᔭᐅᓚᐅᕋᒪ 
ᓯᐅᑎᐊᐱᒃ E7-1, ᓂᖏᐅᕌᐱᒃ, E7-2. E7-2267-
ᖑᔪᖓ. ᒪᑯᐊ ᐃᓄᐊᐱᒃ ᓵᒋᐊᖅᑐᖅ ᑕᐃᓐᓇᑎᑐᑦ 
ᐃᓄᑐᖃᕈᕈᒪᔪᖓ. ᐃᓅᓂᑯ ᑭᒻᒥᕈᕐᒥ. 
ᓇᓪᓕᐅᑎᓚᐅᖅ ᐄᐳᕈᓪ 17, 90-ᕈᖅᑐᖅ ᑕᒫᓂ 
ᐊᕐᕌᒍᑦᑎᓐᓂ. ᑕᒪᐅᓐᖓᕐᓂᑯ ᐱᐊᕋᐅᑎᓪᓗᒍ. 
 
ᑕᐃᓐᓇ ᓇᒧᑐᐃᓐᓇᖅ ᖁᓪᓕᒥ 
ᐃᑭᓪᓕᕆᐊᖅᑐᖃᑦᑕᖅᓯᒪᔪᖅ ᐅᓂᒃᑳᕆᐊᖅᓱᓂ. 
ᓄᖅᑲᐸᓪᓕᐊᑦᑕᓯᓐᓇᓕᖅᑐᖅ 90-ᐅᓕᕋᒥ, ᓲᖃᐃ. 
ᑲᑎᑎᑕᐅᓯᒪᓚᐅᖅᓯᒪᔪᖅ ᓵᒋᐊᖅᑐᖅ 
ᓵᓕᓚᔭᐅᖃᑦᑕᔪᔪᖅ ᑕᒫᓂ ᐃᖃᓗᓐᓂ. ᑕᓪᓕᒪᓂᒃ 
ᕿᑐᕐᖓᖃᓚᐅᖅ ᕿᑐᕐᖓᓕᒃ.  
 
ᐊᐃᑉᐸᖓ, ᒍᐊᑦ ᕆᐊᓂ, ᑭᓯᐊᓂ ᖃᐅᒪᔭᖅ 
ᐊᖓᔪᖅᑳᕋᓛᖅ. ᐊᑯᓂᐊᓗᒃ ᑕᐃᓐᓇ ᑕᒫᓃᑦᑐᖅ 
ᓂᐅᕕᕐᕕᒃ ᕼᐊᑦᓴᓐᔅ ᕙᐃ ᓂᐅᕕᕐᕕᐅᖃᑦᑕᑎᓪᓗᒍ 
ᑭᒻᒥᕈᕐᒦᓐᖔᖅᓱᓂ ᑕᒪᐅᓐᖓᕐᓂᑯ. 
ᓂᐅᕙᐅᓐᓛᓐᒥᐅᑦᓴᔭ. ᐅᐱᒋᒻᒥᔭᕋᑦᑕᐅᖅ ᑕᐃᓐᓇ 
ᑕᒫᓂ ᐊᖏᕐᕋᖃᓕᕐᖓᑦ 90-ᕈᓚᐅᖅᑐᖅᑕᐅᖅ 
ᐄᐳᕈᓪ 27-ᒥ. ᓄᓕᐊᖃᓚᐅᖅᑐᖅ ᓯᐅᕋ  
ᑕᐃᕕᑎᐅᓚᐅᖅᑐᖅ 
ᐃᓅᒍᓐᓃᖅᓯᒪᔪᐊᐱᐅᓕᖅᑑᒐᓗᐊᖅ ᑭᓯᐊᓂ 
ᐸᓂᖃᓚᐅᖅ. 
 
ᐱᖓᔪᐊᑦ, ᖃᐅᔨᒪᔭᖅ ᐃᓅᑮᓚᔭᐅᑐᐃᓐᓇᓲᖅ. 
ᑕᐃᓐᓇ ᑕᒫᓂ ᓯᓚᑖᓂ ᕗᕉᕕᓱᕐ 
ᕙᐃᖑᖃᑦᑕᖅᑎᓪᓗᒍ ᐃᓅᓂᑯ.  
ᐃᓄᒃᓱᓕᒃ-ᒥᒃ ᐊᑎᓕᒃ. ᑕᐃᓐᓇᓕ 108-ᖑᒻᒪᕆᒃᑐᖅ 
ᐊᕐᕌᒍᑦᑎᓐᓂ. ᐅᐊᑲᓪᓚᖔᖅ! ᓄᓕᐊᖃᓚᐅᖅᑐᖅ 
ᒥᐊᓕᒥᒃ 11-ᓂᒃ ᕿᑐᕐᖓᓖᑦ. ᑕᐃᓐᓇᑦᑕᐅᖅ 
ᐅᐱᕆᔭᕆᐊᓪᓚᕋ ᐊᓚᒃᑲᐅᒪᑎᑦᓯᖃᑦᑕᕐᒪᑦ 
ᓄᓇᓕᕋᓛᓂᒃ ᐱᕈᖃᑦᑕᑎᓪᓗᒋᑦ 
ᐃᑲᔪᖃᑦᑕᒥᒻᒪᑦᑕᐅᖅ ᑎᒍᔭᐅᓯᒪᔪᓂᒃ. 
 

ᐊᑦᓱᕉᑎᖃᖃᑦᑕᕋᓗᐊᖅᑎᓪᓗᑕ ᐃᓛᓐᓂᒃᑯᑦ 
ᐃᓄᑐᖄᐱᕗᑦ ᐅᖃᓲᖑᖕᒪᑕ ᖁᖓᖃᑦᑕᖅᑕ. 
ᐅᐱᖅᑲᔪᖓ ᑕᒫᓂ ᐱᖓᓱᒻᒪᕇᓐᓂ 90 ᐅᖓᑖᓂ 
ᑕᖅᑭᑎᓐᓂ ᐅᓂᒃᑳᕈᓐᓇᕋᒪ 
ᑕᓚᕖᓴᖃᓐᖏᑦᑐᐃᓐᓇᐃᑦ 
ᐅᖄᓚᐅᑎᖃᓐᖏᑦᑐᐃᓐᓇᐃᑦ ᑕᒡᒐᑐᖅ ᓈᓚᐅᑎᒃᑯᑦ 
ᑐᓵᕗᑦ ᓇᑯᕐᒦᕈᒪᒐᒃᑭᑦ ᑕᒫᓂ ᑖᒃᑯᐊ ᐱᖓᓱᐃᑦ 
ᐃᑲᔪᖅᓯᒪᓪᓚᕆᒻᒪᑕ. ᖁᔭᓐᓇᒦᒃ, ᐅᖃᖅᑎᑦᓯᔩ.  
 
>>ᐸᑦᑕᑐᖅᑐᑦ 
 
ᐅᖃᖅᑎ: ᒪᓕᕆᐅᖅᑏᑦ ᐅᖃᐅᕼᐃᒃᓴᖏᑦ. 
ᒪᓕᒐᓕᐅᖅᑎ ᖁᑦᑎᒃᑐᕐᒧᑦ. ᒪᓕᒐᓕᐅᖅᑎ 
ᐊᕿᐊᕈᖅ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 396 - 5(2): 

ᐅᐱᕐᖔᒃᑯᑦ ᐆᒪᔪᖅᓯᐅᕐᓂᖅ ᖁᑦᑎᑦᑐᒥ 
(ᐊᕿᐊᕈᖅ) 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, 
ᐅᖃᖅᑎᑦᑎᔩ. ᑖᓐᓇ ᑕᖅᑭᖅ ᔫᓂ ᑕᑉᐹᓂ 
ᖁᑦᑎᒃᑐᒥ ᑭᒡᒐᖅᑐᖅᑕᒃᑲ ᑖᒃᑯᐊ ᐱᖓᓱᑦ 
ᓄᓇᖁᑎᖏᑦ ᐃᓄᖃᕈᓐᓃᑦᑎᐊᑲᓴᖃᑦᑕᕐᒪᑕ 
ᑕᐅᕗᖓ ᐊᐅᓪᓛᖅᑐᑦ ᐊᖑᓇᓱᒋᐊᓕᖅᑐᑦ 
ᖃᓄᐃᑦᑐᕈᓘᔮᓗᖕᓂᑦ ᓂᕿᔅᓴᖏᓐᓂ ᐊᕐᕋᐅᒍᒧᑦ 
ᓈᒻᒪᓇᓱᒃᓱᑎᒃ ᓂᕿᔅᓴᖅᑖᕆᐊᖅᑐᖅᓱᑎᒃ.  
 
ᐃᓕᓐᓂᐊᖅᑐᐃᑦ ᐱᔭᕇᑐᐊᕐᒪᑕ ᑕᐃᒪᓗ 
ᐊᐅᓪᓛᓕᖅᓱᑎᐅᖃᑦᑕᕐᒪᑕ. ᑖᓐᓇ ᐊᑯᓂᐊᓗᒃ 
ᐊᑐᖅᑕᐅᖕᒪᑦ ᐊᒻᒪᓗ  
ᐊᑐᖅᑕᐅᖏᓐᓇᖁᔪᒥᓇᕆᓪᓗᒍ 
ᓂᕆᑎᑦᑎᑦᑎᐊᖃᑦᑕᕐᒪᑕ. ᓇᒻᒥᓂᖅ, ᐃᓚᖏᓐᓂᑦ 
ᐊᒻᒪᓗ ᓄᓇᓕᓕᓐᓂ. ᑕᐃᒪᓐᓇᐃᑎᓪᓗᒍ ᐊᑏ, 
ᐊᐅᓪᓛᖅᓯᒪᑦᑎᐊᕐᓂᐊᖅᐳᓯ ᑐᓱᒋᑦᑎᐊᖅᐸᔅᓯ 
ᐊᒃᓱᐊᓗᒃ ᑐᓱᒋᕙᔅᓯ. ᑕᒫᓂ 
ᐃᖅᑲᓇᐃᔭᕐᕕᑦᑎᓐᓂᓪᓕ 
ᐊᐅᓛᕐᓇᕈᓐᓃᑲᐅᑎᒋᑦᑕᕐᒪᑦ.  
 
ᑕᐃᒪᐃᑎᓪᓗᒍ ᖃᓪᓗᓇᔾᔨᐊᕈᔅᓯ ᐅᕝᕙᓘᓐᓃᑦ 
ᐅᑎᕐᓂᕈᔅᓯ ᐃᖅᑲᐅᒪᓂᐊᖅᐸᓯᐅᒃ ᐃᓐᓇᖁᑎᕗᑦ 
ᐊᐅᓪᓚᕈᓐᓇᐃᓪᓕᔪᐃᑦ ᑕᐃᒃᑯᐊ. ᑎᒥᖏᑦᑎᒍᑦ 
ᐊᔪᖅᑐᑦ ᑭᓯᐊᓂ ᐃᓱᒪᖏᑦᑎᒍᑦ 
ᐊᐅᓪᓚᖃᑕᐅᔫᒐᓗᐊᑦ.  

ᓄᑖᕕᓂᐊᓐᓄᒻᒥᒃ ᓂᕆᕕᔅᓴᒥᓂᒃ 
ᐋᑦᑎᕕᐅᖃᑦᑕᕐᓂᐊᖅᐳᑦ. ᖁᔭᓕᔭᐅᕐᔪᐊᕐᓂᐊᕐᒥᔪᓯ  
ᑕᐃᒃᑯᓄᖓ. ᑕᐃᒪᓐᓇᐃᑎᓪᓗᒍ 
ᐊᐅᓪᓚᖅᓯᒪᑦᑎᐊᕐᓂᐊᖅᐳᓯ ᑕᒫᓂ 
ᐊᐅᓪᓛᕐᓇᖅᑐᐊᐃᓐᓅᑎᓪᓗᒍ. ᖁᔭᓐᓇᒦᒃ, 
ᐅᖃᖅᑎᑦᑎᔩ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᒪᓕᒐᓕᐅᖅᑏᑦ ᐅᖃᐅᕼᐃᒃᓴᖏᑦ. 
ᒪᓕᒐᓕᐅᖅᑎ. ᑲᔪᕼᐃᓗᑕ. ᕼᐃᑕᒪᒋᔮᓄᑦ 
ᑲᑎᒪᔾᔪᑎᑉᑎᒻᓄᑦ. ᑭᐅᔾᔪᑕᐅᔪᑦ ᐅᖃᐅᕼᐃᒃᑯᑦ 
ᐊᐱᖅᑯᑕᐅᓚᐅᖅᑐᓄᑦ. ᐱᑕᖃᓐᖏᒻᒪᑦ. ᑲᔪᕼᐃᓗᑕ. 
ᑕᓪᓕᒪᒋᔮᓄᑦ ᑲᑎᒪᑉᔪᑎᒃᓴᑦᑎᒻᓄᑦ.  
 
ᐃᓕᑕᖅᓯᖅᑳᖅᑎᓐᓇᖓ ᐃᒪᓐᓇ ᐅᖃᕈᒪᕗᖓ 
ᖁᕕᐊᕼᐅᒃᐳᖓ ᐃᓅᓕᕐᕕᒃᓯᐅᕐᒪᑦ 
ᓇᓪᓕᐅᓐᓂᖅᓯᐅᕐᒪᑦ ᖁᖓᑉᐸᕋᓗ ᒥᓂᔅᑕ ᕼᐃᒃᔅ. 
ᐅᑉᓗᒥ ᐃᓅᓕᕐᕕᒃᕼᐃᐅᕐᒪᑦ ᓇᑉᓕᐅᓐᓂᖅᕼᐃᐅᕐᒪᑦ. 
 
>>ᐸᑦᑕᑐᖅᑐᑦ 
 
>>ᐃᓐᖏᖅᑐᑦ ᓇᓪᓕᐅᑎᔪᐊᐱᒻᒥᒃ 
 
ᐃᓅᓕᕐᕕᒃᕼᐃᐅᑦᑎᐊᕐᓂᐊᖅᐳᑎᑦ. ᐅᑉᓗᒥ 
ᓇᑉᓕᐅᑎᒐᓗᐊᖅᑎᓪᓗᑎᑦ ᐱᓕᕆᐊᒃᓴᕐᓂᒃ 
ᐱᓕᕆᑐᐃᓐᓇᕋᕕᑦ.  
 
ᐃᓕᑕᖅᓯᓂᖅ ᒪᓕᒐᓕᐅᕐᕕᖕᒥ. ᒪᓕᒐᓕᐅᖅᑎ 
ᖁᐊᓴᖅ. 
 

ᑲᑎᒪᔾᔪᑎᒃᓴᖅ 5: ᐃᓕᑕᖅᓯᓂᖅ 
ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᕐᕕᒻᒧᑦ 

 
ᖁᐊᓴᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑕᐃᒪ 
ᐅᖃᐅᓯᕆᑦᑎᐊᖅᑲᐅᔭᕋ ᐅᐊᑦᓯᐊᖅ ᐃᓐᓇᖁᑎᕗᑦ. 
ᐃᓕᑕᕆᔪᒪᑦᓯᐊᖅᑕᕋ ᐃᓕᑕᕆᔭᐅᑦᑎᐊᖁᖕᒥᔭᕋ 
ᑕᒡᕙᓂ ᒪᓕᒐᓕᐅᕐᕕᑦᑎᓐᓂ ᐊᑐᐊᑦ ᐊᑭᑦᑎᖅ 
ᐊᒻᒪᓗ ᐃᕐᖑᑕᖓ ᑖᓐᓇ ᓴᐃᓚ ᐊᐃᕈᑦ. ᑖᒃᑯᐊᒃ 
ᑕᒡᕙ ᑕᒫᓃᑦᑑᒃ ᐅᓪᓗᒥ. ᖁᔭᓐᓇᒦᒃ.  
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᑎᒍᑦ): ᑐᓐᖓᓱᒋᔅᓯ ᐳᓛᕐᕕᒻᒧᑦ. 
(ᑐᓵᔨᑎᒎᕈᓐᓃᖅᑐᖅ) ᑐᓐᖓᓱᑦᓯᐊᕐᓂᐊᖅᐳᓯ 

ᓄᓇᕗᑦ ᒪᓕᒐᓕᐅᕐᕕᐊᓂ. (ᑐᓵᔨᑎᒍᑦ) 
ᐃᓕᓴᖅᓯᓂᖅ ᐳᓛᕆᐊᖅᓯᒪᔪᓂᒃ. 
(ᑐᓵᔨᑎᒎᕈᓐᓃᖅᑐᖅ) ᒪᓕᒐᓕᐅᖅᑎ ᓇᑦᓯᖅ. 
 
ᐊᖓᔪᖅᑳᖅ ᐸᑎᖅ ᓇᑦᓯᖅ: ᖁᔭᓐᓇᒦᒃ, ᐅᖃᖅᑏ. 
ᐃᑎᖅᑕᐅᒐᔪᓗᐊᓐᖏᓐᓇᒪ. ᑐᓐᖓᓱᖁᓪᓗᒍ ᐃᖕᓇ 
ᐊᕙᓃᑦᑐᖅ ᐊᑭᑦᑎᓐᓂ ᐃᕐᖑᑕᑯᓗᒐ ᑳᓯᑎ ᐋᓐ 
ᓇᑦᓯᖅ. ᑖᓐᓇ ᐅᖃᖅᑏ ᐅᑭᐊᒃᓵᖅ 
ᓯᓚᑦᑐᖅᓴᕐᕕᒡᔪᐊᕐᒧᑦ ᑎᐅᓪᕼᐊᓯᒧᓐᖓᐅᔪᒫᖅᑐᖅ. 
ᐅᑭᐅᖅ ᑕᑯᒡᒐᖃᑦᑕᖅᑲᐅᔭᕗᑦ. ᐊᓈᓇᖓ 
ᖃᐃᒑᖓᑦ, “ᐸᓂᑯᓗᐃᓪᓖᓐᓇ ᓇᒦᓕᖅᑑᒐᓗᐊᖅ?” 
“ᐊᖏᕐᕋᐅᔾᔨᔭᒥᓂᒡᒎᖅ ᐃᓕᓐᓂᐊᕐᕕᖕᒥ 
ᐱᓕᕇᓐᓇᖅᑐᕉᖅ” ᑕᐃᒪᓐᖓᓕᒫᕌᓗᒃ 
ᐊᖏᕐᕋᕋᓗᐊᕋᒥ ᐃᑲᕐᕋᒐᓴᐃᑦ ᐱᓕᕆᐊᒃᓴᒥᓂᒃ 
ᐃᓕᓐᓂᐊᖅᑕᒥᓂᒃ ᐱᓕᕇᓐᓇᕐᒪᑦ. ᐅᑭᐅᓗᒃᑖᖅ 
ᐅᑉᓗᒥᒧᑦ ᓴᕆᒪᒋᕙᕗᑦ 
ᓯᓚᑦᑐᖅᓴᕐᕕᒡᔪᐊᕐᒧᓐᖓᐅᔪᒫᓕᕐᒪᑦ ᐅᑭᐊᒃᓵᖅ. 
 
ᑐᓄᓐᓃᑦᑐᖅ ᑖᓐᓇ ᐊᖓᔪᒃᓯᖅᐹᖅ ᐊᑯᓂ 
ᐃᖃᓗᖕᒥᐅᑕᐅᓕᖅᑐᖅ ᓯᐅᕕᓪᐊ. ᑖᓐᓇ 
ᐊᖏᔪᐊᓗᖕᒥᑦ ᓇᖕᒪᓲᖅ, ᐅᖃᖅᑏ. ᐃᓛᓐᓂᒃᑯᑦ 
ᖁᕝᕕᐅᖅᑎᓕᖅᐸᒃᑳᖓ, “ᐊᑖᑖᒃ ᓇᒡᓕᒐᕙᒌᑦ-
ᓚᒑᖓᑦ” ᑐᓐᖓᓱᖁᕙᕋ ᐸᓂᑯᓗᒐ ᐊᖓᔪᒃᓯᖅᐹᖅ. 
ᐅᑉᓘᑉ ᐃᓚᖓᓂ ᐅᓂᒃᑳᕈᓐᓇᕋᓗᐊᖅᑐᖓ 
ᐃᓕᓐᓂᐊᓚᐅᖅᓯᒪᓂᖓᓂᒃ ᓴᓪᓕᕐᒥ. ᑕᐃᓐᓇ 
ᐳᐃᒍᕈᓐᓇᖃᑦᑕᓐᖏᓐᓇᒃᑯ ᖃᐃᓚᐅᖅᓯᒪᓂᖓ  
ᓱᕈᓯᐅᓪᓗᓂ ᐃᓱᒫᓗᒃᓱᓂ ᑭᓯᐊᓂ ᐅᑉᓗᒥ 
ᐅᓂᒃᑳᕆᑉᔮᓐᖏᑕᕋ. ᑐᓐᖓᓱᖁᑉᓗᒍ ᐅᑉᓗᒥ 
ᐸᓂᕗᑦ ᒪᓕᒐᓕᕆᕐᕕᑦᑎᓐᓄᑦ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᑐᓐᖓᕼᐅᑦᓯᐊᕐᓂᐊᖅᐳᕼᐃ. 
ᓄᓇᕗᑦᑖᓚᐅᖅᕼᐃᒪᒐᑉᑕ ᒪᓕᒐᓕᐅᕐᕕᖕᒥ. 
ᐃᓕᑕᖅᓯᓂᖅ ᒪᓕᒐᓕᐅᕐᕕᖕᒥ. ᒪᓕᒐᓕᐅᖅᑎ 
ᓚᐃᑦᓯᑑᓐ. 
 
ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᐅᖃᖅᑲᐅᒐᒪ ᑕᐃᒪ ᒪᓕᒐᓕᐅᖅᑎᐅᓪᓗᖓ 
ᐅᖃᐅᓯᓐᓂᒃ 



ᐱᖓᑦᓯᖅ, ᔫᓂ 5, 2019 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   
 

 

3609 

ᐃᓕᓴᖅᓯᒍᒪᒐᒪ ᐱᖓᓱᓂᒃ  
ᐳᓛᕆᐊᖅᓯᒪᔪᑯᓗᓐᓂᒃ: ᒥᔅ ᑳᓯᑎ ᐋᓐ ᓇᑦᓯᖅ. ᒥᔅᑕ 
ᓇᑦᓯᐅᑉ ᐃᓕᓴᕆᕋᑖᕐᒥᔭᖓ ᐊᒻᒪᓗᑦᑕᐅᖅ ᐋᓐᔨᓚ 
ᐊᒻᒪ ᒫᑭᓐᑖᔅ ᐹᕕᐊᑦ. ᖁᔭᓕᔭᐃᓐᓇᕆᒍᒪᒋᔅᓯ 
ᐊᔅᓱᕈᖅᓯᒪᒐᔅᓯ ᓄᓇᕘᒧᓪᓗ ᑐᕌᖓᑦᑎᐊᖅᑐᓂᒃ 
ᐱᓕᕆᕙᒃᑲᔅᓯ. ᐅᓇ ᑐᓂᐊᕐᔪᖕᓂᐊᖅᑕᕋ 
ᐃᓕᓴᖅᓯᔾᔪᑎ ᐃᓕᔅᓯᓐᓂᒃ ᖁᔭᓐᓇᒦᕈᑎᒋᓪᓗᒍ.  
 
>>ᐸᑦᑕᑐᖅᑐᑦ 
 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᑐᓐᖓᓱᒋᔅᓯ ᐳᓛᕐᕕᖓᓄᑦ. 
ᐃᓕᓴᖅᓯᓂᖅ ᐳᓛᕆᐊᖅᓯᒪᔪᓂᒃ. ᒪᓕᒐᓕᐅᖅᑎ 
ᔪᐊᓇᓯ. 
 
ᐊᖓᔪᖅᑳᖅ ᑕᐃᕕᑎ ᔪᐊᓇᓯ: ᓇᑯᕐᒦᒃ ᐅᖃᖅᑏ. 
ᐃᓕᑕᕈᒍᒪᕙᕋ ᑖᓐᓇ ᐊᕐᕌᒍᑦ 10-ᖑᓂᐊᓕᖅᑐᑦ 
ᑲᑎᑎᑕᐅᓯᒪᓕᕋᓐᓄᒃ. ᑖᓐᓇ ᑕᖅᑭᐅᑉ ᓄᓐᖑᐊᓂ 
10-ᓂ ᐊᕐᕋᐅᒍᓄᑦ 
ᓇᓪᓕᐅᓐᓂᖅᓯᐅᕐᓂᖃᕐᓂᐊᓕᕐᒪᑦ 
ᑲᑎᑎᑕᐅᓂᕆᓯᒪᔭᕗᑦ. ᐃᒫᒃ ᐆᒻᒪᑎᓐᓂ 
ᑎᒍᓯᓯᒪᒻᒪᑦ.  
 
ᐊᒻᒪᓗ ᑲᑎᑎᑕᐅᓕᖅᑎᓪᓗᓄᒃ  
ᓂᖏᐅᕆᓚᐅᖅᑕᖓ ᐅᖃᓚᐅᖅᓯᒪᖕᒪᑦ ᓲᕐᓗ 
ᑲᑎᑎᑕᐅᓂᕆᔭᕗᑦ ᑎᖕᒥᐊᑎᑐᑦ ᓲᕐᓗ ᐃᓴᕉᒐᓐᓄᒃ.  
ᐊᐃᑉᐸᕆᓪᓗᓂᖓ ᐊᐃᑉᐸᕆᓪᓗᒍ. ᑎᖕᒥᐊᖅ 
ᖃᖓᑕᔪᓐᓇᖏᒻᒪᑦ ᐃᓴᕈᖃᓐᖏᑉᐸᑦ ᐃᓱᒪᒋᕙᕋ 
ᓂᖏᐅᕆᓚᐅᖅᑕᖓ ᑖᓐᓇᓗ ᐊᒃᓱᐊᓗᒃ 
ᐃᑲᔪᖅᓱᐃᓯᒪᒻᒪᑦ ᐅᓪᓗᒥᒧᓪᓗ 
ᐃᑲᔪᖅᓯᖃᑦᓴᐅᑎᒐᓐᓄᒃ.  
 
ᑐᓐᖓᓱᖁᕙᕋ ᓄᓕᐊᕋ ᐄᒪᓕ ᔪᐊᓇᓯ. ᓇᑯᕐᒦᒃ 
ᐅᖃᖅᑏ. 
 
>>ᐸᑦᑕᑐᖅᑐᑦ 
 

ᐅᖃᖅᑎ (ᑐᓵᔨᑎᒍᑦ): ᑐᓐᖓᓱᒋᔅᓯ ᐳᓛᕐᕕᖓᒧᑦ 
ᐊᒻᒪᑦᑕᐅᖅ ᐅᖃᖄᒻᒪᕆᓪᓗᖓ 
ᓇᓪᓕᐅᓐᓂᖅᓯᐅᑦᑎᐊᓛᖅᑯᓯ ᖁᓕᓂᒃ. 
ᐃᓕᓴᖅᓯᓂᖅ ᐳᓛᕆᐊᖅᓯᒪᔪᓂᒃ. ᑲᔪᓯᒋᐊᕐᓗᑕ. 
ᑲᑎᒪᔾᔪᑎᒃᓴᑦ 6. ᐅᖃᐅᓯᒃᓴᖃᖅᑳᕋᒪ 6-
ᒨᓚᐅᓐᖏᓐᓂᑦᑎᓐᓂ ᑲᑎᒪᔾᔪᑎᒃᓴᖅ.  
 

ᐅᖃᖅᑎᐅᑉ ᐅᖃᐅᓯᖓ 
 
ᒪᓕᒐᓕᐅᖅᑏᑦ, ᑲᔪᓯᒋᐊᓚᐅᓐᖏᓂᑦᑎᓐᓂᒃ 
ᐊᐱᖅᓱᕐᓂᕐᒧᑦ ᐃᖅᑲᐃᑎᒋᐊᕈᒪᒋᔅᓯ 
ᒪᓕᒐᓕᐅᖅᑎᑐᐃᓐᓇᐃᑦ ᓇᐃᓈᕐᔫᒥᓇᓱᖃᑦᑕᕐᓗᓯ 
ᐊᒻᒪ ᐅᖃᑦᑕᐅᑎᒋᒐᓱᖃᑦᑕᕐᓗᓯ ᐅᖃᐅᓯᔅᓴᓯᓐᓂᒃ 
ᐊᐱᖅᓱᕆᐊᓚᐅᓐᖏᓂᑦᑎᓐᓂ. 
 
ᐃᖅᑲᐃᑎᒻᒥᔭᒃᑲ ᒥᓂᔅᑕᐃᑦ, ᑭᐅᓕᕋᐃᒍᔅᓯ 
ᑭᐅᓪᓚᕆᑦᑕᐅᑎᒋᖃᑦᑕᕐᓗᓯ ᑕᐃᒫᓪᓗ 
ᐃᖅᑲᐅᒪᑲᐅᑎᒋᒐᓱᖃᑦᑕᕐᓗᓯ ᑕᒪᒃᑯᐊ ᓴᖅᑭᖅᑕᓯ 
ᒪᓕᒐᓕᐅᕐᕕᒻᒧᑦ ᐊᐱᖅᑯᑎᐅᕋᑖᖅᑐᒥᒃ 
ᑭᐅᒐᓱᐊᕐᓂᖃᕋᓱᒋᐊᓖᑦ. ᖁᔭᓐᓇᒦᒃ.  
 
ᑲᑎᒪᔾᔪᑎᒃᓴᖅ 6. (ᑐᓵᔨᑎᒎᕈᓐᓃᖅᑐᖅ) ᐅᖃᐅᓯᒃᑯᑦ 
ᐊᐱᖅᑯᑏᑦ. ᒪᓕᒐᓕᐅᖅᑎ ᑕᓯᐅᔭᕐᔪᐊᕐᒧᑦ. 
ᒪᓕᒐᓕᐅᖅᑎ ᕋᒻᐴᑦ. 
 

ᑲᑎᒪᔾᔪᑎᒃᓴᖅ 6: ᐅᖃᐅᓯᒃᑯᑦ ᐊᐱᖅᑯᑎᑦ 
 
ᐊᐱᖅᑯᑦ 533 - 5(2): ᐊᒥᐊᒃᑯᒥᓂᕐᓂᒃ 

ᐃᒋᐅᖅᑲᐃᖃᑦᑕᕐᓂᕐᒧᑦ ᐊᑐᐊᒐᖓᑦ (ᕋᒻᐴᑦ) 
 
ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᐃᓛᓐᓂᒃᑯᓂᓛᒃ ᓇᓗᓇᐃᖅᑐᐃᒋᐊᔅᓴᖅ ᓇᐃᑦᑐᒥᒃ  
ᐱᒡᒐᓇᓲᖑᒻᒫᑦ. ᓱᒃᑲᓂᖅᓴᐅᓗᑕᖃᐃ 
ᐅᖃᓕᒫᖃᑦᑕᕈᑦᑕ.  
 
>>ᐃᒡᓚᖅᑐᑦ 
 
ᐅᓪᓗᒥ ᐊᐱᖅᑯᑎᒃᑲ ᓄᓇᓕᓐᓂ ᒐᕙᒪᒃᑯᓐᓄᑦ 
ᐱᔨᑦᑎᕋᖅᑎᑯᓐᓄᑦ ᑐᕌᖓᓂᐊᖅᑐᑦ.  
 
ᑕᐃᒪ ᐊᒥᓱᐊᖅᑎᐊᓗᒃ ᐃᓱᒫᓘᑎᖃᕐᓂᕋᖅᑐᖓ  
ᐅᖃᖃᑦᑕᖅᓯᒪᒐᒪ ᒐᕙᒪᒃᑯᑦ ᐃᒋᐅᖅᑲᐃᓂᕐᒧᑦ 
ᐱᖁᑎᖏᓐᓂᒃ ᐊᑐᐊᒐᖏᓐᓂᒃ, ᐊᐅᓚᑕᐅᓪᓗᓂ 

ᓄᓇᓕᓐᓄᑦ ᒐᕙᒪᒃᑯᓐᓄᓗ ᐱᔨᑦᑎᕋᖅᑎᒃᑯᓐᓄᑦ.  
 
ᐃᓚᖓ ᐃᓱᒫᓘᑎ ᓴᖅᑭᖃᑦᑕᖅᓯᒪᔭᕋ ᑖᒃᑯᐊ 
ᓄᓇᓕᓐᓄᑦ ᒐᕙᒪᒃᑯᑦ ᐱᔨᑦᑎᕋᖅᑎᒃᑯᑦ 
ᐊᑕᖏᕐᓗᑎᒃ ᐱᓕᕆᕝᕕᖏᑦ ᓄᓇᓕᓐᓂ ᒐᕙᒪᒃᑯᑦ 
ᐱᔨᑦᑎᕋᖅᑎᑯᓐᓄᑦ ᐅᖃᐅᔾᔩᑦᑕᐅᑎᒋᖃᑦᑕᕐᓗᑎᒃ 
ᐱᖁᑏᑦ ᐊᑐᖅᑕᐅᒍᓐᓃᕐᓂᐊᕐᓂᕋᖅᑕᐅᓗᑎᒃ 
ᓱᕋᑦᑎᖅᑕᐅᓚᐅᖏᓐᓂᖏᓐᓂ. 
 
ᓴᓂᑭᓗᐊᕐᒥ ᓄᓇᖁᑎᓐᓂ ᖃᐅᔨᒪᒐᒪ ᒪᕐᕉᓐᓂᒃ 
ᐃᖏᕐᕋᓲᓐᓂᒃ ᐊᑐᖅᑕᐅᖃᑦᑕᓚᐅᖅᑐᓂ 
ᖃᖓᑕᓲᒃᑯᕕᒻᒥ ᓄᓇᓯᐅᑦ ᐅᓯᒃᑯᕕᓕᒃ 
ᐊᒻᒪᓗᑦᑕᐅᖅ ᓴᓕᒎᑎ ᕿᑲᑐᐃᓐᓇᓕᖅᑑᒃ 
ᓱᕋᑦᑎᖅᑕᐅᕙᓪᓕᐊᓪᓗᑎᒃ. ᓇᓗᓇᖅᑐᖅ ᒐᕙᒪᒃᑯᑦ 
ᐱᑐᖃᒥᓂᖏᓐᓄᑦ ᐃᓚᓕᐅᔾᔭᐅᓯᒪᒻᒪᖔᑕ 
ᐱᒐᓱᐊᕋᔅᓴᐅᓛᓕᖅᑐᓄᑦ.  
 
ᑖᔅᓱᒥᖓ ᑐᓴᐅᒪᓐᖏᓐᓇᒪᓕ ᓄᓇᐃᑦ ᐊᓯᖏᓐᓂᒃ 
ᖃᓄᐃᓕᐅᖅᐸᒻᒪᖔᑖ. ᒥᓂᔅᑕ ᑖᔅᓱᒥᖓ 
ᑐᓴᐅᒪᒻᒪᖔᑦ ᖃᐅᔨᒪᖏᒃᑲᓗᐊᖅᑐᖓ. 
ᐱᕙᓪᓕᐅᔪᓕᕆᔨᒃᑯᑦ ᐃᖏᕐᕋᔪᓕᕆᔨᒃᑯᓪᓗ 
ᓇᓗᓇᐃᖅᓯᑯᒍᓐᓇᖅᑭᒌᑦ ᐅᕙᖓ ᓄᓇᖓ 
ᐱᔾᔪᑎᒋᓪᓗᒍ ᐱᖁᑎᒥᓂᖏᑦ ᑲᒪᒋᔭᐅᖁᓪᓗᒋᑦ? 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᒥᓂᔅᑕᒋᔭᐅᔪᖅ ᓄᓇᓕᓐᓂ 
ᒐᕙᒪᒃᑯᓐᓂ ᐱᔨᑦᑎᕋᖅᑎᑯᓐᓄᑦ, ᒥᓂᔅᑕ ᑯᓱᒐᖅ. 
 
ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): 
ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᑦᑕᐅᖅ 
ᒪᓕᒐᓕᐅᖅᑎᐅᖃᑎᒐ ᐊᐱᕆᒻᒪᑦ ᑕᐃᒫᒃ. ᐅᖃᖅᑏ, 
ᐅᖃᖃᑎᖃᕐᓂᐊᖅᑯᖓ ᒥᓂᔅᑕᐅᖃᑎᓐᓂᒃ 
ᐃᖏᕐᕋᔪᓕᕆᔨᒃᑯᑦ ᒥᓂᔅᑕᖓᓐᓂ ᖃᐅᔨᒐᓱᓪᓗᑕ 
ᑕᒪᓐᓇ ᓱᒃᑲᓕᒋᐊᖅᑕᐅᒍᓐᓇᓐᖏᒃᑲᓗᐊᕐᒪᖔᖅ 
ᒪᓕᒐᓕᐅᖅᑎᐅᑉ ᐊᐱᖅᑯᑎᒋᕋᑖᑦᑕᖓ. ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ: ᓯᕗᓪᓕᖅᐹᕐᒥ ᐃᓚᒋᐊᕈᑎ 
ᐊᐱᖅᑯᑎᒋᔭᕐᓄᑦ, ᒪᓕᒐᓕᐅᖅᑎ 

ᕋᒻᐴᑦ.  
 
ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᖁᔭᓐᓇᒦᑦᑕᐅᖅ ᒥᓂᔅᑕ. ᑐᑭᓯᓇᑦᑎᐊᓐᖏᓪᓚᕆᒻᒪᑦ 
ᒐᕙᒪᓕᒫᒥ ᖃᐅᔨᒪᔾᔪᑎᖃᖅᐸᒻᒪᖔᑕ ᑕᒪᒃᑯᓄᖓ 
ᐱᖁᑎᐅᔪᓂᑦ ᐱᑐᖃᐅᓗᐊᕐᓂᑯᒧᑦ 
ᐊᑐᐃᓐᓇᕈᖅᑕᐅᓲᓂᑦ ᐃᓪᓗᐃᑦ ᐃᖏᕐᕋᓲᓪᓗ 
ᐱᖃᑕᐅᓪᓗᑎᒃ. ᒥᓂᔅᑕ ᐅᖃᕈᓐᓇᖅᑳ ᐊᑐᐊᒐᕐᒥ 
ᐋᖅᑭᔅᓯᒪᔪᖃᕐᒪᖔᖅ ᐋᖅᑭᔅᓯᒪᔪᖃᖅᑲᓪᓗ 
ᑐᑭᓯᒃᑲᓐᓂᕈᑎᔅᓴᓂ ᐊᕐᕌᒍᑕᒫᑦ 
ᖃᐃᑦᑎᖃᑦᑕᕈᓐᓇᖅᑲ ᒪᓕᒐᓕᐅᑎᑐᐃᓐᓇᕐᓄᑦ 
ᐱᓕᕆᕕᖓ ᖃᓄᐃᓕᐅᕐᓂᐊᕐᒪᖔᑦ ᑕᒪᐅᓇ? 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᒥᓂᔅᑕ ᑯᓱᒐᖅ.  
 
ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): 
ᖁᔭᓐᓇᒦᒃ, ᐅᖃᖅᑎ. ᒪᕐᕉᓐᓂᒃ ᐊᔾᔨᒌᓐᖏᑑᓐᓂᒃ 
ᐃᒋᐅᖅᑲᐃᓂᕐᒧᑦ ᐊᑐᐊᒐᖃᖅᑐᒍᑦ. ᐊᑕᐅᓯᖅ, 
ᒪᑯᓄᖓ ᐃᓪᓗᓄᑦ ᑐᕌᖓᔪᖅ ᐊᐅᓚᓲᖑᖏᑦᑐᓄᑦ 
ᑕᐃᒃᑯᐊ ᐊᑯᓂᐅᓂᖅᓴᒐᓛᒃ ᐱᓕᕆᐊᖑᓲᖑᒻᒪᑕ 
ᖃᐅᔨᒪᑦᑎᐊᕆᐊᖃᓲᖑᒐᑦᑕ 
ᐊᑦᑕᓇᓐᖏᒃᑲᓗᐊᕐᒪᖔᑖ ᐃᓗᐊᓂᓗ 
ᐅᖁᑕᖃᓐᖏᒃᑲᓗᐊᕐᒪᖔᖅ. ᐊᐃᑉᐹ, 
ᐊᑐᐊᒐᕆᕙᑦᑕᕗᑦ ᑕᒪᒃᑯᓄᖓ ᓯᑭᑑᓄᑦ 
ᑎᓴᒪᓕᓐᓄᓪᓗ ᑐᕌᖓᔪᖅ ᒥᑭᔫᑕᐅᓂᖅᓴᓄᑦ.  
ᐅᖃᖅᑏ. ᐃᒫᒃ ᐊᑐᐊᒐᑦ ᒪᓕᔾᔮᓲᓪᓕ ᒐᕙᒪᒃᑯᑦ 
ᐱᓕᕆᕕᖓ ᐱᖁᑎᖃᖅᑐᒋᑉᐸᑦ ᐊᑐᔾᔮᕈᓐᓃᖅᑕᒥᓂᒃ 
ᑭᓱᑐᐃᓐᓇᕐᒥᒃ ᖃᐅᔨᒃᑲᐃᓲᑦ ᐅᕙᑦᑎᓐᓂ ᐊᒻᒪᓗ 
ᑲᒪᒋᑦᑕᓕᖅᑲᕗᑦ ᐱᓕᕆᕕᑦᑕ ᑲᒪᒋᑦᑕᓕᖅᑳ. ᑭᒃᑯᑦ 
ᐊᐱᕆᔭᐅᖅᑳᕐᓂᐊᕐᒪᖔᑕ ᐱᒍᒪᓐᖏᒃᑲᓗᐊᕐᒪᖔᑕ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᑐᒡᓕᐊ ᐊᒻᒪ ᑭᖑᓪᓕᖅᐹᖅ ᐃᓚᒋᐊᕈᑎᑦ 
ᐊᐱᖅᑯᑎᒋᔭᕐᓄᑦ, ᒪᓕᒐᓕᐅᖅᑎ ᕋᒻᐴᑦ.  
 
ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, 
ᐅᖃᐅᓯᖃᖃᑦᑕᕋᒪᐃᓛᒃ ᐅᕙᓂ 

ᑕᒪᒃᑯᐊ ᓄᓇᓕᓐᓂᑦ ᐸᖅᓴᐃᔩᑦ ᑲᑎᒪᔨᕋᓛᖏᑦ 
ᐊᒻᒪᑦᑕᐅᖅ ᐆᒪᔪᕐᓂᐊᑎᒃᑯᑦ ᑎᒥᖁᑎᖏᑦ 
ᓯᕗᓪᓕᐅᑎᑕᐅᖃᑦᑕᖁᓪᓗᒋᑦ 
ᐊᑐᐃᓐᓇᕈᖅᑐᖃᕋᐃᑉᐸᑦ ᒐᕙᒪᒃᑯᑦ ᓯᑭᑑᒥᓂᖏᓐᓂᒃ 
ᐅᒥᐊᒥᓂᖏᓐᓂᒃ ᑎᓴᒪᓕᖁᑎᒥᓂᓐᖏᓐᓂᒃ.  
 
ᒥᓂᔅᑕ ᓇᓗᓇᐃᖅᓯᒍᓐᓇᖅᑳ ᖃᓄᖅ ᑕᒪᒃᑯᐊ 
ᐊᖏᔫᑕᐅᓂᖅᓴᐃᑦ ᓄᓇᒃᑰᕈᑏᓪᓗ ᓱᓇᒃᑯᑖᓪᓗ 
ᐊᑐᐃᓐᓇᕈᑦᑕᐅᒍᓐᓇᕐᒪᖔᑕ? ᖁᔭᓐᓇᒦᒃ. 
 
ᐅᖃᖅᑎ: ᒥᓂᔅᑕ ᑯᓱᒐᖅ.  
 
ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): 
ᖁᔭᓐᓇᒦᒃ, ᐅᖃᖅᑎ. ᓄᓇᓯᐅᑏᑦ  
ᐊᖏᔫᑕᐅᓂᖅᓴᐃᓪᓕ ᐱᓪᓗᒋᑦ ᒐᕙᒪᒃᑯᑦ 
ᐊᑐᖅᑕᐅᔾᔮᒍᓐᓃᖅᑐᐃᑦ ᑕᐃᒃᑯᐊ 
ᐊᑐᐃᓐᓇᐅᑎᑕᐅᖅᑳᖏᓐᓇᓲᑦ ᕼᐋᒻᓚᓄᑦ. 
ᑕᑯᖃᑦᑕᖅᓯᒪᒻᒥᔪᖓᑦᑕᐅᖅ ᕼᐋᒻᓚᓐᓄᑦ 
ᑎᒍᔭᐅᑐᐃᓐᓇᖅᑐᓂ ᓯᑭᑑᓂᑦ ᐊᒻᒪ ᐸᖅᓴᐃᔨᓄᑦ 
ᑐᓂᔭᐅᑐᐃᓐᓇᑦᑕᓕᖅᑯ ᕼᐋᒻᓚᒃᑯᓐᓄᑦ. 
ᓯᕗᓪᓕᖅᐹᒥ ᕼᐋᒻᓚᒃᑯᓐᓄᑦ 
ᐊᑐᐃᓐᓇᕈᖅᑳᖅᑎᑕᐅᓲᑦ ᐊᒻᒪᓗ ᑭᖑᓂᒃᑲᓐᓂᐊᒍᑦ 
ᑮᓇᐅᔭᓕᐅᕋᓱᑦᑎᐅᓐᖏᑦᑐᓄᑦ ᑎᒥᐅᔪᓄᑦ 
ᐸᖅᓴᐃᔨᒃᑯᓄᓪᓗ. ᐊᒻᒪ ᐱᒍᒪᔭᐅᓐᖏᒥᐸᑦ 
ᑭᒃᑯᑐᐃᓐᓇᕐᓄᑦ ᐱᒐᓱᐊᕋᔅᓴᐅᑦᑕᓕᖅᑯᖅ. 
ᖁᔭᓐᓇᒦᒃ. 
 
ᐅᖃᖅᑎ: ᐅᖃᐅᕼᐃᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ 
ᐃᖃᓗᐃᑦ-ᒪᓂᕋᔭᒃ, ᒪᓕᒐᓕᐅᖅᑎ ᓚᐃᑦᓯᑑᓐ. 
 
ᐊᐱᖅᑯᑦ 534 - 5(2): ᓯᓚᐅᑉ ᐊᓯᔾᔨᕐᓂᖓᓄᑦ 

ᖃᓄᖅᑑᕐᓂᖅ (ᓚᐃᑦᓯᑑᓐ) 
 
ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᐊᐱᖅᑯᑎᒃᑲ ᑐᕌᖓᓂᐊᖅᑐᑦ ᓯᕗᓕᖅᑎᒧᑦ.  
 
ᓯᓚᐅᑉ ᐊᓯᔾᔨᐸᓪᓕᐊᓂᖓᓄᑦ ᑎᑭᑕᐅᒐᑦᑕ ᐊᒻᒪ 
ᓂᐅᕕᖃᑦᑕᕈᓘᔭᖃᑦᑕᖅᑐᐃᑦ ᐅᖅᓱᐊᓗᓐᓂᒃ 
ᐱᒍᒪᖃᑦᑕᕐᓃᑦ ᐅᓪᓗᒥᒧᑦ ᑕᐃᒪᐃᓕᑎᑦᑎᒻᒪᑦ  
ᓯᓚᕐᔪᐊᕐᒥ. ᒐᕙᒪᕗᑦ ᐊᐱᕆᒍᒪᔭᕋ, ᓯᓚᕐᔪᐊᖅ 
ᐊᓯᔾᔨᐸᓪᓕᐊᓂᖓ 

ᐃᓱᒫᓗᓐᓇᖅᑳ ᓄᓇᕗᒻᒥ? ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ (ᑐᓵᔨᑎᒍᑦ): ᓄᓇᕗᑦ ᓯᕗᓕᖅᑎᖓ. 
ᓯᕗᓕᖅᑎ ᓴᕕᑲᑖᖅ. 
 
ᓯᕗᓕᖅᑎ ᔫ ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᐅᖃᖅᑏ, ᓯᓚᐅᑉ ᐊᓯᔾᔨᐸᓪᓕᐊᓂᖓᓄᑦ 
ᐊᓪᓚᕝᕕᖃᕐᓂᓐᖏᓐᓂᑯᑦᑕ ᑕᒪᓐᓇ 
ᐱᒻᒪᕆᐅᑎᒃᑲᔭᓐᖏᑦᑕᕗᑦ ᐊᓪᓚᕝᕕᖃᒻᒪᕆᑦᑐᒍᑦ. ᐄ, 
ᐱᒻᒪᕆᐅᔪᖅ ᑕᒪᓐᓇ ᒐᕙᒪᑦᑎᓐᓄᑦ. ᖁᔭᓐᓇᒦᒃ, 
ᐅᖃᖅᑏ.  
 
ᐅᖃᖅᑎ: ᓯᕗᓪᓕᖅᐹᕐᒥ ᐃᓚᒋᐊᕈᑎ 
ᐊᐱᖅᑯᑎᒋᔭᓐᓄᑦ, ᒪᓕᒐᓕᐅᖅᑎ ᓚᐃᑦᓯᑑᓐ. 
 
ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐄ, 
ᓯᓚᐅᑉ ᐊᓯᔾᔨᐸᓪᓕᐊᓂᖓ ᓯᕗᓪᓕᐅᑎᑕᑉᐸᑦ 
ᒐᕙᒪᑦᑕ ᐃᓗᐊᓂ, ᑕᐃᒪᓕ ᐊᐱᕆᒍᒪᓕᖅᑯᖓ 
ᓱᒻᒪᑦ ᑲᓇᑕᒥ ᓂᕈᐊᖅᑕᐅᓯᒪᕕᑐᐃᑦᑎᐊᖑᕕᑕ 
ᑮᓇᐅᔭᓂᒃ ᐃᓕᐅᖅᑲᐃᖃᑦᑕᓐᖏᑦᑐᑦ 
ᐅᑎᖅᑎᑦᑎᖃᑦᑕᓐᖏᑦᑐᓪᓗ ᒪᑯᓂᖓ 
ᑐᕚᖃᕐᓂᑎᓐᓂᒃ ᒥᑭᓪᓕᕚᓪᓕᑎᑦᑎᒍᑕᐅᒐᓱᑦᑐᓂᒃ 
ᐅᖅᓱᐊᓗᒃᑐᖅᑐᓂᒃ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᕼᐃᕗᓕᖅᑎ ᓴᕕᑲᑖᖅ. 
 
ᓯᕗᓕᖅᑎ ᔫ ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᒫᓂ ᓄᓇᕘᒥ ᖃᑦᑏᓐᓇᑯᓗᓐᓂᓪᓕ 
ᓇᓖᕌᕋᔅᓴᖃᕋᑦᑕ ᐊᓯᐊᒍᖔᖅ ᐊᓯᖔᖏᓐᓂᒃ 
ᐅᖅᓱᐊᓗᐃᑦ. ᐅᖅᓱᐊᓗᒃᑐᖅᑐᓂᒃ  
ᖃᐅᒪᓕᐅᕈᑎᖃᖅᐸᑦᑐᒍᑦ ᐊᑦᑕᓇᖏᑦᑐᓂᒃ 
ᖃᐅᒪᐃᓐᓇᕈᓐᓇᖅᑐᓂᒃ ᐊᐅᓪᓚᐃᓐᓇᕈᓐᓇᖅᑐᓂᒃ 
ᖃᐅᒪᐃᓐᓇᕈᓐᓇᖅᑐᓂ ᓄᓇᓖᑦ. 
 
ᐄ, ᑖᒃᑯᐊ ᑖᓐᓇᓕ ᒪᓕᒐᓕᐅᖅᑎ 
ᐱᓕᕆᔪᔅᓴᐅᕙᑦᑑᒐᓗᐊᖅ ᕿᓚᒥᑯᓗ 
ᐅᕕᓂᓐᓂᐊᐸᑦᑐᓂ ᐆᓇᕈᔪᑐᐃᓐᓇᖅᑐᓄᑦ ᐊᒻᒪ 
ᓄᓇᓯᐅᓐᖏᖔᖅᑐᓂ ᐱᓱᑉᐸᑉᐸᖃᐃ 
ᐃᖅᑲᓇᐃᔭᕆᐊᖅᑐᓂ ᐊᒻᒪᓗ ᐊᓪᓚᕆᐊᖃᓪᓚᕆᒐᓂ 
ᖃᓪᓗᓈᓕᐊᖅᐸᓐᖏᑦᑑᖅ ᐅᖅᓱᐊᓗᒻᒥᒃ  
ᐊᑐᓐᖏᑎᑦᑎᓂᐊᕐᖓᑦ. ᑕᐃᒫᒃ 

ᐱᔪᓐᓇᑐᐃᓐᓈᓘᒐᑦᑕ ᐃᑲᔫᑎᖃᕈᓐᓇᑐᐃᓐᓈᓘᒐᑦᑕ.  
 
ᐃᖅᑲᐃᑎᒋᐊᕈᒪᑐᐃᓐᓇᖅᑐᕋ ᓄᓇᕘᑉ ᐳᔪᕐᓗᓐᓂᒃ 
ᓴᖅᑮᓂᐊ 0.1-ᖑᒻᒪᑦ ᑲᓇᑕᒥ, ᖃᐅᒪᓕᒫᕌᓗᐃᑦ 
ᖃᒥᕐᑯᑦᑎᒍᑦ ᑖᖅᑐᒦᓪᓗᑕ ᐃᒃᑮᓇᖅᑐᒥ ᑲᓇᑕᐅᑉ 
ᐃᓯᐊᕿᓂᖓ 0.1-ᒥ ᒥᑭᓪᓕᒋᐊᕋᔭᖅᑐᖅ. 
ᐊᑐᕐᓂᖅᐹᖑᕙᒃᑲᓗᐊᖅᑐᒍᑦ ᐃᓛᒃᑯᑦ ᓄᓇᕗᑦ 
ᐱᔾᔪᑎᒋᓪᓗᒍ ᓇᒦᓐᓂᖓ.  
 
ᑮᓇᐅᔭᓂᑦ ᑐᒃᓯᕌᒃᓴᖅᑕᓕᒃ 
ᐃᑭᐊᖅᑎᕆᒃᑲᓐᓂᕈᒪᒍᔅᓯ ᐃᒐᓛᓕᖅᓯᒪᒍᔅᓯ 
ᐱᐅᓂᖅᓴᓂᒃ ᖃᐅᒪᓕᖅᓯᒍᒪᒍᔅᓯᓗ. 
ᐱᒍᓐᓇᑕᑦᑎᓐᓂᒃ ᐱᒐᓱᐊᖃᑦᑕᕋᓗᐊᖅᑐᒍᑦ 
ᐃᓱᓕᑦᑕᕐᕕᖃᖅᑎᓗᒋᑦ ᐱᓕᕆᔾᔪᑎᒃᓴᕗᑦ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᑐᒡᓕᐊ ᐊᒻᒪ ᑭᖑᓪᓕᖅᐹᖅ ᐃᓚᒋᐊᕈᑎ 
ᐊᐱᖅᑯᑎᒋᔭᕐᓄᑦ, ᒪᓕᒐᓕᐅᖅᑎ ᓚᐃᑦᓯᑑᓐ. 
 
ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᐄᓛᒃ, ᑮᓇᐅᔭᑭᒃᓴᖅᑐᒍᑦ ᑕᒫᓂ ᓄᓇᕗᒻᒥ ᑭᓯᐊᓂ 
ᑮᓇᐅᔭᖅ ᑕᒪᒃᑯᐊ ᖃᐅᒻᒪᖅᑯᑎᓕᐅᕐᓂᕐᒥᒃ 
ᐊᑐᖅᑕᐃᓕᒪᓂᕐᒧᑦ ᐃᑲᔫᓯᐊᖑᔪᐃᑦ ᑕᒪᒃᑯᐊ 
ᐅᖅᓱᐊᓗᒻᒥᒃ ᐊᑐᓐᖏᓐᓂᖅᓴᐅᓕᕈᓐᓇᖃᑦᑕᕐᒪᑕ 
ᒫᓐᓇ ᐊᑭᑐᑎᓪᓗᒍ.  
 
ᐊᒻᒪ ᑕᒪᒃᑯᐊ ᓴᓗᒪᔪᕐᒥᒃ ᖃᐅᒪᖅᑯᑎᓕᐅᕐᓂᕐᒥᒃ 
ᕿᓂᕆᐊᖃᑉᑕ ᐃᑲᔪᖅᑐᐃᒋᐊᖃᕋᑉᑕ. ᑕᒪᒃᑯᐊ 
ᐅᑎᕐᕕᐅᔪᓐᓇᕐᓗᑎᒃ ᑕᐃᒪᓐᓇ ᐱᓕᕆᖃᑦᑕᖅᑐᐃᑦ 
ᐱᔪᒪᔪᒍᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᐄ, ᐊᐱᖅᑯᑎᒥᒃ ᑐᕼᐊᖅᑑᔭᓐᖏᓐᓇᒪ. 
ᐊᐱᖅᓱᖅᐲᑦ, ᒪᓕᒐᓕᐅᖅᑎ ᓚᐃᑦᓯᑑᓐ. 
 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᒪᒥᐊᓇᖅ. ᓇᐃᓗᐊᕋᓱᖅᑲᐅᒐᒃᑯ ᐊᐱᖅᑯᑎᒐ 
ᐳᐃᒍᒻᒪᕆᑦᑐᖓ ᐊᐱᕆᒋᐊᔅᓴᖅ.  
 
>>ᐃᒡᓚᖅᑐᑦ 
 
ᐃᓚᖓᑦ ᒪᓕᒐᓕᐅᖅᑎ (ᑐᓵᔨᑎᒍᑦ): 
ᐱᐅᖅᓱᐊᕐᓗᑎᓪᓗ ᖃᐅᒻᒪᖅᑯᑎᓕᐅᕐᓂᕐᒥᒃ? 
  
>>ᐃᒡᓚᖅᑐᑦ 
 
ᓚᐃᑦᓯᑑᓐ (ᑐᓵᔨᑎᒍᑦ): ᑕᐃᒪᓐᓇᐅᑎᓪᓗᒍ 
ᐅᖃᕈᒪᔪᖓ ᑖᒃᑯᐊ ᑮᓇᐅᔭᑦ ᑕᒪᒃᑯᐊ 
ᖃᐅᒪᖅᑯᑎᓂᒃ ᐊᑐᖅᑕᐃᓕᒪᓂᕐᒧᑦ 
ᐅᖅᓱᐊᓗᒃᑑᖅᑐᓂᑦ ᐱᔭᕆᐊᖃᕋᑉᑕ, ᖃᓄᑭᐊᕐᖑᑯᐊ 
ᐅᑎᕐᕕᐅᔪᓐᓇᖅᑐᐃᑦ ᑕᐃᒪᓐᓇ ᓲᖅ ᓴᖅᑭᔮᖏᓚᑦ? 
ᖁᔭᓐᓇᒦᒃ, ᐅᖃᖅᑏ.  
 
>>ᐸᑦᑕᑐᖅᑐᑦ 
 
ᐅᖃᖅᑎ: ᕼᐃᕗᓕᐊᖅᑎ ᓴᕕᑲᑖᖅ. 
 
ᓯᕗᓕᖅᑎ ᔫ ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᐄᓛᒃ, ᑕᐃᒪᓐᓇ ᐱᓕᕆᓂᑉᑎᓐᓂᑦ ᐱᔪᒍᑦ 
ᒐᕙᒪᒃᑯᓐᓄᑦ ᐊᐅᓚᑕᐅᓐᖏᑦᑑᒐᓗᐊᖅ. ᑖᒃᑯᐊ 
ᑭᕙᓪᓕᕐᒥ ᕿᓂᖅᓯᒪᔭᕗᑦ ᑭᕙᓪᓕᕐᒥ ᐃᓄᐃᑦ 
ᑲᑐᔾᔨᖃᑎᒌᖏᓐᓄᑦ ᑖᒃᑯᐊ ᖃᐅᒻᒪᖅᑯᑎᓕᕆᓂᕐᒥᒃ 
ᐱᓕᕆᐊᖃᖅᑐᐃᑦ ᑭᕙᓪᓕᕐᒥᑦ. ᑖᒃᑯᐊ 
ᑮᓇᐅᔭᖅᓯᐅᓚᐅᕐᒪᑕ ᑐᒡᓕᖓᓂᒃ ᖃᐅᔨᓴᕐᓂᐅᔪᖅ  
ᑕᒪᓐᓇ ᓴᓗᒪᓂᖅᓴᒥᒃ ᖃᐅᒻᒪᖅᑯᑎᓕᐅᕐᓂᕐᒧᑦ 
ᒫᓂᑑᕙᒥ ᑕᑯᒋᐊᖅᓯᒪᖕᒪᑦᑕ. ᑖᓐᓇ ᑲᔪᓯᒃᐸᑦ 
ᑕᓪᓕᒪᑦ ᓄᓇᓖᑦ ᐊᒻᒪ ᒪᕐᕉᒃ ᐅᔭᕋᒃᑕᕆᐊᑦ 
ᖃᐅᒻᒪᖅᑐᑎᓕᐅᕈᓐᓇᖅᑐᑦ ᑕᒪᓐᓇ 
ᐸᐅᓕᐅᓐᖏᓪᓗᓂ, ᕿᒥᕐᕈᔭᕗᑦ ᕿᓂᖅᑐᒍᑦ.  
 
ᐊᒻᒪ ᑲᑎᒪᔨ ᖃᐅᔨᒪᖕᒪᑦ ᑮᓇᐅᔭᓄᑦ ᐊᒥᒐᕐᒪᑕ. 
ᑖᒃᑯᐊ ᑮᓇᐅᔭᑦ ᐊᑐᑦᓯᐊᕆᐊᖃᕋᑉᑎᒍᑦ. ᐊᓯᖏᑦ 
ᑐᓴᖅᓯᒪᔭᕗᑦ 

ᐱᕙᓪᓕᐊᔪᓂᒃ ᑕᖅᑳᓂ ᑕᒪᒃᑯᐊ 
ᖃᐅᒻᒪᖅᑯᑎᓕᐅᕈᑏᑦ ᓯᕐᓂᕐᒧᑦ ᑕᐃᑲᓂ  
ᖁᕐᓗᖅᑑᕐᒥ ᐋᖅᑭᖃᑕᐅᓂᐊᖅᑐᐃᑦ. ᑕᐃᒪᓐᓇ 
ᐱᕙᓪᓕᐊᔪᒍᑦ ᐅᔾᔨᕈᓱᒃᑐᒍᑦ ᐅᖅᓱᐊᓗᖕᓂᒃ 
ᐊᑐᖃᑦᑕᕋᑉᑕ, ᐲᕈᒪᒐᓗᐊᖅᓱᒍ ᑕᒪᑦᓱᒥᖓ ᑭᓯᐊᓂ 
ᓴᖅᑭᔮᖅᑐᖃᓕᖅᐸᑦ ᐱᐅᓂᖅᓴᒥᒃ ᑭᓯᐊᓂ. ᐊᓯᐊᓂᒃ 
ᐊᔪᕋᑉᑕ ᒫᓐᓇ ᐋᖅᑭᒃᓯᒪᓂᕆᔮ 
ᐅᓗᕆᐊᓇᓐᖏᑦᑐᒥᒃ ᖃᐅᒻᒪᖅᑯᑎᓕᐅᕈᓐᓇᕐᓂᕐᒥᒃ 
ᐱᑖᓐᖏᓐᓂᑉᑎᓐᓂᒃ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᐅᖃᐅᕼᐃᒃᑯᑦ ᐊᐱᖅᑯᑏᑦ, ᒪᓕᒐᓕᐅᖅᑎ 
ᐊᕐᕕᐊᑦ ᐊᐅᖕᓇᖓᓄᑦ-ᑎᑭᕋᕐᔪᐊᖅ. ᒪᓕᒐᓕᐅᖅᑎ 
ᒪᐃᓐ. 
 
ᐊᐱᖅᑯᑦ 535 - 5(2): ᑳᓐᓱᖃᕐᓂᖅ ᓄᓇᕗᒻᒥ 

(ᒪᐃᓐ) 
ᒪᐃᓐ: ᒪ’ᓇ, ᐅᖃᖅᑎᑦᓯᔩ. 
ᐋᓐᓂᐊᖅᑕᐃᓕᑎᑦᓯᔨᒃᑯᑦ ᒥᓂᔅᑕᖓ 
ᐊᐱᖅᕼᐅᕈᐊᖅᖢᒍ ᓂᑯᕕᒃᑐᖓ ᐅᖃᖅᑎᑦᓯᔩ. 
ᑕᒪᓐᓇ ᐅᕙᑦᓯᐊᖅ ᐅᖃᐅᕼᐃᕆᒐᔮᓚᐅᕋᑉᑯ 
ᐋᓐᓂᐊᖅ ᑳᓐᓱ, ᐱᓕᕆᐊᕆᔭᐅᒃᑲᓐᓂᕆᐊᖃᕐᓂᖓ 
ᓄᓇᕘᑉ ᐃᓗᐊᓂ. 
 
(ᑐᓵᔨᑎᒍᑦ) ᐊᐱᖅᑯᑦ ᓯᕗᓪᓕᖅ: ᑕᒪᒃᑯᐊ 
ᐋᓐᓂᐊᓕᕈᑕᐅᖃᑦᑕᖅᑐᐃᑦ ᑖᒃᑯᐊ ᐳᕙᒃᑯᑦ ᐊᒻᒪ 
ᐃᖅᖢᒃᑯᑦ ᑖᒃᑯᐊ ᓇᑉᐸᓪᓗᐊᖏᓐᓂᒃ 
ᑳᓐᓱᑖᕆᔭᐅᖃᑦᑕᖅᑐᐃᑦ ᐃᓄᖕᓄᑦ, ᖃᓄᖅ  
ᖃᐅᔨᕚᓪᓕᕈᓐᓇᖅᐸᑦ ᑖᒃᑯᐊ ᐱᒋᐊᕐᓂᒃᑯᑦ 
ᖃᐅᔨᔭᐅᓇᓱᒃᑎᓪᓗᒋᑦ ᐊᒻᒪ ᖃᓄᖅ ᓄᓇᕗᒻᒥ 
ᑕᒪᒃᑯᐊ ᑲᒪᒋᔭᐅᕙᑦ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): 
ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ, ᒥᓂᔅᑕ ᕼᐃᒃᔅ. 
 
ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᖁᔭᓐᓇᒦᒃ, ᐱᒻᒪᕆᐅᔪᖅ ᑕᒪᓐᓇ 
ᓄᓇᕗᒻᒥᐅᑕᓄᑦ ᖃᖓᑐᐃᓐᓇᖅ ᑎᒦᑦ 
ᓈᒻᒪᒃᑑᔭᓐᖏᑉᐸᑦ ᖃᐅᔨᓴᖅᑕᐅᒋᐊᕐᓗᑎᒃ  

ᐊᔾᔨᒌᓐᖏᒻᒪᑕ ᑕᒪᒃᑯᐊ ᖃᐅᔨᓴᕈᑎᒋᔭᖏᑦ. ᑖᒃᑯᐊ 
ᐃᖅᖢᒃᑯᑦ ᐋᓐᓂᐊᕐᓂᖅ ᐋᖅᑭᒃᑕᐅᔪᓐᓇᕐᒪᑦ ᑕᒪᒃᑯᐊ 
ᖃᐅᔨᓴᐅᓵᓕᕌᖓᑕ ᐱᐅᓂᖅᓴᐅᔪᖅ. 
 
ᐅᖃᖅᑏ, ᓇᐃᑦᑐᒥᒃ ᑖᒃᑯᐊ 
ᐃᒪᐃᓐᓇᐃᓕᐅᖅᓯᒪᔪᒍᑦ ᑕᒫᓂ ᐃᖃᓗᖕᓂ ᑕᒪᒃᑯᐊ 
ᐅᖁᒪᐃᓐᓂᕐᓂᐊᕐᕕᖕᒥ ᑕᐃᑲᓂ 
ᖃᐅᔨᓴᕐᕕᖃᓕᖅᑐᐃᑦ ᐅᑕᖅᑭᓂᕐᓗ 
ᓇᐃᓪᓕᕚᓪᓕᖅᑐᖅ-ᓯᒪᓕᖅᑐᖅ, ᑖᒃᑯᐊ 
ᐋᓐᓂᐊᕐᕖᓪᓗ ᐱᓕᕆᖃᑎᒋᓪᓗᒋᑦ. ᑖᒃᑯᐊ ᒫᓐᓇ 
ᐱᓕᕆᖃᑎᖃᕐᒥᔪᐃᑦ ᑕᒪᒃᑯᐊ ᓄᓇᕗᒻᒧᑦ ᖃᓄᖅ 
ᐃᖅᖢᒃᑯᑦ ᐋᓐᓂᐊᕈᑎᖃᖅᑐᐃᑦ 
ᓇᓂᔭᐅᓵᓕᔪᓐᓇᕐᒪᖔᑖ. ᐊᒻᒪ ᑖᓐᓇ 
ᓯᕗᓕᐅᖅᑎᐅᓂᐊᖅᑐᖅ ᑖᒃᑯᓂᖓ ᑲᒪᒋᔭᖃᕐᓗᓂ 
ᐃᖅᑲᓇᐃᔭᖅᑎᑖᖅᑐᒍᑦ ᐊᒻᒪ ᖃᐅᔨᓴᕐᓂᖅ 
ᕿᒥᕐᕈᓂᖅ ᖃᓄᐃᓕᐅᕐᒪᖔᑉᑖ. 
 
ᑖᒃᑯᐊ ᐅᖃᐅᓯᐅᖃᑦᑕᖅᑐᑦ ᐊᒥᒐᕐᒪᑕ 
ᓱᓇᑐᐃᓐᓇᐃᑦ ᑐᓴᖅᐸᓪᓕᐊᔭᕗᑦ 
ᖃᐅᔨᕙᓪᓕᐊᔭᕗᑦᑕᐅᖅ. ᐃᓚᖓᒍᑦ ᐊᒥᒐᕐᒪᑕ, 
ᒪᒃᑯᐊ ᑲᑎᖅᓱᐃᓂᖅ ᑕᒪᒃᑯᓂᖓ ᐊᔪᕈᑎᖃᕋᑉᑕ  
ᒫᓐᓇ. ᑕᒪᒃᑯᐊ ᐋᓐᓂᐊᕐᓃᑦ ᖃᐅᔨᓴᕐᓂᖏᓐᓂᒃ 
ᑖᒃᑯᐊ ᒪᓕᑦᓯᐊᕈᓐᓇᕐᓂᐊᕋᑉᑎᒍ.  
 
ᐊᒥᓱᓂᒃ ᑐᓴᒐᒃᓴᖃᖅᑐᖓ ᑕᒪᑐᒪᑉ ᒥᒃᓵᓄᑦ 
ᒫᓐᓇᓪᓚᕆᒃ ᐱᒋᐊᖅᐸᓪᓕᐊᓯᒪᖕᒪᑦ. ᑕᒪᓐᓇ 
ᓴᖅᑭᑉᐸᓪᓕᐊᔪᖅ ᓱᓕ ᓴᖅᑭᑉᐸᓕᐊᖕᒪᑕ. ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ: ᕼᐃᕗᓕᖅᐹᒧᑦ ᐃᓚᒋᐊᕈᑏᑦ 
ᐊᐱᖅᑯᑎᒋᔭᕐᓄᑦ, ᒪᓕᒐᓕᐅᖅᑎ ᒪᐃᓐ. 
 
ᒪᐃᓐ: ᒪ’ᓇ, 

ᐅᖃᖅᑎᑦᓯᔩ. ᒪ’ᓈᖅᐸᕋ ᒥᓂᔅᑕ. (ᑐᓵᔨᑎᒍᑦ) 
ᑐᒡᓕᐊ ᑖᒃᑯᐊ ᒪᓕᒐᖅ ᑕᒪᒃᑯᐊ ᓄᓇᕘᒻᒥ 
ᖃᐅᔨᓴᖅᑕᐅᔪᑦ ᓄᓇᕗᒻᒥ ᑳᓐᓱ-ᖃᖅᑐᓂᒃ ᑖᓐᓇ 
ᐅᖃᖅᑲᐅᖕᒪᑦ ᑲᑎᖅᓱᐃᓂᕐᒥᑦ ᐊᔪᖅᓴᕈᑎᖃᕐᒪᑦ. 
ᑖᓐᓇ ᐋᓐᓂᐊᖅᑐᓄᑦ ᑲᑎᖅᓱᐃᕝᕕᐅᔪᖅ 
ᓇᓴᐅᑎᑎᒍᑦ ᑕᒪᒃᑯᐊ ᖃᐅᒪᔨᒪᔭᐅᔪᐃᑦ 
ᑲᑎᖅᓱᖅᑕᐅᔪᑦ? (ᑐᓵᔨᑎᒎᕈᓐᓃᖅᑐᖅ) ᒪ’ᓇ, 
ᐅᖃᖅᑎᑦᓯᔩ. 
 
ᐅᖃᖅᑎ: ᒥᓂᔅᑕ ᕼᐃᒃᔅ. 
 
ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᑖᒃᑯᐊ ᐃᖅᑲᓇᐃᔭᑎᒃᑲ 
ᐅᖃᖃᑎᓵᓚᐅᖅᑕᒃᑲ ᑖᓐᓇ ᐱᔾᔪᑎᒋᓪᓗᒍ. ᑖᒃᑯᐊᓕ 
ᓇᓗᓇᐃᖅᓯᓚᐅᖅᑐᐃᑦ ᑕᒪᕐᒥᒃ ᑕᒪᒃᑯᐊ 
ᖃᐅᔨᓴᐅᓯᒪᔪᐃᑦ ᑲᑎᖅᓱᑕᐅᓯᒪᔪᐃᑦ. ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ: ᑐᒡᓕᐊ ᐊᒻᒪ ᑭᖑᓪᓕᖅᐹᖅ ᐃᓚᒋᐊᕈᑏᑦ 
ᐊᐱᖅᑯᑎᒋᔭᕐᓄᑦ, ᒪᓕᒐᓕᐅᖅᑎ ᒪᐃᓐ. 
 
ᒪᐃᓐ: ᒪ’ᓇ, ᐅᖃᖅᑎᑦᓯᔩ. (ᑐᓵᔨᑎᒍᑦ) ᖁᔭᓐᓇᒦᒃ, 
ᑐᓴᕈᒥᓇᑦᓯᐊᖅᑐᖅ ᑕᒪᓐᓇ ᑐᓴᖅᖢᒍ. ᐊᒻᒪ 
ᑐᓴᐅᒪᑎᑦᓯᓂᖅ ᑕᒪᓐᓇ ᐋᓐᓂᐊᓂᐅᑉ ᒥᒃᓵᓄᑦ  
ᑐᑭᓯᒪᔭᕆᐊᖃᕐᒪᑕ.  
 
ᐊᐱᖅᑯᑎᒐ ᒥᓂᔅᑕᒧᑦ, ᑖᓐᓇ ᖃᐅᔨᒪᑎᑦᓯᔪᓐᓇᖅᐹ 
ᑖᒃᑯᐊ ᓈᓴᐅᑏᑦ ᐊᒻᒪ ᑲᑎᖅᓱᖅᓯᒪᔭᖏᑦ ᑳᓐᓱ-ᒧᑦ 
ᓄᓇᕗᒻᒥ ᓲᕐᓗ ᐅᓇ ᐅᓂᒃᑳᖅ 15 ᐊᕐᕌᒍᓂᒃ 
ᓴᖅᑭᑎᑕᐅᓚᐅᖅᓯᒪᔪᖅ ᑖᒃᑯᐊ ᖁᓕᓂᑦ ᐊᕐᕌᒍᓂ 
ᑳᓐᓱᒥᒃ ᑕᑯᒋᐊᓚᐅᕐᒪᑕ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᒥᓂᔅᑕ ᕼᐃᒃᔅ. 
 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᐄ, ᑖᒃᑯᐊ ᐃᖅᑲᓇᐃᔭᖅᑎᒃᑲ ᓈᓚᒃᑐᐃᑦ 
ᐊᒻᒪ ᐱᒋᐊᖅᓯᒪᑉᑕ ᐅᕙᖓᑦᑕᐅᖅ ᑐᒃᓯᕋᖅᓯᒪᔪᖓ 
ᑖᒃᑯᓂᖓ ᓈᓴᐅᑎᖏᓐᓂᒃ.  
 
ᑖᓐᓇ ᐅᖃᖅᑏ, ᑭᐅᓂᕗᑦ ᓇᐃᒋᐊᖃᖅᑑᒐᓗᐃᑦ 
ᑭᓯᐊᓂ ᑖᒃᑯᐊ ᐱᒻᒪᕆᐅᑎᖕᒪᖔᑦ ᐅᕙᒻᓄᑦ ᐊᒻᒪ 
ᐋᓐᓂᐊᖅᑐᓕᕆᔨᒃᑯᑦ ᑖᒃᑯᐊ ᐋᓐᓂᐊᖅᑐᐃᓪᓗ 
ᑳᓐᓱ-ᖃᖅᑐᐃᑦ ᑎᒥᒥᑎᒍᑦ.  
 
ᑖᒃᑯᐊ ᐋᑐᕚᒥ ᑳᓐᓱᓕᕆᖃᑦᑕᖅᑐᐃᑦ 
ᐋᓐᓂᐊᕐᕕᖓᓐᓂᒃ ᑲᑎᒪᖃᑎᒋᓚᐅᖅᑕᕗᑦ ᑕᐃᑲᓂ. 
ᐃᖢᐊᖅᓴᐃᔩᓪᓗ ᐊᔾᔨᒌᓐᖏᑦᑐᐃᑦ ᐊᒻᒪ ᐅᕙᓂ 
ᐃᖅᑲᓇᐃᔭᖅᑎᕗᑦ ᐱᔾᔪᑎᒋᓪᓗᒋᑦ ᑕᒪᓐᓇ ᐊᒻᒪ 
ᐋᑐᕚᒧᑦ ᑲᑐᔾᔨᖃᑎᒌᖑᔪᖅ ᑖᒃᑯᐊ ᑲᒪᖃᑦᑕᖅᑐᐃᑦ 
ᐃᓄᖕᓂᒃ ᑳᓐᓱ-ᖃᖅᑐᐃᑦ ᑕᒪᒃᑯᐊ ᓇᖕᒥᓂᖅ 
ᑐᑭᓯᕚᕈᒪᑉᓗᖓ ᐊᒻᒪ ᐃᑲᔪᕈᒪᓂᒃᑯᑦ 
ᐱᓕᕆᔪᒪᑉᓗᖓ ᑖᓐᓇ ᐅᒥᐊᕐᔪᐊᖁᑎᕗᑦ 
ᐊᐅᓪᓛᕈᓐᓇᑦᓯᐊᖁᓪᓗᒍ.  
 
ᖁᔭᓐᓇᒦᖅᐳᖓ ᑖᒃᑯᐊ ᐱᓕᕆᖃᑎᒋᔭᕗᑦ ᑕᐅᓇᓂ 
ᐊᔾᔨᒌᓐᖏᑦᑐᐃᑦ ᒫᓐᓇ ᐅᓂᒃᑳᓗᐊᔾᔮᓐᖏᑦᑐᖓ  
ᑖᕗᖓ ᑭᓯᐊᓂ ᑖᒃᑯᐊ ᐅᐸᒃᑕᐅᖃᑦᑕᖅᑐᐃᑦ 
ᑕᐅᓇᓂ ᐱᖃᑦᓯᐊᖅᑐᐃᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᒪ’ᓇᓪᓗᐊᕕᒃ. ᒪᓕᒐᓕᐅᖅᑎ ᓇᑦᓯᓕᖕᒧᑦ, 
ᒪᓕᒐᓕᐅᖅᑎ ᕿᓐᖑᖅ. 
 
ᐊᐱᖅᑯᑦ 536 - 5(2): ᐅᒥᐊᖅᑐᓂᕐᒥᒃ 

ᐊᑦᑕᓇᖅᑕᐃᓕᒪᓂᖅ (ᕿᓐᖑᖅ) 
 
ᕿᓐᖑᖅ: ᖁᔭᓐᓇᒦᒃ, ᐅᖃᖅᑏ. ᐅᓪᓛᒃᑰᖅᐸᒃᑲ  

ᐅᓪᓗᒃᑰᖅᐸᒃᑲ ᑰᒑᕐᔪᒻᒥᐅᑕᐅᖃᑎᒃᑲ 
ᑕᓗᕐᔪᐊᒥᐅᑕᐃᓪᓗ.  
 
(ᑐᓵᔨᑎᒍᑦ) ᖁᔭᓐᓇᒦᒃ, ᐅᖃᖅᑏ. 
ᐱᕙᓪᓕᐊᔪᓕᕆᓂᕐᒧᑦ ᐊᐅᓪᓛᖅᑐᓕᕆᓂᕐᒧᑦ 
ᒥᓂᔅᑕᒧᑦ.  
 
ᑖᓐᓇ ᒥᓂᔅᑕ ᐃᖅᑲᐅᒪᓂᐊᕐᒪᑦ, ᑕᒪᒃᑯᐊ ᐅᑭᐅᖅ 
ᑲᑎᒪᑉᓗᑕ ᑖᒃᑯᐊ ᑰᒑᕐᔪᖕᒥ ᖃᓂᒋᔮᓂᑦ 
ᐅᒥᐊᕐᔪᐊᖅ ᐃᒃᑲᕐᕆᓚᐅᖅᑎᓪᓗᒍ ᖃᓂᒋᔮᓂ.  
 
ᑕᒪᓐᓇ ᐊᐱᖅᑯᑎᒋᒐᒃᑯ ᑕᒡᕙᓂ ᑲᑎᒪᕕᐅᑉ 
ᐃᓗᐊᓂ ᒥᓂᔅᑕ ᓇᓗᓇᐃᖅᓯᓚᐅᕐᒪᑦ ᑖᒃᑯᐊ 
ᒐᕙᒪᑐᖃᒃᑯᑦ ᐊᐅᓪᓛᖅᑐᓕᕆᓂᕐᒧᑦ ᕿᒥᕐᕈᓚᐅᕐᒪᑕ 
ᑖᒃᓱᒥᖓ. 
 
ᒥᓂᔅᑕ ᓇᓗᓇᐃᖅᓯᔪᓐᓇᖅᐹ ᑖᒃᑯᐊ 
ᖃᐅᔨᓴᖅᑎᐅᔪᑦ ᖃᓄᖅ ᑐᓴᕐᓇᕐᓂᐊᕐᒪᖔᑖ ᑖᓐᓇ 
ᖃᓄᐃᓕᓂᖃᓚᐅᕐᒪᖔᑦ ᐅᒥᐅᕐᔪᐊᖅ? ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ 
ᐱᕙᓪᓕᐊᔪᓕᕆᓂᕐᒧᑦ ᐊᐅᓪᓛᖅᑐᓕᕆᓂᕐᒧᑦ, ᒥᓂᔅᑕ 
ᐊᕿᐊᕈᖅ. 
 
ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): 
ᖁᔭᓐᓇᒦᒃ, ᐅᖃᖅᑏ. ᑕᒪᓐᓇ ᑐᓴᕐᕕᒋᓯᒪᓐᖏᑕᕗᑦ 
ᖃᑯᒎᓂᐊᕐᒪᖔᑦ ᑖᒃᑯᐊ ᖃᐅᔨᓴᖅᑎᓪᓗᒋᑦ 
ᑖᑦᓱᒥᖓ ᐃᒃᑲᕐᕆᓐᓂᐅᓚᐅᖅᑐᒥᒃ. ᑖᒃᑯᐊᒎᖅ 
ᑐᒡᓕᖓᓂᒃ ᖃᐅᔨᓴᕐᓂᖃᖅᑐᐃᑦ 600 ᐅᓪᓗᓂᒃ 
ᑖᓐᓇ ᖃᐅᔨᓴᖅᑕᐅᔪᓐᓇᕐᒪᑦ. ᐊᒻᒪ ᑖᓐᓇ 
ᐃᒃᑲᕐᕆᓚᐅᖅᑐᖅ ᓄᓇᓕᖓᑕ ᖃᓂᒋᔮᓂ. ᒫᓐᓇ 
ᖃᐅᔨᓴᖅᑕᐅᓂᕆᓚᐅᖅᑕᖏᑦ ᖃᐅᔨᒋᐊᖅᑕᐅᖕᒪᑕ, 
ᑖᓐᓇ ᑐᒡᓕᕆᔭᖓ ᐱᖓᔪᖏᓐᓂᒃ 
ᐱᓕᕆᖃᑦᑕᖅᑕᖏᑦ ᑖᒃᑯᐊ ᐱᖓᔪᖓᓐᓂᒃ 
ᐅᓂᒃᑳᒐᕐᓂᒃ ᓴᖅᑭᑎᑦᓯᓛᖅᖢᑎᒃ. ᑖᓐᓇ 
ᓂᕆᐅᒋᔭᕋ ᐃᖏᕐᕋᔪᓕᕆᓂᕐᒧᑦ 
ᐊᑦᑕᕐᓇᖅᑕᐃᓕᒪᑎᑦᑎᔨᖏᑦ ᑲᑎᒪᔨᑯᓐᓂ. 
ᖁᔭᓐᓇᒦᒃ, ᐅᖃᖅᑏ. 
 

ᐅᖃᖅᑎ: ᓯᕗᓪᓕᖅᐹᒥᒃ ᐃᓚᒋᐊᕈᑏᑦ 
ᐊᐱᖅᑯᑎᒋᔭᕐᓄᑦ, ᒪᓕᒐᓕᐅᖅᑎ ᕿᓐᖑᖅ. 
 
ᕿᓐᖑᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᖁᔭᓐᓇᒦᒃ, ᑭᐅᑦᓯᐊᕐᒪᑦ ᒥᓂᔅᑕ. ᑖᒃᑯᐊ 
ᓴᖅᑭᔮᖅᑎᑕᐅᓯᒪᔪᐃᑦ ᐊᐅᓪᓛᖅᑐᓕᕆᔨᐅᔪᒃᑯᑦ 
ᑲᓇᑕᒥᒃ, ᑖᒃᑯᐊ ᓇᓗᓇᐃᖅᓯᔪᐃᑦ ᐅᒥᐅᕐᔪᐊᖅ 
ᑕᒪᓐᓇ ᓱᕋᓚᐅᖅᑐᖅ ᓯᓚᑖ ᑕᒪᓐᓇ ᐅᒥᐅᕐᔪᐊᖅ 
ᐊᒻᒪ ᐅᖅᓱᐊᓗᒃ 80 ᖃᓪᓗᑏᑦ ᑯᕕᓚᐅᕐᒪᑦ 
ᑕᐃᑲᓂ. ᑖᒃᑯᐊ ᖃᓄᐃᓕᐅᓚᐅᖅᐸᑦ ᑖᓐᓇ 
ᑲᒪᒋᔭᐅᖁᓪᓗᒍ ᐅᖅᓱᖅ ᑯᕕᔪᖅ? ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ: ᒥᓂᔅᑐ ᐊᕿᐊᕈᖅ. 
 
ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): 
ᖁᔭᓐᓇᒦᒃ, ᐅᖃᖅᑏ. ᑕᐃᒪᓐᓇ ᐅᓂᒃᑳᖅᓯᒪᔪᒥᒃ 
ᐱᓯᒪᓐᖏᓐᓇᒪ ᑖᒃᑯᐊ ᖃᐅᔨᓴᖅᑐᐃᑦ ᑯᕕᔪᖃᕌᖓᑦ 
ᑖᒃᑯᐊ ᑲᓇᑕᐅᑉ ᒐᕙᒪᒃᑯᖏᓐᓄᑦ ᒐᕙᒪᑐᖃᒃᑯᓐᓄᑦ 
ᑎᒍᒥᐊᖅᑕᐅᖕᒪᑕ. 
ᑖᒃᑯᐊ ᑲᓇᑕᐅᑉ ᒐᕙᒪᒃᑯᖏᓐᓄᑦ ᒐᕙᒪᑐᖃᒃᑯᓐᓄᑦ 
ᑎᒍᒥᐊᖅᑕᐅᖕᒪ. ᑕᒪᒃᑯᐊ ᑲᒪᒋᔭᖃᕐᓂᖅ ᑖᒃᑯᐊ 
ᐅᓂᒃᑳᖓᑦ ᒪᓕᒡᓗᒍ ᓴᖅᑭᓯᒪᓕᖅᐸᑦ. ᑖᒃᑯᐊ 
ᖃᓄᐃᓕᐅᕈᑎᖃᓚᐅᕐᒪᖔᑖ ᐅᖅᓱᕐᒥᒃ 
ᑕᒪᓐᓇᑦᑕᐅᖅ ᐅᑕᖅᑭᔭᕗᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᑐᒡᓕᐊᓂ ᐊᒻᒪ ᑭᖑᓪᓕᖅᐹᒥᒃ 
ᐃᓚᒋᐊᕈᑎ ᐊᐱᖅᑯᑎᒋᔭᕐᓄᑦ, ᒪᓕᒐᓕᐅᖅᑎ 
ᕿᓐᖑᖅ. 
 
ᕿᓐᖑᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᐊᐅᔭᕐᒧᑦ ᑎᑭᑕᐅᒻᒥᒐᑦᑕ ᐅᒥᐊᕐᔪᐊᕐᓗ 
ᐊᐅᓪᓛᕐᓂᖏᑦ ᓴᖅᑭᐸᓪᓕᐊᓂᐊᓕᕐᒥᒻᒪᑕ ᑕᒪᒃᑯᐊ 
ᐊᑐᐊᒐᐅᔪᐃᑦ ᐅᒥᐊᕐᔪᐊᓄᑦ, ᑕᒪᒃᑯᐊ 
ᐊᑐᖃᑦᑕᖅᑐᐃᑦ ᐅᓂᒃᑳᕆᐊᖃᕐᒪᑕ ᑖᒃᑯᐊ 
ᖃᓄᐃᓕᐅᕐᓂᕆᓚᐅᖅᑕᖏᓐᓂᑦ ᓄᓇᕗᑦ 
ᐃᒪᖁᑎᖏᓐᓃᑎᓪᓗᒋᑦ.  
 
ᑕᒡᕙᓂ ᐊᕐᕌᒎᔪᒥ ᒥᓂᔅᑕ ᑖᓐᓇ  

ᓴᖅᑭᑎᑦᓯᓂᐊᓚᐅᕐᒪᑦ ᐅᓂᒃᑳᖅᑕᐅᔪᑦ ᑕᒪᒃᑯᐊ 
ᐅᒥᐊᕐᔪᐊᑦ ᐊᐅᔭᒃᑰᕈᑎᒋᓯᒪᖏᑦ ᑲᑎᒪᕕᐅᑉ ᑖᑉᓱᒪ 
ᐃᓗᐊᓄᑦ. ᑖᓐᓇ ᐱᐊᓂᓐᖏᓐᓂᑉᑎᓐᓂ ᖃᐅᑉᐸᑦ 
ᓴᖅᑭᑎᑦᓯᔪᓐᓇᖅᐹ? (ᑐᓵᔨᑎᒎᕈᓐᓃᖅᑐᖅ) 
ᖁᔭᓐᓇᒦᒃ, ᐅᖃᖅᑎᑦᓯᔩ. 
 
ᐅᖃᖅᑎ: ᒥᓂᔅᑐ ᐊᕿᐊᕈᖅ. 
 
ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, 
ᐅᖃᖅᑎᑦᑎᔩ. (ᑐᓵᔨᑎᒍᑦ) ᐄ, ᑖᒃᑯᐊ ᑐᒃᓯᕋᖅᑕᖏᑦ 
ᐱᓯᒪᓐᖏᑕᒃᑲ ᖃᐅᑉᐸᒧᑦ ᓈᒻᒪᓈᔾᔮᓐᖏᑦᑐᑦ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᐅᖃᐅᕼᐃᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ 
ᑲᖏᖅᖠᓂᐅᑉ ᐊᐅᖕᓇᖓᓄᑦ-ᐃᒡᓗᓕᒑᕐᔪᖕᒧᓪᓗ, 
ᒪᓕᒐᓕᐅᖅᑎ ᑕᐅᑐᓐᖏ. 
 
ᐊᐱᖅᑯᑦ 537 - 5(2): ᐃᖏᕐᕋᐃᓐᓇᕐᓂᖓ 

ᐃᓱᒪᒃᑯᑦ ᖃᓂᒪᔪᓕᕆᓂᖅ (ᑕᐅᑐᓐᖏ) 
 
ᑕᐅᑐᓐᖏ: ᖁᔭᓐᓇᒦᒃ, ᐅᖃᖅᑎᑦᑎᔩ. 
ᐅᑉᓗᒃᑰᖅᐸᒃᑲ ᑲᖏᖅᓯᓂᕐᒥᐅᑕᐃᑦ ᐊᒻᒪ 
ᐃᒡᓗᓕᒑᕐᔪᖕᒥ. ᐃᓐᓇᕆᔭᖅᐳᑦ ᕙᐃᓚᑦ ᑐᐊᔨ ᐊᒻᒪ 
ᐋᓕᔅ ᐃᑉᑲᕐᓇᒃ ᑕᐅᑐᖃᑦᑕᕐᒪᑕ.  
 
(ᑐᓵᔨᑎᒍᑦ) ᖁᔭᓐᓇᒦᒃ, ᐅᖃᖅᑏ. ᐊᐱᖅᑯᑎᒐ 
ᑐᕌᖅᑎᑦᑐᒪᔭᕋ ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ 
ᒥᓂᔅᑕᒧᑦ.  
 
ᑕᐃᒪ ᒪᓕᒐᓕᐅᖅᑏᑦ ᐅᖃᐅᓯᖏᓐᓂᑦ 
ᐅᖃᐅᓯᖃᖅᑲᐅᒐᒪ ᐱᑕᖃᕆᐊᖃᕐᓂᖓᓂᒃ 
ᑲᔪᓰᓐᓇᖁᓪᓗ ᐃᓱᒪᒥᒍᑦ ᐃᓗᐊᓐᖏᑦᑐᓕᕆᓂᖅ. 
ᑕᐃᒪ ᓇᓗᓇᐃᖅᑕᐅᓯᒪᒐᔭᖅᑐᒃᓴᐅᔫᒐᓗᐊᑦ 
ᐃᓱᒪᒥᒍ ᐃᓗᐊᓐᖏᓗᐅᑎ ᐊᔾᔨᒌᖏᑦᑐᓂᒃ 
ᐱᔨᑦᑎᖅᑎᐅᔪᓂᒃ, ᐊᔾᔨᒌᖏᑦᑐᓂᒃ ᐱᓕᕆᕝᕕᒃ. 
ᑕᐃᓐᓇ ᑐᑭᒧᐊᖅᑎᑦᑎ ᐃᓱᒪᓕᕆᓂᕐᒧᑦ 
ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᐱᓕᕆᕝᕕᒋᖕᒪᒍ. 
 
ᒥᓂᔅᑕ ᑐᑭᓯᓇᖅᓯᑎᒋᐊᕈᓐᓇᖅᐹ ᖃᓄᖅ  

ᐱᓕᕆᕝᕕᖓ ᐃᖅᑲᓇᐃᔭᖃᑎᖃᖃᑦᑕᕐᒪᖔᑕ 
ᐊᓯᖏᓐᓄᑦ ᐱᓕᕆᕝᕖᑦ ᐃᖅᑲᓇᐃᔭᖅᑎᖏᓐᓂᑦ, 
ᓇᓗᓇᐃᔭᐃᓗᑎᒃ ᐊᒻᒪᓗ ᖃᐅᔨᔭᒋᐊᒃᑲᓐᓂᕐᓗᒋᑦ 
ᑕᒪᒃᑯᐊ ᐃᓱᒪᒥᒍᑦ ᐃᓗᐊᖏᓕᐅᕈᑎᓖᑦ? 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᐋᓐᓂᐊᖅᑐᓕᕆᓂᕐᒧᑦ ᒥᓂᔅᑑᔪᖅ, ᒥᓂᔅᑐ 
ᕼᐃᒃᔅ. 
 
ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᐅᖃᖅᑏ, ᖃᔅᓯᑲᓪᓚᐅᖕᒪᑕ ᑕᐃᒪ 
ᖃᓄᖅᑑᖃᑎᒌᖕᓂᕆᖃᑦᑕᖅᑕᕗᑦ ᓲᕐᓗ 
ᐃᓄᓕᕆᔨᒃᑯᑦ ᐃᓕᓐᓂᐊᖅᑐᓕᕆᔨᒃᑯᑦ, ᑖᒃᑯᐊ 
ᐅᖃᐅᓯᕆᓪᓗᒋᑦ ᒪᕐᕈᐃᓐᓈᒃ.  
 
ᑕᐃᒪᓕ ᑕᒪᒃᑯᐊ ᐃᓱᒪᓕᕆᓂᕐᒧᑦ ᐱᓕᕆᓂᕐᓂᒃ 
ᓴᖅᑭᑦᑎᔭᕌᖓᑦᑕ ᓄᓇᓕᖕᓂ ᐊᒻᒪᓗ 
ᐱᓕᕆᖃᑎᒋᓪᓗᒋᑦ ᑖᒃᑯᐊ ᐱᓕᕆᖃᑕᐅᔪᑦ 
ᐊᔾᔨᒌᖏᑦᑐᓂᒃ ᐱᓕᕆᐊᒃᓴᕐᓂᒃ ᓄᓇᓕᖕᓂ. ᐃᒪᓐᓇ 
ᐊᑕᖐᒐᓗᐊᕐᒪᖔᑕ ᑖᒃᑯᓂᐊ, ᑖᒃᑯᓄᖓ 
ᐱᓕᕆᔪᓄᑦ ᐃᒪᓐᓇ ᐃᓐᓇᐅᑎᑦᑎᓐᖏᒻᒪᑦ 
ᐊᕐᕌᒍᖃᖅᑎᑎᓐᖏᒻᒪᑦ ᐃᓱᒪᒥᒍᑦ ᐃᓗᐊᖏᑦᑐᑦ. 
ᐃᓱᒪᒥᒍᑦ ᐃᓗᐊᓐᖏᓕᐅᕈᑎ, ᑕᐃᒫᒃ 
ᐊᑐᐃᓐᓇᖅᑐᖃᕆᐊᖃᕐᒪᑦ. 
ᐃᑲᔪᖅᑕᐅᔪᒪᔪᖃᓕᑐᐊᕌᖓᑕ 
ᐱᒻᒪᐅᖃᑕᐅᔾᔪᑎᒋᒪᒍ ᐃᓱᒪᒥᒍᑦ 
ᐃᓗᐊᓐᖏᓕᐅᕈᑎᓕᒃ  
ᐃᑲᔪᖅᑕᐅᔪᒪᖕᒪᑦ ᓇᒥᕐᒥᐅᑕᐅᒐᓗᐊᕈᕕᑦ. 
 
ᐄ, ᐊᒻᒪᓗᒃᑲᓐᓂᖅ ᐅᖃᒃᑲᓐᓂᕐᓗᒍ ᑕᐃᒪ 
ᑭᓇᑐᐃᓐᓇᖅ ᐱᓕᕆᔭᕆᐊᖃᒃᑲᓐᓂᖅᑰᔨᖕᒪᖔᑕ  
ᐅᕝᕙᓘᓐᓃᑦ ᐃᓚᑰᔾᔪᑎᑕᖃᕐᒪᖔᑦ 
ᖃᐅᔨᒪᑎᑕᐅᒐᔭᖅᐳᖓ ᐅᕝᕙᓘᓐᓃᑦ 
ᒪᓕᒐᓕᐅᖅᑎᐅᖃᑎᒃᑲ ᐊᖅᑯᑎᖏᓪᓗ 
ᑎᑎᕋᕐᕕᒋᓗᒋᓪᓘᓐᓃᑦ ᐅᓂᕐᓗᒃᓴᕐᕕᒃ 
ᐃᓅᓕᓴᖅᑕᐅᔪᓄᑦ. ᐊᒻᒪᓗ ᓂᕆᐅᒋᔭᐅᔪᓂᒃ 
ᐃᓅᓕᓴᖅᑕᐅᓂᕐᒧᑦ ᐊᑐᐃᓐᓇᐅᑎᑕᐅᖃᑦᑕᖅᑐᑦ 
ᐃᖅᑲᓇᐃᔭᖅᑎᑦᑎᓐᓂᒃ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᓯᕗᓪᓕᖅᐹᒥᒃ ᐃᓚᒋᐊᕈᑏᑦ 
ᐊᐱᖅᑯᑎᖕᓄᑦ, ᒪᓕᒐᓕᐅᖅᑎ ᑕᐅᑐᓐᖏ. 

ᑕᐅᑐᓐᖏ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐄ, 
ᑖᓐᓇ ᖃᐅᔨᒪᔭᕋᓗᐊᕋ ᒪᑯᐊ ᑲᓐᖑᓇᖅᑐᓕᕆᓂᖅ 
ᓴᐳᒻᒥᔭᐅᔭᕆᐊᖃᕐᓂᖏᓪᓗ ᑐᓴᐅᒪᔾᔪᑏᑦ ᑕᒪᒃᑯᐊ 
ᐃᓄᐃᑦ ᐃᒻᒥᒨᖓᔪᖁᖏᓐᓂᒃ. ᑭᓯᐊᓂᓕ ᑕᐃᒪ 
ᓇᓗᓇᐃᓐᖏᒻᒪᑦ ᐅᓄᓗᐊᖅᑐᖅ ᐃᓄᐃᑦ 
ᑭᑭᑕᐅᖃᑦᑕᕐᒪᑕ ᑐᑭᓕᐅᑎᓗᒍ, ᑕᐃᒪᓕ ᐃᓄᒃ 
ᐃᓗᐊᓐᖏᓕᐅᕈᑎᖃᖅᐸᑦ ᐃᓱᒪᒥᒍᑦ 
ᑎᒍᔭᐅᓯᒪᕕᖕᒦᑳᓪᓚᒃᐸᑦ ᐃᑲᔪᖅᑕᐅᔪᓐᓇᕐᒪᑕ 
ᐅᖃᓪᓚᐅᔾᔭᐅᓗᑎᒡᓗ ᑕᕝᕙᓂ. ᑭᓯᐊᓂᓕ 
ᐊᓂᑎᑕᐅᓯᒪᓕᕌᖓᒥᒃ ᐃᓄᖕᓄᓪᓗ 
ᑲᑦᑐᓯᐅᓯᓯᒪᓕᖅᑎᓪᓗᒋᑦ ᑐᑭᓯᓇᑦᑎᐊᖏᒻᒪᑦ, ᑖᓐᓇ 
ᐃᑲᔪᖅᑕᐅᖏᓐᓇᕆᐊᖃᕈᓐᓇᕐᒪᖔᑦ 
ᐱᔭᕆᐊᖃᖅᑕᖏᓐᓂᑦ.  
 
ᒥᓂᔅᑕᐅᓪᓗ ᑭᐅᕋᑖᖏᒻᒪᒍ ᐊᐱᖅᑯᑎ, ᐊᒻᒪᓗ 
ᖃᓄᐃᓕᐅᖅᑕᐅᒃᑲᓐᓂᖃᑦᑕᕐᒪᖔᑕ. ᒥᓂᔅᑕ 
ᑐᑭᓯᓇᖅᓯᑎᒋᐊᕈᓐᓇᖅᐹ ᐊᖏᖃᑎᒌᒍᑎᑕᖃᕐᒪᖔᑦ 
ᑖᒃᑯᓂᖓ ᐱᓕᕆᕝᕕᖏᓐᓂ ᐊᓯᖏᓐᓂᒡᓗ 
ᐱᓕᕆᕝᕕᖏᓐᓂ ᒐᕙᒪᒃᑯᑦ? ᑕᒪᒃᑯᐊ ᐃᓄᐃᑦ 
ᐃᓱᒪᒥᒍᑦ ᐃᓗᐊᓐᖏᓕᐅᕈᑎᓖᑦ ᐱᔨᑦᑎᖅᑕᐅᔪᑦ 
ᐱᓕᕆᕝᕕᐅᑉ ᐊᓯᐊᓂᒃ ᑲᔪᓰᓐᓇᕐᓂᐊᕐᒪᖔᑕ 
ᐃᑲᔪᖅᑕᐅᓂᖏᑦ. ᑲᔪᓯᒋᐊᖅ ᑕᕝᕙᖓ 
ᐸᖅᑭᔭᐅᓂᕐᒥᖕᓂᒃ ᐊᓯᖏᓐᓄᑦ ᐱᓕᕆᕝᕕᖕᓂ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᒥᓂᔅᑐ ᕼᐃᒃᔅ. 
 
ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᐅᖃᖅᑏ, ᐊᔾᔨᒌᓐᖏᑦᑐᒐᓗᐊᕐᒪᑕ 
ᑐᑭᓯᐅᒪᖃᑎᒌᓐᓂᕐᒧᑦ ᐊᖏᑎᒌᒍᑎ. ᐊᖏᖃᑎᒌᒍᑦ 
ᑕᕝᕙ ᐊᓯᖏᓐᓄᑦ ᐱᓕᕆᕝᕕᓐᓄᑦ. ᐃᒪᓐᓇ 
ᖃᐅᔨᒪᔭᐃᓐᓇᓪᓚᑦᑖᑯᓗᒋᓐᖏᑕᕋᓗᐊ ᑭᓯᐊᓂ 
ᒪᓕᒐᓕᐅᖅᑎ ᑐᓵᖅᑲᐅᒐᒃᑯ ᐅᖃᓪᓚᒃᑎᓪᓗᒍ  
ᒪᓕᒐᓕᐅᑏᑦ ᐅᖃᐅᓯᒃᓴᖏᑦ ᐊᒻᒪᓗ ᐊᐱᖅᑯᑎᖏᑦ. 
ᐃᖅᑲᓇᐃᔭᖅᑎᒃᑲ ᖃᐅᔨᒋᐊᖅᑎᓐᓂᐊᖅᐸᒃᑲ 
ᖃᓄᓪᓚᑦᑖᖅ ᑕᒪᒃᑯᐊ ᒪᓕᒐᓕᐅᑎᒋᒻᒪᖔᑕ ᐊᒻᒪᓗ 
ᓇᓗᓇᐃᖅᓯᔪᖃᕐᓂᖅᐸᑦ ᐃᓱᒫᓘᑕᐅᔪᒥᒃ ᑕᐃᒃᑯᐊ 
ᐋᖅᑭᒋᐊᕈᑎᒋᓂᐊᖅᐸᕗᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᑐᒡᓕᐊᓂ ᑭᖑᓪᓕᖅᐹᒥᒡᓗ 
ᐃᓚᒋᐊᕈᑎᒋᔭᐃᑦ ᐊᐱᖅᑯᑎᒋᔭᕐᓄᑦ, 

ᒪᓕᒐᓕᐅᖅᑎ ᑕᐅᑐᓐᖏ. 
 
ᑕᐅᑐᓐᖏ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᖁᔭᓐᓇᒦᒡᓗ ᒥᓂᔅᑕᐅᑉ ᑭᐅᔾᔪᑎᒋᔭᖏᓐᓂᒃ. 
ᑭᓯᐊᓂᓕ ᐃᒃᐱᒋᔭᒻᒪᕆᒋᑲᒃᑯ ᑕᐃᒪ 
ᐱᓕᕆᔾᔪᑎᑕᖃᕆᐊᖃᕐᒪᑦ ᑕᒪᒃᑯᐊ ᐃᓄᐃᑦ 
ᓇᓗᓇᐃᖅᑕᐅᓯᒪᔪᑦ ᐃᓱᒥᒍᑦ ᐃᓗᐊᓐᖏᓕᐅᕈᑎᓖᑦ 
ᒪᑯᓄᖓ ᐱᔨᑦᑎᖅᑎᐅᔪᓂᒃ. ᐃᒪᓐᓇ ᒐᕙᒪᒃᑯᑦ 
ᐱᓕᕆᕝᕕᐅᔪᓂ ᐊᑕᐅᓯᕐᒥᒃ ᐱᓗᐊᖅᑐᒥ 
ᑲᔪᓰᓐᓇᕈᓐᓇᕐᒪᖔᑕ ᐃᓱᒪᒥᑎᒍᑦ 
ᐃᑲᔪᖅᑕᐅᔭᕆᐊᖃᕐᓂᓕᒫᖏᓐᓂᒃ. ᑕᑯᒐᔪᒃᑲᑦᑕ 
ᐊᖅᑯᑎᒃᑯᑦ ᐱᓱᑲᑕᑐᐃᓐᓇᖅᑐᖅ ᐊᒻᒪ ᐅᓐᓄᒃᑯᑦ 
ᐊᖏᕐᕋᓄᑦ ᐃᒡᓗᕋᓛᕐᓄᑦ ᐃᓯᖃᑦᑕᕐᒪᑕ.  
 
ᒥᓂᔅᑕ ᐅᖃᖅᓯᒪᔪᓐᓇᖅᐹ 
ᐱᓕᕆᖃᑎᖃᕐᓂᐊᕐᓂᕋᕐᓗᓂ ᒥᓂᔅᑕᐅᖃᑎᖏᓐᓂᒃ 
ᐱᓗᐊᖅᑐᒥᒃ ᐃᓄᓕᕆᔨᒃᑯᓐᓂ 
ᒪᓕᒐᓕᐅᕆᔨᒃᑯᓐᓂᓘᓐᓃᑦ ᓴᖅᑭᑦᑎᓗᑎᒃ 
ᐱᓕᕆᔾᔪᑎᒃᓴᒥᒃ ᑕᒪᒃᑯᐊ ᑲᔪᓰᓐᓇᕆᐊᖃᕐᓂᖏᓐᓄᑦ 
ᐃᓱᒪᒥᒍᑦ ᐃᓗᐊᓐᖏᓕᐅᕈᑎᓖᑦ ᐱᔨᑦᑎᖅᑕᐅᔪᑦ 
ᑕᒪᒃᑯᓄᖓ ᐃᓄᖕᓄᑦ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᒥᓂᔅᑐ ᕼᐃᒃᔅ. 
 
ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᑕᐃᒪ ᐅᖃᖅᑲᐅᒐᒪ ᐅᖃᖅᑏ, 
ᑭᑭᑕᐅᓯᒪᔪᖃᖅᐸᑦ ᒫᓐᓇᓗ ᐅᖃᕈᒪᓪᓗᖓ ᑕᐃᒪ 
ᐅᓄᕐᓂᖅᓴᐅᔪᓂᒃ ᐃᓱᒪᒥᒍᑦ ᐃᓗᐊᓐᖏᓗᐅᕈᑎᓖᑦ 
ᐃᑲᔪᖅᑕᐅᔭᕆᐊᖃᖅᐸᑕ ᑎᒍᔭᐅᓯᒪᔪᒃᑯᕕᓪᓘᓐᓃᑦ 
ᐃᓄᓕᕆᔨᒃᑯᑎᒍᓪᓘᓐᓃᑦ. ᑕᒪᒃᑯᐊ 
ᐋᓐᓂᐊᖃᕐᓂᖏᑦᑐᕐᓖᑦ ᐃᖃᓗᓐᓂᓘᓐᓃᑦ 
ᐊᕕᑦᑐᖅᓯᒪᔪᓂᓪᓘᓐᓃᑦ ᑕᒪᒃᑯᐊ ᐋᓐᓂᐊᕕᓐᓂᑦ 
ᐃᖅᑲᓇᐃᔭᖅᑐᑦ ᖃᐅᔨᒪᒐᔭᕐᒪᑕ. ᑕᐃᒪ ᖃᓄᑎᒋ 
ᐸᖅᑭᔭᐅᑎᒋᔭᕆᐊᖃᕐᒪᖔᑕ ᐊᒻᒪᓗ ᑖᓐᓇ  
ᐃᑲᓐᖓᑦ ᓄᑦᑎᖅᑎᑕᐅᓗᓂᖓ ᑐᑭᓕᐅᖅᑎᒍ 
ᑎᒍᔭᐅᓯᒪᔪᕕᓃᑦ ᑕᒪᒃᑯᐊ ᐊᓃᓕᖅᑎᓪᓗᒋᑦ. 
ᑕᒪᒃᑯᐊ ᐱᔨᑦᑎᖅᑕᐅᓂᖏᑦ ᑲᔪᓰᓐᓇᖁᓪᓗᒋᑦ 
ᑭᓯᐊᓂ ᐊᐱᖅᑯᑎᖓ ᑖᓐᓇ ᑎᒍᒥᐊᓕᖅᑕᕋ 
ᑕᒪᒃᑯᐊ ᒪᓕᒃᑕᐅᔭᕆᐊᓖᑦ 
ᓴᖅᑭᔮᖅᑎᑕᐅᒐᓗᐊᕐᒪᖔᑕ. ᖁᔭᓐᓇᒦᒃ, ᐅᖃᖅᑏ. 

ᐅᖃᖅᑎ: ᐅᖃᐅᕼᐃᒃᑯᑦ ᐊᐱᖅᑯᑏᑦ ᒪᓕᒐᓕᐅᖅᑎ 
ᐅᖅᑯᕐᒥᐅᓄᑦ, ᒪᓕᒐᓕᐅᖅ ᕿᔪᒃᑖᖅ. 
 
ᐊᐱᖅᑯᑦ 538 - 5(2): ᖃᓄᐃᓕᖓᓂᖓ 

ᐃᓄᑐᖃᐃᑦ ᐊᑯᓂᐅᔪᒧᑦ ᐸᕐᕆᑦᑎᓂᕐᒧᑦ 
ᐱᓇᓱᐊᒐᖅ (ᕿᔪᒃᑖᖅ) 

 
ᕿᔪᒃᑖᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᖃᖅᑎᑦᑎᔩ, 
ᐊᐱᖅᑯᑎᒋᓂᐊᖅᑕᒃᑲ ᐅᑯᐊ ᑐᕌᖅᑎᒍᒪᓪᓗᒋᑦ 
ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᒥᓂᔅᑕᖓᓐᓄᑦ.  
 
ᐅᖃᖅᑎᑦᑎᔩ, ᑕᒪᒃᑯᑎᑐᓇᑦᑕᐅᖅ 
ᒪᓕᒐᓕᐅᖅᑎᐅᖃᑎᑦᑎᑐᑦ ᑕᕝᕙᓂ ᒪᓕᒐᓕᐅᕐᕕᒻᒥ 
ᓂᕈᐊᖅᑎᒃᑲ ᐅᖅᑯᕐᒥᐅᓂ ᐊᑕᐅᓯᐅᓐᖏᑦᑐᒥᒃ 
ᐋᑐᕚᒥ ᐃᓐᓇᒃᑯᕕᒻᒦᑦᑐᖁᑎᖃᕋᑦᑕ. ᐅᖃᖅᑎᑦᑎᔩ, 
ᒪᓕᒐᓕᐅᖅᑎᐅᖃᑎᑦᑎᑐᑦ 
ᐃᓱᒫᓘᑎᖃᖃᑦᑕᕋᓗᐊᕐᒥᒐᒪ ᑖᒃᑯᐊ ᐃᓐᓇᑯᓗᐃᑦ 
ᓄᓇᕘᒻᒦᒃᑲᔭᓐᖑᐊᕋᓗᐊᕐᖓᑕ-
ᒋᐊᖃᓪᓚᕆᑦᑐᑎᓪᓘᒐᓗᐊᖅ. 
 
ᐅᖃᖅᑎᑦᑎᔩ, ᖁᕕᐊᓱᓚᐅᕋᒪ 
ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᓴᖅᑮᓚᐅᕐᓂᖏᓐᓂᑦ 
ᑳᓐᑐᕌᒃᑖᕈᒪᔪᓄᑦ ᑐᒃᓯᕋᖅᑕᐅᓯᒪᔪᑦ 
ᑐᒃᓯᕋᐅᑕᐅᔪᒪᔪᓄᑦ ᓄᑖᒧᑦ ᐊᑯᓂᐊᔪᓂᑦ 
ᐸᖅᑭᔭᐅᕕᓐᓄᑦ ᑕᒫᓂ ᐊᕕᑦᑐᖅᓯᒪᔪᒥ ᓄᓇᕘᒥ. 
ᑖᓐᓇ ᑳᓐᑐᕌᒃᑖᕈᒪᔪᓄᑦ ᑐᒃᓯᕋᐅᑦ ᐅᖃᖅᓯᒪᒻᒪᑦ 
ᒐᕙᒪᒃᑯᑦ ᐸᕐᓇᐅᑎᖏᓐᓂᒃ, 
ᐊᑐᐃᓐᓇᐅᑎᑦᑎᔪᒪᓂᖏᓐᓂᒃ ᑖᒃᑯᐊᒎᖅ 108-ᓂᒃ 
ᐃᓪᓕᖃᕐᓗᓂ ᓯᓂᕝᕕᓕᒻᒥᒃ ᐃᖃᓗᓐᓂ. ᒥᓂᔅᑕ 
ᑐᑭᓯᑎᑦᑎᔪᓐᓇᖅᑯᖃᐃ ᖃᓄᖅ ᑖᓐᓇ ᓈᓴᐅᑦ 
ᐋᖅᑭᑦᑕᐅᓚᐅᕐᒪᖔᖅ? ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ (ᑐᓵᔨᑎᒍᑦ): ᒥᓂᔅᑕᕆᔭᐅᔪᖅ 
ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓄᑦ, ᒥᓂᔅᑐ ᕼᐃᒃᔅ. 
 
ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᑕᐃᒪ ᑕᑯᔭᕌᖓᑦᑎᒍᑦ ᓇᓃᓐᓂᕗᑦ 
ᖃᓄᕐᓗ ᐊᓯᔾᔨᖅᐸᓪᓕᐊᖃᑦᑕᕐᒪᖔᖅ  
ᐃᓄᒋᐊᒃᓯᕙᓪᓕᐊᓂᖅᐳᑦ. ᑕᒪᒃᑯᐊ 
ᖃᐅᔨᒪᔭᐅᕙᓪᓕᐊᖃᑦᑕᕐᒪᑕ ᑕᐃᒫᒃ 
ᒥᒃᓴᐅᓴᒍᑎᒋᖃᑦᑕᖅᑕᕗᑦ ᖃᑦᑎᓂᑦ 
ᐃᓪᓕᖃᕆᐊᖃᕋᔭᖅᑕᕗᑦ ᓄᓇᕗᒻᒥ. ᐆᑦᑑᑎᒋᓗᒍ 
ᑐᑭᓯᒋᐊᕈᑏᑦ ᐱᓯᒪᔭᒃᑲ ᒫᓐᓇ 15 ᐊᕐᕌᒎᓛᖅᑐᓂᑦ, 
156-ᑲᓐᓂᕐᓂᒃ ᐃᓪᓕᑖᕆᐊᖃᓛᖅᑐᒍᑦ 
ᓂᕆᐅᒋᓪᓗᒋᑦ ᓄᓇᕗᒻᒥ ᐃᓐᓇᑐᖃᑦᑎᓐᓄᑦ. 

ᐊᑐᓲᖑᔪᒍᑦ ᑭᒡᓕᓯᓂᐊᖅᑎᒻᒪᕆᒃᑯᑦ ᑲᓇᑕᒥ, 
ᓄᓇᕗᒻᒥ ᑭᒡᓕᓯᓂᐊᖅᑕᐅᓯᒪᔪᓪᓗ ᑕᒪᒃᑯᐊ 
ᑐᑭᓯᒋᐊᕈᑎᖏᓐᓂᒃ ᖃᐅᔨᒪᓕᖁᓪᓗᑕ ᑭᓱᓂᑦ 
ᐱᔭᕆᐊᖃᕋᔭᕐᒪᖔᑕ. ᖁᔭᓐᓇᒦᒃ.  
 
ᐅᖃᖅᑎ: ᕼᐃᕗᓪᓕᖅᐹᒥᒃ ᐃᓚᒋᐊᕈᑏᑦ 
ᐊᐱᖅᑯᑎᒋᔭᕐᓄᑦ, ᒪᓕᒐᓕᐅᖅᑎ ᕿᔪᒃᑖᖅ. 
 
ᕿᔪᒃᑖᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑖᓐᓇ 
ᑳᓐᑐᕌᒃᑖᕈᒪᔪᒧᑦ ᑐᒃᓯᕋᐅᑦ ᐅᖃᖅᓯᒪᒻᒪᑦ ᐃᒫᒃ 
ᐃᔾᔪᐊᕐᓗᒍ: “ᓄᓇᕗᑦ ᒐᕙᒪᒃᑯᖏᑦ 
ᖃᐅᔨᒪᔪᑐᖃᐅᒻᒪᑕ ᐱᑕᖃᕆᐊᖃᕐᓂᖓᓂᒃ 
ᐊᑯᓂᐅᔪᒃᑯᑦ ᐸᖅᑭᔭᐅᔪᓄᑦ ᓄᓇᓕᓐᓂ 
ᐱᑕᖃᕆᐊᖃᕐᓂᖓᓂᒃ ᑕᒪᒃᑯᓄᖓ 
ᐸᖅᑭᔭᐅᔭᕆᐊᖃᒻᒪᕆᑦᑐᓄᑦ ᐊᒻᒪᓗ/ᐅᕝᕙᓘᓐᓃᑦ 
ᑖᒃᑯᓇᓐᖓᑦ ᐳᐃᒍᑐᓕᖅᐸᓪᓕᐊᔪᑦ ᐱᔾᔪᑎᒋᓪᓗᒋᑦ. 
ᐱᑕᖃᖅᑎᓐᓇᒍ ᑕᒪᒃᑯᓂᖓ ᐱᔨᑦᑎᕋᕐᓂᐅᔪᓂᑦ 
ᑕᒫᓂ ᐊᕕᑦᑐᖅᓯᒪᔪᓂᑦ, ᑕᒪᒃᑯᐊ ᓄᓇᖅᑲᑎᕗᑦ 
ᐅᓪᓗᒥᐅᔪᖅ ᐋᑐᕚᒥ ᐊᖏᕐᕋᖃᓕᕐᖓᑕ.”  
 
ᒥᓂᔅᑕᖃᐃ ᐅᖃᒃᑲᓐᓂᕈᓐᓇᖅᑲ ᖃᓄᐃᑦᑐᓂᒃ 
ᐱᓕᕆᕕᖓ ᐱᒋᐊᓕᖅᓯᒪᒻᒪᖔᑕ ᐃᓄᖕᓂᒃ 
ᐱᔪᓐᓇᑦᑎᐊᖅᑐᓂᒃ ᑕᒪᓐᓇ ᐸᖅᑭᔪᓐᓇᕐᓂᖅ 
ᓄᓇᕘᒥ ᒪᑐᐃᖅᑐᒥᓂᐅᑉᐸᑦ ᐊᕐᕌᒍᑦ ᐊᒥᓲᓐᖏᑦᑐᑦ 
ᐅᓪᓗᒥᒥᑦ ᐱᒋᐊᕐᓗᒍ? ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᒥᓂᔅᑐ ᕼᐃᒃᔅ. 
 
ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᐅᖃᖅᑏ, 
ᐱᔭᕇᖅᐸᓪᓕᐊᓕᑕᐃᓐᓇᕋᑦᑎᒍᑦ. ᑖᓐᓇ 
ᓴᖅᑭᖅᑎᓚᐅᖅᓯᒪᓐᖏᑕᕗᑦ ᓱᓕ 
ᐱᔭᕇᖅᐸᓪᓕᐊᓕᑕᐃᓐᓇᕋᑦᑎᒍᑦ ᐃᓐᓇᑐᖃᐃᑦ  
ᐸᖅᑭᔭᐅᓂᖏᓐᓄᑦ ᖃᓄᖅᑑᕈᑎᖓ  
ᐱᓕᕆᖃᑎᒋᓪᓗᑎᒍᑦ ᐱᓕᕆᖃᑎᒋᔭᐅᔪᑦ ᕗᕆᑎᔅ 
ᑲᓚᒻᐱᐊ, ᓄᓇᓕᖕᓄᑦ ᒐᕙᒪᓄᓪᓗ ᐱᔨᑦᑎᕋᖅᑏᑦ, 
ᑮᓇᐅᔭᓕᕆᔨᒃᑯᑦ, ᑕᒪᐃᓐᓂᐸᓗᓪᓚᑦᑖᓪᓚᕆᒃ 
ᒪᓕᒐᓕᐅᖅᑎᐅᖃᑎᒃᑲᓗ ᑕᕝᕙᓂ ᒪᓕᒐᓕᐅᕐᕕᒻᒥ, 
ᐅᖃᖅᑏ. ᐃᓕᓴᖅᓯᕗᒍᑦ ᐃᓐᓇᑐᖃᐃᑦ 
ᐸᖅᑭᔭᐅᓂᖏᑦ ᓯᕗᓪᓕᐅᑎᑕᐅᓇᓱᒻᒪᑦ ᑖᔅᓱᒧᖓ 
ᒐᕙᒪᒃᑯᓐᓄᑦ. ᐊᒻᒪᓗ ᑳᑐᓐᕌᒃᑦ-ᑖᕋᓱᐊᖁᔨᔾᔪᑎ 
ᓴᖅᑭᕐᓂᐊᕐᒥᔪᖅ ᓯᕗᒧᐊᒍᑎᒋᑦᑎᐊᕙᓪᓕᐊᕙᕗᑦ, 
ᐅᖃᖅᑏ, ᑕᑯᒃᓴᐅᑎᑦᑎᕗᖅ 
ᐱᓐᖑᐊᑐᐃᓐᓇᓐᖏᓐᓇᑦᑎᒍᑦ.  



ᐱᖓᑦᓯᖅ, ᔫᓂ 5, 2019 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   
 

 

3619 

ᖃᓄᐃᓕᐅᕈᑎᖃᖅᑐᒍᑦ.  
 
ᐅᖃᖅᑏ, ᐃᓕᓴᖅᓯᒍᒪᕗᖓ ᐊᒃᓱᒻᒪᕆᐊᓗᒃ 
ᐱᓕᕆᐊᖃᕈᑎᒋᔭᐅᓯᒪᖕᒪᑦ ᐅᓪᓗᒥᒧᑦ, ᐊᒻᒪᓗ ᓱᓕ 
ᐱᓕᕆᐊᖃᒃᑲᓐᓂᕆᐊᓕᒻᒪᕆᐅᓪᓗᑕ. 
ᓂᕆᐅᑦᑎᐊᖅᐳᖓᓗ ᐃᑲᔪᖅᓯᖅᑕᐅᓂᐊᕐᓂᓐᓂ 
ᒪᓕᒐᓕᐅᖅᑎᐅᖃᑎᓐᓂ ᑕᒪᓐᓇ ᐱᓕᕆᐊᖑᔪᖅ 
ᓯᕗᒧᐊᑦᑎᒍᓐᓇᕐᓗᒍ ᐊᒻᒪᓗ 
ᐋᓐᓂᐊᖅᑕᐃᓕᒪᔪᓕᕆᓂᕐᒧᑦ 
ᐱᔨᑦᑎᒃᑲᓐᓂᕈᓐᓇᖁᓪᓗᑕ ᓄᓇᕗᒻᒥ ᑕᐃᒪᐃᒃᑯᑦᑕ 
ᐅᑎᖅᑎᓐᓂᐊᕋᑦᑎᒍᑦ ᐃᓄᐃᑦ ᐊᐅᓪᓚᖅᓯᒪᔪᑦ, 
ᐊᒻᒪᓗ ᐊᐅᓪᓚᑎᑦᑎᒃᑲᓐᓂᔾᔮᓐᖏᓐᓇᑦᑕ 
ᐃᓄᒃᑲᓐᓂᕐᓂᒃ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᑐᒡᓕᐊᓂ ᐊᒻᒪ ᑭᖑᓪᓕᖅᐹᒥᒃ 
ᐃᓚᒋᐊᕈᑏᑦ ᐊᐱᖅᑯᑎᒋᔭᕐᓄᑦ, ᒪᓕᒐᓕᐅᖅᑎ 
ᕿᔪᒃᑖᖅ. 
 
ᕿᔪᒃᑖᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᔭᓐᓇᒦᓪᓗ 
ᒥᓂᔅᑕ ᓇᓗᓇᐃᔭᐃᒻᒪᑦ ᑖᔅᓱᒥᖓ. ᐅᖃᖅᑎᑦᑎᔩ, 
ᖃᐅᔨᒪᑦᑎᐊᖅᑰᔨᒐᒪᐃᓛᒃ ᑐᓴᕈᒪᓂᐊᕐᒥᔪᑦ 
ᒥᓂᔅᑕᐅᑉ ᑭᐅᔾᔪᑎᖓᓂᒃ 
ᐊᐱᖅᑯᑎᒋᓐᖏᑕᕋᓗᐊᑦᑎᓐᓄᑦ. ᑖᓐᓇ ᒐᕙᒪᒃᑯᑦ 
ᑳᑐᓐᕌᒃᑦ-ᑕᐅᔪᒪᔪᒧᑦ ᑐᒃᓯᕋᐅᑎᖓ 
ᓇᓗᓇᐃᖅᓯᒪᒐᓗᐊᖅᑎᓪᓗᒍ ᓇᓕᐊᖕᓂᒃ 
ᓄᓇᓕᖕᓃᓐᓂᐊᕐᒪᖔᑕ ᐊᑯᓂᐅᔪᒃᑯᑦ ᐸᖅᑭᕕᒃᓴᐃᑦ 
ᕿᑭᖅᑕᓂ. ᐅᖃᖅᓯᒪᒻᒥᒻᒪᑦ ᒐᕙᒪᒃᑯᓐᓄᑦ ᓱᓕ 
ᖃᐅᔨᓴᖅᑕᐅᔭᕆᐊᖃᕐᓂᖓ ᓇᒦᓐᓂᐊᕐᓂᖓᓂᒃ 
ᑭᕙᓪᓕᕐᒥ ᕿᑎᕐᒥᐅᓂᓗ ᐱᖁᑎᕐᔪᐊᖑᓂᐊᖅᑐᑦ. 
ᒥᓂᔅᑕᖃᐃ ᑐᑭᓯᑎᑦᑎᑦᑎᐊᒃᑲᓐᓂᕈᓐᓇᖅᑲ ᖃᓄᖅ 
ᐋᖅᑭᑦᑕᐅᓯᒪᓂᖏᓐᓂᒃ ᓇᒦᓐᓂᐊᕐᓂᖏᓐᓂᒃ 
ᑭᕙᓪᓕᕐᒥ ᕿᑎᕐᒥᐅᓂᓗ 
ᐸᖅᑭᔭᐅᕕᓕᐅᖅᑐᖃᕐᓂᐊᑎᓪᓗᒍ? ᖁᔭᓐᓇᒦᒃ, 
ᐅᖃᖅᑎᑦᑎᔩ. 
 
ᐅᖃᖅᑎ: ᒥᓂᔅᑐ ᕼᐃᒃᔅ. 
 
ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᐅᖃᖅᑏ, ᐅᖃᖃᑎᒌᓐᓂᖏᓐᓄᑦ ᓱᓕ,  
ᐃᓚᖏᑦ ᒪᓕᑦᑕᐅᔭᕆᐊᓖᑦ 
ᐅᐸᑦᑕᐅᒍᓐᓇᑦᑎᐊᖅᑎᓐᓇᓱᑦᑕᕗᑦ 
ᖃᐅᔨᒪᑦᑎᐊᖁᓪᓗᖓ ᖃᖓᑕᓲᕐᓂᕆᔭᐅᕙᑦᑐᑦ 
ᓄᓇᓕᐅᔪᓄᑦ ᓄᓇᓕᐅᔪᓃᓐᖔᖅᑐᓪᓗ 
ᐊᑐᐃᓐᓇᐅᒪᒐᓗᐊᕐᒪᖔᕐᒥᒃ, ᖃᓄᑎᒋ 
ᐋᓐᓂᐊᖅᑕᐃᓕᒪᔪᓕᕆᓂᕐᒧᑦ ᐱᔨᑦᑎᕋᕈᑎᖏᑦ 
ᐊᑐᐃᓐᓇᐅᒪᔭᕇᖅᑐᑦ ᓄᓇᓕᓐᓂ, ᓲᕐᓗ ᓘᒃᑖᑦ.  
ᒪᓕᑦᑐᒋᑦ ᖃᓄᑎᒋ 

ᐸᖅᑭᔭᐅᔭᕆᐊᖃᕐᓂᖏᑦ ᐊᑐᓂ ᐸᖅᑭᔭᐅᕝᕕᒻᒥ 
ᓇᓗᓇᐃᕈᑎᐅᓂᐊᖅᑐᑦ ᖃᓄᐃᑦᑐᒥᒃ 
ᐱᖁᑎᕐᔪᐊᖃᕋᔭᕐᒪᖔᑦᑕ ᐊᒻᒪᓗ ᖃᓄᐃᑦᑑᓂᖏᑦ 
ᓴᓂᐊᓃᑦᑐᓂᒃ ᖃᐅᔨᒪᒍᑎᒋᔭᕆᐊᖃᕋᔭᖅᑕᕗᑦ. 
ᑕᐃᒪᐃᓐᓂᖓᓄᑦ ᑕᒪᒃᑯᐊ ᐊᒥᓲᕗᑦ 
ᒪᓕᑦᑕᐅᔭᕆᐊᓖᑦ ᕿᓂᖅᑕᕗᑦ. ᑕᐃᒫᒃ 
ᐅᖃᖅᑲᐅᒐᒪ, ᐅᖃᖅᑏ, ᐱᔭᕇᖅᐸᓪᓕᐊᓪᓗᑎᒍᑦ 
ᓇᓖᕌᕈᑎᒃᓴᕗᑦ ᐱᓕᕆᖃᑎᒌᑦᑐᑦ ᕗᕆᑎᔅ 
ᑲᓚᒻᐱᐊᒥ ᐅᓂᒃᑳᖓ ᐊᒻᒪᓗ ᐅᖃᖃᑎᒌᓐᓂᕆᓲᕗᑦ 
ᐱᐅᓛᓂᒃ ᐊᑐᖅᑕᐅᓲᓂᒃ ᓱᑯᑦᑎᐊᓂᓗ 
ᐱᐅᓛᖑᒐᔭᕐᒪᖔᕐᒥᒃ, ᑖᒃᑯᐊᒃ ᒪᓕᑦᑕᐅᔭᕆᐊᓖᑦ 
ᕿᒥᕐᕈᒐᔭᖅᑕᕗᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᐅᖃᐅᕼᐃᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ 
ᐸᖕᓂᖅᑑᕐᒧᑦ, ᒪᓕᒐᓕᐅᖅᑎ ᓇᑲᓱᒃ. 
 
ᐊᐱᖅᑯᑦ 539 - 5(2): ᓂᐅᕕᖃᑦᑕᕐᓂᕐᒧᑦ 

ᐃᓕᖅᑯᓰᑦ (ᓇᑲᓱᒃ) 
 
ᓇᑲᓱᒃ: ᖁᔭᓐᓇᒦᒃ, ᐅᖃᖅᑏ. ᑖᓐᓇ 
ᐅᖃᐅᓯᕆᖅᑲᐅᔭᕐᒪ ᐃᓚᖓ ᐊᐱᖅᑯᑎᒋᓂᐊᖅᑕᕋ 
ᒥᓂᔅᑕ, ᓄᓇᓕᑐᐃᓐᓇᕐᒧᑦ ᐊᒻᒪ ᒐᕙᒪᒃᑯᓐᓂ 
ᑲᒪᔨᐅᖃᑦᑕᖅᑐᖅ.  
 
ᓇᓗᓇᐃᖅᑲᐅᒐᒃᑯ ᐊᒻᒪᓗ ᐅᐱᒍᓱᑦᑐᖓ 
ᐱᓐᖑᐊᖅᑏᑦ ᓄᓇᕗᒻᒦᓐᖔᖅᓯᒪᔪᐃᑦ 
ᐱᓐᖑᐊᕕᔾᔪᐊᕐᓂᖓᓂᒃ ᐸᖕᓂᖅᑑᒦᓐᖔᖅᓯᒪᔪᓂᑦ 
ᓇᓴᕐᓂᒃ, ᐸᖕᓂᖅᑑᑉ ᓇᓴᖏᐅᓂᕋᖅᑕᐅᔪᓂᑦ 
ᐊᑐᖅᓯᓐᓈᕋᔭᕐᖓᑕ ᔭᐃᑲᖏᓪᓗ 
ᐊᔾᔨᒌᑦᑎᒐᓱᓪᓗᑎᒃ. (ᑐᓵᔨᑎᒍᑦ) ᒥᓂᔅᑕᐅᑉ 
ᓇᓗᓇᐃᕐᕕᒋᑦᑎᐊᕈᓐᓇᖅᐹᖓ ᐱᓕᕆᕝᕕᖓᑕ 
ᑳᓐᑐᕌᒃᑖᕋᓱᐊᖁᔨᔾᔪᓯᖏᑦ 
ᖃᐅᔨᒪᑦᑎᐊᑎᑦᑎᓂᐊᕐᒪᑕ ᑕᒪᒃᑯᐊ ᓇᓴᐃᑦ 
ᐸᖕᓂᖅᑑᒥ ᓴᓇᔭᐅᓂᐊᕐᓂᖏᓐᓂᒃ, ᓄᕕᖅᓴᖅᑎᓄᑦ 
ᐸᖕᓂᖅᑑᕐᒥᐅᑕᓄᑦ? (ᑐᓵᔨᑎᒎᕈᓐᓃᖅᑐᖅ) 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᒥᓂᔅᑐ ᓄᓇᓕᖕᓄᑦ ᒐᕙᒪᓄᓪᓗ 
ᐱᔨᑦᑎᕋᖅᑎᓄᑦ, ᒥᓂᔅᑐ ᑯᓱᒐᖅ. 
 
ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): 
ᖁᔭᓐᓇᒦᒃ, ᐅᖃᖅᑎᑦᓯᔩ. ᐅᖃᖅᑎᑦᓯᔩ, ᓇᓴᐃᑦ 
ᐅᖃᐅᑕᐅᔪᑦ ᐸᖕᓂᖅᑑᑉ ᓇᓴᖏᑦ, ᑕᐃᒃᑯᐊ 
ᐱᖅᑯᓯᑐᖃᖅᑎᒍᑦ ᓂᒃᓯᑕᖅᑕᐅᓯᒪᓲᖑᕗᑦ ᐊᒻᒪᓗ 
ᑳᓐᑐᕌᒃᑖᖁᔨᔾᔪᑎᑦᑎᓐᓂ ᓴᖅᑭᓯᒪᔪᖅ ᐅᖃᐅᑕᐅᔪᑦ 
ᐱᖅᑯᓯᑐᖃᖅᑎᒍᑦ ᓂᒃᓯᑕᖅᑕᐅᓯᒪᔪᓂᒃ ᐸᖕᓂᖅᑑᑉ 
ᓇᓴᖐᓚᓯᒪᔪᑦ. ᐅᖃᖅᑏ, ᑳᑐᓐᕌᒃᑦ-ᓯᓇᓱᐊᖁᔨᔾᔪᑎ 
ᓴᖅᑭᔮᕐᓂᖓᓄᑦ 

ᒪᑐᕕᒃᓴᖃᕋᒥ ᔫᓂ 10-ᒥ, 
ᐅᖃᐅᓯᕆᒃᑲᓐᓂᕈᓐᓇᓐᖏᑦᑕᒃᑲ ᖃᓄᐃᓕᖓᓂᖏᑕ 
ᓇᓗᓇᐃᔭᐃᒍᑎᖏᑦ ᑕᒪᓐᓇ ᐱᓪᓗᒍ ᑭᓯᐊᓂ 
ᐱᓕᕆᕝᕕᒋᔭᕗᑦ ᐅᒃᐱᕈᓱᓚᐅᖅᑐᑦ ᐃᓚᒋᔭᐅᓪᓗᓂ 
ᓇᓪᓕᐅᓂᖅᓯᐅᕈᑎᒋᔭᐅᓯᓐᓈᕐᓗᓂᓗ 20 
ᐊᕐᕌᒎᓕᖅᑐᓂᑦ ᓄᓇᕗᑦ ᐅᓪᓗᖓᓂ ᐅᑭᐅᖅᑕᖅᑐᒥ 
ᐱᓐᖑᐊᕕᔾᔪᐊᓛᕐᓂᖏᓪᓗ ᐊᔾᔨᐅᓐᖏᑦᑐᓂᑦ 
ᓴᓇᖁᔭᐅᓪᓗᑎᑦ. ᐊᒻᒪᓗ ᓂᒃᓯᑕᖅᓯᒪᔪᑦ, 
ᐅᕝᕙᓘᓐᓃᑦ ᖃᐅᔨᒪᔭᐅᔪᑦ ᐸᖕᓂᖅᑑᑦ ᓇᓴᖏᑦ, 
ᑕᐃᒪᐃᓕᖓᓪᓗᑎᒃ ᐊᑐᖅᑕᐅᓛᖅᑐᑦ. ᐅᖃᖅᑏ, 
ᖁᔭᓐᓇᒦᒃ. 
 
ᐅᖃᖅᑎ: ᕼᐃᕗᓪᓕᖅᐹᒥᒃ ᐃᓚᒋᐊᕈᑏᑦ 
ᐊᐱᖅᑯᑎᒋᔭᕐᓄᑦ, ᒪᓕᒐᓕᐅᖅᑎ ᓇᑲᓱᒃ. 
 
ᓇᑲᓱᒃ: ᖁᔭᓐᓇᒦᒃ, ᐅᖃᖅᑏ. (ᑐᓵᔨᑎᒍᑦ) 
ᒪᓕᒐᓕᐅᖅᑎᐅᑉ ᐅᖃᐅᓯᒃᓴᖏᓐᓂᒃ 
ᐅᖃᓪᓚᑦᑎᓪᓗᖓ ᐅᓪᓗᒥ ᐃᓄᖕᓄᑦ 
ᓇᒻᒥᓂᖁᑎᒋᔭᐅᔪᖅ ᓄᓇᕗᒻᒥ ᐱᕙᓪᓕᐊᔪᓕᕆᔨᒃᑯᑦ 
ᑯᐊᐳᕇᓴᓐᑯᑦ ᐊᒥᓱᓂᑦ ᑲᒻᐸᓂᖁᑎᖃᐅᕐᒪᑕ 
ᐃᖅᑲᓇᐃᔭᖅᑎᖃᖅᑐᑎᑦ ᐃᓄᖕᓂᒃ ᐊᒻᒪᓗ ᐊᒥᓱᓂᑦ 
ᓄᓇᓕᖕᓂᒃ, ᐱᖃᓯᐅᔾᔭᐅᓪᓗᓂ ᐅᖅᑯᕐᒥᐅᑦ 
ᓴᓇᓐᖑᐊᒐᖃᕐᕕᖓ ᐸᖕᓂᖅᑑᕐᒥ, ᑭᕙᓪᓕᖅ 
ᐅᑭᐅᖅᑕᖅᑐᒥ ᓂᕿᖏᑦ ᑲᖏᖅᖠᓂᕐᒥ, ᐊᒻᒪ ᔨᐊᓯ 
ᐆᓈᖅ ᓴᓇᓐᖑᐊᕐᕕᖓ ᖃᒪᓂ’ᑐᐊᕐᒥ. ᐅᖃᖅᑏ, 
ᓄᓇᕗᒻᒥ ᐱᕙᓪᓕᐊᔪᓕᕆᔨᒃᑯᑦ ᑯᐊᐳᕇᓴᓐᖓ 
ᒫᓐᓇᓵᖑᓚᐅᖅᑐᖅ ᐊᕐᕌᒍᑕᒫᑦ ᐅᓂᒃᑳᖓᓂᒃ 
ᐅᖃᖅᓯᒪᓚᖅᑐᖅ ᑲᒪᒋᔭᖃᕋᒥ ᐋᖅᑭᐅᒪᑎᑦᑎᓪᓗᓂ 
ᐅᖓᑖᓃᑦᑐᓂᑦ 140-ᐅᔪᓂᑦ ᐃᖅᑲᓇᐃᔭᖅᑎᓂᑦ 
ᓄᓇᕗᒻᒥ. ᐊᒥᓲᓂᖅᓴᐃᑦ ᐃᓄᖕᓄᑦ 
ᐃᓐᓄᒃᑕᐅᓯᒪᓪᓗᑎᑦ.  
 
ᐅᖃᖅᑏ, ᒐᕙᒪᒃᑯᑦ ᑳᓐᑐᕌᒃᓯᑎᑦᑎᖁᔨᑎᓪᓗᒋᑦ, 
ᒥᓂᔅᑕᐅᔪᖅ ᓇᓗᓇᐃᖅᓯᔪᓐᓇᖅᐹ ᓄᓇᕗᒻᒥ 
ᐱᕙᓪᓕᐊᔪᓕᕆᔨᒃᑯᑦ ᑯᐊᐳᕇᓴᓐᖓᑕ ᑲᒻᐸᓂᖏᑦ 
ᐊᑭᑦᑐᕋᐅᑎᓇᓱᓲᖑᒻᒪᖔᕐᒥᒃ, 
ᐋᖅᑭᒋᐊᕆᔾᔪᑕᐅᓗᑎᑦ ᐅᕝᕙᓘᓐᓃᑦ 
ᐃᓱᒪᒃᓴᖅᓯᐅᕈᑎᒋᔭᐅᓲᖑᕙᑦ ᐊᓯᐊᑎᒍᑦ? 
(ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᒥᓂᔅᑐ ᑯᓱᒐᖅ. 
 
ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): 
ᖁᔭᓐᓇᒦᒃ, ᐅᖃᖅᑎᑦᓯᔩ. ᖁᔭᓐᓇᒦᓪᓗ 
ᒪᓕᒐᓕᐅᖅᑎᐅᖃᑎᒪ ᐊᐱᖅᑯᑎᖓᓄᑦ. 
ᐅᖃᖅᑎᑦᓯᔩ, ᐃᓄᐃᑦ ᐊᑐᓂ, ᑲᒻᐸᓂᐅᔪᑦ, 
ᑲᑐᔾᔨᖃᑎᒌᓪᓗ ᑳᓐᑐᕌᒃᑖᕋᓱᐊᖅᑎᓪᓗᒋᑦ 
ᐊᓯᔾᔨᖅᑕᐅᔾᔪᑎᖃᖁᓐᓇᕋᔭᕐᒪᑕ ᑕᐃᑲᓂ 

ᑳᓐᑐᕌᒃᑖᕋᓱᐊᖁᔨᔾᔪᑎᑉ ᒪᓕᒐᕋᓛᖏᓐᓂᒃ. 
ᓄᓇᕗᒻᒥ ᐱᕙᓪᓕᐊᔪᓕᕆᔨᒃᑯᑦ ᑯᐊᐳᕇᓴᓐᖓ 
ᒪᓕᒐᓕᐅᖅᑎᐅᖃᑎᒪ ᐅᖃᐅᓯᕆᕋᑖᖅᑕᖏᑦ 
ᐊᑭᑦᑐᕋᐅᑎᖃᑕᐅᔪᓐᓇᕋᔭᕐᒥᔪᑦ 
ᑳᓐᑐᕌᒃᑖᕋᓱᐊᖁᔨᔾᔪᑎᓄᑦ 
ᐋᖅᑭᒋᐊᕈᑎᒋᔭᒃᓴᐅᒐᔭᕐᒥᔪᑦ ᓈᒻᒪᒍᓐᓇᓕᖁᓪᓗᒋᑦ 
ᐱᓇᓱᐊᕈᑎᖏᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᑐᒡᓕᐊᓂ ᐊᒻᒪ ᑭᖑᓪᓕᖅᐹᒥᒃ 
ᐃᓚᒋᐊᕈᑏᑦ, ᐊᐱᖅᑯᑎᒋᔭᕐᓄᑦ, ᒪᓕᒐᓕᐅᖅᑎ 
ᓇᑲᓱᒃ. 
 
ᓇᑲᓱᒃ: ᖁᔭᓐᓇᒦᒃ, ᐅᖃᖅᑏ. ᑐᑭᓯᓇᑦᑎᐊᖅᑐᖅ 
ᒥᓂᔅᑕᐅᑉ ᐅᖃᐅᓯᕆᔭᖓ ᐊᒻᒪᓗ ᖃᐅᔨᒪᔪᒍᑦ 
ᒐᕙᒪᒃᑯᑦ ᐊᑭᑦᑐᕋᐅᑎᓂᑦ ᐱᒐᓱᐊᓕᕋᐃᒻᒪᑕ 
ᐃᓛᓐᓂᒃᑯᑦ ᐊᑭᑭᓐᓂᖅᐹᓂᑦ ᕿᓂᕋᓱᐊᓲᖑᖕᒪᑕ 
ᐸᓂᑲᓐᓄᓘᓐᓃᑦ ᐊᔾᔨᒌᓐᖏᑦᑑᑕᓄᑦ. ᑭᓯᐊᓂ 
ᐊᑭᑦᑐᕋᐅᑎᓂᖅ ᕿᓂᕐᓂᐊᖅᑎᓪᓗᒋᑦ ᐃᓕᖅᑯᓯᕐᒧᑦ 
ᐊᑦᑐᐊᔪᒥᒃ ᐃᓕᖅᑯᓯᑦᑎᓐᓄᑦ 
ᐊᔾᔨᐅᓐᖏᑦᑑᔮᖅᑎᓪᓗᒋᑦ. ᑖᒃᑯᐊᓗ ᑕᑯᓪᓗᒍ 
ᐸᖕᓂᖅᑑᖅ ᓇᓴᖏᑦ ᐊᓯᖏᓐᓄᑦ ᐃᒫᒃ ᑕᕆᐅᑉ 
ᐊᑭᐊᓃᓐᖔᖅᓯᒪᔪᓄᑦ 
ᓴᓇᔭᐅᒐᔭᓐᖑᐊᓐᖏᑦᑑᔮᖅᐸᑦᑑᒐᓗᐊᑦ ᐃᓚᖏᑦ 
ᐃᓄᒃᓱᓐᖑᐊᕐᓘᓐᓃᑦ. (ᑐᓵᔨᑎᒍᑦ) ᒥᓂᔅᑕᐅᔪᖅ 
ᓱᖅᑯᐃᓇᖅᓯᑎᑦᑎᒋᐊᕈᓐᓇᖅᐸ ᖃᓄᖅ ᒐᕙᒪᒃᑯᑦ 
ᑳᑐᓐᕌᒃᑦ-ᑖᕋᓱᐊᖁᔨᔾᔪᑎᖏᑕ ᐊᐅᓚᔾᔪᑎᖏᑦ 
ᑕᒪᓐᓇ ᐃᓱᒪᒋᔭᖃᕋᕋᔭᕐᒪᖔᕐᒥᒃ ᑕᒪᒃᑯᓂᖓ? 
(ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᒥᓂᔅᑐ ᑯᓱᒐᖅ. 
 
ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ, 
ᐅᖃᖅᑎᑦᓯᔩ. ᐅᖃᖅᑎᑦᓯᔩ, 
ᐸᖕᓂᖅᑑᕐᒥᐅᑕᐃᓐᓇᐃᑦ ᑕᐃᒪᓐᓇᐃᑦᑐᓂᒃ 
ᓇᓴᓕᐅᕈᓐᓇᓐᖏᒻᒪᑕ. ᐊᓪᓛᑦ ᓇᓴᖃᖅᑐᖓ 
ᓯᑕᒪᓂᒃ ᒪᕐᕉᒃ ᐸᓂᖕᒪ ᓴᓇᓯᒪᔭᖏᑦ ᐊᒻᒪ ᐊᓯᖏᑦ 
ᑐᓂᔾᔪᓯᐊᒃᑲᒃ. ᑕᒪᒃᑯᐊ ᓇᓴᐃᑦ ᑕᐃᒪᓐᓇᐃᑦᑐᑦ 
ᓂᒃᓯᑕᖅᑕᖅᓯᒪᔪᓂᒃ ᐱᔪᒪᖕᒪᑕ. 
 
ᒐᕙᒪᒃᑯᑦ 355-ᓂᐅᖅᑰᖅᑐᖏᒃᑯᐊ ᐱᔪᒪᖕᒪᑕ.  

ᑕᒪᓐᓇ ᐅᒃᑯᐃᖅᑕᐅᓚᐅᒪᑦ ᓄᓇᕗᒻᒥᐅᓄᑦ ᐊᒻᒪ 
ᑭᑐᒥᐊᓄᑦ ᑖᒃᑯᓂᖓ ᓴᓇᔪᓐᓇᕈᒪᔪᓄᑦ. ᐃᒻᒪᖄ 
ᐅᖃᐅᓯᕆᓗᐊᕈᒪᓐᖏᓐᓇᒃᑯᐃᓛᒃ ᓴᖅᑭᔮᖅᑎᓪᓗᒍ 
ᑕᖅᑲᐅᖓ ᒫᓐᓇ ᑕᐃᒃᑯᐊ ᐆᒃᑐᖅᑐᓪᓗ 
ᐆᒃᑐᕈᒪᔪᓪᓗ ᐆᒃᑐᔾᔮᓐᖏᑦᑐᓪᓗ 
ᐃᖢᐊᓐᖏᓕᐅᕈᑎᒃᑰᖁᓐᖏᖦᖢᒋᑦ. ᑭᓯᐊᓂ 
ᐅᖃᕈᓐᓇᖅᐳᖓ ᐃᒪᓐᓇ ᑖᒃᑯᐊ ᓴᖅᑭᓯᒪᑎᓪᓗᒋᑦ 
ᑖᒃᑯᐊ ᒪᓕᒃᑕᐅᖃᑦᑕᕐᒪᑕ ᒪᓕᒃᑕᓂᐅᐊᖅᑐᓪᓗ 
ᐱᔫᒥᓱᒃᑐᑦ ᓄᓇᕗᒻᒦᓐᖔᖅᑐᑦ ᓲᖃᐃᖕᒪᑦ 
ᓴᓐᖏᓂᖅᓴᐅᑎᑕᐅᓇᔭᖅᖢᑎᑦ ᓯᓚᑖᓃᓐᖔᖅᑐᓂᑦ 
ᑕᒪᒃᑯᐊᖑᖕᒪᑕ. ᐅᖃᖅᑎᑦᓯᔩ, ᒪᒥᐊᓱᒃᑲᓗᐊᖅᐳᖓ 
ᓴᖅᑭᔮᖅᑎᓪᓗᒍ ᐃᖢᐊᓐᖏᓕᐅᕈᑎᒃᓴᒥᒃ 
ᐆᒃᑐᖅᑐᓄᑦ ᐆᒃᑐᕈᒪᓐᖏᑦᑐᓄᓪᓗ ᐃᓛᒃ ᑕᖅᑲᐅᖓ 
ᓴᖅᑭᑦᓯᔪᒪᓐᖏᒧᑦ ᑭᐅᑦᓯᐊᕐᓂᖅ ᒫᓐᓇ ᐊᔪᖅᑕᕋ 
ᑭᐅᑦᑕᐃᓕᓗᒎᓐᖏᑦᑑᒐᓗᐊᖅ. ᖁᔭᓐᓇᒦᒃ, 
ᐅᖃᖅᑎᑦᓯᔩ. 
 
ᐅᖃᖅᑎ: ᐅᖃᐅᕼᐃᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ 
ᐃᖃᓗᐃᑦ-ᓂᐊᖁᓐᖒᑦ, ᒪᓕᒐᓕᐅᖅᑎ ᐊᕐᓇᒃᑲᖅ. 
 
ᐊᐱᖅᑯᑦ 540 - 5(2): ᐃᖅᑲᓇᐃᔭᖅᑎᒃᑲᓐᓃᑦ 

ᐃᒻᐸᓯ ᐅᐃᔅ ᑐᔪᕐᒥᕕᒻᒥ (ᐊᕐᓇᒃᑲᖅ) 
 
ᐊᕐᓇᒃᑲᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. 
ᐅᓐᓄᓴᒃᑰᖅᐸᔅᓯ. (ᑐᓵᔨᑎᒍᑦ) ᐅᖃᖅᑏ, 
ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᒥᓂᔅᑕᖓᓐᓄᑦ 
ᑐᕌᖓᑎᑕᕋ.  
 
ᒥᓂᔅᑕ ᐅᖃᖅᑲᐅᖕᒪᑦ 30-ᒎᖅ ᓄᓇᕗᒻᒥᐅᑕᑦ 
ᐃᐊᒻᕙᓯ ᐱᖓᓐᓇᓃᑦᑐᑦ ᐋᑐᕚᒥ. ᒥᓂᔅᑕ 
ᓇᓗᓇᐃᖅᓯᔪᓐᓇᖅᐹ ᖃᔅᓯᑦ ᐃᖅᑲᓇᐃᔭᖅᑏᑦ 
ᐃᑲᔪᖅᑎᒋᔭᐅᒻᒪᖔᑦ ᑕᐃᒃᑯᓂᖓ ᐊᒻᒪᓗ 
ᐃᓚᖏᓐᓂᒃ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): 
ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᒥᓂᔅᑕᖓᑦ, ᒥᔅᑕ 
ᕼᐃᒃᔅ. 
 
ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᑕᐃᒃᑯᐊ ᓈᓴᐅᑏᑦ ᐱᓯᒪᓐᖏᑦᑕᒃᑲ. 
ᖁᔭᓐᓇᒦᒃ. 
 
ᐅᖃᖅᑎ: ᕼᐃᕗᓪᓕᖅᐹᒥᒃ 

ᐃᓚᒋᐊᕈᑏᑦ ᐊᐱᖅᑯᑎᒋᔭᕐᓄᑦ, ᒪᓕᒐᓕᐅᖅᑎ 
ᐊᕐᓇᒃᑲᖅ. 
 
ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᐅᖃᖅᑏ, ᐄ ᑐᑭᓯᓇᓱᐃᓐᓇᐅᔭᖅᑐᒍᑦ 
ᑭᓱᑐᐃᓐᓇᕐᓂᒃ ᐊᐅᓚᑦᑐᓐᓇᓐᖏᑦᑕᑦᑎᓐᓂᒃ.  
 
ᐊᒻᒪᓗ ᑐᑭᓯᐅᒪᓪᓗᖓ ᐊᑕᐅᓯᐅᓐᖏᑦᑐᓂᒎᖅ 
ᑐᓵᔨᑕᖃᕐᒪᑦ ᑕᐃᑲᓂ ᐊᑐᖅᑕᐅᖃᑦᑕᖅᑐᓂᒃ 
ᖃᓪᓗᓇᐅᔭᕈᓐᓇᓐᖏᑦᑐᑦ ᐃᑲᔪᖅᑎᒋᓪᓗᓂᔾᔪᒃ. 
ᐅᓪᓗᐃᓐᓇᖅ ᐃᓛᒃ ᐅᓐᓄᒃᑳᖓᑦ 
ᐊᖏᕐᕋᐅᖃᑦᑕᕐᒪᑕ ᑐᑭᓯᐅᒪᓂᕋᓗ ᒪᓕᒃᖢᒍ 
ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᐃᖅᑲᓇᐃᔭᖅᑎᖏᑦ 
ᑕᐃᑯᓐᖓᖃᑦᑕᕐᒥᔪᑦ ᕿᒥᕐᕈᓇᒋᐊᖅᑐᖅᖢᒋᑦ. 
ᑭᓯᐊᓂ ᐃᓛᓐᓂᓚᐅᓱᖔᓗᒃ ᑕᐃᑯᓐᖓᖃᑦᑕᖅᑐᑦ 
ᐃᓄᒃᑎᑑᕈᓐᓇᕋᔪᓐᖏᖦᖢᑎᒡᓗ. 
 
ᐃᓱᒫᓘᑎᒋᔭᐅᔪᓂᒃ ᑐᓴᖃᑦᑕᖅᓯᒪᔪᒍᑦ ᑕᐃᒃᑯᐊ 
ᐃᖅᑲᓇᐃᔭᖅᑏᑦ ᐅᓄᓐᖏᓗᐊᕐᒪᑕ. 
ᑕᐃᒪᐃᑦᑑᖕᒪᓪᓗ ᐃᑲᔪᖅᑕᐅᔅᓰᔪᑦ ᒪᑯᐊ ᐊᑯᓂᐊᓗᒃ 
ᐅᑕᖅᑭᖃᑦᑕᖅᑐᑦ ᒪᑭᓐᓇᓱᒃᑎᓪᓗᒋᑦ 
ᐊᓇᕐᕕᓕᐊᕋᓱᒃᑎᓪᓗᒋᓪᓘᓐᓃᑦ.  
 
ᐱᓕᕆᕝᕕᐊᖃᐃ ᖃᐅᔨᓴᐃᔪᓐᓇᖅᐳᖅ ᖃᓄᑎᒋ 
ᐱᔨᑦᑎᖅᑕᐅᖃᑦᑕᕐᒪᖔᖏᑦ 
ᐸᖅᑭᔭᐅᖃᑦᑕᕐᒪᖔᖏᓪᓗ ᓄᓇᕗᒻᒥᐅᑕᐃᑦ 
ᐃᓐᓇᐃᑦ ᐃᓐᓇᒃᑯᕕᖕᒦᑦᑐᑦ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᒥᓂᔅᑐ ᕼᐃᒃᔅ. 
 
ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᐄ, ᐃᖅᑲᓇᐃᔭᖃᑎᖃᖃᑦᑕᖅᑐᒍᑦ 
ᐃᐊᒻᕙᓯ ᐱᖓᓐᓇᖓᓂᒃ ᖃᐅᔨᓴᖅᖢᑎᒃᑯᓪᓗ 
ᖃᓄᖅ ᖃᓄᑎᒋ ᐸᖅᑭᔭᐅᖃᑦᑕᕐᒪᖔᑦ. ᐊᒻᒪᓗ 
ᐋᓐᑎᐅᕆᔪᒦᒻᒪᑦ ᒪᑯᐊ ᓄᖅᑲᖓᓕᖅᑐᑦ 
ᐊᐅᓚᑕᐅᖃᑦᑕᕐᒪᑕ ᓇᐅᑦᓯᖅᑐᖅᑕᐅᖃᑦᑕᖅᖢᑎᒡᓗ 
ᑕᐅᓇᓂᕐᒥᐅᓄᑦ ᐊᒻᒪᓗ 
ᓇᓗᓇᐃᒃᑯᑦᑎᖅᑕᐅᓯᒪᔭᕆᐊᖃᖅᖢᑎᒃ. 
ᒫᓐᓇᕈᓘᓚᐅᖅᑐᖅ 

6 ᑕᖅᑭᖅ ᖃᐅᔨᓴᖅᑕᐅᓚᐅᖅᑐᑦ 
ᐱᐅᔫᑎᑕᐅᓪᓗᓂᓗ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᑐᒡᓕᐊᓂ ᐊᒻᒪ ᑭᖑᓪᓕᖅᐹᒥᒃ 
ᐃᓚᒋᐊᕈᑏᑦ, ᐊᐱᖅᑯᑎᒋᔭᕐᓄᑦ, ᒪᓕᒐᓕᐅᖅᑎ 
ᐊᕐᓇᒃᑲᖅ. 
 
ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᓲᕐᓗ 
ᖃᐅᔨᓴᖅᑕᐅᖃᑦᑕᕐᓂᕋᖅᖢᑎᒋᑦ ᐱᐅᒋᔭᐅᓪᓗᑎᑦ. 
ᐄ, ᑕᒪᓐᓇ ᑐᓴᕈᒥᓇᖅᑐᖅ ᑭᓯᐊᓂ 
ᐊᑐᖅᑕᐅᓪᓚᕆᑦᑐᖅ ᑕᒪᓐᓇ ᐊᔾᔨᒋᓐᖏᒻᒪᒍ ᐊᒻᒪᓗ 
ᑕᐃᒃᑯᐊ ᐅᓂᒃᑳᑦ ᓴᖅᑭᑕᐅᓛᖅᐳᑦ 
ᐃᓱᒫᓘᑎᖃᖅᑐᑎᒍᑦ ᑕᐃᔅᓱᒥᖓ 
ᕿᒥᕐᕈᓇᒍᓐᓇᖅᓯᓂᐊᕋᑦᑕ. 
 
ᐊᒻᒪᓗ ᖃᓄᖅᑑᕈᑎᒃᓴᓕᐅᖅᑐᖃᓚᐅᖅᑐᑦ 
ᑕᐃᑲᓃᑦᑐᖃᐃᓐᓇᐅᔭᕐᓗᓂ ᐃᓄᒃᑎᑑᕈᓐᓇᖅᑐᒥᒃ 
ᐃᓕᖅᑯᓯᑦᑎᓐᓂᓪᓗ ᖃᐅᔨᒪᔪᓂᒃ 
ᑕᐃᑲᓃᖏᓐᓇᖃᑦᑕᕐᓗᑎᒃ. ᑕᒪᓐᓇ ᐊᒃᓱᐊᓗᒃ 
ᐱᕚᓪᓕᐅᑕᐅᔪᓐᓇᖅᑐᑦ ᑕᐃᒃᑯᓄᖓ ᐃᓄᖕᓄᑦ 
ᑕᐃᑲᓂ ᐸᖅᑭᕕᖕᒦᑦᑐᑦ ᐋᑐᕚᒥ.  
 
ᑕᒪᓐᓇᖃᐃ ᐃᓱᒪᒃᓴᖅᓯᐅᕈᑕᐅᔪᓐᓇᖅᐸ ᒪᕐᕉᖕᓂᒃ 
ᐅᓄᒃᑲᓐᓂᖅᑐᓂᓪᓘᓐᓃᑦ ᐃᓄᖕᓂᒃ 
ᐃᖅᑲᓇᐃᔭᖅᑎᑖᕐᓗᑎᒃ ᐃᐊᒻᕙᓯ ᐱᖓᓐᓇᖓᓂ? 
ᑕᐃᒃᑯᐊ ᐃᓐᓇᖅᐳᑦ ᐸᖅᑭᔭᐅᑦᑎᐊᖃᑦᑕᕐᓂᐊᕐᒪᑕ 
ᐅᓐᓄᐊᖑᒐᓗᐸᖅ ᐅᓪᓘᒐᓗᐊᖅᐸᓪᓗ? ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ: ᒥᓂᔅᑕ ᕼᐃᒃᔅ. 
 
ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᑕᐃᒪᓐᓇ ᑳᓐᑐᕌᒃᑕᐅᓯᒪᑎᓪᓗᒋᑦ 
ᐃᒪᐃᓐᓂᐊᖅᑐᒎᓚᒍᓐᓇᓐᖏᑦᑐᖓ ᐄ, ᓈᓚᒃᑐᑦ 
ᑕᐃᒃᑯᐊ ᐃᓱᒫᓘᑎᒋᔭᐅᔪᑦ ᑕᐃᑲᓂ. 
ᐊᖓᔪᖅᑳᕆᔭᐅᔪᒧᑦ ᐅᖃᐅᓯᐅᓂᐊᖅᐳᑦ  
 
ᐊᒻᒪᓗ  

ᐊᐱᖅᑯᑎᒃᓴᓂᒃ ᐃᓗᓕᑯᓘᔭᖏᓐᓂᒃ 
ᐃᓕᓯᑲᓪᓚᖅᑲᐅᖕᒪᑦ. ᑕᐃᓐᓇ ᐅᓂᒃᑳᖅ 
ᐱᓯᒪᓐᖏᑕᕋ ᑕᐃᒃᑯᓄᖓᓕ ᐋᓐᑎᐅᕆᔪ 
ᓄᖅᑲᕕᑦᑐᓄᑦ ᓇᔪᒐᖃᖅᑎᑦᑎᔪᓄᑦ 
ᐊᑐᖅᑕᐅᖃᑦᑕᕐᒪᑕ. ᐊᔾᔨᖏᓐᓂᒃ ᐱᔪᒪᒍᕕᑦ 
ᑕᑯᖅᑯᔾᔨᔪᓐᓇᖅᑐᒃᓴᐅᕗᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᐅᖃᐅᕼᐃᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ 
ᐊᒡᒍᒧᑦ, ᒪᓕᒐᓕᐅᖅᑎ ᖁᐊᓴ. 
 
ᐊᐱᖅᑯᑦ 541 - 5(2): ᐃᑲᔫᑎᑦ ᐃᓄᑐᖃᕐᓄᑦ 

(ᖁᐊᓴ) 
ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑖᓐᓇ 
ᐊᐱᖅᑯᑎᒋᓂᐊᖅᑕᕋ ᑐᕌᕐᓂᐊᖅᑐᖅ ᓯᕗᓕᖅᑎᒧᑦ. 
ᑖᓐᓇ ᒥᓂᔅᑕᐅᖕᒪᑦ ᐃᓐᓇᐃᑦ ᐱᔾᔪᑎᒋᓪᓗᒋᑦ. 
 
(ᑐᓵᔨᑎᒍᑦ) ᐅᖃᖅᑏ, ᐃᒡᓗᓕᖕᒥ ᑕᐃᒫᑐᐃᓐᓇᖅ 
ᐊᓯᖏᓐᓂᒃᑕᐅᖅ ᓄᓇᓕᖕᓂ ᐃᓐᓇᖅᑕᖃᐅᕐᒪᑦ 
ᐃᓐᓇᒃᑯᕕᖕᓃᑦᑐᓂᒃ ᑭᒃᑯᑐᐃᓐᓇᕐᓄᑦ 
ᐊᑐᖅᑕᐅᔪᓐᓇᖅᑐᓂᒃ. ᑕᒪᓐᓇᓗ ᐱᐅᓂᖅᐹᖑᓪᓗᓂ 
ᒐᕙᒪᒃᑯᓐᓄᑦ ᓴᖅᑭᑕᐅᓯᒪᔪᓂᒃ. ᑭᓯᐊᓂ 
ᑕᐃᒪᐃᒃᑲᓗᐊᖅᑎᓪᓗᒍ ᐅᓄᖅᑐᑦ ᑕᐃᒃᑯᐊ 
ᐃᓐᓇᐃᑦ ᓄᓇᓕᖕᓃᑦᑐᑦ ᐃᖢᕐᕆᔮᖃᑦᑕᓐᖏᒻᒪᑕ 
ᐃᓚᒋᔭᐅᖃᑕᐅᓪᓚᕆᒍᓐᓇᖅᖢᑎᒡᓗ 
ᓄᓇᖅᑲᑎᒥᓄᑦ.  
 
ᓯᕗᓕᖅᑎᖃᐃ ᓇᓗᓇᐃᖅᓯᔪᓐᓇᖅᐳᖅ ᑖᒃᑯᐊ 
ᒐᕙᒪᒃᑯᑦ ᖃᓄᐃᑦᑐᓂᒃ ᐃᑲᔫᑎᓂᒃ ᐃᑲᔪᖅᓲᑎᓂᓪᓗ 
ᐊᑐᐃᓐᓇᕈᐃᖃᑦᑕᕐᒪᖔᖏᑦ ᐃᓐᓇᕐᓄᑦ 
ᓄᓇᕗᓕᒫᒥ? ᓄᓇᕗᑦ ᓄᓇᓕᖁᑎᓕᒫᖏᖕᓂᒃ? 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᕼᐃᕗᓕᐅᑎ ᓄᓇᕗᒻᒧᑦ, ᕼᐃᕗᓕᐅᖅᑎ 
ᓴᕕᑲᑖᖅ. 
 
ᓯᕗᓕᖅᑎ ᔫ ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᑕᐃᒃᑯᐊ ᐃᓐᓇᕐᓄᑦ ᐅᖃᐅᔾᔩᔨᑦ  

ᐅᕙᒃᑰᖅᑑᒐᓗᐊᑦ ᑭᓯᐊᓂ 
ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓃᑦᑐᑦ. 
ᐃᓚᖏᓐᓂᓪᓗ ᑕᐃᒃᑯᐊ ᐅᖃᐅᓯᕆᔪᓐᓇᖅᖢᓂᒋᑦ. 
ᐃᓐᓇᕐᓄᑦ ᑐᕌᖓᔪᑦ ᐊᖏᕐᕋᖅᓯᒪᔪᑦ 
ᐸᖅᑭᔭᐅᖃᑦᑕᕐᓂᖏᑦ. ᑭᓯᐊᓂ ᐃᓐᓇᕐᓄᑦ 
ᑐᕌᖓᔪᓂᒃ ᐊᑕᐅᓯᐅᓐᖏᑦᑐᓂᒃ ᐱᖃᐅᖅᑐᑦ.  
ᑭᖑᓪᓕᕐᒥᒃ ᑕᐃᔅᓱᒪᓂ ᓯᕗᓕᖅᑎᐅᓚᐅᖅᑐᑦ 
ᐃᓐᓇᕐᓄᑦ ᑐᕌᖓᔪᓂᒃ ᐅᖃᓕᒫᒐᓂᒃ 
ᑐᓂᐅᖅᑲᐃᓚᐅᖅᓯᒪᖕᒪᑕ ᐅᖄᓚᕕᐅᔪᓐᓇᖅᑐᓂᒃ 
ᓇᓗᓇᐃᔭᐃᓯᒪᓪᓗᑎᒃ ᐊᒻᒪᓗ ᑭᓱᓂᒃ 
ᐃᑲᔫᓯᐊᕈᓐᓇᕐᓂᐊᕐᒪᖔᑦ, ᓲᕐᓗ ᐅᖅᓱᐊᓗᒃ 
ᐊᑭᓪᓕᒋᐊᕈᑎᒃᓴᖏᓐᓂᒃ.  
 
ᓴᖅᑭᑦᑎᖃᑦᑕᖅᓯᒪᔪᒍᑦ ᐊᑐᖅᑕᐅᔪᓐᓇᖅᑐᓂᒃ 
ᐊᒻᒪᓗ ᓴᖅᑭᑦᑎᒃᑲᓐᓂᕈᓐᓇᒪᓂᐊᖅᑐᒍᑦ 
ᐊᖏᕐᕋᖅᓯᒪᔪᑦ ᑕᐃᒃᑯᐊ ᐃᑲᔪᒃᑲᓐᓂᕈᒪᓪᓗᒋᑦ. 
ᑕᐃᒪᓐᓇ ᐱᔭᕐᓂᕐᓂᖅᓴᐅᓲᖅ 
ᐱᐅᓂᖅᓴᐅᓲᖑᓪᓗᓂᓗ. ᐃᑲᔪᖅᑕᐅᔭᕆᐊᖃᕈᑎᒃ 
ᐃᑲᔪᖅᓲᑎᒃᓴᓂᒃ ᐱᑕᖃᖅᑐᖅ 
ᐊᖏᕐᕋᖅᓯᒪᐃᓐᓇᕈᓐᓇᕐᓂᐊᕐᒪᑦ 
ᐃᓐᓇᒃᑯᕕᖕᒧᐊᓐᖏᓪᓗᓂ ᐅᕝᕙᓘᓐᓃᑦ ᓄᓇᕗᑦ 
ᓯᓚᑖᓄᑦ ᐊᐅᓪᓚᖅᑎᑕᐅᓐᖏᓪᓗᓂ. 
ᐃᓚᒥᖕᓃᖁᒐᑦᑎᒃᑯᑦ ᓇᖕᒥᓂᕐᓗ 
ᐃᒡᓗᒥᓃᖁᓪᓗᑎᒃᑯᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᕼᐃᕗᓪᓕᖅᐹᒥᒃ ᐃᓚᒋᐊᕈᑏᑦ 
ᐊᐱᖅᑯᑎᒋᔭᕐᓄᑦ, ᒪᓕᒐᓕᐅᖅᑎ ᖁᐊᓴ. 
 
ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ. (ᑐᓵᔨᑎᒍᑦ) 
ᑕᐃᒫᒃ ᐅᖃᖅᑲᐅᒐᒪ ᑕᐃᒃᑯᐊ ᐃᓐᓇᐃᑦ 
ᐊᖏᕐᕋᖅᓯᒪᔪᑦ ᐃᓐᓇᕐᓄᑦ ᐃᒡᓗᒃᓴᐃᑦ 
ᓇᓗᓇᐃᖅᑕᐅᓯᒪᔪᓂᒃ.  
 
(ᑐᓵᔨᑎᒎᕈᓐᓃᖅᑐᖅ) ᑖᒃᑯᐊᒎᖅ 
ᑭᒡᒐᖅᑐᖅᑎᐅᓪᓚᕆᖕᒪᑦ ᐃᓛᒃ ᐊᔭᐅᖅᑎᐅᖕᒪᑦ 
ᐃᓐᓇᕐᓄᑦ ᐊᔭᐅᖅᑏᑦ. (ᑐᓵᔨᑎᒍᑦ) ᐅᖃᖅᑏ, 
ᖁᕕᐊᓱᒃᑐᖓ ᒐᕙᒪᒃᑯᑦ ᑖᒃᑯᐊ ᑮᓇᐅᔭᓂᒃ 
ᐊᑐᐃᓐᓇᕈᐃᖃᑦᑕᕐᒪ ᓄᓇᕗᒻᒥ ᐃᓐᓇᐃᑦ 
ᑲᑐᔾᔨᖃᑎᒌᖏᓐᓄᑦ. ᐊᒻᒪᓗ ᐃᑲᔪᖃᑦᑕᖅᖢᓂᔾᔪᒃ 
ᐃᖅᑲᓇᐃᔮᖃᖅᑎᓪᓗᒋᑦ ᐱᓕᕆᐊᖃᖅᑎᓪᓗᒋᓪᓗ 

ᐃᓐᓇᐃᑦ ᐃᓱᒫᓘᑎᖏᓐᓂᒃ. ᓯᕗᓕᖅᑎᓗ ᑖᓐᓇ 
ᑕᐃᒃᑯᓂᖓ ᐱᓕᕆᖃᑕᐅᓪᓚᕆᒃᖢᓂ.  
 
ᑖᓐᓇ ᒥᓂᔅᑕ ᐅᓪᓗᒥ ᖃᓄᐃᓕᖓᓕᕐᒪᖔᑦ 
ᐅᓂᒃᑳᕈᓐᓇᖅᐹ ᑭᓱᓂᒃ ᐅᖃᐅᓯᖃᕐᒪᖔᖏᑦ  
ᑕᐃᒃᑯᐊ ᓄᓇᕗᑦ ᐃᓐᓇᐃᑦ ᑲᑐᔾᔨᖃᑎᒌᖏᑦ? ᐊᒻᒪ 
ᓇᓗᓇᐃᖅᓯᒃᑲᓐᓂᕈᓐᓇᖅᐹ ᓄᒃᑕᐅᑎ ᐃᓐᓇᕐᓄᑦ 
ᐊᑐᖅᑕᐅᖃᑦᑕᕐᓂᐊᖅᑐᑦ ᑕᒪᓐᓇ 
ᐃᓱᒫᓘᑎᒋᔭᐅᖃᓯᐅᔾᔭᐅᖕᒪᖔᑦ ᐃᓐᓇᐃᑦ 
ᑲᑐᔾᔨᖃᑎᒌᖏᓐᓄᑦ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᕼᐃᕗᓕᐅᖅᑎ ᓴᕕᑲᑖᖅ. 
 
ᓯᕗᓕᐅᖅᑎ ᔫ ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᑕᐃᒃᑯᐊ ᓈᓴᐅᑏᑦ ᐅᖃᐅᓯᕆᖅᑲᐅᔭᖏᑦ 
ᐄ ᐊᖏᕐᕋᖅᓯᒪᒐᓗᐊᖅᑎᓪᓗᒋᑦ ᐃᒃᑯᐊ 
ᐅᐸᒃᑕᐅᖃᑦᑕᖅᑐᑦ ᐃᓐᓇᓕᒫᑦ ᐃᑲᔪᖅᑕᐅᔭᕆᐊᓖᑦ.  
 
ᐊᒻᒪᓗ ᐃᓚᖏᑦ ᑕᐃᒃᑯᐊ 
ᐅᖃᐅᓯᕆᔭᐅᖃᑦᑕᖅᓯᒪᔪᑦ ᐃᓐᓇᐃᑦ 
ᑲᑐᔾᔨᖃᑎᒌᖏᓐᓄᑦ ᐱᓗᐊᖑᐊᕐᓗᒍᑦ ᑭᖑᓪᓕᕐᒥ 
ᑲᑎᒪᖃᑎᒋᓪᓗᒋᑦ ᒪᑯᐊ ᐃᓐᓇᐃᑦ 
ᐱᑦᑎᐊᖅᑕᐅᖃᑦᑕᓐᖏᓐᓂᖏᓐᓂᒃ 
ᓯᐊᓛᕆᔭᐅᖃᑦᑕᕐᓂᖏᓐᓂᓪᓗᒃ, ᐃᓚᒋᒐᓗᐊᖅᐸᔾᔪᑦ 
ᐅᕝᕙᓘᓐᓃᑦ ᐊᓯᐊᓄᑦ. ᑕᒪᒻᓇ 
ᐃᓱᒫᓘᑎᒋᔭᐅᓂᖅᐹᖑᓚᐅᖅᑐᖅ ᐃᓐᓇᕐᓄᑦ 
ᑕᐃᒪᐃᑦᑐᖅᑕᖃᐅᕐᒪᑦ ᐊᒻᒪᓗ 
ᐱᑎᐊᖅᑕᐅᖃᑦᑕᕆᐊᖃᕋᓗᐊᕐᒪᑕ ᐃᓐᓇᐃᑦ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᑐᒡᓕᐊᓂᒃ ᐊᒻᒪ ᑭᖑᓪᓕᖅᐹᕐᒥᒃ 
ᐃᓚᒋᐊᕈᑏᑦ ᐊᐱᖅᑯᑎᖕᓄᑦ, ᒪᓕᒐᓕᐅᖅᑎ ᖁᐊᓴ. 
 
ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ. (ᑐᓵᔨᑎᒍᑦ) ᐄ, 
ᑖᓐᓇ ᐃᓐᓇᖅ ᐃᓐᓇᕐᓄᑦ ᑲᒪᔨᐅᔪᖅ 
ᑭᐅᑦᑕᐃᓕᒪᖕᒪᑦ ᐅᕙᓐᓂᒃ ᐊᓯᖏᓐᓂᖔᖅ 
ᑭᐅᑦᑕᖅᖢᓂ. 

ᐃᖏᕐᕋᔾᔪᑎᓂᒡᓕ ᐅᖃᐅᓯᖃᕋᓱᒃᑐᖓ  
ᐃᓐᓇᕐᓄᑦ ᐃᑲᔪᖅᑎᐅᒍᓂ ᐊᒃᓱᕉᑎᖃᒃᑲᓐᓂᕆᐊᓕᒃ 
ᐃᒻᒪᖄ ᑕᐃᒃᑯᐊ ᐱᓕᕆᕝᕖᑦ ᐃᓐᓇᕐᓂᒃ ᑲᒪᔨᐅᔪᑦ 
ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓂᒡᓗ.  
 
ᐅᖃᖅᑏ, ᐃᖃᓗᐃᑦ ᓄᓇᓯᐅᑎᖃᖅᑐᑦ ᐃᓐᓇᕐᓄᑦ 
ᐊᑐᖅᑕᐅᖃᑦᑕᖅᑐᓂᒃ ᐊᒻᒪᓗ 
ᑐᓂᖅᑯᑎᒋᔭᐅᓚᐅᖅᓯᒪᓪᓗᓂ ᐃᓐᓇᕐᓄᑦ 
ᐃᖏᕐᕋᔭᐅᑎᒋᔭᐅᖃᑦᑕᕐᓂᐊᕐᒪᑦ. 
ᑕᐃᒪᑦᑐᖅᑕᖃᖅᐸᑦ ᐊᒃᓱᐊᓗᒃ ᖁᕕᐊᓱᒐᔭᖅᑐᑦ 
ᐃᓐᓇᐃᑦ ᐅᖃᓪᓚᖃᑎᒋᖃᑦᑕᕋᑎᒃᑯᓂᒃᑯᐊᒃ 
ᐃᓐᓇᐃᑦ ᐃᑲᔪᖅᑕᐅᔪᒪᔪᑦ ᐃᖏᕐᕋᔾᔪᑎᑖᕈᒪᓪᓗᑎᒃ.  
 
ᑖᓐᓇ ᓯᕗᓕᖅᑎ ᐃᓐᓇᕐᓂᒃ ᑲᒪᔨᐅᖕᒪ 
ᐊᖏᖅᓯᔪᓐᓇᖅᐹ ᖃᓄᖅᑑᕈᑎᓕᐅᕈᓐᓇᖅᐸᓪᓗ 
ᐃᖏᕐᕋᔾᔪᑎᑖᕈᓐᓇᕐᓂᐊᕐᒪᑕ ᐃᓐᓇᐃᑦ ᒫᓐᓇ 
ᒐᕙᒪᒃᑯᑦ ᓇᓗᓇᐃᖅᓯᒪᔭᖏᓐᓂᑦ 
ᐃᓐᓇᒃᑯᕕᖕᓃᑦᑐᑦ? (ᑐᓵᔨᑎᒎᕈᓐᓃᖅᑐᖅ) 
ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᕼᐃᕗᓕᖅᑎ ᓴᕕᑲᑖᖅ. 
 
ᓯᕗᓕᐅᖅᑎ ᔫ ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᓇᓗᓕᕈᔪᒃᑲᒪᐃᓛᒃ ᒐᕙᒪᒃᑯᓐᓄᑦ 
ᓇᓗᓇᐃᖅᑕᐅᓯᒪᔪᑦ ᐃᓪᓗᐃᑦ ᐃᓐᓇᑐᖃᕐᓄᑦ 
ᑐᕌᖓᔪᑦ ᑭᒃᑯᑐᐃᓐᓇᕐᓄᑦ ᑐᕌᖓᔪᑦ. 
ᐃᓐᓇᑐᖃᐃᓪᓕ ᓇᒻᒥᓂᓖᑦ 
ᖁᔭᓈᑕᐅᖃᑦᑕᕐᓂᐊᖄᑦ?  
 
ᑕᐃᒪ ᐅᖃᕋᑖᕐᖓᑦ ᐃᓐᓇᑐᖃᕐᓄᑦ 
ᐅᓯᑲᖅᑕᖅᑎᑦᑕᓕᒃ ᐃᖃᓗᓐᓂᑦ ᓇᒻᒥᓂᕆᔭᐅᔪᒥᒃ. 
ᓄᓇᓖᓐᓗᒃ ᐊᓯᖏᑦ ᐃᓐᓇᑐᖃᕐᓄᑦ 
ᑎᒥᖁᑎᖃᕐᒪᑕᑦ ᑐᒃᓯᕋᐅᑎᓕᐅᕈᓐᓇᖅᑐᐃᑦ. ᐊᒻᒪᓗ 
ᑐᒃᓯᕋᐅᑎᓕᐅᖅᑲᑕ ᑭᓇᒧᒃᑭᐊᖅ 

ᒫᓐᓇ ᑐᕌᖅᑎᑕᐅᒐᔭᖅᑑᒐᓗᐊᖅ ᑐᒃᓯᕋᐅᑎᖓ.  
ᐅᖃᖅᑲᐅᒻᒪᑦ ᐊᔭᐅᖅᑐᕆᔨᐅᒐᒪ 
ᑮᓇᐅᔭᖃᖅᑎᑕᐅᓐᖏᓐᓇᒪ ᐃᓐᓇᑐᖃᕐᓄᑦ 
ᑐᓂᐅᖃᕋᒃᓴᓂᑦ ᐊᔭᐅᕆᔾᔪᑎᒃᓴᓂᒃ.  
 
ᐃᓐᓇᑐᖃᖁᑎᓕᒫᕗᑦ ᐱᓯᒪᒍᒪᔭᕗᑦ 
ᑕᐃᒃᑯᐊᑐᐊᖑᓐᖏᑦᑐᖅ ᒐᕙᒪᑯᓐᓄᑦ  
ᐃᓪᓗᖃᖅᑎᑕᐃᑦ. ᐃᓐᓇᑐᖃᓕᒫᑦᑎᐊᖅ ᐊᔾᔨᒌᑦᑐᒋᑦ 
ᑕᑯᓐᓇᕋᓱᓲᕆᕋᑦᑎᒍ ᐃᓚᖏᑦ 
ᐃᑲᔪᖅᑕᐅᒋᐊᖃᕐᓂᖅᓴᐅᒐᓗᐊ ᑎᒥᖏᑦᑎᒍᑦ 
ᐃᓱᒪᖏᑎᒍᓪᓘᓐᓃᑦ ᐊᔪᖅᑎᓪᓗᒋᑦ ᑭᓯᐊᓂ 
ᐃᑲᔪᖅᑕᐃᓐᓇᕆᔪᒪᔭᕗᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ 
ᐅᖅᓱᖅᑑᕐᒧᑦ, ᒪᓕᒐᓕᐅᖅᑎ ᐋᖁᐊᖅ. 
 
ᐊᐱᖅᑯᑦ 542 - 5(2): ᓲᖑᓵᖅᑕᐅᕙᓐᓂᖏᑦ 

ᓄᓇᕗᑦ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᑦ 
(ᐋᖁᐊᖅ) 

ᐋᖁᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᐅᖃᖅᑏ ᐊᐱᖅᑯᑎᒃᑲ ᑐᕌᖅᑎᒍᒪᔭᒃᑲ ᓯᕗᓕᖅᑎᒧᑦ.  
 
ᐅᖃᖅᑏ, ᑕᐃᒪ ᐅᓪᓗᒥ ᐊᖃᐅᓯᖃᖅᑲᐅᒐᒪ 
ᐃᖅᑲᓇᐃᔭᖅᑎᓂᑦ ᓲᓐᖑᓵᖅᑕᐅᖃᑦᑕᖅᑐᓂᑦ 
ᐊᖏᔪᖅᑳᖏᓐᓄᑦ ᐅᕝᕙᓘᓐᓃᑦ ᑲᒪᔨᖏᓐᓄᑦ. 
ᐃᓕᓴᖅᓯᔪᖓ ᒐᕙᒪᒃᑯᓄᑯᐊ 
ᐅᖃᕈᓐᓇᖅᑎᒃᑎᕙᒃᑲᓗᐊᕐᒪᑕᑦ ᐱᑯᑦᑐᒃᑕᐅᔪᓂᒃ 
ᒪᓕᒐᖅᑎᒍᑦ ᑭᓯᐊᓂ ᑕᒪᒃᑯᐊ 
ᐱᑯᑦᑐᓪᓕᕆᓐᓂᑯᐊᓘᔮᖅᑐᐃᑦ 
ᐃᔨᖅᑕᐅᓯᒪᖔᖅᑑᔮᓲᖑᒻᒪᑕ ᓲᖑᓵᕋᓗᐊᖅᑐᑎᑦ 
ᐃᔨᕋᖅᑐᓲᖑᒻᒪᑕᑦ.  
 
ᐅᖃᖅᑏ, ᓯᕗᓕᖅᑎ ᓇᓗᓇᐃᑦᑎᐊᕈᓐᓇᖄ ᓄᓇᕗ 
ᒐᕙᒪᒃᑯᖏᑕ ᐃᖅᑲᓇᐃᔭᖅᑎᖏᑦ ᖃᓄ 
ᓴᐳᔾᔭᐅᓯᒪᖃᑦᑕᕐᒪᖔᑕ ᐅᖃᐅᓯᖃᖅᑐᐃᑦ 
ᐱᑯᑦᑐᑦᑐᒋᔭᒥᓂᒃ ᐊᓯᐊᓄᑦ ᐱᑯᑦᑐᓐᓂᐅᓱᒋᔭᒥᓂᖅ 
ᒐᕙᒪᒃᑯᑦ ᐃᖅᑲᓇᐃᔭᖅᑎᖓᓄᑦ? ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᓄᓇᕗᑦ ᓯᕗᓕᖅᑎᖓ, 
ᓯᕗᓕᖅᑎ ᓴᕕᑲᑖᖅ. 

ᓯᕗᓕᐅᖅᑎ ᔫ ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᑕᐃᒪ ᑕᕝᕙᓂ ᐊᕐᕌᒍᑦᑎᓐᓂᑦ 
ᐅᖃᐅᓯᖃᓚᐅᕋᑦᑕ ᐃᖅᑲᓇᐃᔭᖅᑎᓕᕆᓂᕐᒥᒃ 
ᐃᓄᐃᑦ ᐃᖅᑲᓇᐃᔭᖅᑎᑕᐅᓂᖏᑦ ᓯᕗᓕᖅᑎᓂᑦ  
ᒐᕙᒪᐅᖃᑎᒌᓐᓂᒃ ᐱᓕᕆᐊᖃᑏᓐᓄᑦ 
ᓴᒃᑯᑕᐅᓪᓗᓂ.  
 
ᑖᓐᓇ ᑕᕝᕙ ᓲᖑᓵᕐᕕᐅᑦᑕᐃᓕᓂᕐᒧᑦ ᐊᑐᐊᒐᕐᓂᒃ 
ᓴᓇᓂᐊᔪᒻᒪᑕ ᑖᓐᓇ 
ᐱᔭᕇᓚᕆᒃᐸᓪᓚᐃᓕᖅᑑᒐᓗᐊᖅ. ᑕᒪᓐᓇ  
ᐊᑐᐊᒐᕐᒥᒃ ᓴᓇᓂᐊᔪᒻᒪᑕ. ᑖᓐᓇ 
ᐱᔭᕇᓪᓚᕆᑉᐸᓪᓚᐃᓕᖅᑑᒐᓗᐊᖅ. ᑕᒪᓐᓇ 
ᓲᖑᓵᖃᑦᑕᕐᓂᖅ ᐱᑦᑎᐊᖃᑦᑕᓐᖏᓐᓂᖅ 
ᐃᖅᑲᓇᐃᔭᖅᑎᒥᓂᒃ ᑖᒃᑯᐊ ᐊᔾᔨᒌᐸᓘᒻᒪᑎᒃ. ᑖᓐᓇ 
ᓲᖑᓵᕐᓂᖅ ᖁᑦᑎᓂᖅᓴᐅᒍᓐᓇᖅᑐᓂ. 
ᐊᔾᔨᒌᐸᓘᒐᓗᐊᒻᒪᑯᐊ ᐱᑦᑎᐊᖏᓐᓂᐅᖃᑦᑕᖅᑐᖅ 
ᐊᑐᐊᒐᖃᐅᑎᒋᔭᕋᓗᐊᕗᑦ. 
ᐃᓂᖃᕆᐊᖃᓐᖏᑦᑑᒐᓗᐊᖅ ᑕᐃᒪᐃᓕᐅᖅᑐᐃᑦ 
ᐱᑦᑎᐊᓐᖏᑦᑐᐃᑦ ᐃᖅᑲᓇᐃᔭᖅᑎᐅᖃᑎᒥᓄᑦ 
ᒐᕙᒪᒃᑯᓐᓂ. ᑕᐃᒫᓪᓗ ᐅᖃᖅᑐᒥᓃᑦ 
ᓴᐳᔾᔭᐅᒍᑎᖃᕐᖓᑕ ᒪᓕᒐᖅᑎᒍᑦ.  
 
ᑲᑉᐱᐊᓱᑦᑐᖃᕆᐊᖃᓐᖏᑦᑐᖅ ᐃᖅᑲᓇᐃᔭᖅᑎᒥᒃ. 
ᖃᐅᔨᒪᔮᖃᕈᑎᒃ ᐱᑦᑎᐊᖃᑦᑕᓐᖏᑦᑐᓂᑦ 
ᓲᖑᓵᖃᑦᑕᖅᑐᓂᒃ. ᒐᕙᒪᒃᑯᑦ ᐃᖅᑲᓇᔭᕐᓂᖅ 
ᓂᐅᕈᐊᕐᕕᐅᖃᖅᑳᕈᒪᒐᑦᑎᒍᓕ 
ᓂᕈᐊᖅᑕᐅᖅᑳᖃᑦᑕᕈᒪᒐᑦᑎᒍ 
ᐃᖅᑲᓇᔭᕐᕕᑦᑎᐊᕙᐅᒻᒪᑦ. ᑕᐃᒪᐃᑦᑑᓐᖏᖔᕐᓗᓂ 
ᐃᖅᑲᓇᐃᔭᕐᕕᒋᒋᐊᖓ ᐃᓱᒫᓗᓇᖅᑐᐊᓘᓗᓂ. 
ᐃᖅᑲᓇᐃᔭᕐᕕᒻᒥ ᖃᓄᐃᓐᖏᑦᑎᐊᖁᔨᒐᓗᐊᖅᑐᒍᑦ 
ᐃᖅᑲᓇᐃᔭᖅᑎᑕᖃᖅᑲᑦ ᓄᓇᕗᑦ ᒐᕙᒪᒃᑯᖏᓐᓂ 
ᐅᖃᐅᓯᖃᖁᔭᒃᑲ.  
 
ᐊᓯᖏᓐᓂᑦᑕᐅᖅ ᐱᑕᖃᓲᖑᒥᒻᒪᑦ ᖃᓄᕐᒪᑯᐊ 
ᑕᐃᔭᐅᓲᖑᒐᓗᐊᒃᑭᐊᖅ ᐋᖅᑭᒋᐊᕆᔾᔪᑎᔅᓴᐃᑦ 
ᐋᖅᑭᒋᐊᖅᑕᐅᒐᓱᑦᑎᓪᓗᒋᑦ 
ᓲᖑᓵᕐᕕᐅᓂᕋᖅᑕᐅᓕᓲᖑᒥᒻᒪᑕ 
ᐊᔾᔨᒌᓐᖏᑦᑎᐊᕋᓗᐊᕐᖓᑕ ᑕᒪᒃᑯᐊ 
ᐃᖅᑲᓇᐃᔮᒥᓂᒃ ᐱᑦᑎᐊᖁᔨᑐᐃᓐᓇᕐᓃᑦ ᐊᒻᒪᑦᑕᐅᖅ 
ᓲᖑᓵᕐᓃᑦ ᐊᔾᔨᒌᓐᖏᒻᒪᑎᒃ ᐅᕙᓂ ᒐᕙᒪᒃᑯᓐᓂ 
ᑕᒪᑐᒧᖓ ᐱᑦᑎᐊᖏᓐᓂᕐᒧᑦ ᐃᓂᖃᓐᖏᑦᑐᖅ. 
ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᕼᐃᕗᓪᓕᖅᐹᒥ ᐃᓚᒋᐊᕈᑏᑦ  
ᐊᐱᖅᑯᑎᓐᓄᑦ, ᒪᓕᒐᓕᐅᖅᑎ 

ᐋᖁᐊᖅ.  
 
ᐋᖁᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᓱᒍᒪᒻᒪᖔᑦᑕ ᐅᖃᕆᐊᑭᑦᑐᑯᓘᒐᓗᐊᖅ 
ᓱᓪᓚᕆᓐᓂᐊᓕᖅᑐᓂ ᑭᓯᐊᓂ ᐱᔭᕆᐊᑐᓲᖑᒻᒪᑦ, 
ᒐᕙᒪᒃᑯᑦ ᑕᐃᒪᐃᑦᑐᕐᔫᔭᕐᖓᑕ ᐅᓪᓗᒥᐅᔪᖅ. 
 
ᓲᖑᓵᖃᑦᑕᕐᓂᖅ ᐅᓂᒃᑳᕆᔭᕐᓂᖏᑦᑐᐊᓘᓲᑦ, 
ᖃᓄᕐᓕ ᑕᐃᒪ ᐅᓂᒃᑳᖃᕋᔭᖅᑭᑦ ᐃᖅᑲᓇᐃᔭᖅᑎ 
ᐊᓪᓚᕕᒻᒥ ᐊᓂᑉᐸᑦ, ᐃᖅᑲᓇᐃᔭᖅᑎ 
ᐊᖏᔪᖅᑳᖓᓂ ᐊᓂᓗᓂ ᖁᕝᕕᐅᕐᓗᓂ ᕿᐊᓗᓂ. 
ᖃᓄᕐᓕ ᐅᓂᒃᑳᕆᒐᔭᖅᑭᐅᒃ ᐊᖏᔪᖅᑳᕆᔭᐅᔪᖅ 
ᑎᑎᖅᑲᑖᖅᑎᑦᑎᖃᑦᑕᖅᑐᖅ ᐅᖃᐅᔾᔨᓪᓗᓂ 
ᐅᖃᐅᓯᖃᕈᕕᑦ ᐃᖅᑲᓇᐃᔭᕐᕕᒻᒥ 
ᖃᓄᐃᓕᐅᕐᓂᐅᔪᓂ ᐊᕕᑕᐅᓂᐊᖅᑐᑎᑦ. 
ᒪᓕᒐᖅᑕᓕᒃ ᑕᐃᒪᐃᓕᐅᕆᐊᖃᓐᖏᓐᓂᕋᐃᔪᓂᒃ 
ᑭᓯᐊᓂ ᑕᐃᒪᐃᓕᐅᖅᑐᖃᖅᐸᑦᑐᖅ. 
 
ᐅᖃᖅᑏ, ᓯᕗᓕᖅᑎ ᓇᓗᓇᐃᖅᓯᑦᑎᐊᕈᓐᓇᖅᑳ 
ᖃᓄᐃᑦᑐᓂᒃ ᒐᕙᒪᒃᑯᑦ ᐊᑐᐊᒐᖃᕐᒪᖔᑕ 
ᐋᖅᑭᓯᒪᔪᓂᒃ ᓲᖑᓵᖃᑦᑕᕐᓂᖅ ᐃᖅᑲᓇᐃᔭᕐᕕᒻᒥ 
ᐱᓪᓗᒍ? ᖃᓄᐃᑦᑐᓂᓪᓗ ᐱᓕᕆᔾᔪᑎᓂᒃ 
ᓴᖅᑭᔮᖅᑎᑦᑎᕙᑦ ᑕᐃᒪᐃᓕᐅᖅᑕᐃᓕᒪᑎᑦᑎᔪᓂᒃ 
ᐃᖅᑲᓇᐃᔭᖅᑎᓄᑦ ᑐᕌᖓᔪᓂᒃ ᐊᐅᓚᑦᑎᔨᓄᑦ 
ᐊᖏᔪᖅᑳᓄᑦ? ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᓯᕗᓕᖅᑎ ᓴᕕᑲᑖᖅ.  
 
ᓯᕗᓕᖅᑎ ᔫ ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᐊᒥᓲᒻᒪᑕ ᖁᑦᑎᓕᕇᖑᔪᑦ 
ᐊᔾᔨᒌᓐᖏᑦᑐᓂ ᐊᐅᓚᑦᑎᔩᑦ. ᑕᐃᒪᓕ 
ᐱᑦᑎᐊᖅᑕᐅᓱᒋᓐᖏᒃᑯᕕᑦ ᓲᖑᓵᕐᕕᐅᓱᒋᒍᕕᑦ 
ᐃᕝᕕᑦ ᐊᖏᔪᖅᑳᖓᓄᑦ ᐅᖃᕆᐊᖃᖅᑐᑎᒃ 
ᐊᒻᒪᑦᑕᐅᖅ ᓱᓕᑦᑎᐊᕆᐊᖃᕐᓂᕐᒥᒃ 
ᐃᖅᑲᓇᐃᔭᖅᑎᑕᖃᕐᒥᔪᖅ ᐃᓱᒪᔪᖃᓕᕐᓂᖅᑲᑦ 
ᑕᐃᑰᓈᕐᓗᓂ ᑭᓯᐊᓂᐅᓲᒋᔪᖃᖅᑲᑦ.  
 
ᐊᒻᒪᓗ ᖁᑦᑎᓐᓂᕆᔪᓐᓇᖅᑕᖓ ᐊᑲᖅᓴᖏᓐᓂᖓᑕ 
ᑕᑉᐸᐅᖓ ᖁᒻᒧᐊᐸᓪᓕᐊᑐᐃᓐᓇᕋᔭᖅᑐᖅ 
ᑎᑭᐅᑎᕙᓪᓕᐊᓗᓂ ᒥᓂᔅᑕᐅᑉ ᑐᖏᓕᖓᓄᑦ 
ᒥᓂᔅᑕᒧᓪᓗ. ᑲᑉᐱᐊᓱᑦᑐᖃᕆᐊᖃᓐᖏᑦᑐᖅ ᖃᓄᖅ 
ᐅᖃᕆᐊᔅᓴᖅ 

ᓲᖑᓴᕐᕕᐅᓗᓂ ᑭᓇᒧᓪᓘᓐᓃᑦ.  
 
ᑕᒪᒃᑯᐊ ᓴᖅᑭᕋᐃᒻᒪᑕ ᖃᓄᐃᓕᐅᖅᑐᖃᓲᖑᒻᒪᖔᖅ 
ᐊᐱᕆᔭᐅᕋᑖᕋᒪ ᐅᖃᕈᓐᓇᓐᖏᑦᑐᖓ. ᐃᓚᖏᑦ 
ᐱᔭᕆᐊᑭᓐᓂᓴᐅᒻᒪᑕ ᐃᑉᐱᓐᓂᐊ ᑭᓯᐊᓂ  
ᓲᖑᓵᖅᑐᖃᖃᑦᑕᕆᐊᖃᓐᖏᑦᑐᖅ ᐃᖅᑲᓇᐃᔭᕐᕕᒻᒥ. 
ᒐᕙᒪᒃᑯᓪᓗ ᐊᑐᐊᒐᖃᖅᑐᑎᑦ 
ᑕᐃᒪᐃᓕᐅᖅᑐᖃᕆᐊᖃᓐᖏᒻᒪᑦ. 
ᑕᐃᒪᐃᓕᐅᖅᑐᖃᖃᑦᑕᖅᑲᑦ ᑕᐃᒃᑯᐊᓕ 
ᐱᑯᑦᑐᖃᑦᑕᖅᑐᑦ.  
 
ᒪᓕᒐᓕᐅᖅᑎ ᐅᖃᕋᑖᕐᖓᑦ 
ᐅᖃᐅᓯᕆᔭᕐᓂᖅᑐᑯᓘᒻᒪᑕ ᓱᒋᐊᖃᕐᓂᕋᑎ. 
ᐃᖅᑲᓇᐃᔭᖅᑎᓕᕆᓪᓗᓂ ᐱᔭᕆᐊᑐᒻᒪᑦ 
ᐱᔭᕆᐊᑐᔪᖅ. ᐃᖅᑲᓇᐃᔭᖅᑎᓕᕆᓂᖅ  
ᑎᑎᕋᖅᑕᐃᓐᓇᑦᑎᐊᖑᒋᐊᖃᖅᑐᑎᑦ 
ᖃᓄᐃᓕᐅᕐᓂᐅᔪᐃᑦ ᐊᒻᒪᑦᑕᐅᖅ 
ᐊᔾᔨᒌᓐᖏᑦᑐᕈᓘᔮᓗᓐᓄᑦ ᐃᓱᒫᓗᓇᖅᑐᓂᒃ 
ᐅᖃᐅᓯᐅᒍᓐᓇᖅᑐᓂᒃ ᐅᖃᐅᓯᐅᒋᐊᖃᓐᖏᑦᑐᓂᓪᓗ 
ᐱᑕᖃᓲᖑᓪᓗᓂ. ᐅᕙᓂᓕ ᒪᓕᒐᓕᐅᕐᕕᒻᒥ 
ᐃᖅᑲᓇᐃᔭᖅᑐᓂ ᐃᖅᑲᓇᐃᔭᖅᑎᓂᒃ 
ᐅᖃᐅᓯᖃᑐᐃᓐᓇᕆᐊᖃᓐᖏᓐᓇᑦᑕ. (ᑐᓵᔨᒃᑯᑎᒍᑦ) 
ᐅᖃᐅᑎᒍᒪᒋᔅᓯᓕ ᓈᓚᑦᑐᑦ ᒪᓕᒐᓕᐅᖅᑏᓪᓗ. 
ᐃᓂᖃᓐᖏᑦᑐᖅ ᑕᒪᓐᓇ ᓲᖑᓵᕐᓂᖅ ᐅᕙᓂ 
ᒐᕙᒪᑦᑎᓐᓂ. ᑕᐃᒪᐃᑦᑐᖃᖃᑦᑕᖅᑲᑦ 
ᐃᖅᑲᓇᐃᔭᖅᑏᑦ ᐱᔪᓐᓇᐅᑎᓖᑦ ᐅᖃᖃᑦᑕᕆᐊᓖᑦ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᑐᒡᓕᐊᓂᒃ ᐊᒻᒪ ᑭᖑᓪᓕᖅᐹᒥᒃ 
ᐃᓚᒋᐊᕈᑏᑦ ᐊᐱᖅᑯᑎᖕᓄᑦ, ᒪᓕᒐᓕᐅᖅᑎ 
ᐋᖁᐊᖅ. 
 
ᐋᕐᑯᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᒥᓂᔅᑕ 
ᓱᓕᔪᖅ ᐃᓂᖃᓐᖏᑦᑐᖅ ᑕᒪᓐᓇ ᓲᖑᓵᕐᓂᖅ 
ᓇᒥᓕᒫᖅ. ᐃᖅᑲᓇᐃᔭᖁᔨᓪᓗᑕᓗ 
ᑕᐃᒪᐃᓕᐅᖅᑐᖃᖃᑦᑕᕆᐊᖃᓐᖏᑦᑑᒐᓗᐊᖅ 
ᑭᓯᐊᓂᓕ ᒪᓕᒐᓕᐅᖅᑎᐅᓪᓗᖓ ᐅᖃᐅᓯᓐᓂ 
ᐅᖃᖅᑲᐅᔪᖓ ᑕᒪᒃᑯᐊ ᓲᖑᓵᖅᑏᑦ 
ᐃᔨᕋᖅᑐᒃᑲᕕᔾᔪᐊᕌᓗᐃᑦ ᐊᒻᒪᑦᑕᐅᖅ 
ᐱᑯᑦᑐᓐᖏᑦᑐᒥᓂᐅᓂᕋᓐᖑᐊᑦᑎᐊᒃᑳᕐᔪᐊᕌᓗᐃᑦ 
ᒐᕙᒪᒃᑯᓄᓪᓗ ᐱᑯᑦᑐᓂᓐᖏᓐᓇᒥ 
ᐅᑉᐱᕆᔭᐅᓗᑎᓪᓗ. ᐅᑉᐱᕆᔭᐅᓚᐅᖅᓯᒪᔾᔮᓐᖏᑦᑐᑦ 
ᐃᖅᑲᓇᐃᔭᖅᑎᑐᐃᓐᓇᐃᑦ ᐊᑦᑎᓂᖅᓴᐃᑦ.  
 
ᐅᖃᖅᑏ, ᓇᓗᓐᖏᓪᓚᕆᑦᑐᖓ  

ᒪᓕᒐᓕᐅᖅᑎᐅᖃᑎᒃᑲ ᓂᕈᐋᖅᑎᒋᓯᒪᔭᖓᓄᑦ 
ᐅᓂᒃᑳᕐᕕᐅᓯᒪᒻᒪᑕ ᖃᓄᐃᑦᑐᑰᕐᓂᕐᒪᖔᕐᓂᒥᓐᓂᒃ 
ᐊᒻᒪᑦᑕᐅᖅ ᐅᖃᑦᑕᖅᑯᑦ ᐅᖃᐅᔾᔭᐅᓯᒪᔪᖓ 
ᒪᓕᒐᓕᐅᖅᑎᓐᓄᑦ ᓂᓪᓕᐊᓐᖏᓐᓇᒪ ᑕᒪᓐᓇ 
ᐱᓪᓗᒍ ᐊᕕᑕᐅᒐᔭᕋᒪᒎᖅ. ᐊᑎᕋ ᑕᐃᑦᑕᐃᓕᐅᒃ, 
ᑕᐃᒪᐃᓕᓲᑦ. 
 
ᐅᖃᖅᑏ, ᓯᕗᓕᖅᑎ ᐊᖏᕈᓐᓇᖅᑳ ᑎᑎᕋᕐᓗᓂᐅᒃ 
ᓄᓇᕗᑦ ᒐᕙᑯᖏᑕ ᐃᖅᑲᓇᐃᔭᖅᑎᖏᓐᓄᑦ  
ᖃᓄᐃᓐᖏᓐᓂᕋᐃᓗᓂ ᒪᓕᒐᓕᐅᖅᑎᖏᓐᓂᑦ 
ᐅᖃᖃᑎᖃᕈᒪᑉᐸᑕ ᐱᓪᓗᒋᑦ 
ᓲᖑᓵᖅᑕᐅᖃᑦᑕᐅᖃᑦᑕᕐᓂᖅ ᐃᖅᑲᓇᐃᔭᕐᕕᒻᒥ 
ᓱᒋᐊᖅᑕᐅᓂᐊᕐᓂᕋᐃᑦᑕᐃᓕᓪᓗᑎᒃ 
ᐊᕕᑕᐅᓂᐊᖅᑐᒋᑦᑕᐃᓕᓗᑎᓪᓗ? ᖁᔭᓐᓇᒦᒃ, 
ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᓯᕗᓕᖅᑎ ᓴᕕᑲᑖᖅ. 
 
ᓯᕗᓕᖅᑎ ᔫ ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᒐᕙᒪᐅᓪᓗᑕ ᐅᕙᖓᓕ ᖃᐅᔨᒪᔭᖓᒍᑦ 
ᐊᑐᐊᒐᖃᓐᖏᑦᑐᒍᑦ ᐃᖅᑲᓇᐃᔭᖅᑏᑦ 
ᐅᖃᕆᐊᖃᓐᖏᒻᒪᑕ ᒪᓕᒐᓕᐅᖅᑎᓄᑦ. 
ᐅᖃᖃᑎᖃᕈᓐᓇᑐᑦ ᒪᓕᒐᓕᐅᖅᑎᒥᓄᑦ 
ᑲᓐᖑᓇᖅᑐᓕᕆᓂᕐᒥᒃ ᐱᔾᔪᑎᖃᕐᓗᑎᒃ 
ᐃᖅᑲᓇᐃᔮᒥᓂᒃ ᐱᔾᔪᑎᖃᕐᓗᑏᒃ ᑭᒃᑯᑐᐃᓐᓇᕐᓄᑦ 
ᖃᐅᔨᒪᔭᐅᒋᐊᖃᓐᖏᑦᑐᓂᒃ. ᑭᓯᐊᓂᓕ ᒪᑯᐊ 
ᐃᖅᑲᓇᐃᔭᖅᑏᑦ ᒪᓕᒐᓕᐅᖅᑎᒥᓂᒃ 
ᐅᖃᖃᑎᖃᑐᐃᓐᓇᕈᒪᑉᐸᑕ ᐅᕙᖓᓕ 
ᖃᐅᔨᒪᔭᖓᒍᑦ ᒐᕙᒪᒃᑯᑦ ᐊᑐᐊᒐᖃᓐᖏᑦᑐᑦ 
ᑕᐃᒪᐃᒋᐊᖃᖅᑎᑎᓐᖏᑦᑐᒥᒃ. ᑕᐃᒪᐃᖁᔨᓐᖏᓇᑦᑕ 
ᓄᓇᕗᑦ ᒐᕙᒪᒃᑯᖏᑦ ᑲᓐᖑᓇᖅᑐᓂᒃ 
ᐅᖃᐅᓯᖃᖃᑦᑕᖁᖏᑦᑕᕗᑦ ᒪᓕᒐᓕᐅᖅᑎᓄᑦ 
ᐅᕝᕙᓘᓐᓃᑦ ᓴᖅᑮᖃᑦᑕᕐᓗᑎᒃ ᖃᐅᑕᒫᑦ 
ᐱᓕᕆᐊᖑᖃᑦᑕᖅᑐᓂᑦ ᐃᖅᑲᓇᐃᔭᕐᕕᐅᑉ ᐃᓗᐊᓂ 
ᑕᖅᑲᒃᑯᓂᖓ ᖃᐅᔨᒪᔭᐅᒋᐊᖃᓐᖏᑦᑐᓂᒃ.  
 
ᐊᑐᐊᒐᓪᓚᕆᑕᖃᖅᑲᑦ ᖃᓄᓕᒫᖅ ᓄᓇᕘ 
ᒐᕙᒪᒃᑯᖏᑦ ᐃᖅᑲᓇᐃᔭᖅᑎᖏᑦ 
ᒪᓕᒐᓕᐅᖅᑎᖓᓂ 
ᐅᖃᖃᑎᖃᕆᐊᖃᓐᖏᓐᓂᕋᐃᔪᓂ ᐅᕙᖓ 
ᖃᐅᔨᒪᔭᖓᒍᑦ ᐊᑐᐊᒐᖅᑕᖃᓐᖏᑦᑐᖅ ᒐᕙᒪᒃᑯᑦ 
ᐱᓕᕆᕕᖏᓪᓗ ᑕᐃᒪᐃᑦᑐᖃᖅᑲᑕ 
ᑕᐃᒪᐃᑦᑐᖃᕆᐊᖃᓐᖏᑦᑐᑦ. ᒥᓂᔅᑕᐃᓪᓗ ᐅᕙᓂ 
ᐃᓚᖓᑦ ᐅᖃᖅᓯᒪᒋᓪᓗᓂ ᑕᐃᒪᐃᑦᑐᒥᓪᓕ 
ᐊᑐᐊᒐᖃᓐᖏᑦᑐᒎᓚᓯᒪᔪᖃᕐᒪᑕᑦᑕᐅᖅ.  



ᐱᖓᑦᓯᖅ, ᔫᓂ 5, 2019 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐃᓱᒪᖅᓱᕈᓐᓇᕆᐊᓖᑦ ᒪᓕᒐᓕᐅᖅᑎᓂᑦ 
ᐅᖃᖃᑎᖃᕈᒪᑉᐸᑕ.  
 
ᒪᓕᒐᓕᐅᖅᑏᓐᓇᐅᒐᑦᑕ. ᐃᓚᖏᑦ 
ᒪᓕᒐᓕᐅᖅᑎᐅᓪᓗᑎᒃ ᒥᓂᔅᑕᐅᓪᓗᑎᓪᓘᒐᓗᐊᖅ 
ᑭᓯᐊᓂ ᒪᓕᒐᓕᐅᖅᑏᓐᓇᐅᒐᑦᑕ. ᐊᑐᐊᒐᕐᒥᒃ 
ᐅᖃᖅᓯᒪᔪᖅᑕᖃᓐᖏᑦᑐᖅ ᓄᓇᕗᑦ ᒐᕙᒪᒃᑯᖏᑕ 
ᐃᖅᑲᓇᐃᔭᖅᑎᖏᑦ ᒪᓕᒐᓕᐅᖅᑎᓂᑦ 
ᐅᖃᖃᑎᖃᕆᐊᖃᓐᖏᑦᑐᑦ ᐃᖅᑲᓇᐃᔮᖓᑕ 
ᒥᔅᓵᓄᑦ. ᐱᑕᓕᐅᒐᓗᐊᖅ  
ᐅᖃᐅᓯᕆᒋᐊᖃᓐᖏᑕᖏᓐᓂᑦ ᐃᖅᑲᓇᐃᔭᕐᕕᐅᑉ 
ᐃᓗᐊᓂᓐᖔᖅᑐᓂ ᑭᓯᐊᓂᓕ 
ᐅᖃᖃᑎᖃᑐᐃᓐᓇᕈᓐᓇᖅᑐᐃᑦ ᒪᓕᒐᓕᐅᖅᑎᒥᓂᒃ 
ᐅᕙᖓ ᖃᐅᔨᒪᔭᖓᒍᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖃᐅᔨᒪᓂᐊᖅᑯᓯ ᒫᓐᓇ 
ᐊᐱᖅᓱᕐᓇᖅ ᐃᓱᓕᒻᒪᑦ. (ᑐᓵᔨᑎᒎᕈᓐᓃᖅᑐᖅ) 
ᒪᓕᒐᓕᐅᖅᑎ ᐊᒥᑦᑐᕐᒧᑦ, ᒪᓕᒐᓕᐅᖅᑎ ᖃᐃᓐᓂᖅ. 
 
ᐱᒋᐊᖅᑎᑕᖅ 041 - 5(2): ᐊᐱᖅᓱᕐᓇᐅᑉ 

ᐃᓚᔭᐅᓂᖓ (ᖃᐃᕐᓂᖅ) 
 
ᖃᐃᕐᓂᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. 
ᓈᒻᒪᒋᔾᔮᓐᖏᑕᒃᓴᕆᒐᓗᐊᖅᑕᕐᒪ ᑭᓯᐊᓂ ᒪᓕᒐᖅᐳᑦ 
ᐊᑐᖅᖢᒍ 39(7), ᓅᑦᑎᒋᐊᖅᐳᖓ 
ᐊᐃᑉᐱᖅᑕᐅᓪᓗᖓ ᒪᓕᒐᓕᐅᖅᑎᒧᑦ ᐊᕐᕕᐊᑦ 
ᐅᐊᖕᓇᖓᓄᑦ-ᑎᑭᕋᕐᔪᐊᕐᒧᓪᓗ ᑖᓐᓇ 
ᐊᐱᖅᓱᕐᓂᕆᔭᕗᑦ ᐅᐃᒍᔭᐅᒋᐊᖁᓪᓗᒍ. ᖁᔭᓐᓇᒦᒃ, 
ᐅᖃᖅᑎᑦᑎᔩ. 
 
ᐅᖃᖅᑎ: ᑭᐅᓂᐊᖅᐸᒋᑦ.  
 
>>ᐃᒡᓚᖅᑐᑦ 
 
ᐱᖁᔨᕗᖔᕐᒥ ᕼᐊᖅᑭᑦᓯᓂᐊᕌᖓᕕᑦ ᑐᑭᖓᓄᑦ 
ᐅᖃᓗᒋᐊᓪᓚᒃᕼᐃᓐᓇᕐᓗᑎᑦ.  
 
ᐱᖁᔨᕗᖔᕈᑦ ᖃᓄᐃᓐᖏᒻᒪᑦ ᓈᒻᒪᖕᒪᑦ 
ᐊᐱᖅᓱᖅᑕᐅᔪᓐᓇᓐᖏᒫᖅᕼᐅᓂ. ᓈᒻᒪᒃᓴᖅᑐᑦ 
ᐃᕼᐋᒡᓕᑦ. ᓈᒻᒪᒃᓴᓐᖏᑦᑐᑦ? ᐊᐱᖅᓱᕐᓂᖅ 
ᐅᐃᒍᒋᐊᖅᐳᖅ ᐃᑲᕐᕋᕐᒥᒃ ᓇᑉᐸᕐᒥᒃ ᐅᖃᐅᕼᐃᒃᑯᑦ.  
 
ᐅᖃᐅᕼᐃᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ 
ᐊᒥᑦᑐᕐᒧᑦ,  

ᒪᓕᒐᓕᐅᖅᑎ ᖃᐃᕐᓂᖅ. 
 
ᐊᐱᖅᑯᑦ 543 - 5(2): ᐃᑲᔫᑎᑦ ᐃᓄᑐᖃᕐᓄᑦ 

(ᖃᐃᕐᓂᖅ) 
ᖃᐃᕐᓂᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. 
ᐊᐱᖅᑯᑎᒃᓴᒃᑲ ᑕᑭᕈᓗᑕᐃᓐᓇᕐᒪᑕ ᑭᓯᐊᓂ 
ᓇᐃᓈᕆᐊᕐᓂᐊᖅᐸᒃᑲ. ᑖᓐᓇ ᐊᐱᖅᓲᑎᒋᓂᐊᖅᑕᕋ 
ᒥᓂᔅᑕᒧᑦ ᑲᒪᒋᔭᖃᖅᑐᒧᐃᓛᒃ ᐃᓄᓕᕆᔨᒃᑯᓐᓄᑦ.  
 
ᑕᐃᒪ ᐅᖃᖅᑲᐅᕗᖓ ᐃᓐᓇᐃᑦ ᑕᒪᒃᑯᐊ 
ᐱᔾᔪᑎᒋᓪᓗᒋᑦ ᐊᒻᒪᓗ ᖃᐅᔨᒪᔪᐃᓐᓇᐅᔪᒍᑦ 
ᓂᖃᐃᓱᕐᓂᖅ ᐊᖏᒡᓕᒋᐊᓚᐅᖅᓯᒪᖕᒪᑦ. 
ᒪᑯᐊᑦᑕᐅᖅ ᐃᓐᓇᐃᑦ ᓴᓇᐅᒐᖏᓐᓂᒃ 
ᒥᖅᓱᖅᑕᖏᓐᓂᒃ ᓴᓇᐅᒐᖃᖃᑦᑕᖅᑎᓪᓗᒋᑦ 
ᓂᐅᕕᐊᒃᓴᖃᖃᑦᑕᖅᑎᓪᓗᒋᑦ. ᐆᒥᖓ 
ᑐᑭᓯᒋᐊᕈᒪᕗᖓ. ᒥᓂᔅᑕᖃᐃ 
ᖃᐅᔨᑎᑦᑎᒋᐊᕈᓐᓇᖅᐸ ᐃᒡᓗᕐᔪᐊᕐᒥ ᖃᓄᖅ ᑖᒃᑯᐊ 
ᐃᓄᓕᕆᔨᒃᑯᑦ ᐃᓱᒪᒃᓴᖅᓯᐅᖅᓯᒪᕙᑦ ᕿᒥᕐᕈᓯᒪᕙᑦ 
ᑖᓐᓇ ᐊᖏᒡᓕᒋᐊᖅᑕᐅᔪᓐᓇᖁᓪᓗᒍ 
ᑮᓇᐅᔭᖅᑖᕆᔭᐅᕙᒃᑐᖅ ᐃᓐᓇᕐᓄᑦ 
ᐊᕐᕋᐅᒍᖃᖅᑐᐃᑦ 60-ᒥ ᐅᖓᑖᓄᑦ? ᖁᔭᓐᓇᒦᒃ, 
ᐅᖃᖅᑎᑦᑎᔩ. 
 
ᐅᖃᖅᑎ: ᒥᓂᔅᑕᐅᔪᖅ ᐃᓄᓕᕆᔨᒃᑯᓄᑦ, ᒥᓂᔅᑐ 
ᓯᐅᑎᐊᐱᒃ. 
 
ᐊᖓᔪᖅᑳᖅ ᐃᓕᓴᐱ ᓯᐅᑎᐊᐱᒃ: ᖁᔭᓐᓇᒦᒃ, 
ᐅᖃᖅᑎᑦᓯᔩ ᐊᒻᒪ ᖁᔭᓐᓇᒦᒃ ᑖᑦᓱᒧᖓ 
ᐊᐱᖅᓱᒐᕕᑦ. ᑖᓐᓇ 2015-ᖑᑎᓪᓗᒍ 
ᐊᖏᓪᓕᒋᐊᖅᑕᐅᔪᔪᖅ $175-ᖑᖃᑦᑕᓚᐅᖅ 
ᑕᖅᑭᑕᒫᑦ $200-ᖑᓕᖅᑐᖅ ᒫᓐᓇ. ᖁᔭᓐᓇᒦᒃ, 
ᐅᖃᖅᑎᑦᓯᔩ. 
 
ᐅᖃᖅᑎ: ᕼᐃᕗᓪᓕᖅᐹᕐᒥ ᐃᓚᒋᐊᕈᑏᑦ 
ᐊᐱᖅᑯᑎᒋᔭᕐᓄᑦ, ᒪᓕᒐᓕᐅᖅᑎ ᖃᐃᕐᓂᖅ.  
 
ᖃᐃᕐᓂᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐃᓱᒪᒐ 
ᐅᖃᓕᒫᑰᔨᖕᒪᒍ ᑖᓐᓇ ᐊᐱᖅᑯᑎᒋᓂᐊᓵᕋᓗᐊᖅᑕᕋ 
ᑭᐅᒐᕕᐅᒃ. ᑕᒪᓐᓇ 2015-ᒥ 
ᐊᖏᒡᓕᒋᐊᓚᐅᖅᓯᒪᑎᓪᓗᒍ $25-ᒥ ᑕᐃᒃᑯᐊ 
ᐊᖏᒡᓕᒋᐊᕈᔾᔭᐅᓚᐅᖅᑐᐃᑦ ᖁᕕᐊᓇᐅᒐᓗᐊᖅ. 
ᑭᓯᐊᓂᓕᑦᑕᐅᖅ ᕿᒥᕐᕈᒃᑲᓐᓂᕈᓐᓇᖅᐱᓰ ᑖᒃᑯᐊ  
ᐃᓄᓕᕆᔨᒃᑯᑦ ᑖᓐᓇ 

ᐊᕐᕋᐅᒍᐃᑦ ᖄᖏᖅᓯᒪᓕᖅᑐᐃᑦ ᑎᓴᒪᐃᑦ? 
ᕿᒥᕐᕈᒃᑲᓐᓂᕈᓐᓇᕐᒪᖔᑕ ᐊᖏᒡᓕᒋᐊᖅᑕᐅᓗᓂ 
ᑮᓇᐅᔭᖅᑖᕆᖃᑦᑕᖅᑕᖓᑦ ᐃᓐᓇᑦᑎᓐᓄᑦ 
ᓄᓇᕘᒻᒥᐅᑕᓄᑦ. ᑕᒪᒃᑯᐊ 
ᐊᑭᑦᑐᔫᑕᐅᖃᑦᑕᓕᖅᑎᓪᓗᒋᑦ ᓂᖀᑦ ᐊᓯᖏᓪᓗ 
ᐱᔪᒪᔭᐅᖃᑦᑕᖅᑐᐃᑦ. ᒥᓂᔅᑕ ᑖᔅᓱᒥᖓᖃᐃ 
ᕿᒥᕐᕈᒋᐊᒃᑲᓐᓂᕈᓐᓇᖅᐳᖅ ᐃᒻᒪᖄ 
ᐃᓚᒋᐊᒃᑲᓐᓂᕐᓗᒍ ᑖᓐᓇ? ᖁᔭᓐᓇᒦᒃ, 
ᐅᖃᖅᑎᑦᑎᔩ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᒥᓂᔅᑐ ᓯᐅᑎᐊᐱᒃ. 
 
ᐊᖓᔪᖅᑳᖅ ᐃᓕᓴᐱ ᓯᐅᑎᐊᐱᒃ: ᖁᔭᓐᓇᒦᒃ, 
ᐅᖃᖅᑎᑦᓯᔩ. ᑖᒃᑯᐊ ᓇᓗᓇᓐᖏ 
ᕿᒥᕐᕈᐊᖅᑕᐅᖏᓐᓇᓲᑦ. ᑐᐱᖅᓱᓛᓕᕆᕗᖓ 
ᕿᒥᕐᕈᐊᒃᑲᓐᓂᖁᓪᓗᒋᑦ.  
 
ᐊᒻᒪ ᐃᖅᑲᐅᒪᕆᐊᖁᔨᔪᖓ ᐃᓄᑐᖄᐱᕗᑦ 
ᐱᖓᓱᓂᑦ ᐊᔾᔨᒌᓐᖏᑦᑐᓂᑦ ᑕᖅᑭᑕᒫᑦ 
ᓯᒃᑭᑖᓲᖑᒍᓐᓇᕐᖓᑕ. ᑖᒃᑯᐊ ᐱᖓᓱᐃᑦ 
ᐃᓐᓇᑐᖃᖅᓯᐅᑦ ᐊᒻᒪ ᑖᒃᑯᐊ ᐃᑲᔪᕈᑎᒋᕙᑦᑕᕗᑦ 
ᑮᓇᐅᔾᔭᒃᓵᓄᑦ ᐃᓚᒋᐊᕈᑎᒃᑲᓐᓃᑦ ᐊᒻᒪ ᑖᓐᓇ 
ᐊᐱᖅᓲᑎᒋᕋᑖᖅᑕᖓ ᑖᒃᑯᐊ ᐱᖓᓲᖕᒪᑕ . 
ᖁᔭᓐᓇᒦᒃ, ᐅᖃᖅᑎᑦᓯᔩ.  
 
ᐅᖃᖅᑎ: ᕼᐃᕗᓪᓕᖅᐹᒥᒃ ᐃᓚᒋᐊᕈᑏᑦ 
ᐊᐱᖅᑯᑎᒋᔭᕐᓄᑦ, ᒪᓕᒐᓕᐅᖅᑎ ᖃᐃᕐᓂᖅ. 
 
ᖃᐃᕐᓂᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. 
ᐊᐱᕆᒐᓗᐊᖅᑐᖓ ᕿᒥᕐᕈᒃᑲᓐᓂᕈᓐᓇᖅᐹ, ᑖᓐᓇ 
ᐊᖏᓪᓕᒋᐊᒃᑲᓐᓂᕐᓗᒍ? ᑖᒃᑯᐊ ᐊᓯᖏᑦ 
ᑕᐅᑐᓐᖏᓪᓗᑎᒃ ᐅᓇ ᑮᓇᐅᔭᖅᑖᕆᖃᑦᑕᖅᑕᖓ 
ᐊᖏᒡᓕᒋᐊᖅᑕᐅᒃᑲᓐᓂᕈᓐᓇᕋᔭᕐᒪᖔᑦ 
ᐃᖅᑲᓇᐃᔭᕈᓐᓃᖅᑐᐃᑦ ᐃᖅᑲᓇᐃᔭᕈᓐᓇᓐᖏᑦᑐᐃᑦ, 
ᒥᖅᓱᖅᑕᖏᓐᓂᒃ ᓴᓇᔭᖏᓐᓂᒃ 
ᓂᐅᕕᖅᑎᑦᑎᐊᕐᔪᒍᓐᓇᖃᑦᑕᖅᑑᒐᓗᐊᑦ.  
 

ᑕᒪᓐᓇ ᕿᒥᕐᕈᔭᐅᒃᑲᓐᓂᕈᓐᓇᖅᐹ? ᑖᓐᓇ 
ᓂᕈᐊᖅᑕᐅᓯᒪᓂᕋ ᐃᓱᒪᓕᓚᐅᓐᖏᓐᓂᖓᓂᒃ 
ᑕᑯᔪᒪᓇᔭᕋᒪ ᐊᖏᒡᓕᒋᐊᖅᑕᐅᓗᓂ ᑖᓐᓇ 
ᑮᓇᐅᔭᖅᑖᕆᖃᑦᑕᖅᑕᖓ. ᐊᒥᓲᖕᒪᑕ ᓄᓇᕗᒻᒥᐅᑦ 
ᐃᓐᓇᖅᐳᑦ. ᐊᖏᒡᓕᒋᐊᖅᑕᐅᒃᑲᓐᓂᕈᓐᓇᕋᔭᕐᒪᖔᑦ 
ᐃᓱᓕᓚᐅᓐᖏᓐᓂᓐᓂ? ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᒥᓂᔅᑕ ᓯᐅᑎᐊᐱᒃ. 
 
ᐊᖓᔪᖅᑳᖅ ᐃᓕᓴᐱ ᓯᐅᑎᐊᐱᒃ: ᖁᔭᓐᓇᒦᒃ, 
ᐅᖃᖅᑎᑦᓯᔩ. ᐄ, ᑭᐅᒌᕋᑖᖅᑐᖓ ᐊᐱᕆᓛᖅᑐᖓ 
ᕿᒥᕐᕈᐊᒃᑲᓐᓂᕈᓐᓇᕐᒪᖔᑦᑎᒍᑦ ᑖᓐᓇ ᖃᓄᑎᒋ 
ᕿᒥᕐᕈᐊᖅᑕᐅᓲᖑᖕᒪᖔᖅ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᐅᖃᐅᕼᐃᒃᑯᑦ ᐊᐱᖅᑯᑏᑦ. ᑐᒡᓕᐊᓂ 
ᐃᓕᑕᕆᓂᐊᖅᑕᕋ ᒪᓕᒐᓕᐅᖅᑎ ᐃᖃᓗᐃᑦ 
ᒪᓂᕋᔭᒃ, ᒪᓕᒐᓕᐅᖅᑎ ᓚᐃᑦᓯᑑᓐ. 
 
ᐊᐱᖅᑯᑦ 544 - 5(2): ᒪᒃᑯᒃᑐᓄᑦ 

ᐅᖃᐅᓯᖃᖅᑏᑦ ᑲᑎᒪᔨᕋᓛᑦ ᓯᓚᐅᑉ 
ᐊᓯᔾᔨᕐᓂᖓᓄᑦ (ᓚᐃᑦᓯᑑᓐ) 

 
ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᐊᐱᖅᑯᑎᒋᓂᐊᖅᑕᕋ ᓯᕗᓕᖅᑎᒧᑦ.  
 
ᐊᐱᖅᑯᑎᓐᓄᑦ ᐅᖃᑲᐃᓐᓇᕈᒪᔪᖓ 
ᐊᔪᕆᑲᐃᓐᓇᕐᓂᐊᖅᑐᒍ ᓯᓚᑐᔪᖅ ᐊᖑᑎ 
ᐅᖃᓚᐅᖅᓯᒪᔪᖅ “ᓄᓇᕐᔪᐊᖅ 
ᐱᑐᐃᓐᓇᓲᕆᓐᖏᑕᕗᑦ ᓯᕗᕚᑦᑎᓐᓂ, ᑭᓯᐊᓂᓕ 
ᐊᑐᑲᐃᓐᓇᑐᐃᓐᓇᓲᕗᑦ ᑭᖑᕚᕆᓛᖅᑕᑎᓐᓂᒃ.” 
 
ᐅᖃᖅᑏ, ᒪᒃᑯᒃᑐᖁᑎᕗᑦ ᐅᖃᖅᓯᒪᓕᖅᐳᑦ. ᐊᒻᒪᓗ 
ᐱᒻᒪᕆᐅᑎᑦᑎᓪᓗᑎᒃ ᐊᕙᑎᑦᑎᓐᓂᒃ. ᑖᒃᑯᐊ 
ᐃᓐᓇᐃᑦ ᒐᕙᒪᒃᑯᓐᓂ ᑕᐃᒪ ᐅᒃᐱᕈᓱᓐᖏᒻᒪᑕ 
ᑖᒃᑯᐊ ᐃᓱᒪᓕᐅᑦᓯᐊᖅᑰᔨᓐᖏᒻᒪᑕ ᓯᕗᓂᒃᓴᖅ 
ᐃᓱᒪᒋᓗᒍ. 

ᑕᒪᒃᑯᐊ ᒪᒃᑯᒃᑐᐃᑦ ᑲᑎᒪᔨᖃᕐᒪᑕ 
ᓂᑉᓕᐊᔪᓐᓇᖅᖢᑎᒃ. ᑖᓐᓇ ᒪᒃᑯᒃᑐᓂᒃ 
ᐃᑲᔫᖅᓰᐊᕋᔭᕐᒪᖔᑦ ᑲᑎᒪᔨᓂᑦ? ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᓯᕗᓕᐅᖅᑎ ᔫ ᓴᕕᑲᑖᖅ.  
 
ᓯᕗᓕᐅᖅᑎ ᔫ ᓴᕕᑲᑖᖅ (ᑐᓵᑎᔨᒍᑦ): ᖁᔭᓐᓇᒦᒃ, 
ᐅᖃᖅᑏ. ᐅᖃᖅᑏ, ᑖᓐᓇ ᐊᕙᑎᓕᕆᓂᕐᒧᑦ 
ᒥᓂᔅᑕᒧᑦ ᑕᒪᓐᓇ ᓯᓚ ᐊᓯᔾᔨᖅᐸᓪᓕᐊᓂᖓ 
ᒪᒃᑯᑦᑐᓄᑦ ᑲᑎᒪᔨᖃᕐᒪᑕ. ᑖᒃᑯᐊ 
ᐃᖅᑲᓇᐃᔭᖅᑎᖃᖅᑐᐃᑦ ᑖᒃᑯᓄᖓ ᒪᒃᑯᒃᑐᓄᑦ 
ᓵᓐᖓᔪᖅ. ᑖᓐᓇ ᐊᕙᑎᓕᕆᓂᕐᒧᑦ ᒪᒃᑯᒃᑐᓂ 
ᑐᓴᕈᒪᓚᐅᕐᒪᑦ ᑕᒪᓐᓇ ᓯᓚᐅᑉ 
ᐊᓯᔾᔨᖅᐸᓪᓕᐊᓂᖓᓄᑦ ᑲᒪᒋᔭᖃᖅᑐᐃᑦ ᒪᒃᑯᑦᑐᓂᑦ 
ᑕᐃᑲᓂ ᑲᑎᒪᔨᖃᖅᑐᖅ. ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᓯᕗᓪᓕᖅᐹᕐᒥ ᐃᓚᒋᐊᕈᑏᑦ 
ᐊᐱᖅᑯᑎᒋᔭᕐᓄᑦ, ᒪᓕᒐᓕᐅᖅᑎ ᓚᐃᑦᓯᑑᓐ.  
 
ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ 
ᐊᒻᒪᓗ ᖁᔭᓐᓇᒦᖅᐸᕋ ᓯᕗᓕᐅᖅᑎ ᑭᐅᔾᔪᑎᖓᓄᑦ 
ᐊᒻᒪᓗ ᖁᕕᐊᓱᑉᐳᖓ ᐊᒻᒪᓗ ᒪᒃᑯᒃᑐᐃᑦ 
ᐅᕙᓃᖅᑲᐅᔪᑦ ᑐᓴᕈᒪᑦᑎᐊᓂᐊᕐᒥᔪᐃᑦ. 
 
ᐅᖃᖅᑏ, ᑕᒪᓐᓇ ᓯᓚᐅᑉ ᐊᓯᔨᖅᐸᓪᓕᐊᓂᖓ 
ᐱᔾᔪᑎᒋᓗᒍ ᓴᖅᑭᔮᖅᑎᑎᖅᑲᐅᕗᑦ 
ᖃᓄᐃᓕᐅᕈᑕᐅᓕᖁᓪᓗᒍ. ᐊᑕᐅᓯᕐᒥᒃ ᑐᒃᓯᕌᖃᖅᑯᑦ 
ᒐᕙᒪᒃᑯᓐᓂ ᐊᒃᓱᕉᑎᖃᖁᔨᓪᓗᑎᒃ 
ᐃᓕᓐᓂᐊᑎᑦᑎᐸᓪᓕᐊᓂᕐᒥ ᐃᓄᓐᓂ ᓯᓚ 
ᐊᓯᔾᔨᖅᐸᓪᓕᐊᓂᖓ ᐃᓱᒫᓗᓐᓇᖅᓯᕙᓪᓕᐊᓂᖓᓄᑦ. 
ᓯᕗᓕᖅᑎ ᐊᐱᕆᔪᒪᕙᕋ, ᒐᕙᒪᒃᑯᑦ 
ᑲᔪᓯᑎᑦᑎᓂᐊᖅᐸᑦ ᑖᔅᓱᒥᖓ ᑐᒃᓯᕋᐅᑎᐅᔪᒥᒃ? 
ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᓯᕗᓕᖅᑎ ᓴᕕᑲᑖᖅ.  
 

ᓯᕗᓕᖅᑎ ᔫ ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᑕᐃᒪᐃᓕᐅᖃᑦᑕᖅᑐᒍᑦ ᒫᓐᓇ. ᑖᒃᑯᐊ 
ᐊᑐᖅᑕᐃᓕᒪᓂᕐᒥᒃ ᖃᐅᒻᒪᖅᑯᑎᓕᕆᓂᕐᒧᑦ 
ᓴᖅᑭᔮᖅᑎᑦᓯᖃᑦᑕᖅᑐᒍᑦ ᐊᒻᒪ ᑏᕖᒃᑯᑦ 
ᓴᖅᑭᔮᖃᑦᑕᖅᑐᐃᑦ ᐅᖅᑰᖅᓴᐅᑎᖃᓗᐊᕐᓂᖅ. 
ᐅᖅᑰᖅᓴᐅᑦ ᖁᕝᕙᖅᓯᒪᓗᓂ ᐃᒐᓛᖅ 
ᒪᑐᐃᖓᑎᓪᓗᒋᑦ.   
 
ᑕᐃᒪᓐᓇ ᓄᓇᕗᒻᒥᐅᑦ ᐃᓕᓐᓂᐊᑎᓐᓇᓱᑦᑕᕗᑦ. 
ᒥᑭᑦᑐᐃᑦ ᖃᐅᒻᒪᖅᑯᑎᓂᒃ ᐊᑐᖅᑕᐃᓕᒪᓂᖅ, 
ᖃᒥᑦᓯᖃᑦᑕᕐᓂᖅ, ᐃᒐᓛᖅ ᒪᑐᓯᒪᓗᓂ, ᒪᑐ 
ᒪᑐᓯᒪᓗᓂ, ᑕᒪᒃᑯᐊ ᐃᒡᓗᐃᑦ ᐃᒡᓗᕐᔪᐊᖑᔪᐃᓪᓗ 
ᖃᐅᒻᒪᖅᑯᑎᒥᒃ ᐊᑐᓗᐊᖅᑕᐃᓕᒪᓂᕐᒧᑦ. 
ᐱᕙᓪᓕᐊᓇᓱᒃᑲᓗᐊᖅᑐᒍᑦ ᐊᒻᒪ 
ᐃᓕᓐᓂᐊᖅᑎᑦᑎᔪᒪᒐᓗᐊᖅᑐᒍᑦ ᓄᓇᕗᒻᒥᐅᓂᒃ 
ᐊᑐᓐᖏᓐᓂᖅᓴᐅᓂᕐᒧᑦ ᐱᔪᓐᓇᕈᑦᑕ 
ᓴᓇᔭᕆᐊᖃᓐᖏᑯᑦᑕ ᐅᖅᓱᕐᒥᒃ 
ᐊᑐᓐᖏᓐᓂᖅᓴᐅᓗᑕ. ᑕᐃᒪᓐᓇ ᐱᓇᔭᕋᑉᑕ.  
 
ᓯᓚᕐᔪᐊᑦ ᐱᐅᒋᔭᕗᑦ ᓄᓇᑐᐊᕆᒐᑦᑎᒍᑦ 
ᐊᓯᖃᓐᖏᒻᒪᑦ ᑖᓐᓇ ᓄᓇᖅᔪᐊᕆᔭᕗᑦ 
ᓯᓚᕐᔪᐊᕆᔭᕗᑦ. ᑖᓐᓇ ᓈᒻᒪᒍᓐᓃᖅᐸᑦ 
ᐊᐅᓪᓚᑦᓯᐊᕆᐊᖃᕋᑦᑎᒍ ᖃᖓᒻᒪᕆᐊᓗᒃ ᑕᐅᕗᖓ 
ᓯᕗᓂᒻᒪᕆᐊᓗᖕᒧᑦ ᐊᑐᕆᐊᖃᕋᑉᑎᒍᑦ. ᖁᔭᓐᓇᒦᒃ, 
ᐅᖃᖅᑏ.  
 
ᐅᖃᖅᑎ: ᑭᖑᓪᓕᖅᐹᖅ ᐃᓚᒋᐊᕈᑏᑦ 
ᐊᐱᖅᑯᑎᔭᕐᓄᑦ, ᒪᓕᒐᓕᐅᖅᑎ ᓚᐃᑦᓯᑑᓐ.  
 
ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᑎᔩ. 
ᖁᔭᓐᓇᒦᒻᒪᕆᐊᓗᒃ ᓯᕗᓕᐅᖅᑎ ᑭᐅᖕᒪᑦ ᐊᒻᒪ 
ᒪᒃᑯᒃᑐᐃᑦ ᑎᓕᓯᔾᔪᑎᖃᖅᑐᑦ ᐅᕙᑉᑎᒻᓂᒃ ᑖᒃᑯᐊ 
ᓅᑦᓯᔪᖃᕐᓗᓂ ᓯᓚ ᐅᓗᕆᐊᓇᖅᓯᖕᒪᑦ 
ᐱᔾᔪᑎᖃᕐᓗᑎᒃ ᐃᓕᑕᖅᓯᓗᑎᒃ ᒪᓕᒐᓕᐅᖅᑏᑦ.  

ᑖᓐᓇ ᓯᕗᓕᐅᖅᑎ ᑕᐃᒪᓐᓇ ᐱᓕᕆᓂᐊᖅᐸ 
ᑕᒪᓐᓇ ᑐᒃᓯᕋᐅᑕᐅᔪᖅ? ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᓯᕗᓕᖅᑎ ᓴᕕᑲᑖᖅ.  
 
ᓯᕗᓕᖅᑎ ᔫ ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᖃᓄᖅ ᑐᐊᕕᕐᓇᖅᑐᖅ ᐅᖃᐅᓯᕆᔮ 
ᐱᒻᒪᕆᐅᖕᒪᖔᑦ. ᑕᒪᓐᓇ ᓯᓚ ᐊᓯᔾᔨᖅᐸᓪᓕᐊᓂᖓ 
ᐅᑭᐅᖅᑕᖅᑐᒥ ᐃᒃᐱᒋᔭᐅᖕᒪᑦ ᑐᓴᖃᑦᑕᖅᑕᕗᑦ  
ᑕᑯᖃᑦᑕᖅᑕᕗᑦ ᐃᒃᐱᒋᔭᕗᑦ. ᐅᕙᒍᑦ 
ᓄᓇᕗᒻᒥᐅᑕᐅᓪᓗᑕ ᓯᓚᕐᔪᐊᕐᒥᐅᑕᐅᔪᒍᑦ 
ᒥᑭᑦᑐᕈᓗᒥᑦ ᓯᓚᒥ ᓇᔪᕐᓂᖃᖅᑐᒍᑦ ᑭᓯᐊᓂ 
ᐊᒃᑐᖅᑕᐅᒐᑉᑕ ᑕᒪᒃᑯᐊ ᓯᓚᑎᑦᑎᓐᓂᒃ ᐊᒻᒪ 
ᑲᓇᑕᐅᑉ ᓯᓚᑖᓂ ᑲᓇᑕᒦᖔᓐᖏᑦᑐᐃᑦ 
ᐳᔪᓕᐅᖅᑐᑦ ᑕᐃᒪᓐᓇ ᐊᖏᓛᖑᔪᓂᒃ.  
 
ᑕᒪᓐᓇ ᐊᕙᑎᑦᑎᒻᓄᑦ ᐳᔪᕐᒥᒃ 
ᒥᑭᒡᓕᕙᓪᓕᐊᒐᓱᒃᑲᑦᑎᒍᑦ ᑕᒪᓐᓇ 
ᐸᐅᓕᐅᓐᖏᓐᓂᖅ. ᓄᓇᕗᑦ ᑕᐃᒪᓐᓇᑦᑕᐅᖅ 
ᑕᐃᒪᓐᓇ ᒥᑭᔪᐃᑦ ᑲᑎᒃᑯᑉᑎᒍᑦ ᐊᖏᒡᓕᓂᐊᕐᒪᑕ 
ᑕᒪᓐᓇ ᐊᑐᓐᖏᓐᓂᖅᓴᐅᓂᕐᒧᑦ ᑕᒫᓂ ᓄᓇᕗᒻᒥ.  
 
ᑭᓯᐊᓂ ᑐᐊᕕᕐᓇᖅᑑᓂᕋᕐᓗᒍ ᑐᑭᖓᓂᒃ 
ᐱᕚᓪᓕᕈᑎᖃᕋᔭᕐᒪᖔᑦ ᑮᓇᐅᔭᖃᑦᓯᐊᓐᖏᓐᓇᑦᑕ 
ᑕᐃᒪᓐᓇ ᐱᓕᕆᔪᓐᓇᖅᑕᕗᑦ ᐊᒥᒐᕐᒪᑕ ᑭᓯᐊᓂ 
ᒥᑭᑦᑐᐃᑦ ᑕᒪᒃᑯᐊ ᐊᓯᔾᔩᔪᑕᐅᔪᓐᓇᕐᒪᑕ. ᖁᔭᓐᓇᒦᒃ, 
ᐅᖃᖅᑏ.  
 
ᐅᖃᖅᑎ: ᐅᖃᐅᕼᐃᒃᑯᑦ ᐊᐱᖅᑯᑏᑦ. 
ᑐᒡᓕᕆᓕᖅᑕᖓ ᐃᓕᑕᕆᓂᐊᕋᒐ, ᒪᓕᒐᓕᐅᖅᑎ 
ᐃᖃᓗᐃᑦ-ᓂᐊᖁᓐᖒ, ᒪᓕᒐᓕᐅᖅᑎ ᐊᕐᓇᒃᑲᖅ.  

ᒪᓕᒐᕋᓛᖏᑦ (ᐊᕐᓇᒃᑲᖅ) 
 
ᐊᕐᓇᒃᑲᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. (ᑐᓵᔨᑎᒍᑦ) 
ᑖᓐᓇ ᒪᓕᒐᓕᕆᓂᕐᒧᑦ ᐃᓇᖐᓯᒪᔪᖅ ᒥᓂᔅᑕᒧᑦ 
ᐊᐱᖅᑯᑎᒐ.  
 
ᑖᓐᓇ ᐊᐱᖅᑯᑎᒋᖃᑦᑕᕋᒃᑯ ᒪᓕᒐᐅᔪᖅ 
ᓄᓇᓕᐸᐅᔭᒃᑯᓐᓄᑦ ᓄᕕᐱᕆᒥ ᐊᕐᕌᓂ 
ᓴᖅᑭᑕᐅᓚᐅᖅᑐᖅ.  
 
ᑖᓐᓇ ᒪᓕᒐᕋᓛᖑᔪᖅ ᑖᒃᑯᐊ ᓄᓇᐃᑦ 
ᓇᓚᐅᑦᑖᖅᑕᐅᖃᑦᑕᕐᓂᖏᓐᓄᑦ ᐃᓄᐃᑦ 
ᓯᕗᓪᓕᐅᑎᑕᐅᓂᐊᖅᑐᐃᑦ ᐊᒻᒪ ᐃᖃᓗᒻᒥᐅᑕᐅᔪᑦ  
ᐊᑯᓂ. ᑖᒃᑯᐊ ᒪᓕᒐᓕᐅᖅᑎᒃᑯᑦ ᐃᓱᒫᓘᑎᖃᕐᒪᑕ 
ᑖᔅᓱᒥᖓ ᑭᖑᕙᕆᐊᖅᑕᐅᓯᒪᒻᒪᑦ. ᒥᓂᔅᑕ 
ᓇᓗᓇᐃᖅᓯᔪᓐᓇᖅᐸ ᓱᓇᒥᒃ ᐃᓱᒫᓗᑎᖃᕐᒪᖔ 
ᒪᓕᒐᕋᓛᑉ ᒥᔅᓵᓄᑦ? ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᒥᓂᔅᑕᐅᑲᐃᓐᓇᖅᑐᖅ ᒪᓕᒐᓕᕆᓂᕐᒧᑦ, 
ᒥᓂᔅᑐ ᐊᕿᐊᕈᖅ.  
 
ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, 
ᐅᖃᖅᑎᑦᑎᔩ. (ᑐᓵᔨᑎᒍᑦ) ᐃᓇᖐᓯᒪᑐᐃᓐᓇᕋᒪ 
ᑕᒪᓐᓇ ᓱᓇᓗᒃᑖᖓᓂᒃ ᖃᐅᔨᒪᖏᓐᓇᒃᑭᑦ ᓱᓕ. 
ᑕᕝᕙ ᑕᒫᓃᔾᔪᑎᒋᔭᕋ ᑕᒪᓐᓇ ᑎᒍᓂᐊᖅᐸᕋ 
ᑭᐅᓛᕐᓗᒍ ᑭᖑᓂᐊᓂ. ᖁᔭᓐᓇᒦᒃ, ᐅᖃᖅᑎᑦᑎᔩ.  
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᑎᒍᑦ): ᑖᓐᓇ ᒥᓂᔅᑕ 
ᑭᐅᔪᒫᕐᓂᐊᕐᓂᕋᕐᒪᒍ. ᐊᓯᐊᓄᑦ ᐊᑎᐊᓅᕐᓂᐊᖅᑐᒍᑦ. 
(ᑐᓵᔨᑎᒎᕈᓐᓃᖅᑐᖅ) ᐅᖃᐅᕼᐃᒃᑯᑦ ᐊᐱᖅᑯᑏᑦ. 
ᑐᒡᓕᕆᓕᖅᑖᓂ 

ᐃᓕᑕᕆᓂᐊᖅᑕᕋ ᒪᓕᒐᓕᐅᖅᑎ ᐊᕐᕕᐊᑦ 
ᐅᐊᖕᓇᖓᓄᑦ ᑎᑭᕋᕐᔪᐊᖅ, ᒪᓕᒐᓕᐅᖅᑎ ᒪᐃᓐ.  

ᐃᓕᓐᓂᐊᕐᕖᑦ (ᒪᐃᓐ) 
 
ᒪᐃᓐ: ᖁᔭᓐᓇᒦᒃ, ᐅᖃᖅᑎᑦᓯᔩ, ᐃᓕᑕᕆᒃᑲᓐᓂᕋᒻᒪ. 
ᕼᐃᓚᑦᑐᕼᐊᕕᓕᕆᔨᒃᑯᑦ ᒥᓂᔅᑕ ᐊᐱᖅᑯᕈᐊᖅᖢᒍ 
ᐅᖃᖅᑎᑦᑎᔩ ᓂᑯᕕᑦᑐᖓ.   
 
ᐅᓇ ᕼᐊᖅᑭᑎᑕᐅᓚᐅᖅᑐᖅ ᐃᑉᐸᒃᕼᐊᖅ ᑎᑎᖅᑲᖅ 
ᐅᖃᓕᒫᕌᓂᒃᕼᐃᒪᓐᖏᑕᕋᓗᐊ ᑭᕼᐃᐊᓂ 
ᐃᓗᓕᖏᑦ ᑕᑯᕋᓐᓂᕐᒪᑕ ᑐᕼᐊᕈᒥᓇᕐᒪᑕ. ᐅᓇ 
ᐆᒃᑑᑎᒋᓗᒍ ᒪᒃᐱᒐᖅ 21. 
ᕼᐃᓚᑦᑐᕼᐊᕐᕕᓕᕆᔨᒃᑯᑦ ᒥᒃᕼᐋᓄᑦ ᐅᖃᐅᕼᐃᓕᒃ. 
ᐅᖃᓕᒫᕐᓂᐊᕋᒃᑯ ᖃᑉᓗᓈᑐᑦ. (ᑐᓵᔨᑎᒍᑦ) ᑖᒃᑯᐊ 
ᐱᔾᔪᑎᖃᖅᑐᐃᑦ ᓯᓚᑦᑐᖅᓴᕐᕕᒻᒥ ᐃᓐᓇᕐᓄᑦ 
ᐃᓕᓐᓂᐊᑎᑦᑎᔾᔪᑕᐅᔪᖅ ᓄᓇᓕᓐᓂ ᐊᒻᒪ ᓄᓇᓖᑦ 
ᐊᒥᒐᒃᓴᕐᒪᑕ ᐃᓂᔅᓴᓂᒃ ᐃᓕᓐᓂᐊᕐᕕᐅᔪᓂ.  
(ᑐᓵᔨᑎᒎᕈᓐᓃᖅᑐᖅ) ᑕᕝᕙᓂ ᐅᖃᐅᕼᐃᐅᑎᓪᓗᒍ 
ᐊᖏᖃᑎᒋᑦᑎᐊᔭᕋ ᑖᓐᓇ. ᐅᖃᖅᑎᑦᑎᔩ, 
ᐃᓂᑭᓪᓕᐅᖅᕼᐃᒪᓪᓚᕆᖕᒪᑕ ᐊᕐᕕᐊᕐᒥᐅᑦ ᐅᑭᐅᑦ 
ᐊᒥᕼᐅᑦ, ᑖᓐᓇᓗ ᕼᐃᓚᒃᑐᕐᕕᓕᕆᔨᒃᑯᑦ 
ᐃᓕᓐᓂᐊᕐᕕᐊ ᖃᑯᒍᑦ ᑐᕼᐊᕐᓇᓐᖏᖦᖢᓂᓘᓐᓃᑦ. 
ᖃᑯᒍ ᓄᑖᓐᖑᑎᖅᑕᐅᓇᔭᕐᒪᖔᑦ, 
ᐃᓛᖅᑕᐅᓇᔭᕐᒪᖔᑦ ᓄᑖᒥᓪᓘᓐᓃᑦ 
ᕼᐊᓇᓇᐅᔭᕐᒪᖔᑕ ᖃᑯᒍᑦ.  
 
ᑕᐃᒪ ᕼᐃᕗᓪᓕᖅᐹᒥᒃ ᐊᐱᖅᑯᑎᒋᔭᕋ ᑕᕝᕙ. 
ᖃᓄᖅ ᐅᑯᐊ ᕼᐃᓚᑦᑐᕼᐊᕕᓕᕆᔨᒃᑯᑦ ᓄᓇᓕᖕᓂ 
ᐊᒃᑐᑦ ᐃᓕᓐᓂᐊᕐᕖᑦ ᑕᐅᑐᒃᖢᒋᑦ ᖃᓄᖅ 
ᐃᕼᐅᒪᒃᕼᐊᖅᕼᐃᐅᑦᑕᖅᐸᑦ ᓇᓪᓕᐊᒃ 
ᕼᐊᓇᔭᐅᔭᕆᐊᖃᕐᒪᖔᑖ? ᒪ’ᓇ, ᐅᖃᖅᑎᑦᓯᔩ.  
 
ᐅᖃᖅᑎ: ᒥᓂᔅᑐ ᑲᒪᒋᔭᖃᖅᑐᖅ ᓄᓇᕗᑦ 
ᓯᓚᑦᑐᖅᓴᕐᕕᓕᕆᔨᒃᑯᓐᓄᑦ, ᒥᓂᔅᑐ ᓇᑦᓯᖅ.  
 
ᐊᖓᔪᖅᑳᖅ ᐸᑎᖅ ᓇᑦᓯᖅ: ᖁᔭᓐᓇᒦᒃ, ᐅᖃᖅᑏ. 
ᐅᖃᖅᑏ, ᑕᒪᒃᑯᐊ ᓯᓚᑦᑐᖅᓴᕐᕖᑦ ᓄᓇᓕᖕᓃᑦᑐᑦ 
ᒫᓐᓇ ᖃᐅᔨᓴᖅᓯᒪᒐᓛᑦᑕᕋᓗᐊᕗᑦ ᑭᓯᐊᓂ 
(ᑐᓵᔨᑎᒍᑦ) ᖃᐅᔨᓴᒻᒪᕆᓪᓗᒋᑦ 
(ᑐᓵᔨᑎᒎᕈᓐᓃᖅᑐᖅ) ᓄᓇᓕᓕᒫᒐᓚᐃᑦ ᓇᓕᐊᒃ, 
ᐅᑭᐅᕐᓗ ᑕᐃᓐᓇ ᐅᖅᓱᖅᑑᑉ ᒪᓕᒐᓕᐅᖅᑎᖓᑕ  
ᓄᓇᓕᖓ ᓇᑎᖓ ᑲᑕᒡᔫᒥᓚᐅᖅᓯᒪᓪᓗᓂ 

ᐃᓕᓐᓂᐊᖅᑐᖃᒻᒫᖅᑎᓪᓗᒋᑦ ᐃᓗᐊᓂ. ᑕᒪᒃᑯᐊ 
ᓱᓕ ᕿᒥᕐᕈᐊᕋᑦᑎᒍ, ᐅᖃᖅᑏ, ᓇᓕᐊᒃ 
ᐱᔭᕆᐊᖃᕐᓂᖅᓴᓪᓚᕆᐅᖕᒪᖔᑕ ᒫᓐᓇ 
ᕿᒥᕐᕈᐊᕋᑦᑎᒍᑦ. ᑭᓯᐊᓂ (ᑐᓵᔨᑎᒍᑦ) ᑕᒪᓐᓇ 
ᒥᓂᔅᑑᓗᖓ ᐊᓯᔾᔩᔪᒪᒐᒪ ᑕᒪᑐᒪ ᐃᓕᓐᓂᐊᕐᕕᖕᓂ 
ᓄᓇᕗᒻᒥ. (ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, 
ᐅᖃᖅᑏ.  
 
ᐅᖃᖅᑎ: ᓯᕗᓪᓕᖅᐹᒥ ᐃᓚᒋᐊᕈᑏᑦ 
ᐊᐱᖅᑯᑎᒋᔭᕐᓄᑦ, ᒪᓕᒐᓕᐅᖅᑎ ᒪᐃᓐ.  
 
ᒪᐃᓐ: ᒪ’ᓇ, ᐅᖃᖅᑎᑦᓯᔩ. ᒪ’ᓇ, ᒥᓂᔅᑕ. 
(ᑐᓵᔨᑎᒍᑦ) ᑐᑭᓯᓪᓗᖓᓗ ᐃᑯᐊᓛᖅᑐᐃᑦ 
ᖃᑦᑎᕆᐊᖃᖃᑦᑕᕋᑦᑎᒍ ᑐᐊᕕᕐᓇᖅᑐᖃᖅᑐᐃᑦ, 
ᑭᓯᐊᓂ ᓄᓇᓖᑦ ᐃᒡᓗᖕᒥᓂᒃ ᑲᒪᑦᑎᐊᖅᐸᑕ ᑖᒃᑯᐊ 
ᐱᓂᕐᓗᒍᑎᒋᒋᐊᖃᓐᖏᑕᖓ. ᑖᒃᑯᐊ ᓄᓇᓖᑦ 
ᓱᕈᖅᐸᓪᓕᐊᔪᐃᑦ ᐋᖅᑭᒋᐊᖅᑕᐅᕙᓪᓕᐊᑎᓪᓗᒋᑦ 
ᐊᓯᔾᔨᖅᑕᐅᑎᓪᓗᒋᓪᓘᓐᓃᑦ.  
 
ᑖᒃᑯᐊ ᖃᐅᔨᓴᕐᓂᕆᔭᓯ ᐃᓕᓐᓂᐊᖅᑐᓕᕆᔨᒃᑯᑦ 
ᑖᒃᑯᐊ ᓈᓴᐅᑎᒥᖕᓂᒃ ᓴᖅᑭᑎᑦᑎᓂᐊᖅᐸᑦ ᓇᓕᐊᒃ 
ᓄᓇᓖᑦ ᐃᓕᓐᓂᐊᕐᕕᒃᑖᕐᓂᐊᕐᒪᖔᑕ ᐊᒻᒪᓗ 
ᓱᖕᒪᑦ? (ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐅᖃᖅᑎᑦᓯᔩ.  
 
ᐅᖃᖅᑎ: ᒥᓂᔅᑐ ᓇᑦᓯᖅ.  
 
ᐊᖓᔪᖅᑳᖅ ᐸᑎᖅ ᓇᑦᓯᖅ (ᑐᓵᔨᑎᒍᑦ): 
ᖁᔭᓐᓇᒦᒃ, ᐅᖃᖅᑏ. ᑕᒪᓐᓇ 
ᓴᖅᑭᔮᖅᑎᑦᑎᔭᕌᖓᑦᑕ ᓄᑖᓐᖑᖅᑎᕆᓂᕐᒥ 
ᐅᕝᕙᓘᓐᓃᑦ ᓇᓕᐊ ᓄᓇᓕᒃ ᐱᑖᖅᑳᕐᓂᐊᕐᒪᖔᑦ 
ᑕᒪᒃᑯᐊ ᑲᑎᒪᔩᑦ ᐊᑭᑦᑎᓐᓂ ᐅᖃᖃᑎᒋᖃᑦᑕᖅᑕᕗᑦ 
ᑖᒃᑯᐊ. ᐅᓇ ᓲᖅ ᓄᓇᓕᒃ 
ᐱᔭᕆᐊᖃᕐᓂᖅᓴᐅᖕᒪᖔᑦ ᐊᓯᐊᓂᒃ ᑖᒃᑯᐊ 
ᑐᑭᓯᐅᒪᔪᐃᑦ. ᑕᐃᒪᓐᓇᐃᓕᐅᓂᐊᖅᐳᒍᑦ ᓱᓕ. 
ᖁᔭᓐᓇᒦᒃ, ᐅᖃᖅᑏ.  

ᐅᖃᖅᑎ: ᑐᒡᓕᐊᓂᒃ ᐊᒻᒪ ᑭᖑᓪᓕᖅᐹᕐᒥ 
ᐃᓚᒋᐊᕈᑏᑦ ᐊᐱᖅᑯᑎᒋᔭᕐᓄᑦ, ᒪᓕᒐᓕᐅᖅᑎ 
ᒪᐃᓐ.  
 
ᒪᐃᓐ: ᒪ’ᓇ, ᐅᖃᖅᑎᑦᓯᔩ. (ᑐᓵᔨᑎᒍᑦ) ᖃᓄᖅ 
ᐸᕐᓇᓐᓂᖓ ᖃᐅᔨᒪᔭᕋ ᑭᓯᐊᓂ ᐅᑭᐅᖅᑕᕐᑐᒥ 
ᐃᓐᓇᕐᓄᑦ ᓯᓚᑦᑐᖅᓴᕐᕕᔾᔪᐊᖏᓪᓕ ᑭᓯᐊᓂ 
ᓇᓗᓇᖅᑐᖅ. ᑖᒃᑯᐊᓕ ᐃᓕᓐᓂᐊᕐᕕᓐᓂ 
ᐸᕐᓇᒍᑎᖃᖅᑐᐃᑦ ᐊᑐᖅᑕᐅᓛᖑᔪᐃᑦ ᑕᒪᒃᑯᐊ  
ᐊᑐᖅᑕᐅᓛᖑᔪᐃᑦ ᓄᑖᓐᖑᖅᑎᑕᐅᖃᑦᑕᕐᒪᑕ 
ᓄᓇᓕᓐᓂ ᑕᐃᒪᓐᓇ ᐋᖅᑭᓯᒪᑦᑎᐊᕐᒪᓪᓕ.  
 
ᑕᐃᒪᓐᓇ ᐋᖅᑭᓯᒪᔪᒥᒃ ᑕᐅᑐᕉᕋᓗᐊᕋᒪ ᑕᒪᒃᑯᐊ 
ᐃᓐᓇᕐᓄᑦ ᐃᓕᓐᓂᐊᕐᕕᐅᔪᓂᒃ ᓄᓇᕗᒻᒥ. ᐄ, 
ᑕᑯᒋᐊᖅᑐᐃᑦ ᓄᓇᓕᓐᓂ. ᒥᓂᔅᑕ ᐊᐱᕆᓂᐊᖅᐸᕋ 
ᑖᓐᓇ ᓴᖅᑭᑎᑦᑎᔪᓐᓇᕐᒪᖔᖅ ᑕᒪᒃᑯᐊ 
ᐊᔾᔨᒌᓐᖏᑦᑐᐃᑦ ᓈᓴᐅᑏᑦ ᑕᒪᒃᑯᐊ 
ᐅᓂᒃᑳᕈᓐᓇᖅᑐᐃᑦ ᑖᒃᑯᐊ ᐃᓱᒪᓕᐅᕈᑕᐅᔪᑦ 
ᐃᓐᓇᕐᓄᑦ ᐃᓕᓐᓂᐊᑎᑦᑎᔾᔪᑏᑦ ᓄᓇᕗᒻᒥ? 
(ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐅᖃᖅᑎᑦᑎᔩ.  
 
ᐅᖃᖅᑎ: ᒥᓂᔅᑐ ᓇᑦᓯᖅ.  
 
ᐊᖓᔪᖅᑳᖅ ᐸᑎᖅ ᓇᑦᓯᖅ (ᑐᓵᔨᑎᒍᑦ): 
ᖁᔭᓐᓇᒦᒃ, ᐅᖃᖅᑏ. ᑕᒪᓐᓇ ᐊᑯᓂᐅᒻᒪᑦ ᑭᓯᐊᓂᓕ 
ᐅᖃᖅᓯᒪᔪᓐᓇᖅᑐᖓ ᒪᓕᒐᓕᐅᖅᑎᐅᑉ 
ᐅᖃᐅᓯᕆᔭᖓᓄᑦ ᖃᐅᔨᓴᕐᓂᖃᕐᓂᐊᖅᐳᒍᑦ 
ᓈᒪᒋᐊᖅᑐᒥᒃ ᓄᓇᓕᓐᓂ ᐃᓐᓇᐃᑦ 
ᐃᓕᓐᓂᐊᕐᕕᓕᒫᖏᓐᓂ ᒪᓕᒐᓕᐅᖅᑏᑦ 
ᐱᓕᕆᖃᑎᒋᓂᐊᖅᐸᒃᑲ ᑐᓴᖅᑎᑦᑎᓗᖓ 
ᒪᓕᒐᓕᐅᕐᕕᒻᒥ. (ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ: ᐅᖃᐅᕼᐃᒃᑯᑦ ᐊᐱᖅᑯᑏᑦ. (ᑐᓵᔨᑎᒍᑦ) 
ᐊᑎᖁᑎᖃᕈᓐᓃᕋᒪ. ᑲᔪᓯᓗᑕ ᑲᑎᒪᔾᔪᑎᔅᓴᑎᓐᓄᑦ. 
7. ᑎᑎᖅᑲᑎᒍᑦ ᐊᐱᖅᑯᑏᑦ. ᑎᑎᖅᑲᑎᒍᑦ 
ᐊᐱᖅᑯᑏᑦ. ᒪᓕᒐᓕᐅᖅᑎ ᐃᖃᓗᐃᑦ-ᒪᓂᕋᔭᒃ, 
ᒪᓕᒐᓕᐅᖅᑎ ᓚᐃᑦᓯᑑᓐ.  

 
ᑲᑎᒪᔾᔪᑎᒃᓴᖅ 7: ᑎᑎᖅᑲᒃᑯᑦ ᐊᐱᖅᑯᑎᑦ 

 
ᑎᑎᖅᑲᒃᑯᑦ ᐊᐱᖅᑯᑦ 034 - 5(2): ᖁᓪᓕᖅ 

ᐆᒻᒪᖅᑯᑎᓕᕆᔨᒃᑯᑦ ᓯᕿᓂᕐᒧᑦ 
ᐃᑯᒪᓕᐅᕈᑎᑦ (ᓚᐃᑦᓯᑑᓐ) 

 
ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᐅᓪᓗᒥ ᑎᑎᖅᑲᑎᒍᑦ ᐊᐱᖅᑯᑎᒐ ᑐᕌᖅᑐᖅ ᒥᓂᔅᑕ 
ᑲᒪᒋᔭᖃᖅᑐᖅ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᓐᓄᑦ  
ᐱᔾᔪᑎᖃᖅᑐ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ 
ᓯᕿᓂᕐᒧᑦ ᐃᑯᒻᒪᖅᑯᑎᓕᐅᕈᑎᓂᒃ ᐱᓕᕆᐊᖏᓐᓂᒃ.  
 
ᐅᖃᖅᑏ, ᑖᒃᑯᐊ ᐃᓗᓕᖃᐅᑯᓘᔭᕐᒪᑕ ᐊᐱᖅᑯᑎᒃᑲ 
ᑕᐃᒪᓗ ᐊᑯᓂᐅᓗᐊᕐᓂᐊᕐᒪᑦ ᐊᒻᒪᓗ 
ᑐᔅᓯᕌᖃᖅᑯᖓ ᐅᖃᓕᒫᖅᑕᐅᓯᒪᔪᑎᑐᑦ 
ᓴᖅᑭᑦᑐᒪᕙᒃᑲ ᑲᑎᒪᐅᑎᕕᓂᕐᓄᑦ 
ᓴᖅᑭᑎᑕᐅᓂᐊᕐᒪᑕ.  
 
ᐱᔾᔪᑎᐊ: ᖃᐅᔨᒪᒐᑉᑕ ᐅᖅᓱᐊᓗᒃ ᐊᑐᖅᖢᒍ 
ᐱᐅᖏᒻᒪᑦ ᐊᕙᑎᑉᑎᓐᓄᑦ ᐳᔪᐊᓗ ᐊᓂᖅᓵᖅᖢᑎᒍ 
ᐳᔪᓕᐅᖅᖢᑎᒡᓗ, ᐅᖅᓱᐊᓗᒡᓗ ᐊᕙᑎᑉᑎᓐᓄ 
ᑯᕕᖃᑦᑕᖢᓂ. 
 
ᓄᓇᕗᑦ ᑕᑎᖃᓪᓚᕆᖕᒪᑦ ᐅᖅᓱᐊᓗᖕᒥ 
ᖃᐅᒻᒪᖅᖁᑎᓕᐅᕐᓂᒧᑦ, ᑕᒪᒃᑯᐊ 
ᐳᔫᖏᓐᓇᖅᖢᑎᒡᓗ ᐊᕙᑎᑉᑎᓐᓄᑦ ᐱᐅᖏᑦᑐᖅ, 
ᑕᒪᓐᓇᓗᓯᓚᒧᑦ ᐊᓯᔨᕈᑕᐅᕙᒃᖢᓂ ᐅᑭᐅᖅᑕᖅᑐᕐᓗ 
ᓯᓚᖓ ᐊᓯᔨᖅᓯᒪᓛᖑᑉᓗᓂ. 
 
ᖃᐅᒻᒪᖅᑯᑎᓕᐅᕐᓂᖅ ᑲᓇᑕᒥ ᐊᑭᖓ $0.11 
ᐃᑲᕐᕋᒧᑦ ᑰᒑᕈᖕᒥ ᐊᑭᖓ ᐊᑐᖅᑑᐊᖅᑐᒧᑦ $1.12 
ᐃᑲᕐᕋᒧᑦ, ᖁᓖᖅᓱᖅᖢᒍ ᑲᓇᑕᒥ ᐊᑭᒋᔭᐅᔪᖅ. 
 
ᓄᖑᒍᓐᓇᓐᖏᑦᑐᒥ ᖃᐅᒪᖅᖁᑎᓕᐅᕐᓂᖅ 
ᐱᑕᖃᖅᑐᖅ ᐊᕙᑎᒧᑦ ᐱᐅᔪᓂᒃ 
ᐊᑐᖅᑕᐅᔪᓐᓇᖅᑐᓂᒃ ᓄᓇᕗᒻᒥ. ᓯᕿᓂᖅ ᐊᑐᕐᓗᒍ 
ᖃᐅᒪᖅᖁᑎᓕᐅᕈᓐᓇᖅᑐᒍᑦ ᐊᑭᑐᖕᒪᑦ ᑭᓯᐊᓂ 
ᑮᓇᐅᔭᖃᖅᑎᓐᖏᖦᖢᑎᒍᓪᓗ. 

ᓇᑉᐸᐃᓂᖅ ᐊᑭᑐᔪᖅ ᐊᒻᒪ ᑐᔪᖅᑕᐅᓂᖏᑦ 
ᑕᒪᐅᖓ ᐊᑭᑐᑉᓗᓂ, ᑕᒪᓐᓇ ᐊᑭᖃᓐᖏᑐᓂ 
ᖃᐅᒻᒪᖅᑯᑎᓕᐅᕐᓂᖅ ᐳᔪᓕᐅᓐᖏᖦᖢᓂᓗ. 
 
ᖃᐅᔨᔪᒪᔪᖓ ᖃᐅᒻᒪᖅᑯᑎᓕᐅᕐᓂ ᓯᕿᓂᕐᒧᑦ 
ᐅᑐᕋᖅᑕᐅᓚᐅᖅᑐᖅ ᐃᖃᓗᖕᓂ ᖃᐅᔨᔭᓯᓗ 
ᑐᓱᖅᑕᐅᓗᑎᒃ ᑕᖃᐅᖓ ᐃᓄᖕᓄᑦ, ᐊᒻᒪ 
ᑕᐃᒪᓇᐃᑦᑐᓂ ᐊᑐᖅᑎᓯᑲᓐᓂᕐᒥᒃ ᓄᓇᕗᒻᒥ. 
 
ᓯᕿᓐᓂᑕᐅᕖᑦ 
 
1. ᖃᓄᐃᑐᓂᒃ ᓂᕈᐊᓚᐅᐱᓯ ᐃᖃᓗᓂ 

ᑕᐃᒪᐃᓕᐅᕋᑉᓯ? 
2. ᓲᖅ ᑖᒃᑯᐊ ᓂᕈᐊᖅᑕᐅᓚᐅᖅᐸᑦ? 
3. ᖃᓄᐃᑑᓂᖅᓴᐅᕙᑦ ᐊᓯᖏᓐᓂᑦ? 
4. ᖃᓄᖅ ᖃᑉᓯᐅᓂᐊᓂᖏᓐᓂ 

ᐃᓱᒪᓕᐅᓚᐅᖅᐱᓯ? 
 
ᑭᐳᒃᑎᔪᑎᖃᐅᒻᒪᖅᑯᑎᐅ ᓄᑭᖓᓂᒃ 
 
5. ᓇᓕᐊᓂᑦ ᑭᐳᒃᑎᔪᑎᖃᐅᒻᒪᖅᑯᑎᐅ ᓄᑭᖓᓂᒃ 

ᓂᕈᐊᖅᓯᓚᐅᖅᐱᓯ? 
6. ᓲᖅ ᑖᒻᓇ ᓂᕈᐊᖅᑕᐅᓚᐅᖅᐸ? 
 
ᓇᓃᓐᓂᖏᑦ 
 
7. ᖃᓄᖅ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ 

ᐃᓱᒪᓕᐅᓚᐅᖅᐸᑦ ᓇᒧᑦ ᐃᓕᔭᐅᓂᐊᕐᒪᖔᑕ? 
 
ᐋᖅᑭᓯᓂᖅ 
 
8. ᖃᓄᐃᑐᓂᒃ ᓱᕕᒐᐅᔭᓕᕆᔨᒥᒃ ᐊᑐᓚᐅᖅᐱᓯ? 

9. ᑖᑯᐊ ᓲᖅ ᓂᕈᐊᒃᑕᐅᓚᐅᖅᐸᑦ 
ᐋᖅᑭᒃᓱᐃᓂᒧᑦ? 

10. ᓇᖕᒥᓂ ᓴᕕᒐᐅᔭᓕᕆᔨᐱᓯᓐᓂ 
ᐃᖅᑲᓇᐃᔭᑎᓂᒃ ᐊᑐᓚᐅᐱᓯ 
ᐃᓕᓐᓂᐊᑎᑕᐅᓂᖃᓚᐅᖅᐸ? 

 
ᖃᐅᔨᓴᕐᓂᖅ 
 
11. ᐱᐊᓂᒃᑐᖅ ᑭᐊ ᐊᖏᓚᐅᖅᐸᐅ? 
12. ᖃᐅᔨᓱᓂᑯ ᓱᓇᓂᒃ ᐃᓕᓚᐅᖅᐱᓯ? 
 
ᐊᑭᐊ 
 
ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᐅᖃᓚᐅᕐᒪᑕ 
ᐊᑭᖃᓚᐅᕐᒪ $73,000. 
 
13. ᓱᓇᐅᓚᐅᖅᐸ ᐊᑭᖏᑦ 

a. ᓯᕿᓂᒧ ᓯᕿᓐᓂᖅᑕᐅᕕᑦ; 
b. ᑭᐳᒃᑎᔪᑎᖃᐅᒻᒪᖅᑯᑎᐅ ᓄᑭᖓᓂᒃ; 
c. ᖃᐅᔨᒋᐊᕈᑏ; ᐊᒻᒪ 
d. ᐊᓯᖏᑦ? 

 
14. ᒪᐅᖓᖅᑕᐅᓂᖏᓐᓄᑦ ᐊᑭᖓ ᓱᓇᐅᕙ; 

a. ᓯᕿᓐᓂᖅᑕᐅᕕᑎ; 
b. ᑭᐳᒃᑎᔪᑎᖃᐅᒻᒪᖅᑯᑎᐅ ᓄᑭᖓᓂᒃ; 
c. ᖃᐅᔨᒪᓂᕐᒧᑦ ᖃᐅᔨᓴᕈᑎᖏᑦ 

ᐊᐅᓚᑦᓯᐊᕐᒪᖔ; ᐊᒻᒪ 
d. ᐊᓯᖏᑦ 

 
15. ᐊᑭᖏᑦ ᓱᓇᐅᕙᑦ 

a. ᓯᕿᓂᒧ ᑲᑎᖅᓱᐃᔪᑏ; 
b. ᑭᐳᒃᑎᔪᑎᖃᐅᒻᒪᖅᑯᑎᐅ ᓄᑭᖓᓂᒃ; 
c. ᖃᐅᔨᒪᓂᕐᒧᑦ ᖃᐅᔨᓴᕈᑎᖏᑦ 

ᐊᐅᓚᑦᓯᐊᕐᒪᖔ; ᐊᒻᒪ 
d. ᐊᓯᖏᑦ 

 
16. ᐊᑭᖓ ᐊᓯᖏ ᐃᓚᐅᕙ $73,000 ᐊᑭᖓᑕ 

ᐃᓗᐊᓂ? 

ᐊᓯᖏᑦ 
 
17. ᖃᓄᖅ ᐊᐅᓪᓛᑦᓯᐊᖅᐸᑦ? 
18. ᑕᖅᑭᑕᒫ ᖃᓄᖅ ᐊᖏᑎᒋᔪᒥ 

ᖃᐅᒪᖅᖁᑎᓕᐅᖃᑦᑕᖅᐸᑦ? 
19. ᓱᓇᒥ ᐃᓕᑉᐱᓯ? 
20. ᑖᒻᓇ ᖃᔨᓴᕐᓂᐅᔪᖅ ᐊᓯᖏᓐᓄᑦ 

ᐊᐅᓚᑕᐅᔪᓄᑦ ᐃᑲᔪᓯᒪᕚ? 
21. ᑕᐃᒪᓐᓇᓕᐅᑲᓂᕋᔭᕈᑉᓯ ᓱᓇᒥᒃ 

ᐊᓯᔨᓇᔭᖅᐱᓯ? 
22. ᖃᐅᔨᓴᕐᓂᒃᑯᑦ ᖃᐅᔨᔭᓯ ᑕᐃᒪᓐᓇᐃᑐᓂᒃ 

ᐱᖁᔭᓕᐅᓕᕈᑉᓯ ᐊᑐᕐᓂᐊᖅᐱᓯᐅᖕ? 
23. ᐊᓯᖏᓐᓂ ᐃᓕᐱᓯ ᓄᓇᕗᒻᒥᐅᓄᑦ 

ᐊᑐᖅᑕᐅᔪᓐᓇᖅᑐᒥᑦ? 
24. ᐊᕿᒃᓱᑲᓂᕆᐊᖃᓚᐅᐸᑦ, ᐊᑭᖓ 

ᓱᓇᐅᓚᐅᖅᐸ? 
25. ᐃᓱᒪᓗᖕᓇᖅᐸ ᐊᔪᓕᓕᖅᑎᓪᓗᒋ 

ᖃᐅᒻᒪᖅᑯᑎᓕᐅᕈᑎᑦ 
26. ᖃᓄᖅ ᐊᑯᓂᐅᑎᒋᔪ ᐊᑐᖅᑕᐅᔪᓐᓇᐸᑦ ᐊᒻᒪ 

ᓄᑕᖑᖅᑎᑦᓱᓐᓇᐸᑦ ᓄᑕᐅᒍᓐᓂᖅᐸᑕ? 
27. ᖃᐅᒻᒪᖅᑯᑎᓕᕆᔨᒃᑲ ᑮᓇᐅᔭᑎᒍ ᐃᑲᔫᑎᒃᓴᓂ 

ᓄᓇᕗᒻᒥᐅᑕᓄᑦ 
ᓴᖅᑭᑎᑦᓯᓂᐊᐹᐃᓚᐅᔪᓐᓇᖁᓗᒋ? 

 
ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑎ ᑐᒃᓯᕌᖃᕐᖓᑦ 
ᑎᑎᖅᑲᑎᒍᑦ ᐊᐱᖅᑯᑎᓂ ᑎᑎᕋᖅᓯᒪᔪᑎᑐᑦ 
ᓴᖅᑭᑕᐅᖁᓪᓗᓂᐅᒃ. ᐊᖏᖅᑕᐅᕚ? 
 

ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᐳᒍᑦ. 
 
ᐅᖃᖅᑎ (ᑐᓵᔨᑎᒍᑦ): ᐊᖏᖅᑐᐃᓐᓇᐅᕐᒪᑕ ᐊᒻᒪᓗ 
ᑎᑎᖅᑲᑎᒍᑦ ᐊᐱᖅᑯᑎᖓ 
ᐅᖃᓕᒫᖅᑕᐅᓯᒪᓂᕋᕐᓗᒍ ᓴᖅᑭᑕᐅᕗᖅ.  
 
ᑎᑎᖅᑲᑎᒍᑦ ᐊᐱᖅᑯᑏᑦ. ᑲᑎᒪᔾᔪᑎᒃᓴᖅ 8. 
(ᑐᓵᔨᑎᒎᕈᓐᓃᖅᑐᖅ) ᒪᓕᒐᓕᐅᖅᑎ ᐃᖃᓗᐃᑦ 
ᒪᓂᕋᔭᒃ, ᒪᓕᒐᓕᐅᖅᑎ ᓚᐃᑦᓯᑑᓐ.  
 
ᑎᑎᖅᑲᒃᑯᑦ ᐊᐱᖅᑯᑦ 035 - 5(2): ᓄᓇᕗᑦ 

ᓯᓚᑦᑐᖅᓴᕐᕕᒃᑯᑦ ᐆᒻᒪᖅᑯᑎᓕᕆᔨᒃᑯᑦ 
ᓯᕿᓂᕐᒧᑦ ᐃᑯᒪᓕᐅᕈᑎᑦ (ᓚᐃᑦᓯᑑᓐ) 

 
ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᑎᔩ. 
ᑎᑎᖅᑲᑎᒍᑦ ᐊᐱᖅᑯᑎᒐ ᑐᕌᖅᑎᓐᓂᐊᖅᐸᕋ ᒥᓂᔅᑕ 
ᑲᒪᒋᔭᖃᖅᑐ ᓄᓇᕗᑦ ᓯᓚᑦᑐᖅᓴᕐᕕᑯᓐᓄᑦ ᐊᒻᒪᓗ 
ᐱᔾᔪᑎᖃᖅᑐᓂ ᓯᕿᓂᒃᑯᑦ ᐃᑯᒻᒪᖅᑯᑎᓕᐅᕈᑎᓄᑦ 
ᐊᑐᖅᑕᐅᕙᑦᑐᓂ.  
 
ᐅᖃᖅᑏ, ᑖᒃᑯᐊ ᐃᓗᓕᖃᐅᑯᓘᔭᕐᒪᑕ ᐊᐱᖅᑯᑎᒃᑲ 
ᑕᐃᒪᓗ ᐊᑯᓂᐅᓗᐊᕐᓂᐊᕐᒪᑦ ᐊᒻᒪᓗ 
ᑐᔅᓯᕌᖃᖅᑯᖓ ᐅᖃᓕᒫᖅᑕᐅᓯᒪᔪᑎᑐᑦ 
ᓴᖅᑭᑦᑐᒪᕙᒃᑲ ᑲᑎᒪᐅᑎᕕᓂᕐᓄᑦ 
ᓴᖅᑭᑎᑕᐅᓂᐊᕐᒪᑕ.  
 
ᐱᔾᔪᑎᖓ: ᓄᓇᕗᒻᒥ ᓯᓚᑦᑐᖅᓴᕐᕕᒃᒥ ᓯᕗᓪᓕᖅᐹᒥᒃ 
ᐃᓕᔭᐅᓚᐅᖅᓯᒪᕗᖅ ᓯᕿᓂᒃᒧᑦ 
ᐃᑯᒻᒪᖅᑯᑎᓕᐅᕈᑎᑦ ᐃᒡᓗᖁᑎᖏᓐᓄᑦ ᐃᖃᓗᖕᓂ 
1995-ᖑᑎᓪᓗᒍ. ᑖᓐᓇ 20-ᓂᒃ ᐊᕐᕌᒍᓂᒃ 
ᐃᓕᓯᒪᓕᖅᑐᖅ ᐃᑯᒻᒪᖅᑯᑎᓕᐅᕈᑕᐅᖃᑦᑕᖅᓯᓕᕐᒪᑦ 
200-ᓂᒃ ᓱᑲᓐᓇᖅᑐᓕᐅᕐᖢᓂ ᐊᕐᕌᒍᑕᒫᑦ - 
ᐅᕝᕙᓘᓐᓃᑦ ᐃᑯᒻᒪᖅᑯᑎᓂᒃ ᐊᑕᐅᓯᕐᒧᑦ 
ᐃᒡᓗᕈᓯᕐᒧᑦ ᓈᒻᒪᒃᑐᓂᒃ ᐊᕐᕌᒍᒧᑦ 
ᐅᖃᐅᓯᐅᓯᒪᓂᖓᒍᑦ ᓰᐱᓯᒃᑯᓐᓂᑦ ᑖᓐᓇᓗ 
ᐅᖃᖅᓯᒪᓚᐅᕆᓪᓗᓂ 20-ᓂᒃ ᐊᕐᕌᒍᓂᒃ 
ᐱᑐᖃᐅᑎᒋᓕᕋᓗᐊᕐᖢᓂ, ᑖᒃᑯᖕᓇᖖᒐᑦ 60-ᓂ 
ᐊᕝᕙᖏᓐᓂᑦ ᐅᓄᕐᓂᖅᓴᐃᑦ ᐊᑐᕐᒪᑕ ᓱᓕ ᐊᒻᒪᓗ 
ᑕᒫᓂ 70-ᒥᑦ 75-ᐳᓴᖓᓄᑦ ᐱᔪᓐᓇᖅᑐᑎᑦ. 
 
ᐅᓂᒃᑳᓕᐊᖑᔪᖅ ᑕᐃᔭᐅᓪᓗᓂ ᐱᔪᓐᓇᕐᓂᖓᓂᒃ 
ᐅᔾᔨᖅᓱᕈᑕᐅᔪᖅ ᑕᕝᕙᓂ ᓄᓇᕗᒻᒥ ᓯᓚᑦᑐᖅᓴᕐᕕᒃᒥ 
ᖃᐅᒪᔪᒧᑦ ᐃᑯᒻᒪᖅᑯᑎᓕᐅᕐᓂᖓ: ᐊᕐᕌᒍᓂ 
ᐱᒋᐊᕐᓂᖓᒍᑦ 9-ᓂᒃ ᐊᐅᓚᑦᑎᐊᓚᐅᕐᒪᑦ… 
ᐊᕐᕉᒍᑕᒫᑦ ᑕᑯᓪᓗᒍ, ᑖᓐᓇ ᑕᐃᒪᐃᓕᐅᕈᑦ 70-
ᐳᓴᓐᒥᒃ ᐱᔪᓐᓇᓚᐅᕐᒪᑦ ᐱᓕᕆᔪᓐᓇᕐᓂᖓᒍᑦ, 
ᐊᔾᔨᑲᓴᕆᓪᓗᓂᐅᒃ ᐊᑐᖅᑕᐅᖃᑦᑕᖅᓯᒪᔪᒧᑦ 
ᐅᑭᐅᖅᑕᖏᓐᓂᖅᓴᐅᔪᓂ. ᑕᒪᓐᓇ 

ᑕᑯᒃᓴᐅᔾᔪᑎᒋᖕᒪᒍ ᖃᐅᒪᔪᒧᑦ ᐃᑯᒻᒪᖅᑯᓕᐅᕈᑎᑦ 
ᓂᒡᓚᓱᖕᓂᖅᓴᐅᒐᓗᐊᒥ ᐊᑐᕈᓐᓇᕐᓂᖏᓐᓂᒃ. 
 

ᐊᑐᒃᑲᓐᓂᕈᓐᓇᖅᑐᒥᒃ ᐆᒻᒪᖅᑯᑎᓕᐅᕈᑎᑦ 
ᐊᑐᐃᓐᓇᐅᑎᑦᑎᖕᒪᑕ ᐊᕙᑎᒧᑦ ᐱᐅᔪᓂᒃ 
ᐱᓕᕆᓂᕐᒥᒃ ᐃᑯᒻᒪᖅᑯᑎᓕᐅᕐᓂᕐᒧᑦ ᓄᓇᕗᒻᒥ. 
 

ᑐᒃᓯᕋᕈᒪᒐᒪ ᖃᐅᔨᒪᔾᔪᑎᒃᓴᓂᒃ ᐃᖃᓗᖕᓂ 
ᓯᕿᓂᕐᒧᑦ ᐃᑯᒻᒪᖅᑯᑎᓕᐅᕐᒧᑦ ᐱᓕᕆᔾᔪᑎᑦ 
ᑕᖅᑲᒃᑯᓄᖓ ᑐᓴᐅᒪᔭᐅᖁᓪᓗᒋᑦ ᐊᒻᒪᓗ 
ᑲᔪᖏᖅᓴᕐᓗᒋᑦ ᐊᓯᕗᑦ ᐊᑐᓕᖁᓗᒋᑦ 
ᐊᑐᒃᑲᓐᓂᕈᓐᓇᖅᑐᒥᒃ ᐆᒻᒪᖅᑯᑎᖃᕐᓂᕐᒥᒃ 
ᓄᓇᕗᒻᒥ. 
 

ᓯᕿᓂᕐᒨᕈᑎᑦ 
 

1. ᑭᒃᑯᓐᓂᑦ ᓴᓇᐅᒐᐅᕙᑦ ᖃᓄᐃᑦᑑᕙᓪᓗ 
ᓂᕈᐊᕆᔭᐅᓚᐅᖅᑐᑦ ᐃᖃᓗᖕᓂ 
ᐱᓕᕆᐊᖑᔪᒧᑦ? 

2. ᖃᓄᐃᒻᒪᑦ ᓄᓇᕗᒻᒥ ᓯᓚᑦᑐᖅᓴᕐᕕᒃ 
ᓂᕈᐊᕆᔭᖃᓚᐅᖅᐸᑦ ᑕᐃᒃᑯᓂᖓ 
ᓯᕿᓂᕐᒨᕈᑎᓂᒃ? 

3. ᖃᓄᖅ ᑖᓐᓇᓪᓗᐊᖅ ᓯᕿᓂᕐᒨᕈᑎ 
ᐊᔾᔨᒋᖖᒋᒪᒍ ᐱᐅᔫᓂᖓ ᐊᓯᖏᑦ ᑕᑯᓪᓗᒋᑦ? 

4. ᖃᑦᓯᑦ ᓯᕿᓂᕐᒨᕈᑎᑦ ᐃᓕᔭᐅᓚᐅᖅᐸᑦ, ᐊᒻᒪ 
ᖃᓄᖅ ᖃᑦᓯᐅᔭᕆᐊᖃᕐᓂᖏᓐᓂᒃ 
ᖃᐅᔨᔾᔪᑎᖃᓚᐅᖅᐱᓯ? 

 

ᓱᑲᓐᓇᖅᑐᒧᑦ ᑭᐳᒃᑎᕈᑎᑦ 
 

5. ᑭᐳᒃᑎᕈᑎ ᑭᒃᑯᓂᑦ ᓴᓇᐅᒐᐅᕙ ᖃᓄᐃᑦᑑᕙᓗ 
ᓂᕈᐊᕆᔭᐅᓚᐅᖅᑐᖅ? 

6. ᖃᓄᐃᒻᒪᑦ ᑕᐃᒪᑦᑐᒥᒃ ᓂᕈᐊᕆᔭᖃᓚᐅᖅᐸᑦ? 
 

ᓇᒦᓐᓂᖓ 
 

7. ᖃᓄᖅ ᓄᓇᕗᒻᒥ ᓯᓚᑦᑐᖅᓴᕐᕕᒃ 
ᖃᐅᔨᓚᐅᖅᐸᑦ ᓇᒦᑦᑕᕆᐊᖃᕐᓂᖓᓂᒃ? 

 

ᐃᓕᔭᐅᓂᖓ 
 

8. ᓇᓕᐊᒃ ᐱᔪᓐᓇᐅᑎᓕᒃ ᓱᑲᓐᓇᖅᑐᒧᑦ 
ᑳᓐᑐᕌᒃᑎᐅᔪᖅ ᐃᖅᑲᓇᐃᔭᖅᑎᑕᐅᓚᐅᖅᐸ 
ᐃᓕᓯᔨᐅᓂᐊᖅᑐᖅ ᑕᐃᒪᐃᑦᑐᒥᒃ? 

9. ᖃᓄᐃᒻᒪᑦ ᑖᓐᓇ ᑲᒻᐸᓂᐅᔪᖅ 
ᓂᕈᐊᕆᔭᐅᓚᐅᖅᐸ ᐃᓕᓯᔨᐅᓂᐊᕐᓗᓂ? 

10. ᑕᒫᓂ ᓄᓇᖃᖅᑐᑦ ᐱᓕᕆᔩᑦ 
ᐱᓕᒻᒪᒃᓴᑎᑕᐅᓚᐅᖅᐸᑦ ᓯᕿᓂᕐᒨᕈᑎᓂᒃ 
ᐃᓕᓯᓂᕐᒧᑦ ᐊᐅᓚᑕᐅᓂᖏᓐᓄᓪᓘᓐᓃᑦ 
ᐱᓕᕆᐊᖑᔫᑦ ᐃᓚᒋᓪᓗᓂᐅᒃ? 
ᑕᐃᒪᐃᓕᖓᒃᐸᑦ ᑭᓱᑦ 

ᐃᓚᒋᔭᐅᖅᐸᐃᑦ ᐱᓕᒻᒪᒃᓴᐃᓂᐅᑦ? 
 

ᖃᐅᔨᓴᕐᓂᖅ 
 

11. ᑭᓇ ᑭᖑᓪᓕᐹᖑᓪᓗᓂ 
ᖃᐅᔨᓴᖅᑎᑕᐅᓚᐅᖅᐸ? 

12. ᑭᓱᑦ ᖃᐅᔨᔭᐅᓚᐅᖅᐸᑦ ᖃᐅᔨᓴᕐᓂᐅᔪᒥ? 
 

ᐊᑭᖓ 
 

13. ᖃᓄᖅ ᐊᑭᑐᑎᒋᓚᐅᖅᐸᑦ ᓂᐅᕕᕈᑕᐅᔪᑦ 
ᐅᑯᓂᖓ 
a. ᓯᕿᓂᕐᒨᕈᑎᑦ; 
b. ᓱᑲᓐᓇᖅᑐᒥᒃ ᑭᐳᒃᑎᕈᑎᑦ; 
c. ᐱᓕᕆᔾᔪᑎᒃᑲᓐᓃᑦ ᓇᐅᑦᑎᖅᓱᕈᑕᐅᓪᓗᑎᒃ 

ᐊᑐᕈᓐᓇᑦᑎᐊᕐᓂᖓᓂᒃ; ᐊᒻᒪᓗ 
d. ᐊᓯᖏᑦ 

 

14. ᐅᓯᔭᐅᔾᔪᑎᖏᑦ ᖃᓄᖅ ᐊᑭᑐᑎᒋᓚᐅᖅᐸᑦ; 
a. ᓯᕿᓂᕐᒨᕈᑎᑦ; 
b. ᓱᑲᓐᓇᖅᑐᒧᑦ ᑭᐳᒃᑎᕈᑎᑦ; 
c. ᐱᓕᕆᔾᔪᑎᒃᑲᓐᓃᑦ ᓇᐅᑦᑎᖅᓱᕈᑕᐅᓪᓗᑎᒃ 

ᐊᑐᕈᓐᓇᑦᑎᐊᕐᓂᖓᓂᒃ; ᐊᒻᒪᓗ 
d. ᐊᓯᖏᑦ 

 

15. ᐃᓕᔭᐅᔾᔪᑎᖏᑦ ᖃᓄᖅ ᐊᑭᑐᑎᒋᓚᐅᖅᐸᑦ 
ᐅᑯᐊ 
a. ᓯᕿᓂᕐᒨᕈᑎᑦ; 
b. ᓱᑲᓐᓇᖅᑐᒧᑦ ᑭᐳᒃᑎᕈᑎᑦ; 
c. ᐱᓕᕆᔾᔪᑎᒃᑲᓐᓃᑦ ᓇᐅᑦᑎᖅᓱᕈᑕᐅᓪᓗᑎᒃ 

ᐊᑐᕈᓐᓇᑦᑎᐊᕐᓂᖓᓂᒃ; ᐊᒻᒪᓗ 
d. ᐊᓯᖏᑦ 

 

16. ᑭᓱᒃᑲᓐᓃᑦ ᐊᑭᒋᓚᐅᖅᐸᐃᑦ ᑕᕝᕙᓂ ᑲᑎᑦᑐᒋᑦ 
ᐊᑭᖏᓐᓂ ᐱᖃᓯᐅᑎᓯᒪᕙᑦ? 

 

ᐊᓯᖏᑦ 
 

17. ᑖᒃᑯᐊ ᓯᕿᓂᕐᒨᕈᑎᑦ ᓂᕆᐅᒋᔭᐅᓚᐅᕐᓂᖓᓄᑦ 
ᑎᑭᐅᑎᓯᒪᓚᐅᖅᐹᑦ? 

18. ᖃᓄᑎᒋ ᐆᒻᒪᖅᑯᑎᑦ ᐊᖏᓂᖃᖅᑎᒋᕙᑦ 
ᐃᑯᒻᒪᖅᑯᑎᓕᐅᕈᑕᐅᔪᑦ ᑕᕝᕙᖖᒐᑦ 
ᐱᓕᕆᐊᖑᔪᒥᑦ?  

19. ᖃᓄᑎᒋ ᑖᒃᑯᐊ ᓯᕿᓂᕐᒨᕈᑎᑦ 
ᐆᒻᒪᖅᑯᑎᓕᐅᕈᑕᐅᖃᑦᑕᖅᐸᑦ ᑕᖅᑭᑕᒫᑦ? 

20. ᑭᓱᓂᒃ ᓄᓇᕗᒻᒥ ᓯᓚᑦᑐᖅᓴᕐᕕᒃᒧᑦ 
ᖃᐅᔨᔾᔪᑎᖃᓚᐅᖅᐸᑦ ᑕᕝᕙᖖᒐᑦ 
ᐱᓕᕆᐊᖑᔪᒥᑦ? 

21. ᑖᓐᓇ ᐱᓕᕆᐊᖑᔪᖅ ᐱᓕᕆᐊᖑᒃᑲᓐᓂᕐᓂᖅᐸᑦ 

ᑭᓱᑦ ᐊᔾᔨᒋᓐᖏᑕᖓᒍᑦ ᐱᓕᕆᐊᖑᒐᔭᖅᐸᑦ? 
22. ᑕᕝᕙᖖᒐᑦ ᐱᓕᕆᐊᖑᓚᐅᖅᑐᒥᑦ ᑭᓱᑦ 

ᓴᖅᑭᓚᐅᖅᐸᑦ ᖃᐅᔨᔾᔪᑕᐅᒃᑲᓐᓂᖅᑐᑦ 
ᓄᓇᕗᒻᒥ ᓯᓚᑦᑐᖅᓴᕐᕕᒃᑯᓐᓄᑦ ᖃᓄᖅ 
ᐋᖅᑭᒃᓯᒪᓂᕆᒐᔭᖅᑕᖓᓄᑦ 
ᐊᑐᒃᑲᓐᓂᕈᓐᓇᖅᑐᒥᒃ ᐆᒻᒪᖅᑯᓯᐅᕐᓂᕐᒧᑦ 
ᐊᑐᐊᒐᕆᓂᐊᖅᑕᖏᓐᓄᑦ 
ᓯᕗᒧᐊᒃᐸᓪᓕᐊᑎᓪᓗᒋᑦ? ᐃᓕᑕᐅᔪᑦ ᑕᕝᕙᖖᒐᑦ 
ᐱᓕᕆᓂᕐᒥᑦ ᐃᑲᔫᑎᖃᖅᐸᑦ ᓄᓇᕗᒻᒥ 
ᓯᓚᑦᑐᖅᓴᕐᕕᓕᕆᔨᒃᑯᓐᓄᑦ 
ᓴᖅᑭᑦᑎᕙᓪᓕᐊᓂᖏᑦᑎᒍᑦ 
ᐊᑐᒃᑲᓐᓂᕈᓐᓇᖅᑐᓂᒃ ᐆᒻᒪᖅᑯᓯᕆᓂᕐᒧᑦ 
ᐱᓕᕆᐊᖏᑦᑎᒍᑦ? 

23. ᑭᓱᒃᑲᓐᓂᕐᓂᒃ ᑕᒪᑐᒧᖓ ᐊᑑᑎᓕᖕᓂᒃ 
ᓄᓇᕗᒻᒥᐅᑦ ᐱᒃᑲᓐᓂᕈᑕᐅᓂᐊᖅᐸᑦ ᓄᓇᕗᒻᒥ 
ᓯᓚᑦᑐᖅᓴᕐᕕᐅᑦ ᐱᓕᕆᐊᖏᓐᓂᑦ? 

24. ᖃᓄᐃᑦᑐᓂᒃ ᒪᑭᒪᔾᔪᑎᖏᓐᓂᒃ 
ᐱᓕᕆᒃᑲᓐᓂᕆᐊᖃᖅᓯᒪᕙᑦ ᑕᕝᕘᓇ ᓯᕿᓂᕐᒧᑦ 
ᐆᒻᒪᖅᑯᓯᐅᕈᑎᑎᒍᑦ? 

25. ᓄᓇᕗᒻᒥ ᓯᓚᑦᑐᖅᓴᕐᕕᒃ 
ᐱᑐᖃᕈᓛᕐᓂᐊᕐᓂᖏᓐᓄᑦ ᐃᓱᒫᓘᑎᖃᖅᐸᑦ 
ᑕᒪᒃᑯᓄᖓ ᓯᕿᓂᕐᒧᑦ ᐆᒻᒪᖅᑯᑎᓕᐅᕈᑎᓄᑦ? 

26. ᖃᓄᖅ ᐊᑯᓂᐊᑎᒋᔪᖅ ᐊᑐᕐᓂᐊᕐᓂᖏᓐᓄᑦ 
ᓂᕆᐅᒃᐸᑦ, ᐊᒻᒪᓗ ᐊᓯᐊᓄᑦ 
ᐊᑐᖅᑕᐅᒃᑲᓐᓂᕈᓐᓇᖅᐹᑦ 
ᐊᑐᖅᑕᐅᔭᕇᖅᑎᓪᓗᒋᑦ? 

 

ᖁᔭᓐᓇᒦᒃ, ᐅᖃᖅᑏ.  
 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑎ ᑐᒃᓯᕌᖃᕐᖓᑦ 
ᑎᑎᖅᑲᑎᒍᑦ ᐊᐱᖅᑯᑎᓂ ᑎᑎᕋᖅᓯᒪᔪᑎᑐᑦ 
ᓴᖅᑭᑕᐅᖁᓪᓗᓂᐅᒃ. ᐊᖏᖅᑕᐅᕚ? 
 

ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᐳᒍᑦ. 
 

ᐅᖃᖅᑎ (ᑐᓵᔨᑎᒍᑦ): ᑎᑎᖅᑲᑎᒍᑦ ᐊᐱᖅᑯᑏᑦ. 
ᑲᑎᒪᔾᔪᑎᔅᓴᖅ 8. ᑭᐅᔾᔪᑏᑦ ᑎᑎᖅᑲᑎᒍᑦ 
ᐊᐱᖅᑯᑕᐅᓚᐅᖅᑐᓄᑦ. ᑲᑎᒪᔾᔪᑎᒃᓴᖅ 9. ᑭᐅᔾᔪᑏᑦ 
ᑲᒥᓯᓇᐅᑉ ᐅᖃᐅᓯᕐᖓᐅᑎᖏᓐᓄᑦ. ᑲᑎᒪᔾᔪᑎᒃᓴᖅ 
10. ᑎᑎᕋᖅᓯᒪᔪᑎᒍᑦ ᐊᐱᖅᑯᑏᑦ. ᑲᑎᒪᔾᔪᑎᒃᓴᖅ 
11. ᑭᐅᔾᔪᑏᑦ ᐊᑎᓕᐅᖅᓯᒪᔪᒃᑯᑦ ᑐᒃᓯᕋᐅᑎᓂᑦ. 
ᑲᑎᒪᔾᔪᑎᒃᓴᖅ 12. ᐅᓂᒃᑳᖏᑦ 
ᑲᑎᒪᔨᕋᓛᖑᐃᓐᓇᖅᑐᓄᑦ 
ᑲᑎᒪᔨᕋᓛᖑᑲᐃᓐᓇᖅᑐᓄᓪᓗ ᐱᖁᔭᒃᓴᓂᑦ 
ᐊᓯᖏᓐᓂᓪᓗ. ᐱᑎᖃᓐᖏᒻᒪᑦ. ᑲᑎᒪᔾᔪᑎᒃᓴᖅ 13. 
ᓴᖅᑭᑕᐅᓂᖏᑦ ᑎᑎᖅᑲᓂ. (ᑐᓵᔨᑎᒎᕈᓐᓃᖅᑐᖅ) 
ᒪᓕᒐᓕᐅᖅᑎ ᒪᐃᓐ.  
 
ᑲᑎᒪᔾᔪᑎᒃᓴᖅ 13: ᓴᖅᑭᑕᐅᓂᖏᑦ ᑎᑎᖅᑲᐃᑦ 

 
ᓴᖅᑭᑕᐅᔪᖅ ᑎᑎᖅᑲᒃ 183 - 5(2): 

ᐊᔾᔨᓕᐊᒥᓃᑦ ᐃᑯᒪᓕᐅᕐᕕᑐᖃᕐᒥᒃ 
ᑎᑭᕋᕐᔪᐊᒥ (ᒪᐃᓐ) 

 
ᒪᐃᓐ: ᒪ’ᓇ, ᐅᖃᖅᑎᑦᓯᔩ. ᐅᖃᖅᑎᑦᓯᔩ, ᐅᑉᓗᒥ 
ᐊᔾᔨᓕᐅᓚᐅᖅᕼᐃᒪᔭᒻᓂᒃ ᕼᐊᒃᑭᖅᑎᕼᐅᐊᖅᑐᖓ 
ᑖᒃᑯᐊ ᑎᑭᕋᕐᔪᐊᒥ ᐊᔾᔨᓕᐅᓚᐅᖅᕼᐃᒪᔭᒃᑲ ᐅᓇ 
ᓄᓇᑦᓯᐊᖑᑎᓪᓗᒍ ᐆᒫᖅᑯᑎᓕᕆᔨᒃᑯᑦ 
ᐃᒡᓗᒋᓚᐅᖅᕼᐃᒪᓐᓂᒑᑦ ᖃᑉᓗᓈᑐᑦ Old NCPC 
Power Plant ᑕᒪᓐᓇ ᖃᐅᔨᒪᔭᐅᔫᒐᓗᐊᖅ ᓄᓇ 
ᐊᒻᒪ ᖃᓂᒋᔭᖓ ᕼᐊᓗᒪᐃᓕᕼᐃᒪᕐᔪᐊᕐᒪᑦ 
ᐅᖅᕼᐅᐊᓗᕕᓂᕐᓄᑦ.  
 
ᑎᑎᖅᑲᓂᓪᓗ ᑎᑎᕋᖅᕼᐃᒪᒐᒪ ᑕᒪᑐᒪ ᒥᒃᕼᐋᓄᑦ 
ᐊᕙᑎᓕᕆᔨᒃᑯᑦ ᒥᓂᔅᑕᖓᓐᓄᑦ ᖁᓪᓕᖅ 
ᐆᒻᒪᖅᑯᑎᓕᕆᔨᒃᑯᓪᓗ ᒥᓂᔅᑕᖓᓄᑦ ᑕᒪᑐᒪ 
ᒥᒃᕼᐊᓄᑦ ᕼᐊᓗᒻᒪᕼᐊᒃᑕᐅᔭᕆᐊᖃᓪᓚᕆᒃᑲᓗᐊᕐᒪᑦ.  
ᑎᑭᕌᕐᔫᑉ ᕿᑎᖓᓂᓪᓚᕆᒃ ᑖᒻᓇ ᐃᒡᓗᕐᔪᐊᕕᓂᖅ 
ᑕᑯᕋᓐᓃᓪᓚᕆᒃᖢᓂᓪᓗ ᐱᒻᒪᑦ. ᒪ’ᓇ, ᐅᖃᖅᑎᑦᓯᔩ.  
 
ᐅᖃᖅᑎ (ᑐᓵᔨᑎᒍᑦ): ᓴᖅᑭᑕᐅᓂᖏᑦ ᑎᑎᖅᑲᐃᑦ. 
ᒥᓂᔅᑕᕆᔭᐅᔪᖅ ᐊᕙᑎᓕᕆᓂᕐᒧᑦ, ᒥᓂᔅᑕ 
ᓴᕕᑲᑖᖅ.  
 
ᓴᖅᑭᑕᐅᔪᖅ ᑎᑎᖅᑲᒃ 184 - 5(2): ᒪᓕᒐᑎᒍᑦ 

ᐅᓂᒃᑳᕆᔭᖅ ᐆᒪᔪᓕᕆᓂᕐᒧᑦ ᓄᓇᕗᑦ 
ᒪᓕᒐᓕᐅᕐᕕᖓᓐᓄᑦ - ᐅᖃᓕᒫᕐᕕᐊ 176 
ᐆᒪᔪᓕᕆᓂᕐᒧᑦ ᒪᓕᒐᖓᓂ (ᓴᕕᑲᑖᖅ) 

 
ᓯᕗᓕᖅᑎ ᔫ ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᐅᖃᖅᑏ, ᓴᖅᑭᑦᑎᒐᒪ 2018 ᒪᓕᒐᖅᑎᒍᑦ 
ᓴᖅᑭᑕᐅᔭᕆᐊᓕᒻᒥᒃ ᐆᒪᔪᓕᕆᓂᕐᒧᑦ 
ᒪᓕᒐᓕᐅᕐᕕᒻᒧᑦ ᑎᑎᕋᖅᓯᒪᓂᖓᑕ 176 ᑕᕝᕙᓂ 
ᐆᒪᔪᓕᕆᓂᕐᒧᑦ ᒪᓕᒐᕐᒥ. ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ (ᑐᓵᔨᑎᒍᑦ): ᑎᑎᖅᑲᐃᑦ ᓴᖅᑭᑕᐅᓂᖏᑦ. 
ᒥᓂᔅᑑᑲᐃᓐᓇᖅᑐᖅ ᖁᓪᓕᒃᑯᑦ 
ᐆᒻᒪᖅᑯᑎᓕᕆᔨᖏᓐᓄᑦ, ᒥᓂᔅᑕ ᓯᐅᑎᐊᐱᒃ.  

ᓴᖅᑭᑕᐅᔪᖅ ᑎᑎᖅᑲᒃ 185 - 5(2): 

ᑳᓐᑐᕌᕐᓂᕐᒧᑦ, ᓂᐅᕕᕐᓂᕐᒧᑦ, ᐃᒡᓗᓂᑦ 
ᐊᑐᖅᑐᐊᕐᓂᕐᒧᓪᓗ ᐱᓕᕆᐊᖑᓚᐅᖅᑐᑦ 
2017-2018-ᒥ (ᓯᐅᑎᐊᐱᒃ) 

 
ᐊᖓᔪᖅᑳᖅ ᐃᓕᓴᐱ ᓯᐅᑎᐊᐱᒃ: ᖁᔭᓐᓇᒦᒃ, 
ᐅᖃᖅᑎᑦᓯᔩ. (ᑐᓵᔨᑎᒍᑦ) ᐅᓪᓗᒥ ᓇᖏᖅᓯᕗᖓ 
ᓴᖅᑭᑦᑎᓂᐊᕐᓗᖓ ᒥᓂᔅᑕᐅᖃᑎᒐ ᑭᒡᒐᑐᕐᓗᒍ, 
ᑳᓐᑐᕌᖃᑦᑎᑦᑎᓂᕐᒧᑦ ᓂᐅᕕᖃᑦᑕᓂᕐᒧᑦ 
ᐊᑐᖅᑐᐊᖃᑦᑕᓂᕐᓗ ᐅᓂᒃᑳᖓ ᐊᕐᕌᒍᖓᓄᑦ 2017-
18. (ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐅᖃᖅᑎᑦᓯᔩ. 
 
ᐅᖃᖅᑎ (ᑐᓵᔨᑎᒍᑦ): ᑎᑎᖅᑲᐃᑦ ᓴᖅᑭᑕᐅᓂᖏᑦ. 
(ᑐᓵᔨᑎᒎᕈᓐᓃᖅᑐᖅ) ᒪᓕᒐᓕᐅᖅᑎ ᐊᕐᕕᐊᑦ 
ᐅᐊᓐᓇᖓᓄᑦ-ᑎᑭᕋᕐᔪᐊᕐᒧᑦ, ᒪᓕᒐᓕᐅᖅᑎ ᒪᐃᓐ.  
 
ᓴᖅᑭᑕᐅᔪᖅ ᑎᑎᖅᑲᒃ 186 - 5(2): 

ᐊᔾᔨᓕᐊᒥᓃᑦ ᑎᑭᕋᕐᔪᐊᕐᒥ 
ᖃᖓᑕᓲᖃᕐᕕᒻᒥᒃ (ᒪᐃᓐ) 

 
ᒪᐃᓐ: ᒪ’ᓇ, ᐅᖃᖅᑎᑦᓯᔩ, ᐃᓕᑕᕆᒃᑲᓐᓂᕋᕕᖓ. 
ᑎᑭᕋᕐᔪᐊᒥᑦᑕᐅᖅ ᐊᔾᔨᓕᐅᓚᐅᖅᕼᐃᒪᔭᒃᑲ ᑖᒃᑯᐊ 
ᕼᐊᒃᑭᑐᕈᐊᖅᕼᐅᒋᑦ ᒥᑦᑕᕐᕕᖁᑖ ᑎᑭᕌᕐᔫᑉ. 
ᐃᓗᐊᓄᑦ ᐃᑎᕈᕕᑦ.  
 
ᑖᒻᓇ ᑕᑯᓂᐊᒃᑲᑦ ᐳᓚᕋᑦᑎᓄᑦ ᑐᕌᖓᔪᖅ, 
ᓄᓇᓖᓂᓛᒃ ᐊᔾᔨᒌᑦᑎᑕᐅᕼᐅᐃᑦᑑᓂᖏᑦ 
ᓇᓗᓇᓐᖏᑎᐊᕐᒪᑦ, ᐅᖃᖅᑎᑦᑎᔩ. ᑕᒫᓂᓕ 
ᖃᐅᔨᒪᔪᒍᑦ ᑕᒫᓂ $100,000 ᑮᓇᐅᔭᕐᔪᐊᕐᒥᒃ 
ᐱᐅᕼᐊᐅᑎᓄᑦ ᑮᓇᐅᔭᐃᔭᑦᑕᖅᕼᐃᒪᔪᑦ 
ᒐᕙᒪᒋᔭᕗᑦ.. 
 
ᑭᕼᐃᐊᓂ ᑎᑭᕋᕐᔪᐊᖅ ᐆᑦᑑᑎᒋᓗᒍ ᐅᓇ 
ᓄᓇᑦᓯᐊᖑᓚᐅᖅᑎᓪᓗᒍ ᑕᕝᕙ 

ᕼᐅᓕ ᐊᑕᖕᒪᑦ. ᐃᕼᐅᒪᒋᔭᐅᕼᐅᐃᑦᑑᒻᒪᑕ ᓄᓇᓖᑦ 
ᒥᑭᓂᒃᕼᐊᐃᑦ ᕼᐊᖅᑭᐅᒪ, ᐃᕼᐅᒪᒋᔭᐅᔾᔫᒥᖁᓪᓗᒋᑦ 
ᕼᐊᖅᑭᑎᑕᕋ. ᒪ’ᓇ, ᐅᖃᖅᑎᑦᓯᔩ.  
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᑎᒍᑦ): ᑎᑎᖅᑲᐃᑦ ᓴᖅᑭᑕᐅᓂᖏᑦ. 
ᐊᑎᖁᑎᖃᕈᓐᓃᕋᒪ. ᑲᑎᒪᔾᔪᑎᒃᓴᖅ 14. 
ᖃᐅᔨᒃᑲᐃᔾᔪᑏᑦ ᐱᖁᔨᕗᖔᓕᐅᕐᓂᐊᓂᕐᒧᑦ. 
ᑲᑎᒪᔾᔪᑎᒃᓴᖅ 15. ᖃᐅᔨᒃᑲᐃᔾᔪᑏᑦ 
ᐱᖁᔨᕗᖔᓕᐅᕐᓂᐊᓂᕐᒧᑦ ᓯᕗᓪᓕᖅᐹᒥ 
ᐅᖃᓕᒫᖅᑕᐅᓂᖏᓐᓄᑦ ᒪᓕᒐᒃᓴᐃᑦ. ᑕᑯᓐᖏᓐᓇᒪ. 
ᑲᑎᒪᔾᔪᑎᒃᓴᖅ 16. ᐱᖁᔨᕗᖔᑦ. ᑲᑎᒪᔾᔪᑎᒃᓴᖅ 
17. ᓯᕗᓪᓕᖅᐹᒥ ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ. 
ᑲᑎᒪᔾᔪᑎᒃᓴᖅ 18. ᑐᒡᓕᐊᓂ ᐅᖃᓕᒫᖅᑕᐅᓂᖏᑦ 
ᒪᓕᒐᒃᓴᐃᑦ. ᒥᓂᔅᑕ ᐃᓕᓐᓂᐊᖅᑐᓕᕆᓂᕐᒧᑦ, 
ᒥᓂᔅᑕ ᔪᐊᓇᓯ.  
 

ᑲᑎᒪᔾᔪᑎᒃᓴᖅ 18: ᐊᐃᑉᐹᓂᒃ 
ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ 

 

ᒪᓕᒐᒃᓴᖅ 25 - ᒪᓕᒐᖅ ᐋᖅᑭᒋᐊᖅᑕᐅᖁᓪᓗᒍ 
ᐃᓕᓐᓂᐊᖅᑐᓕᕆᓂᕐᒧᑦ ᒪᓕᒐᖅ ᐊᒻᒪᓗ 
ᐃᓄᐃᑦ ᐅᖃᐅᓯᖓ ᓴᐳᒻᒥᔭᐅᓂᖓᓄᑦ 
ᒪᓕᒐᖅ - ᐊᐃᑉᐹᓂᒃ ᐅᖃᓕᒫᖅᑕᐅᓂᖓ 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): 
ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐱᒋᐊᖅᑎᑦᑎᕗᖓ 
ᐊᐃᑉᐱᑕᐅᓪᓗᖓ ᒪᓕᒐᓕᐅᖅᑎᒧᑦ ᐊᐃᕕᓕᒻᒧᑦ, 
ᒪᓕᒐᒃᓴᖅ 25, ᒪᓕᒐᖅ ᐋᖅᑭᒋᐊᖅᓯᓂᕐᒧᑦ 
ᐃᓕᓐᓂᐊᖅᑐᓕᕆᓂᕐᒧᑦ ᐱᖁᔭᖅ ᐊᒻᒪᓗ ᐃᓄᐃᑦ 
ᐅᖃᐅᓯᖏᓐᓂᒃ ᓴᐳᒻᒥᔭᐅᔾᔪᑎᖏᓐᓄᑦ ᒪᓕᒐᖅ, 
ᐅᖃᓕᒫᖅᑕᐅᖁᓪᓗᒍ ᑐᒡᓕᐊᓂ.  
 

ᐅᖃᖅᑏ, ᑖᓐᓇ ᐱᖁᔭᒃᓴᖅ ᐋᖅᑭᒋᐊᖅᓯᕗᖅ 
ᐃᓕᓐᓂᐊᖅᑐᓕᕆᓂᕐᒧᑦ ᐱᖁᔭᕐᒥ ᐊᒻᒪᓗ ᐃᓄᐃᑦ 
ᐅᖃᐅᓯᖏᓐᓂᒃ ᓴᐳᒻᒥᔭᐅᔾᔪᑎᖏᓐᓄᑦ ᐱᖁᔭᖅ 
ᒪᓕᓪᓗᒍ ᐅᓂᒃᑳᖏᓐᓄᑦ 
ᑲᑎᒪᔨᕋᓛᖑᑲᐃᓐᓇᖅᑐᓄᑦ ᐃᓕᓐᓂᐊᖅᑐᓕᕆᓂᕐᒧᑦ 
ᐱᖁᔭᕐᒥ ᐊᒻᒪᓗ ᐅᖃᖃᑎᖃᕐᓂᐅᓚᐅᖅᑐᖅ 
ᖃᐅᔨᒋᐊᕐᓂᐅᓚᐅᖅᑐ ᒪᑯᓂᖓᓗ ᐃᓄᐃᑦ 
ᑎᒥᖁᑎᖏᓐᓂ ᐃᓕᓐᓂᐊᖅᑐᓕᕆᓂᕐᒧᑦ 
ᑲᑎᒪᔨᖏᓐᓂ ᐊᒻᒪᓗ ᓄᓇᓕᓐᓃᑦᑐᓂᒃ. ᖁᔭᓐᓇᒦᒃ, 
ᐅᖃᖅᑏ.  
 

ᐅᖃᖅᑎ (ᑐᓵᔨᑎᒍᑦ): ᐱᖁᔨᕗᖔᕈᑦ ᓈᒻᒪᒻᒪᑦ. 
ᐱᔾᔪᑎᖓᓄᑦ ᒪᓕᒐᒃᓴᐅᑉ. (ᑐᓵᔨᑎᒎᕈᓐᓃᖅᑐᖅ) 
ᒪᓕᒐᓕᐅᖅᑎ ᒪᐃᓐ.  
 



ᐱᖓᑦᓯᖅ, ᔫᓂ 5, 2019 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᒪᐃᓐ: ᒪ’ᓇ ᐅᖃᖅᑎᑦᑎᔩ. (ᑐᓵᔨᑎᒍᑦ) ᑖᓐᓇ 
ᐱᔾᔪᑎᖓᓄᑦ ᐱᖁᔨᕗᖔᕈᑎᐅᑉ 
ᐅᖃᕈᒪᑐᐃᓐᓇᖅᑐᖓ.  
ᑕᐃᒪ ᑎᑎᕋᖅᑕᐅᓯᒪᓂᐊᕐᒪᑦ, ᐅᖃᖅᑏ, 
ᐃᓕᓐᓂᐊᖅᑐᓕᕆᔨᒃᑯᑦ ᐱᓕᕆᕐᔪᐊᖅᓯᒪᔪᒻᒪᕆᐅᒻᒪᑕ 
ᐱᖁᔭᒃᓴᒧᑦ ᐃᓕᓴᕆᓯᒪᓪᓗᒍ ᐱᓕᕆᕝᕕᖓᓪᓗ 
ᖁᔭᓐᓇᒦᕈᒪᓪᓗᒋᑦ ᓄᓇᓕᓐᓂ ᐳᓛᕆᐊᓚᐅᕐᒪᑕ 
ᐱᓕᕆᐊᖑᓪᓗᑎᑦ ᐱᖁᔭᒃᓴᖅ. ᓂᕆᐅᑦᑎᐊᖅᐳᖓᓗ 
ᐅᖃᖃᑎᒌᓐᓂᖃᑦᑎᐊᓂᕐᒥᒃ ᒪᓕᒐᓕᐅᖅᑎᓕᒫᓄᑦ 
ᒪᓕᒐᓕᐅᕐᕕᒻᒥ ᑕᒪᑐᒧᖓ ᐱᒻᒪᕆᐅᔪᒧᑦ. 
(ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐅᖃᖅᑎᑦᓯᔩ.  
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. 
ᐱᖁᔨᕗᖔᕈᒻᒧᑦ? ᓈᒻᒪᓴᖅᑐᑦ? ᐊᑭᕋᖅᑐᖅᑐᑦ?  
ᐱᖁᔨᕗᖔᕈᑦ ᑲᔪᓯᔪᖅ ᐊᒻᒪᓗ ᒪᓕᒐᒃᓴᖅ 25 
ᑲᑎᒪᔨᕋᓛᓅᑦ ᒪᓕᒐᓕᕆᓂᕐᒧᑦ ᑐᓂᔭᐅᕗᖅ.  
 
ᑲᑎᒪᔾᔪᑎᒃᓴᖅ 19. ᐃᓱᒪᒃᓴᖅᓯᐅᕈᑕᐅᓂᖏᑦ 
ᑲᑎᒪᑐᐃᓐᓇᓂᒃᑯᑦ ᐱᖁᔭᒃᓴᐃᑦ ᐊᓯᖏᓪᓗ. 
ᐱᑕᖃᓐᖏᒻᒪᑦ. ᑲᑎᒪᑐᐃᓐᓇᕐᓂᐅᑉ ᓵᖓᓐᓂ. 
ᑲᑎᒪᔾᔪᑎᒃᓴᖅ 20. ᐅᓂᒃᑳᖏᑦ ᑲᑎᒪᑐᐃᓐᓇᓂᕐᒧᑦ. 
ᐱᑕᖃᓐᖏᑦᑐᖅ. ᑲᑎᒪᔾᔪᑎᒃᓴᖅ 21. ᐱᖓᔪᐊᓐᓂᒃ 
ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ. ᑕᑯᓐᖏᓐᓇᒪ. 
ᑲᑎᒪᔾᔪᑎᒃᓴᖅ 22. ᑲᑎᒪᔾᔪᑎᔅᓴᐃᑦ. ᑎᑎᕋᖅᑎ.  
 

ᑲᑎᒪᔾᔪᑎᒃᓴᖅ 22: ᑲᑎᒪᔾᔪᑎᒃᓴᐃᑦ 
 
ᑎᑎᕋᖅᑎ (ᑯᐊᒃ)(ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᐃᖅᑲᐃᑎᒋᐊᕐᓗᒋᑦ ᑲᑎᒪᓂᐊᕐᒪᑕ ᒪᓕᒐᓕᕆᓂᕐᒧᑦ 
ᑲᑎᒪᔨᕋᓛᖏᑦ 9-ᒧᐊᖅᐸᑦ ᖃᐅᑉᐸᑦ ᐅᓪᓛᒃᑯᑦ, 
ᓇᓄᖅ ᑲᑎᒪᕕᒻᒥ.  
 
ᑲᑎᒪᔾᔪᑎᒃᓴᐃᑦ: 
 

1. ᑐᒃᓯᐊᕐᓂᖅ 

2. ᐊᖓᔪᖅᑳᑦ ᐅᖃᐅᓯᖏᑦ 

3. ᒪᓕᒐᓕᐅᖅᑏᑦ ᐅᖃᐅᓯᖏᑦ 

4. ᑭᐅᔾᔪᑎᒃ ᐅᖃᐅᓯᒃᑯᑦ ᐊᐱᖅᑯᑎᓄᑦ 

5. ᐃᓕᑕᖅᓯᓂᖅ ᐳᓛᖅᑎᓂᑦ 

6. ᐅᖃᐅᓯᒃᑯᑦ ᐊᐱᖅᑯᑎᑦ 

7. ᑎᑎᖅᑲᒃᑯᑦ ᐊᐱᖅᑯᑎᑦ 

8. ᑭᐅᔾᔪᑎᑦ ᑎᑎᖅᑲᒃᑯᑦ ᐊᐱᖅᑯᑎᓄᑦ 

9. ᑭᐅᔾᔪᑎᑦ ᒪᑐᐃᕈᑎᒧᑦ 

10. ᐊᑎᓕᐅᕈᑕᐅᓯᒪᔪᑦ 

11. ᑭᐅᔾᔪᑎᑦ ᐊᑎᓕᐅᕈᑕᐅᓯᒪᔪᒥᓂᕐᓄᑦ 

12. ᑲᑎᒪᔨᕋᓛᑦ ᒪᓕᒐᒃᓴᓂᑦ ᕿᒥᕐᕈᔩᑦ 

ᐅᓂᒃᑳᖓᑦ 

13. ᑎᑎᖅᑲᓂᑦ ᓴᖅᑭᑎᕆᓂᖅ 

14. ᖃᐅᔨᒃᑲᐃᓂᖅ ᐱᒋᐊᖅᑎᑕᒃᓴᓂᑦ 

15. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ 

ᒪᓕᒐᒃᓴᐃᑦ ᐅᖃᓕᒫᕐᓂᒃᓴᒥᒃ 

ᓯᕗᓪᓕᖅᐹᖓᓐᓂᒃ 

16. ᐱᒋᐊᖅᑎᑕᐃᑦ 

17. ᓯᕗᓪᓕᖅᐹᒥᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

18. ᐊᐃᑉᐹᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

19. ᑲᑎᒪᔨᕋᓛᑦ ᑕᒪᐃᓐᓄᑦ ᒪᓕᒐᒃᓴᓄᑦ 

ᐊᓯᖏᓐᓂᓪᓗ ᐃᓱᒪᒃᓴᖅᓯᐅᕐᓂᖏᑦ 

20. ᑲᑎᒪᔨᕋᓛᑦ ᑕᒪᐃᓐᓄᑦ ᐅᓂᒃᑳᖓᑦ 

21. ᐱᖓᔪᐊᓐᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

22. ᑲᑎᒪᔾᔪᑎᒃᓴᐃᑦ 

ᖁᔭᓐᓇᒦᒃ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᑎᒍᑦ): ᑲᒥᓯᓇᓗ ᐅᕙᒍ 6-ᒧᐊᖅᐸᑦ 
ᑐᓐᖓᓱᑦᑎᐸᔅᓯ ᓄᓇᕗᒻᒥ ᐱᓕᕆᑦᑎᐊᖅᓯᒪᔪᓄᑦ 
ᐅᔭᒥᔅᓯᓂᕐᒧᑦ ᖁᕕᐊᓱᖃᑎᒌᓐᓂᕐᒧᑦ.  
 



ᐱᖓᑦᓯᖅ, ᔫᓂ 5, 2019 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᑖᓐᓇ ᑲᑎᒪᓂᕆᔭᖅᐳᑦ ᓄᖅᑲᖓᑲᐃᓐᓇᓂᐊᖅᐳᖅ 
ᑎᓴᒻᒥᓐᖑᕋᓱᓐᓂᖓᓂ, ᔫᓂ 6, 1:30-ᒥ ᐅᓐᓄᓴᒃᑯᑦ.  
 
(ᑐᓵᔨᑎᒎᕈᓐᓃᖅᑐᖅ) ᐃᖅᓱᖅᑏ. 
 
>>ᑲᑎᒪᓂᖅ ᓄᖅᑲᖅᑐᖅ 16:00ᒥ



 

 

 


